



civil_Code_of_Ethiopia_amharic_vol.2
	የፍትሀብሄር ህግ ቅጽ 2
	መግለጫ	ምዕራፍ 3፡፡ የግዴታዎች መቅረት፡፡
	ምዕራፍ 4፡፡ የአንዳንድ ግዴታዎች ወይም የአንዳንድ ውሎች አኳኋን፡፡
	ምዕራፍ 5፤ ስለ ብዙዎች ባለዕዳዎች ወይም ባለገንዘቦች፡፡ 
	ምዕራፍ 6፡፡ ከውሉ ጋራ ግንኙነት ስላላቸው ሦስተኛ ወገኖች፡፡
	ምዕራፍ 7፡፡ የውልን ጒዳይ ስለሚመለከት ማስረጃ፡፡
	አንቀጽ 13፡፡ ከውል ውጭ ስለሚደርስ አላፊነትና ያላገባብ ስለ መበልጸግ፡፡	ምዕራፍ 1፡፡ ከውል ውጭ ስለሚደርስ አላፊነት፡፡
	ምዕራፍ 2፡፡ ያላገባብ ስለ መበልጸግ፡፡


	አንቀጽ 14፡፡ ስለ እንደራሴነት፡፡	ምዕራፍ 1፡፡ ጠቅላላ ድንጋጌዎች፡፡
	ምዕራፍ 2፡፡ ስለ ወኪልነት፡፡
	ምዕራፍ 3፡፡ ስለ ኮሚሲዮን፡፡
	ምዕራፍ 4፡፡ ዳኞች ስለሚሰጡት ውክልና፡፡
	ምዕራፍ 5፡፡ ስለ ሥራ አመራር፡፡




	አምስተኛ መጽሐፍ ስለ ልዩ ውሎች፡፡	አንቀጽ 15፡፡ መብቶች ማስተላለፍን ስለሚመለከቱ ውሎች፡፡	ምዕራፍ 1፡፡ ስለ ሽያጭ፡፡
	ምዕራፍ 2፡፡ የመሸጥ ውል መሰልነት ያላቸው ልዩ ልዩ ውሎች፡፡
	ምዕራፍ 3፡፡ ስለ ስጦታ፡፡
	ምዕራፍ 4፡፡ የሚያልቅ ነገር ብድር፡፡
	ምዕራፍ 5፡፡ መጦሪያን ስለ ማቋቋም፡፡


	አንቀጽ 16፡፡ የሥራዎች አገልግሎት መስጠትን የሚመለከቱ ውሎች፡፡	ምዕራፍ 1፡፡ ስለ ሥራ ውል በጠቅላላው፡፡
	ምዕራፍ 2፡፡ ስለ አንዳንድ ልዩ ልዩ የሥራ ውሎች፡፡ 
	ምዕራፍ 3፡፡ ስለ ሥራ ውል፡፡
	ምዕራፍ 4፡፡ ስለ ዕውቀት ሥራ ማከራየት ውል፡፡
	ምዕራፍ 5፡፡ ስለ ሕክምና ወይም ስለ ሆስፒታል ውል፡፡
	ምዕራፍ 6፡፡ ስለ ሆቴል ሥራ ውል፡፡
	ምዕራፍ 7፡፡ አትሞ የማውጣት (ፐብሊሺንግ) ውል፡፡


	አንቀጽ ዐሥራ ሰባት፡፡ የዕቃ ጥበቃን በዕቃ መገልገልን ወይም በዕቃ መጠቀሙን የሚመለከቱ ውሎች፡፡ 	ምዕራፍ 1፡፡ ጠቅላላ ድንጋጌዎች፡፡
	ምዕራፍ 2፡፡ ስለ ዕቃ ማከራየት፡፡
	ምዕራፍ 3፡፡ ስለ መገልገያ ብድር ወይም ትውስት፡፡
	ምዕራፍ 4፡፡ አ ደ ራ፡፡
	ምዕራፍ 5፡፡ የዕቃ ማከማቻ ቦታ፡፡
	ምዕራፍ 6፡፡ ስለ መያዣ ውል፡፡


	አንቀጽ ዐሥራ ስምንት፡፡ የማይንቀሳቀሱ ንብረቶችን ስለ ሚመለከቱ ውሎች፡፡	ምዕራፍ 1፡፡ ስለማይንቀሳቀስ ንብረት ሽያጭ፡፡
	ምዕራፍ 2፡፡ ስለ ኪራይ፡፡
	ምዕራፍ 3፡፡ ስለማይንቀሳቀስ ንብረት የሥራ ውል፡፡
	ምዕራፍ 4፡፡ ስለማይንቀሳቀስ ንብረት መያዣና ስለ ወለድ አግድ


	አንቀጽ ዐሥራ ዘጠኝ፡፡ የአስተዳደር ክፍል መሥሪያ ቤቶች (አድሚኒስትራሲዮኖች) የሚያደርጓቸው ውሎች፡፡	ምዕራፍ 1፡፡ ጠቅላላ ድንጋጌዎች
	ምዕራፍ 2፡፡ ስለ ሕዝብ አገልግሎት ሥራ ኮንሴሲዮን፡፡
	ምዕራፍ 3፡፡ የመንግሥት ሥራዎችን የመቋረጥ ውል፡፡
	ምዕራፍ 4፡፡ ስለ ዕቃዎች ማቅረብ ውል፡፡


	አንቀጽ ኻያ፡፡ ስለ ግልግልና ስለ ስምምነት የሚደረግ ውል፡፡	ምዕራፍ 1፡፡ ስለ ግልግል
	ምዕራፍ 2፡፡ በዘመድ ዳኛ የመጨረስ ስምምነት፡፡


	አንቀጽ 21፡፡ በቀድሞው ሕግና በዚህ በአሁኑ ሕግ መካከል ስላለው ግንኙነት	ምዕራፍ 1፡፡ ጠቅላላ ድንጋጌዎች፡፡
	ምዕራፍ 2፡፡ ልዩ ድንጋጌ፡፡


	አንቀጽ 22፡፡ መሸጋገሪያ ሕግ፡፡	ምዕራፍ 1፡፡ ሰዎችንና ውርስን የሚመለከቱ ድንጋጌዎች፡፡
	ምዕራፍ (2)፡፡ ስለ ንብረትና የማይንቀሳቀሰውን ንብረት መያዣ ማድረግን የሚመለከቱ ድንጋጌዎች፡፡

የኢትዮጵያ ንጉሰ ነገስት መንግስት




የፍትሀብሄር ህግ ቅጽ 2

በ1952 ዓ.ም

ነጋሪት ጋዜጣ ቁጥር 1 1952 ዓ.ም በተለይ የወጣ

አዲስ አበባ

በግርማዊ ቀዳማዊ ኃይለ ሥላሴ ንጉሰ ነገስት ዘኢትዮጵያ በሰላሳ አንደኛው ዓመተ መንግስት 1952 ዓመተ ምህረት ይህ መጽሀፍ ታተመ

በብርሀን እና ሰላም በቀዳማዊ ሀይለስላሴ ማተሚያ ቤት ታተመ




መግለጫ


ይህ መጽሐፍ ተደራሽ እንዲሆን ታስቦ በኢትዮጵያ አይነስውራን ብሔራዊ ማኅበር በዚህ መልክ የቀረበ ሲሆን በሁለት ቅጾች ተከፋፍሏል።



ቊ 1773፡፡ ማስጠንቀቂያ የሚደረግበት ሥርዐትና (ፎርም) ዘመን፡፡

(1) የማስጠንቀቂያ መስጠት ጒዳይ የሚደረገው ይህን እንድትፈጽም የሚል እንደ መጨረሻ ትእዛዝ በሆነ ማስታወቂያ ወይም በሌላ አድራጎት የባለገንዘቡን አሳብ መግለጫ በሆነ ዐይነት የሚቀርብ የውሉን ፍጻሜ ለማግኘት የሚደረግ ተግባር ነው፡፡

(2) ይህን ለማድረግ የሚቻለው ግዴታው ተጠያቂ ከሆነበት ቀን ጀምሮ ነው፡፡

ቊ 1774፡፡ ጊዜ ስለ መወሰን፡፡

(1) ባለ ገንዘቡ ለባለዕዳው ማስጠንቀቂያ ሲሰጥ ለግዴታው መፈጸሚያ የሚሆን አንድ የተወሰነ ጊዜ ሊወስንለት ይችላል፤ ይህ የተወሰነው ጊዜ ካለፈ በኋላ ግን ውሉ በዐይነታው እንዲፈጸም የማይቀበለው መሆኑን ያስታውቃል፡፡

(2) ይህ ጊዜ ሊወሰን የሚገባው በጒዳዩ ዐይነትና በአካባቢው ሁኔታ በአእምሮ ግምት በቂ በሆነ መጠን ነው፡፡

ቊ 1775፡፡ ማስጠንቀቂያ መስጠት ጠቃሚ የማይሆንበት ጒዳይ፡፡

ማስጠንቀቂያ መስጠት ጠቃሚ የማይሆነው፤

(ሀ) ያለ ማድረግ ግዴታ በሚያጋጥምበት ጊዜ፤

(ለ) ባለዕዳው በውሉ ላይ በተመለከተው መሠረት የውሉን ግዴታ የሚፈጽምበት ጊዜ በውሉ ላይ ተመልክቶ እንደሆነና ይህ የተወሰነው የግዴታ መፈጸሚያ ዘመን ያለፈ እንደሆነ፤

(ሐ) ባለዕዳው ግዴታውን የማይፈጽም ስለ መሆኑ በጽሑፍ ያስታወቀ እንደሆነ፤

(መ) ማንኛውም ሌላ ተግባር ሳያስፈልግ በውሉ የተወሰነው ጊዜ እንዳለፈ ወዲያውኑ ለባለዕዳው የመጨረሻ ማስጠንቀቂያ እንደተሰጠው ይቈጠራል የሚል ቃል በስምምነቱ ላይ ተመልክቶበት እንደሆነ ነው፡፡

ቊ 1776፡፡ ውልን በግድ ስለ ማስፈጸም፡፡

(1) ውሉ በግዴታ እንዲፈጸም ሊታዘዝ የሚቻለው፤ እንደ ውሉ ይፈጸምልኝ ብሎ ለሚጠይቀው ተዋዋይ ወገን የተለየ ጥቅም የሚሰጠው በሆነ ጊዜና አፈጻጸሙም በባለዕዳው ነጻነት ላይ ምንም መሰናከል ሳያደርስበት ሊፈጸም የሚቻል በሆነ ጊዜ ብቻ ነው፡፡

ቊ 1777፡፡ የማድረግና ያለ ማድረግ ግዴታ፡፡

(1) ባለዕዳው ሊፈጽመው የሚገባውን የማድረግ ግዴታ፤ ባለገንዘቡ በባለዕዳው ኪሣራ እንዲፈጽም ወይም እንዲያስፈጽም ሊፈቅድለት ይችላል፡፡

(2) እንዲሁም ባለዕዳው በውል ተገድዶበት የነበረውን ያለማድረግ ግዴታ ተላልፎ የሠራውን ሁሉ ባለገንዘቡ በባለዕዳው ኪሣራ ሊያፈርስ ወይም ራሱ ሊያስፈርስ ሊፈቅድለት ይችላል፡፡

ቊ 1778፡፡ ዐይነቱ በታወቀ ነገር ስለ መዋዋል፡፡

በውሉ የተገባው ግዴታ ዐይነቱ በታወቀ ነገር ላይ የሆነ እንደሆነ ይህን ለመጠየቅ መብት ያለው ወገን ባለዕዳው እንዲያስረክበው የተገደደበትን ዐይነቱ የታወቀውን ነገር ያለ አንዳች ችግርና ከፍተኛ ግምት ያለው ወጪ ለማድረግ ሳይገደድ በሌላ ዐይነት ዘዴ ለማግኘት የሚችል ከሆነ ውሉ በግዴታ እንዲፈጸም ለማስገደድ አይችልም፡፡

ቊ 1779፡፡ የተሰጠውን ነገር አልቀበልም ስለ ማለት፡፡

ባለገንዘቡ ሊመለስለት የቀረበለትን ነገር ሕጋዊ ባልሆነ ምክንያት አልቀበልም ያለ እንደሆነ፤ ባለዕዳው ይህን ነገር በባለገንዘቡ ኪሣራ ሕዝባዊ በሆነ የዕቃ ማስቀመጫ ቦታ ወይም በመንግሥት መሥሪያ ቤት ሣጥን ወይም ዕቃው ሊከፈልበት ይገባው በነበረበትና ዳኞች ባዘዙበት በማንኛውም ስፍራ ለማስረከብ መብት አለው፡፡

ቊ 1780፡፡ ተገቢውን ነገር ለማድረግ ስላለመቻል፡፡

ባለገንዘቡ ማን እንደሆነ ለማወቅ ያልተቻለ እንደሆነ ወይም ራሱ ስለ መሆኑ የሚያጠራጥር ሲሆን፤ ወይም በባለገንዘቡ የግል ጒዳይ ምክንያት ለባለገንዘቡ ተገቢ የሆነው ነገር ሊቀርብ (ሊሰጥ) የማይቻል ሲሆንም እንደዚሁ፤ ለባለዕዳው ከዚህ በላይ የተመለከተው መብት አለው፡፡

ቊ 1781፡፡ ዕቃውን ስለ መሸጥ፡፡

(1) የተዋዋሉበት ነገር ዕቃ ለመበላሸት የሚችል ይበላሻል ተብሎ የሚያሠጋ ሲሆን ወይም ከራሱ ዋጋ ያልተመዛዘነ የጥበቃ ወይም የማስቀመጫ ዋጋ የሚጠይቅ የሆነ እንደሆነ ባለዕዳው ፍርድ ቤትን አስፈቅዶ ይህን ዕቃ በሐራጅ ሊሸጠው ይችላል፡፡

(2) እንደዚሁም ዕቃው በዕለት ገበያ ተወስኖ የታወቀ ዋጋ ያለው ሲሆን ወይም በነዋሪ ዋጋ ተወስኖ እንደሆነ፤ ወይም ደግሞ በሐራጅ ለመሸጥ ከሚጠየቀው ዋጋ የሚበልጥ ተመዛዛኝ ያልሆነ ወጪ የሚያስፈልገው ዝቅተኛ ዋጋ የሆነ እንደሆነ ባለዕዳው የፍርድ ቤትን ፈቃድ ጠይቆ ዕቃውን አስማምቶ ለመሸጥ ይችላል፡፡

(3) እንዲህም ሲሆን የዕቃውን ሽያጭ ዋጋ ለመንግሥት መሥሪያ ቤተ ሣጥን ማስረከብ ይገባዋል፡፡

ቊ 1782፡፡ ማስረከብ የሚጸናበት፡፡

ያስረከበው ዕቃ ወይም ዋጋ ትክክለኛ መሆኑ በዳኞች ከተረጋገጠለትና ባለዕዳውም ይህንኑ በደንብ ካስረከበ ከግዴታ ነጻ ይሆናል፡፡

ቊ 1783፡፡ ያስረከበውን ዕቃ መልሶ ስለ መውሰድ፡፡

(1) ያስረከበውን ነገር ተገቢ ባለዋጋ መሆኑ ከታወቀለት በኋላም ቢሆን ይህን ያስረከበውን ነገር ባለገንዘቡ የሚቀበለው መሆኑን ካላስታወቀ ባለዕዳው አስረክቦት የነበረውን ነገር ወይም ዋጋውን መልሶ ሊወስድ ይችላል፡፡

(2) ይህ በሆነ ጊዜ ዕዳው እንደገና በባለዕዳው ላይ ይመለስበታል፡፡

(3) ባለዕዳው አስረክቦት የነበረው ነገር ወይም ዋጋው ትክክል መሆኑ በዳኞች ከታወቀ በኋላ፤ ቀድሞ በዋስትና አላፊነት ውስጥ ገብተው የነበሩትን ዋሶች አላፊነት እንደገና አያገኛቸውም፡፡

ቊ 1784፡፡ ውልን በፍርድ ስለ መሰረዝ፡፡

በተወሰነው ጊዜ ግዴታዎቹን ያልፈጸመ እንደሆነና ወይም የፈጸማቸው ሙሉ ወይም ፍጹም ባልሆነ አኳኋን እንደሆነ ዳኞቹ በአንደኛው ወገን ጠያቂነት ውሉን ሊያስቀሩት ይችላሉ፡፡

ቊ 1785፡፡ ቅን ልቡና፡፡

(1) ዳኞቹ ውሳኔ ለመስጠት የተዋዋዮችን ጥቅምና ለቅን ልቡና የሚያስፈልገውን ነገር መሠረት ማድረግ ይገባቸዋል፡፡

(2) በውሉ ላይ ዐይነተኛ የሆነ ውል መጣስ ካልተደረገ በቀር ዳኞች ውሉ እንዲፈርስ አይበይኑም፡፡

(3) እንዲሁም የውሉ መሠረታዊ ነገሮች ካልተነኩና በዚሁም ምክንያት ጠያቂው ይህን የመሰለው ነገር ይሆናል ቢል ኖሮ ተዋዋዩ ካለመፈጸሙ የተነሣ ውሉ በሚገኝበት ሁኔታ ውሉን የማይዋዋል መሆኑ በአእምሮ ግምት ሊገለጽ የሚቻል በሆነ ጊዜ አፈጻጸሙ በዚሁ ዐይነት ነው፡፡

ቊ 1786፡፡ በአንድ ወገን ብቻ የሚደረግ የውል ማፍረስ፡፡ (1) የውል ማፍረሻ የሚሆኑ የውል ቃሎች፡፡

በአንድ ውል ውስጥ ውልን የሚያፈርሱ የስምምነቶች ቃል ተገልጾ ከተጻፈበትና የዚሁም ስምምነት አፈጻጸም ጒዳይ ተሟልቶ ከተገኘ አንደኛው ተዋዋይ ውሉ ፈርሷል ሲል ለመግለጽ ይችላል፡፡

ቊ 1787፡፡ (2) ቊርጠኛ የሆነ የውል መፈጸሚያ ጊዜ፡፡

በውሉ ላይ አንድ ግዴታ መፈጸሚያ ሆኖ በተወሰነው ጊዜ ውስጥ ወይም ማስጠንቀቂያ በተሰጠበት ጊዜ በአእምሮ ግምት ይበቃል ተብሎ በተሰጠው ቀን ወይም ደግሞ በዳኛ በተሰጠው የችሮታ ጊዜ ውስጥ ከተዋዋዩ አንደኛው ወገን የገባውን ግዴታ ሳይፈጽም የቀረ እንደሆነ፤ ውሉ ይፍረስልኝ የሚለው ወገን ይህ ከዚህ በላይ የተነገረው የማፍረስ መብት አለው፡፡

ቊ 1788፡፡ (3) መፈጸም ስላለመቻል፡፡

ከተዋዋዮቹ አንደኛው ወገን የገባበትን ግዴታ ለመፈጸም የማይቻለው ሆኖ ከተገኘ ወይም የመፈጸሚያውን ጊዜ ካዘገየ በዚህም ምክንያት የውሉ መሠረታዊ ስምምነት የተነካ ሆኖ ከተገኘ ያንደኛው ወገን የውል አፈጻጸም ግዴታ ጊዜ ከመድረሱም በፊት ቢሆን እንኳ ውሉ ይፈጸምልኝ የሚለው ወገን ውሉ እንደፈረሰ ለማስታወቅ ይችላል፡፡

ቊ 1789፡፡ (4) መፈጸምን እንቢ ስለ ማለት፡፡

(1) እንዲሁም ከተዋዋዮቹ አንደኛው ወገን ውሉን የማይፈጽም ስለመሆኑ ግልጽ በሆነ መንገድ ያስታወቀው እንደሆነ ከላይ የተመለከተው የማፍረስ መብት አለው፡፡

(2) ይህ ሲሆን አስቀድሞ አንደኛውን ወገን ከማስጠንቀቅ በፊት የውሉን መሻር መብት ሊሠራበት አይችልም፤ ይህ መብት ተሠርቶበት እንደሆነ በውሉ ተገዳጅ የሆነው ወገን ማስጠንቀቂያ ከደረሰለት በኋላ በ05 ቀን ውስጥ በውሉ መሠረት ለመፈጸም ስለመቻሉ በቂ ዋስትና ያቀረበ እንደሆነ ይህ የውል ማፍረስ መብት ይቀራል፡፡

(3) አንደኛው ወገን ግዴታውን የማይፈጽም መሆኑን በጽሑፍ ካስታወቀ፤ የማስጠንቀቂያ መስጠቱ ጒዳይ አስፈላጊ መሆኑ ይቀራል፡፡

ቊ 1790፡፡ ውልን ባለመፈጸም የተደረገ ጉዳት፡፡

(1) ተዋዋዩ ግዴታውን ባመፈጸሙ ውሉን በግዴታ እንዲፈጽም ወይም እንዲፈርስ ከማስደረጉም በቀር ከነዚሁ ማሻሻያዎች ጋራ አጣምሮ አንዱ ወገን ለደረሰበት ጉዳት ኪሣራ መጠየቅ ይችላል፡፡

(2) ቀጥሎ የተጻፉት ቊጥሮች ድንጋጌዎች እንደተጠበቁ ሆነው ኪሣራውና ልኩ በዚህ ሕግ ከውል ውጭ ስለሚደርስ አላፊነት በሚለው ምዕራፍ በተጻፉት ድንጋጌዎች መሠረት ይወሰናል፡፡

ቊ 1791፡፡ ኪሣራ የሚከፈልበት ጊዜ፡፡

(1) ከተዋዋዮቹ አንደኛው ወገን ምንም ጥፋት ባያደርግ እንኳ ያለበትን ግዴታ ሳይፈጽም የቀረ እንደሆነ ይህን ግዴታውን ባለመፈጸሙ ምክንያት ብቻ የጉዳት ኪሣራ መክፈል አለበት፡፡

(2) ተዋዋይ የውል ግዴታውን ያልፈጸመበትን በቂ ምክንያት ካላስረዳና፤ ይህም ምክንያት ከዐቅም በላይ መሆኑ ካልተረጋገጠለት፤ የውሉ አለመፈጸም ከሚያመጣው አላፊነት ሊድን አይችልም፡፡

ቊ 1792፡፡ ከዐቅም በላይ የሆነ ኀይል፡፡

(1) ከዐቅም በላይ የሆነ ሊመልሱት የማይቻል ኀይል ደርሷል የሚባለው አንድ ባለዕዳ ባላሰበው ነገር ድንገት ደራሽ ሆኖበት ግዴታውን እንዳይፈጽም ፍጹም መሰናክል በሆነ ዐይነት የሚያግደው ነገር ባጋጠመው ጊዜ ነው፡፡

(2) በአእምሮ ግምት ባለዕዳው ቀደም ብሎ ሊያስብበት የሚቻል መሆኑ የታወቀ አንድ ድንገተኛ ደራሽ ነገር ወይም ለውሉ አፈጻጸም ከባድ የሆነ ወጪ በባለዕዳው ላይ የሚደርስበት ቢሆን ከዐቅም በላይ የሆነ ኀይል ነው ተብሎ አይገመትም፡፡

ቊ 1793፡፡ ከዐቅም በላይ የሆነ ኀይል ነው የሚያሰኙ ምክንያቶች፡፡

እንደ ነገሩ ሁኔታ ከዐቅም በላይ የሆነ ኀይል ነው ሊያሰኙ የሚችሉ ምክንያቶች፤

(ሀ) ባለዕዳው አላፊ የማይሆንበት፤ ያልታሰቡና በሌላ ሰው ላይ የሚመጡ ድንገት ደራሽ ነገሮች፤

(ለ) ውሉ እንዳይፈጸም በመንግሥት የሚደረግ ክልከላ፤

(ሐ) እንደ መሬት መናወጽ መብረቅ፤ ማዕበል ይህን የመሳሰለ ፍጥረታዊ መቅሠፍት፤

(መ) የጠላት የውጭ አገር ጦርነትና የአገር ውስጥ ጦርነት፤

(ሠ) የባለዕዳው መሞት ወይም ባልታሰበ ሁኔታ የሚደርስበት ከባድ አደጋ ወይም ጽኑ ሕመም ናቸው፡፡

ቊ 1794፡፡ ከዐቅም በላይ የሆነ ኀይል አለመኖር፡፡

ምን ጊዜም ቢሆን ግልጽ የሆነ ተቃራኒ የውል ቃል ከሌለ በቀር፤

(ሀ) በተዋዋዩ ፋብሪካ ቤት ወይም ሥራውን ከሚያከናውንበት ባንደኛው መሥሪያ ቤቱ ቅርንጫፍ ውስጥ የተደረገ የሠራተኞች አድማ ወይም የመሥሪያ ቤቱ መዘጋት ጉዳት፤

(ለ) ለውሉ አፈጻጸም አስፈላጊ የሆነው ዋነኛ ጠባይ ያለው ዕቃ ዋጋ መወደድ ወይም መርከስ፤

(ሐ) ባለዕዳው ያለበትን የግዴታ አፈጻጸም ወጪ የሚያከብድበት የአዲስ ሕግ መውጣት፤

ከዐቅም በላይ የሆነ ኀይል ነው አያሰኝም፡፡

ቊ 1795፡፡ ጥፋት መደረጉን ስለ ማስረዳት፡፡

አንደኛው ወገን ሁለተኛውን ወገን ግዴታውን አልፈጸመልኝም ብሎ ኪሣራ ለማግኘት የሚችለውና የተዋዋዩን ጥፋት ለማረጋገጥ የሚያስፈልገው፤

(ሀ) ባለዕዳው ለተዋዋዩ አንድ የተወሰነ ፍጻሜ ሊያስገኝለት ለዚህም እርግጠኛ ነኝ ሳይል የሚችለውን ያህል ብቻ ለማድረግ ውል የገባ እንደሆነ፤

(ለ) ሕግ በአንድ በተወሰነ የውል ልዩነት ለይቶ ይህን ደንብ የጠቀሰ እንደሆነ ነው፡፡

ቊ 1796፡፡ ከባድ ጥፋት፡፡

ውሉ ለአንደኛው ተዋዋይ ጥቅም ብቻ ተደርጎ እንደሆነ ውሉ ባልተፈጸመ ጊዜ ሁለተኛው ወገን ኪሣራ ለመክፈል የሚገባው ከባድ የሆነ ጥፋት አድርጎ እንደሆነ ነው፡፡

ቊ 1797፡፡ ለተዋዋዩ ስለ ማስታወቅ፡፡

(1) ባለዕዳው ግዴታውን ለመፈጸም የሚከለክለውን ምክንያት ለተዋዋዩ ወዲያውኑ ማስታወቅ አለበት፡፡

(2) ተዋዋዩ በጊዜው ማስታወቂያ ደርሶት ኖሮ ቢሆን ጉዳት እንዳይደርስበት አስፈላጊውን ለማድረግ ይችል ስለነበረ፤ ግዴታውን ባለመፈጸሙ በተዋዋዩ ላይ ለደረሰው ጉዳት ባለዕዳው ኀላፊ ይሆናል፡፡

ቊ 1798፡፡ የማስጠንቀቂያ ውጤት፡፡

ለባለዕዳው ማስጠንቀቂያ ከደረሰው፤ ውሉ ያልተፈጸመበት ከዐቅም በላይ በሆነ ኀይል ምክንያት ቢሆንም ኪሣራ መታሰቡ አይቀርም፡፡

ቊ 1799፡፡ ደንበኛው የኪሣራ አቈራረጥ፡፡

(1) የሚከፈለው ኪሣራ የሚታሰበው አእምሮ ያለው ሰው ውሉ ባለመፈጸሙ ይደርሳል ብሎ በሚገምተው አስተያየት ልክ ነው፡፡

(2) በዚህ አኳኋን የውሉ መሠረቶች ናቸው ተብለው የሚያዙት የውሉን ዐይነት መመልከት ብቻ ሳይሆን የተዋዋዮቹን የሞያ ሥራ ከዚህ በፊት የነበራቸውን ግንኙነት፤ ባለዕዳው የሚያውቃቸውን ሁኔታዎችና ማንኛዎቹንም አጋጣሚ ሁኔታዎች ሁሉ በመመልከት ነው፡፡

ቊ 1800፡፡ ዝቅተኛ ጉዳት፡፡

ባለገንዘቡ ከጠየቀው ዝቅ ያለ ጉዳት ያገኘው መሆኑን ባለዕዳው ያስረዳ እንደሆነ ኀላፊነቱ በዚሁ ጉዳት ልክ ነው፡፡

ቊ 1801፡፡ ከፍተኛ ጉዳት፡፡

(1) ባለገንዘቡ ውል ሲያደርግ ጉዳቱን ይበልጥ የሚያከብዱትን ልዩ ልዩ ምክንያቶች ለባለዕዳው አስቀድሞ ያስታወቀ እንደሆነ ኪሣራው ባለገንዘቡ በደረሰበት እርግጠኛ ጉዳት ልክ ይሆናል፡፡

(2) የአፈጻጸሙ ጒድለት ባለዕዳው ለመጉዳት ሲል ባደረገው ነገር ወይም ጒልህ በሆነ ቸልተኛነት ወይም ከባድ በሆነ ጥፋት ምክንያቶች የሆነ እንደሆነ ለባለገንዘቡ የሚገባው ኪሣራ በደረሰበት እርግጠኛ ጉዳት ልክ ይሆናል፡፡

ቊ 1802፡፡ የጉዳት ኪሣራን የመቀነስ ግዴታ፡፡

(1) ውል አልተፈጸመልኝም የሚለው ወገን ውሉ ባለመፈጸሙ ምክንያት የሚደርሰው ኪሣራ ያነሰ እንዲሆን ተገቢ የሆነውን ጥንቃቄ ሁሉ ማድረግ አለበት፤ ይኸውም ይህ የሚያደርገው ጥንቃቄ አስቸጋሪና ብዙ ወጪ እንዲያደርግ የማያስገድደው ሲሆን ነው፡፡

(2) ይህ ጥንቃቄ በቸልተኛነት ሳይደረግ ቢቀር ውሉን ያልፈጸመው ሰው የሌላውን ወገን ቸልታ መከራከሪያ አድርጎ ኪሣራው እንዲቀነስለት ለመጠየቅ ይችላል፡፡

ቊ 1803፡፡ የገንዘብ ዕዳ፡፡ (1) ጊዜ በማሳለፍ ስለሚከፈል ወለድ፡፡

(1) የገንዘብ ዕዳ፤ እንዲከፍል ማስጠንቀቂያ የደረሰው ባለዕዳ አነስተኛ ወለድ እንዲከፍል በስምምነቱ ቢወሰንም እንኳ በሕግ የተወሰነውን ወለድ መክፈል አለበት፡፡

(2) በውለታው ውስጥ የበለጠ ወለድ የታሰበ እንደሆነ በዚሁ በከፍተኛው ወለድ መታሰቡ ይቀጥላል፡፡

(3) ባገንዘቡ ምንም ኪሣራ ባይደርስበትም ወለድ ይገባዋል፡፡

ቊ 1804፡፡ (2) የወለድ ወለድ፡፡

(1) ከባለዕዳው ላይ ያለው ገንዘብ በየጊዜው የሚከፈል ሆኖ ለባለገንዘቡ በየጊዜው የሚገኘው ገቢ የሆነ እንደሆነ ለምሳሌ ኪራይ፤ የርስት አላባ፤ የዘወትር ጡረታ ወይም ለሕይወቱ የተወሰነ ጡረታ የአንድ ካፒታል ወለድ፤ ይህን የመሰለ ከሆነ ደንበኛው ወለድ የሚታሰበው ክስ ለአንድ ፍርድ ቤት ከቀረበበት ቀን ጀምሮና ይኸውም ባለዕዳው የአንድ ዓመት ሙሉ ሒሳብ ያለበት እንደሆነ ነው፡፡

(2) ተመላላሽ ሒሳብን የሚመለከቱት ደንቦች የተጠበቁ ናቸው፡፡

ቊ 1805፡፡ የጉዳት ኪሣራ ማቻቻያ፡፡

ባለገንዘቡን ያገኘው ጉዳት ጊዜ በማሳለፍ ምክንያት ከሚከፈለው ወለድ የበለጠ የሆነ እንደሆነ ውሉን በተዋዋሉ ጊዜ ባለዕዳው ማስጠንቀቂያ ተደርጎለት እንደሆነ ወይም ውለታው ያልተፈጸመበት፤ ባለ ገንዘቡን ለመጉዳት በመፈለጉና በከባድ ቸልታና ወይም በከባድ ጥፋት ሲሆን ኪሣራውን ባለዕዳው በሙሉ መክፈል አለበት፡፡


ምዕራፍ 3፡፡ የግዴታዎች መቅረት፡፡

ቊ 1806፡፡ (ሀ) ግዴታን የሚያስቀሩ መደበኛ ምክንያቶች፡፡

ውለታው፤ በተደረገው ስምምነት መሠረት የተፈጸመ እንደሆነ ግዴታው ይቀራል፡፡

ቊ 1807፡፡ (ለ) ሌሎች ምክንያቶች፡፡

እንደዚሁም ግዴታው የሚቀረው፡፡

(ሀ) ግዴታው የተፈጸመበት ውል የተሰረዘ ወይም የፈረሰ እንደሆነ፤

(ለ) ተዋዋዮቹ ወይም አንዱ ወገን ውለታው እንደሚፈቀድለት እንዲያልቅ ያደረጉ እንደሆነ፤

(ሐ) ተዋዋዮቹ ያለውን ግዴታ በሌላ ግዴታ በመተካት ለማደስ (ኖባሲዮን) የተስማሙ እንደሆነ፤

(መ) ባለገንዘቡ ለባለዕዳው ያለበት ሌላ ግዴታና ዋናው ግዴታ የተቻቻሉ እንደሆነ፤

(ሠ) የባለገንዘቡና የባለዕዳው መብት የተቀላቀለ እንደሆነ፤

(ረ) የግዴታውን አፈጻጸም ሳይጠይቅ የተወሰነው ጊዜ ያለፈ እንደሆነ ነው፡፡


ክፍል 1፡፡ ውሎችን ስለ መሰረዝና ስለ ማፍረስ፡፡

ቊ 1808፡፡ የውልን ማፍረስ ማን ስለሚጠየቅ፡፡

(1) ከውል ፈቃድ መስጠት ጒድለት ወይም ከተዋዋዮቹ ወገኖች በአንደኛው ችሎታ ማጣት የተነሣ ውሉ እንዲሰረዝ ለመጠየቅ የሚችለው በስምምነት ጒድለት ምክንያት ውሉን ለመሰረዝ እንዲጠይቅ መብት የተሰጠው ወገን ብቻ ነው፡፡

(2) ውሉ የተደረገበት ጒዳይ ወይም ምክንያት ከሕግ ውጭ የሆነ ነው ወይም ለሕሊና ተቃራኒ ነው ወይም ለውሉ አጻጻፍ የተደነገገው ፎርም አልተጠበቀም ብሎ ከተዋዋዮቹ አንዱ ወይም ማንኛውም ጥቅም ያለው ሰው ውሉ እንዲሰረዝ ለመጠየቅ ይችላል፡፡

ቊ 1809፡፡ ውልን ለመፈጸም እንቢ ማለት፡፡

ውሉን ለመፈጸም እንቢ ለማለት የሚፈልገው ወገን፤ ውሉ የማይረጋ መሆኑን በማናቸውም ጊዜ መቃወሚያ ሊያደርገው ይችላል፡፡

ቊ 1810፡፡ የውል መሰረዝ ክስ፡፡

(1) ውል በማይረጋበት ምክንያት ከቀረበት ጊዜ ጀምሮ ከሁለት ዓመት በኋላ የማሰረዝ ክስ ለማቅረብ አይቻልም፡፡ ጉዳቱ የደረሰበት አካለ መጠን ያደረሰ ሰው እንደሆነ ውሉን የማሰረዝ ክስ መቅረብ የሚገባው ውሉ በተደረገ በሁለት ዓመት ውስጥ ነው፡፡

ቊ 1811፡፡ ውልን ለማጽናት መቻል፡፡

(1) ስምምነቱ የጐደለበት ተዋዋይ፤ ፈቃዱ ሳይሆን የተዋዋለባቸው ሁኔታዎች ከቀሩ በኋላ ውሉን ለማሰረዝ እንዲጠይቅ የተሰጠውን መብት ለመተው ይችላል፡፡

(2) የማጽናቱም አሠራር መፍረስ እንዲቀርለት የተባለው ውል ስለዚሁ ውል አሠራር ፎርም በተደነገገው አኳኋን መፈጸም አለበት፡፡

ቊ 1812፡፡ ጥያቄን ስላለመቀበል፡፡

በጉዳት ምክንያት ውሉ እንዲሰረዝ የተጠየቀ እንደሆነ በውሉ የሚጠቀመው ተዋዋይ ጒድለቱን ለመሙያ በሚበቃ ያኽል ተጨማሪውን ከፍሎ ውሉ እንዲሰረዝ የቀረበውን ጥያቄ ለማቆም ይችላል፡፡

ቊ 1813፡፡ (ሀ) ውለታን በከፊል ስለ ማፍረስ፡፡

ውሉ በመሠረቱ የማይረጋ ነው የሚያሰኝ ካልሆነ በቀር ውሉ የተሳሳተው በአንዳንድ ክፍል ቃላት ሆኖ ሲገኝ የሚሰረዙት እነዚህ የተሳሳቱት ቃላት ብቻ ናቸው፡፡

ቊ 1814፡፡ (ለ) የማስታወቅ ግዴታ፡፡

(1) ውሉ እንዲቀር እንዲፈርስ ለመጠየቅ ወይም ፈርሷል ብሎ ለማስታወቅ መብት ያለው ሰው ውሉ ፈርሷል ወይም አልፈረሰም የሚል መሆኑን ሌላው ወገን በጠየቀው ጊዜ በአጭር ጊዜ ውስጥ ገልጾ ማስታወቅ አለበት፡፡

(2) ይህኛውም ተዋዋይ በበኩሉ በአጭር ጊዜ ውስጥ መልስ ሳይሰጠው የቀረ እንደሆነ ተቃራኒ ማስረጃ ቢኖርም ውሉ እንዲፈርስ መርጧል ያሰኘዋል፡፡

ቊ 1815፡፡ የመሰረዙ ወይም የመፍረሱ ውጤት፡፡

(1) አንድ ውለታ ሲሰረዝ ወይም ሲፈርስ ተዋዋዮቹ በተቻለ መጠን ውለታ ከመደረጉ በፊት እንደነበሩት ሁኔታ እንዲመለሱ ማድረግ ይገባቸዋል፡፡

(2) ውለታውን ለመፈጸም የተሠራ ሁሉ ቀሪ ሆኖ በማናቸውም አኳኋን ውጤት የሌለው ይሆናል፡፡

ቊ 1816፡፡ የ3ኛውን ወገን መብት ስለ መጠበቅ፡፡

በቅን ልቡና በሆነ ሦስተኛ ወገን የተሠራው ሥራ ውጤት ጠቃሚ ከሆነ እንደረጋ እንዲቀር ይደረጋል፡፡

ቊ 1817፡፡ እንደ ነበር ለማድረግ ስለ አለመቻል፡፡

(1) ውለታውን ለመፈጸም የተሠራውን ሥራ ለማፍረስ የማይቻል ሲሆን ወይም አስቸጋሪ ሆኖ ሲገኝ ወይም ከፍ ያለ መሰናክል የሚያመጣ ሲሆን እነዚህ የተሠሩት ሥራዎች እንደረጉ እንዲቀሩ ይደረጋል፡፡

(2) እንዲሁም በሆነ ጊዜ ዳኞች ተገቢ መስሎ እንደታያቸው ኪሣራ በማስከፈል ወይም ሌላ ውሳኔ በማድረግ በተቻለ መጠን ተዋዋዮቹን ውሉ ከመደረጉ በፊት እንደነበሩት ሁኔታ ለማድረግ ይችላሉ፡፡

ቊ 1818፡፡ ስለ ወጪ፡፡

ውሉ ከመፍረሱ ወይም ከመሰረዙ የተነሣ ንብረትን የመመለስ ግዴታ ያለበት ሰው፤ ንብረቱን ለውጦ ወይም በዚሁ ላይ ወጪ አድርጎ እንደሆነ ከዚህ መለዋወጥ ወይም ወጪ የተነሣ ያሉት መብቶች ወይም ግዴታዎች በዚህ ሕግ ያላገባብ መበልጸግን በሚመለከተው ምዕራፍ ውስጥ በተወሰኑት ድንጋጌዎች መሠረት ይመራሉ፡፡



ክፍል 2፡፡ ውለታን ስለ ማስቀረትና ዕዳን ስለ መተው፡፡

ቊ 1819፡፡ የሁለቱ ወገኖች መስማማት፡፡

(1) ውልን የተዋዋሉት ወገኖች ተስማምተው ሊያስቀሩት (ሊያፈርሱት) ይችላሉ፡፡

(2) ውሉ ቀሪ ሲሆን ወደፊት የውልን መፈጸም ግዴታ ያስቀራል፡፡

(3) የውሉ መፍረስ ያለፈውን ሁኔታ አይነካም፡፡

ቊ 1820፡፡ በአንድ ወገን በኩል ውልን ስለ ማስቀረት፡፡

(1) ሁለቱም ወገኖች ወይም አንደኛው በማስታወቅ ብቻ ውሉ እንዲቀር ለማድረግ ይፈቀዳል ብለው ለመዋዋል ይችላሉ፡፡

(2) ውሉ ከሁለት በበለጡ ሰዎች መካከል የተደረገ ሲሆን ከተዋዋዮቹ አንዱ ቢወጣ ውሉ እንደ ፊቱ በቀሩት ተዋዋዮች መካከል እንደ ረጋ ይቀራል ብለው ለመዋዋል ይችላሉ፡፡

ቊ 1821፡፡ ጊዜ ያልተወሰነላቸው ውሎች፡፡

ውሉ የተደረገው ላልተወሰነ ጊዜ እንደሆነ በአንዱ ወገን ብቻ ማስታወቅ ውሉን የማስቀረት መብት ለሁለቱም ወገኖች ይኖራቸዋል፡፡

ቊ 1822፡፡ የሚከበር ጊዜ፡፡

(1) በማስታወቅ ብቻ ውሉን ለማስቀረት የሚፈልገው ወገን በሕግ ወይም በልማድ የተወሰነውን ጊዜ ማክበር አለበት፡፡

(2) ይህ የተወሰነ ጊዜ ባይኖር እንደ ሁኔታው በአእምሮ ግምት የሚበቃው ጊዜ መከበር አለበት፡፡

ቊ 1823፡፡ ልዩ የእምነት ግንኙነት፡፡

በተዋዋዮቹ መካከል ለውሉ አስፈላጊ የሆነው እምነት መረዳዳት አንድ ዐይነት አስተያየት ሲቀርና እንደገና ማገናኘት የማይቻል ሆኖ ሲታይ አንዱ ወገን ጥያቄ ያቀረበ እንደሆነ ዳኞች ውለታውን ለማፍረስ ይችላሉ፡፡

ቊ 1824፡፡ ያለ ጥቅም የተደረገ ውል፡፡

አንድ ውል ለአንድ ተዋዋይ ጥቅም ብቻ ተደርጎ ሌላው ተዋዋይ በቂ መሠረት ያለው ምክንያት አቅርቦ ውሉ እንዲፈርስ ጥያቄ ያቀረበ እንደሆነ ዳኞች እንደዚሁ ውሉን ለማፍረስ ይችላሉ፡፡

ቊ 1825፡፡ ዕዳን ስለ መተው፡፡

ባለገንዘብ ለባለዕዳው የምፈልግብህ ነገር የለም ብሎ ባስታወቀው ጊዜ ባለዕዳ የሆነ ሰው ለባለገንዘቡ ወዲያውኑ ዕዳ እንዲቀርብልኝ አልፈቅድም ብሎ ካላስታወቀ በቀር ዕዳው ይቀራል፡፡



ክፍል 3፡፡ ስለ መተካት (ኖባሲዮን)፡፡

ቊ 1826፡፡ መሠረቱ፡፡

ግዴታው ቀሪ የሚሆነው ሁለቱ ወገኖቹ ሌላ አዲስ ግዴታ በጒዳዩ ወይም በምክንያቱ በተለይ አዲስ ግዴታ ሊተኩበት የተስማሙ እንደሆነ ነው፡፡

ቊ 1827፡፡ የመተካቱ ውጤት፡፡

(1) ከመጀመሪያው ግዴታ ጋራ የሚገኙት ዋስትናዎች፤ ቅድሚያዎች መያዣዎች እንዳሉ እንዲኖሩ ይሆን ዘንድ በግልጽ የተጠበቀ ካልሆነ በቀር ምትክ ወደሚሆነው የገንዘብ መብት አይተላለፉም፡፡

(2) እንዲሁም በግልጽ እንዲጠበቁ የተደረገ ካልሆነ በቀር ግዴታን ከመተካቱ አስቀድመው የነበሩ ወለዶች ሊጠየቁ አይቻልም፡፡

ቊ 1828፡፡ ግዴታውን የማስቀረት ፍላጎት፡፡

አዲሱን ግዴታ ለመተካት እንዲቻል የመጀመሪያውን ግዴታ በማያጠራጥር አኳኋን የሚያስቀር ፈቃድ እንዲኖር አስፈላጊ ነው፡፡

ቊ 1829፡፡ የምትክ አለመኖር፡፡

ተቃራኒ የውል ቃል ከሌለ በቀር ምትክ ሊደረግ የማይቻለው፡፡

(ሀ) ዕዳውን የሚያረጋግጥ አዲስ ሰነድ የተደራጀ እንደሆነ፤

(ለ) ባለዕዳው ባለበት ዕዳ አንድ የሐዋላ ወረቀት ወይም ለመክፈል ቃል የተሰጠበት ወረቀት (ፕሮሚሶሪ ኖት) የፈረመ እንደሆነ፤

(ሐ) ግዴታውን ለመክፈል አዲስ ዋስትናዎች የተደረጉ እንደሆነ ነው፡፡

ቊ 1830፡፡ ተመላላሽ ሒሳብ፡፡

(1) በያይነቱ የሆኑትን ጒዳዮች በተለመደው ሒሳብ በማጻፍ ምትክ አይሆኑም፡፡

(2) ሆኖም ሒሳቡ ከቆመና ከታወቀ ምትክ ተደረገ ይባላል፡፡

(3) ከጉዳዮቹ አንዱ ልዩ ዋስትና ያለው እንደሆነ፤ ባለገንዘቡ ሒሳቡ ከቆመና ከታወቀ በኋላም ሌላ ስምምነት ካልተደረገ በቀር እነዚህን ዋስትናዎች እንደያዘ ይቀራል፡፡



ክፍል 4፡፡ ስለ ማቻቻል፡፡

ቊ 1831፡፡ የማቻቻሉ መሠረት፡፡

ሁለት ሰዎች አንዱ ለአንዱ ባለዕዳ ሆኖ ሲገኝ፤ ከዚህ እንደሚቀጥለው ደንብ የሁለቱን ዕዳዎች የሚያስቀር ማቻቻል ይደረጋል፡፡

ቊ 1832፡፡ መቻቻያን የማያስደርጉ ሁኔታዎች፡፡

ማቻቻል የሚደረገው ለገንዘብ ዕዳዎች ወይም ተመሳሳይ በሆኑትና የመከፈያቸው ጊዜ በደረሰ ዕዳዎች መካከል ብቻ ነው፡፡

ቊ 1833፡፡ መቻቻያን የማያስደርጉ ሁኔታዎች፡፡

ቀጥሎ ከተዘረዘረው በቀር የዕዳው ምክንያት ማናቸውም ዐይነት ቢሆን ማቻቻያ ይደረጋል፡፡

(ሀ) የዕዳው ዐይነት ልዩ በመሆኑ ለባለገንዘቡ በእጅ የሚከፈል ሲሆን ይኸውም ለባለዕዳውና ለቤተሰቡ ከደመወዙና አስፈላጊውን ወይም ለቀለቡ የሚሆነውን ዐይነት የመሳሰለ ሲሆን፤

(ለ) ለመንግሥትና ለመሥሪያ ቤቶች የሚከፈል ገንዘብ ሲሆን፤

(ሐ) ባለቤቱ በማይገባ የተወሰደበት እንዲመለስለት ጥያቄ ሲያቀርብ፤

(መ) በአደራ የሰጠውን ዕቃ እንዲመለስለት ሲጠይቅ መቻቻያ ሊደረግ አይቻልም፡፡

ቊ 1834፡፡ በችሮታ የሚሰጥ ጊዜ፡፡

በችሮታ የተሰጠ ተጨማሪ ጊዜ ለማቻቻያ ዕንቅፋት አይሆንም፡፡

ቊ 1835፡፡ የአከፋፈል አቀናነስ፡፡

በአንድ ሰው ላይ ብዙ የሚቻቻሉ ዕዳዎች ሲኖሩበት ስለ ማቻቻሉ አሠራር የአከፋፈል አቀናነስ በዚህ አንቀጽ በምዕራፍ 2 የተመለከተው ደንብ ይጸናበታል፡፡

ቊ 1836፡፡ የማቻቻያው ውጤት፡፡

ሁለት ዕዳዎች በአንድ ጊዜ ሲኖሩ፤ በአንድነት የሚቻቻሉት ባነስተኛው ዕዳ ልክ ነው፡፡

ቊ 1837፡፡ የሦስተኛ ወገን መብት፡፡

ከዕዳዎች መካከል በአንዱ ላይ ያለውን የሦስተኛውን ወገን መብት በሚጎዳ አኳኋን ማቻቻል አይደረግም፡፡

ቊ 1838፡፡ መቻቻያ እንዲደረግ ጥያቄ ማቅረብ አስፈላጊ ስለ መሆኑ፡፡

(1) ማቻቻያ የሚደረገው ባለዕዳው እንዲቻቻልለት መፈለጉን ለባለገንዘቡ ሲያስታውቅ ብቻ ነው፡፡

(2) ዳኛው የማቻቻሉን ጒዳይ በራሱ ሥልጣን ብቻ ሊያዝ አይችልም፡፡

ቊ 1839፡፡ መቻቻያን አልፈልግም ስለ ማለት፡፡

ባለዕዳ የሆነ ሰው አስቀድሞ መቻቻልን አልፈልግም ለማለት ይችላል፡፡

ቊ 1840፡፡ በውል የሚደረግ መቻቻል፡፡

(1) በሕግ ከተወሰነውም በቀር መቻቻል በሁለቱ ወገኖች ፈቃድ ሊደረግ ይቻላል፡፡

(2) ተዋዋዮቹ አስቀድመው መቻቻል በምን አኳኋን እንደሚፈጸም መወሰን ይችላሉ፡፡

ቊ 1841፡፡ በፍርድ ቤት ስለሚደረግ ማቻቻል፡፡

(1) አንደኛው ዕዳ የበሰለ ያልሆነ እንደሆነ ዳኞቹ ለጊዜው ክርክር በሌለበት ገንዘብ መጠን ዕዳው እምን ድረስ እንዲቻቻል ሊገልጹ ይችላሉ፡፡

(2) አንደኛው ዕዳ የበሰለ ባይሆንም ነገር ግን በቅርብ ጊዜ ሊከፈል የማያስቸግር ከሆነ፤ ዳኞች የበሰለውን ገንዘብ ባለዕዳው እንዳይከፍል አድርገው የአንደኛው ዕዳ የሚከፈልበት ቀን እስኪደርስ ከማስገደድ ሊያቈዩ ይችላሉ፡፡



ክፍል 5፡፡ ስለ መብት መቀላቀል፡፡

ቊ 1842፡፡ የመቀላቀል መሠረት፡፡

የባለዕዳውና የባለገንዘቡ መብት በአንድ ሰው ላይ ሲጠቀለሉ፤ በሕግ ሁለቱን ዕዳዎች የሚያስቀር መቀላቀል ይሆናል፡፡

ቊ 1843፡፡ የሦስተኛ ወገን መብት፡፡

ሦስተኛው ወገን ገንዘብ የሚጠይቅበትን መብቱን በመጉዳት፤ የዕዳ ማቀላቀል ሊደረግ አይቻልም፡፡

ቊ 1844፡፡ የዕዳ መቀላቀል መቅረት፡፡

የዕዳው መቀላቀል ሲቀር ግዴታው እንደገና ይጀመራል፡፡



ክፍል 6፡፡ ስለ ይርጋ፡፡

ቊ 1845፡፡ የይርጋ ጊዜ፡፡

ሕግ በሌለ አኳኋን ካልወሰነ በቀር ውሉ እንዲፈጸም ወይም ካለመፈጸሙ የተነሣ ስለሚደርስ ጉዳት ወይም ውሉ እንዲፈርስ የመጠየቅ መብት በዐሥር ዓመት ይርጋ ይቀራል፡፡

ቊ 1846፡፡ የይርጋው መነሻ ጊዜ፡፡

የይርጋ ቀን መቈጠር የሚጀምረው ግዴታውን ለመጠየቅ ተገቢ ከሆነው፤ ወይም ውሉ የሚሰጠው መብት ከተሠራበት ቀን ጀምሮ ነው፡፡

ቊ 1847፡፡ በየጊዜው የሚሰጥ ገንዘብ፡፡

በየጊዜው የሚሰጥ ገንዘብን የመጠየቅ መብት ይርጋ መቈጠር የሚጀመረው፤ መከፈሉ ከተቋረጠበት ቀን ጀምሮ ነው፡፡

ቊ 1848፡፡ የጊዜው አቈጣጠር፡፡

(1) የይርጋው መጀመሪያ ቀን ከይርጋው ዘመን ሒሳብ ውስጥ ገብቶ አይታሰብም፡፡

(2) የይርጋው ቀን የሚሞላው ለይርጋው የተወሰነ መጨረሻ ቀን ካለፈ በኋላ ነው፡፡

(3) ምናልባት ይህ ቀን ገንዘቡ በሚከፈልበት ቦታ በሕግ የታወቀ የበዓል ቀን የሆነ እንደሆነ ይርጋው የሚሞላው ከበዓሉ ተከታይ በሆነው በዓል ባልሆነው ቀን ነው፡፡

ቊ 1849፡፡ ተጨማሪ ገንዘብ፡፡

የዋነኛው ገንዘብ ይርጋ በወለዱና በሌሎቹም ተጨማሪ ገንዘቦች ይጸናል፡፡

ቊ 1850፡፡ መያዣ፡፡

ባለገንዘቡ ለገንዘቡ መያዣ በእጁ ያለው እንደሆነ፤ በይርጋ ገንዘቡ ቀርቷል ተብሎ መቃወሚያ ሳይሆንበት በመያዣው ላይ ያለው መብት እንዲፈጸምለት ለመጠየቅ ይችላል፡፡

ቊ 1851፡፡ ይርጋ የሚቋረጥባቸው ምክንያቶች፡፡

ይርጋ የሚቋረጠው፡-

(ሀ) ባለዕዳ ዕዳውን ሲያምን፤ ይልቁንም ወለድ ወይም ከዕዳው ላይ በከፊል ሰጥቶ ሲገኝ ወይም መያዣ ወይም ዋስ የሰጠ እንደሆነ፤

(ለ) ባለገንዘቡ መብቱ እንዲታወቅለት በፍርድ ቤት ክስ አቅርቦ ለባለዕዳው አስታውቆ የተገኘ እንደሆነ ነው፡፡

ቊ 1852፡፡ የይርጋው ማቋረጥ ውጤት፡፡

(1) ይርጋው ከተቋረጠበት ጀምሮ እንደገና አዲስ የይርጋ ዘመን መቈጠር ይጀምራል፡፡

(2) ዕዳው በአንድ ማስረጃ ወይም በአንድ ፍርድ የተረጋገጠ እንደሆነ አዲሱ የይርጋ አቈጣጠር ዘመን ሁል ጊዜ ዐሥር ዓመት ነው፡፡

ቊ 1853፡፡ የመታዘዝ ወይም የቤተ ዘመድ ግንኙነት፡፡

(1) ፍርድ ቤቱ ይርጋን አልቀበልም ለማለት የሚችለው ባለገንዘቡ የሚፈልገውን ያልጠየቀበት ምክንያት ባለዕዳውን የመፍራትና የማክበር ስሜት ኑሮት ለሱም የተቀራረበ ዝምድና ወይም ታዛዥነት ያለው ሆኖ ሲገኝ ነው፡፡

(2) እንዲህ ሲሆንም ዕዳውን ለመክፈል ዋስ የሆኑት ሰዎች ከኀላፊነታቸው ነጻ ይሆናሉ፡፡

ቊ 1854፡፡ ክፉ ልቡና፡፡

ይርጋ እንዳይቈጠርበት ክፉ ልቡናን መቃወሚያ አድርጎ ለመከራከር አይቻልም፡፡

ቊ 1855፡፡ ተቃራኒ ስምምነቶች፡፡

ሕግ የወሰነው የይርጋ ዘመን እንዲቀር ወይም እንዲለወጥ አስቀድሞ ለመስማማት ወይም ለመዋዋል አይቻልም፡፡

ቊ 1856፡፡ የሞላውን ይርጋ ሰለ መተው፡፡

(1) በይርጋ ተጠቃሚ የሆነው ሰው የሞላውን ይርጋ ለመተው ይችላል፡፡

(2) ዳኞች በገዛ ሥልጣናቸው የይርጋውን ደንብ መከላከያ ለመጥቀስ አይችሉም፡፡




ምዕራፍ 4፡፡ የአንዳንድ ግዴታዎች ወይም የአንዳንድ ውሎች አኳኋን፡፡


ክፍል 1፡፡ ጊዜ፡፡

ቊ 1857፡፡ የተወሰነ ጊዜ፡፡

ውል ከተደረገ ጀምሮ ወይም ከሌላ ማናቸውም ጊዜ ጀምሮ አንድ ግዴታ ወይም አንድ በሕግ ፊት የሚረጋ ነገር መፈጸም ሲያስፈልግ የጊዜው አወሳሰን ቀጥለው በተጻፉት ድንጋጌዎች መሠረት ይወሰናል፡፡

ቊ 1858፡፡ በቀኖች የተወሰነ ጊዜ፡፡

ጊዜው በቀኖች የተወሰነ እንደሆነ ውል የተደረገበት ቀን ሳይታሰብ ዕዳ ለመክፈል የሚገባው በተወሰነው ጊዜ መጨረሻ ቀን ነው፡፡

ቊ 1859፡፡ በሳምንቶች የተወሰነ ጊዜ፡፡

ጊዜው በሳምንቶች የተወሰነ እንደሆነ ዕዳውን መክፈል የሚገባው ውል በተደረገበት ቀን ስም በመጨረሻ ሳምንት ውስጥ በዋለው ቀን ነው፡፡

ቊ 1860፡፡ በወሮች የተወሰነ ጊዜ፡፡

(1) ጊዜው በወር ወይም በብዙ ወሮች የተወሰነ እንደሆነ ዕዳውን ለመክፈል የሚገባው ውሉ በተደረገበት ቀን በመጨረሻው ወር መጨረሻ ቀን ነው፡፡

(2) ጊዜውም የተወሰነው እንደ ኤሮፓ አቈጣጠር ከሆነና በመጨረሻው ወር ውስጥ ይህ ቀን ሳይኖር ዕዳ ለመክፈል የሚገባው በተባለው ወር መጨረሻ ቀን ነው፡፡

(3) ጳጉሜ እንደ ዐሥራ ሦስተኛ ወር አይቈጠርም፡፡

ቊ 1861፡፡ ለወሮች የተወሰነ ጊዜ፡፡

(1) ለመፈጸሚያ የተወሰነው ጊዜ በወሩ መጀመሪያ ወይም የወሩ መጨረሻ የሆነ እንደሆነ፤ በወሩ መጀመሪያ ወይም በወሩ መጨረሻ ቀን ማለት ነው፡፡

(2) ጊዜው በወር መካከል ከሆነ የወሩ 15ኛ ቀን ማለት ነው፡፡

ቊ 1862፡፡ የበዓላት ቀኖች፡፡

በሚከፈልበት ቦታ የመክፈያው ቀን ከአንድ የበዓል ቀን ጋራ የገጠመ እንደሆነ በዓል ባልሆነበት በማግሥቱ የዋለው ቀን በደንብ ይተላለፋል፡፡

ቊ 1863፡፡ የተወሰነ ጊዜ፡፡

(1) አንድ ግዴታ በተወሰነ ጊዜ ውስጥ እንዲፈጸም የተደረገ እንደሆነ ባለዕዳው የተወሰነው ጊዜ ሳያልቅ አስቀድሞ ግዴታውን መፈጸም አለበት፡፡

(2) ግዴታው የሚፈጸምበትን ቀን ለመወሰን መብት የተሰጠው ለሌላው ወገን ተዋዋይ ለመሆኑ ሁኔታው የሚያስረዳ ካልሆነ በቀር የግዴታውን መፈጸሚያ ቀን በዚሁ ጊዜ መካከል ባለዕዳው ይወስናል፡፡

ቊ 1864፡፡ የተወሰነን ጊዜ ስለ ማርዘም፡፡

ላፈጻጸሙ የተወሰነው ጊዜ እንዲረዝም የተደረገ እንደሆነ ሌላ ተቃራኒ ስምምነት ከሌለ በቀር አዲሱ ጊዜ የሚቈጠረው በመጀመሪያ የተሰጠው ጊዜ ካለቀበት ከመጨረሻው ቀን አንሥቶ ነው፡፡

ቊ 1865፡፡ የጊዜው ጠቃሚነት፡፡

በስምምነቱ ወይም በልዩ ሁኔታው ለባለገንዘቡም እንዲጠቅም ተብሎ ካልተደረገ በቀር፤ የጊዜው መሰጠት ሁል ጊዜ ለባለዕዳው ጥቅም እንደተደረገ ይቈጠራል፡፡

ቊ 1866፡፡ የተወሰነ ጊዜን መጠበቅ ስለ መተው፡፡

(1) በውሉ ውሳኔ ወይም በውሉ ዐይነት ወይም በነገሩ አኳኋን የተዋዋዮቹ ሐሳብ ተቃራኒ ሆኖ ካልተገኘ፤ ባለዕዳው የተዋዋለበት ቀን ከመድረሱ በፊት ግዴታውን ለመፈጸም ይችላል፡፡

(2) ለዕዳ መክፈያ ከተወሰነው ጊዜ በፊት የተከፈለ ገንዘብ እንደገና አይመለስም፡፡

ቊ 1867፡፡ የባለገንዘቡ መብት፡፡

(1) ፍጻሜው ለራሱ ጥቅም ብቻ ካልተደረገ በቀር የተወሰነው ጊዜ ሳይደርስ ባለገንዘቡ ግዴታው እንዲፈጸም ለመጠየቅ መብት የለውም፡፡

(2) እንዲህ በሆነ ጊዜ ለባለዕዳው ግዴታውን እንዲፈጽም በአእምሮ ግምት የሚበቃ ጊዜ ይሰጠዋል፡፡

ቊ 1868፡፡ የተወሰነውን ጊዜ የሚያስቀር ምክንያት፡፡

ባለዕዳ ለመክፈል ችሎታ ማጣቱ በፍርድ የተረጋገጠ እንደሆነ፤ ወይም ለባለገንዘቡ የሰጣቸውን ዋስትናዎች በእሱ ምክንያት ያጐደላቸው እንደሆነ የተወሰነው የጊዜው ጥቅም ይቀርበታል፡፡



ክፍል 2፡፡ ስለ ሁኔታ፡፡

ቊ 1869፡፡ የሁኔታ መሠረት፡፡

ለውሉ ጒዳይ የሆነው ግዴታ መኖር ካጠራጣሪ ሁኔታ ጋራ የተያያዘ ሲሆን ውሉ በሁኔታ የተሠራ ነው ይባላል፡፡

ቊ 1870፡፡ ቅን ልቡና፡፡

አንደኛው ወገን የቅን ልቡናን አሠራር በመጣስ ውሉ እንዳይፈጸም ያደረገ እንደሆነ ሁለተኛው ወገን ሁኔታው እንደ ተፈጸመ ለመቈጠር ይችላል፡፡

ቊ 1871፡፡ ውሉን የማቈያ ሁኔታ፡፡

ተዋዋዮቹ ሌላ ተቃራኒ ሒሳብ ካልገለጹ ውሉ ውጤት ማግኘት የሚጀምረው ሁኔታው ከሚፈጸምበት ቀን ጀምሮ ነው፡፡

ቊ 1872፡፡ የሚያስቀር ሁኔታ፡፡

(1) ውሉ የሚቀረው፤ ያልተረጋገጠ ነገር ወደ ፊት ሲፈጸም ብቻ ከሆነ የውሉ ውጤት ወዲያውኑ ይጀመራል፡፡

(2) ሁኔታው ሲፈጸም ግን ውሉ ውጤት መስጠቱ ይቀራል፡፡

ቊ 1873፡፡ ተዋዋዮች ስለሚከለከሉት ነገር፡፡

ውሉ በሚፈጸምበት ጊዜ ተዋዋዮቹ የውሉን ደንበኛ አፈጻጸም የሚከለክለውን ተግባር ሁሉ አለማድረግ አለባቸው፡፡

ቊ 1874፡፡ የማስተዳደር ሥራዎች፡፡

ሁኔታው ከመፈጸሙ በፊት ያስተዳደር መብት ያለው ሰው የሠራውን ሁሉ በክፉ ልቡና ሠርቶት እንደሆነ፤ ሁኔታው ከተፈጸመ በኋላ ኪሣራ ይከፍላል እንጂ፤ በአስተዳዳሪነት መብት የሠራቸው ተግባሮች ጸንተው ይኖራሉ፡፡

ቊ 1875፡፡ የማዘዝ ሥራዎች፡፡

(1) ሁኔታ ያለበት ውል ሲኖር አንደኛው ወገን በማዘዝ ያስፈጸማቸው ሥራዎች በሁለተኛው ወገን ጥያቄ ይሰረዛሉ፡፡

(2) ባለጥቅሞቹ በሚበቃ ጊዜ ውስጥ የተሠራው ሥራ እንዲሰረዝ የሚፈልግ መሆኑን እንዲገልጽ ይህን ሁለተኛውን ወገን ሊጠይቁት ይችላሉ፡፡

(3) የመሰረዙም ጒዳይ የሚያስከትለው ውጤት የሚወሰነው በዚህ አንቀጽ የውሎችን መሰረዝ ወይም መፍረስ በሚመለከተው ድንጋጌ ላይ በተነገረው መሠረት ነው፡፡

ቊ 1876፡፡ ፍሬና ትርፍ፡፡

ሁኔታው ከመፈጸሙ በፊት መብት ያለው ሰው እስከዚያ ቀን ድረስ በቅን ልቡና ያገኘው ፍሬና ትርፍ ሁኔታው ከተፈጸመ በኋላም ይረጋለታል፡፡

ቊ 1877፡፡ የመጠበቂያ እርምጃ፡፡

በሁኔታ የተሰጡት መብቶች አደጋ የሚደርስባቸው ሆኖ ለተዋዋዩ ሲታየው ለሌላ ያለሁኔታ ለተሰጡ መብቶች የሚደረገውን መጠበቂያ ለእነዚህም ሊያደርግላቸው ይችላል፡፡

ቊ 1878፡፡ ሊፈጸም የማይቻል ከሕግ ውጭ የሆነ ወይም ለሕሊና ተቃራኒ የሆነ ሁኔታ፡፡

የውሉን መኖር የሚያረጋግጠው ሁኔታ የማይቻል ሕገ ወጥ ወይም ለሕሊና ተቃራኒ የሆነ እንደሆነ፤ ለውል ጒዳይ አለመቻል ለውል ጒዳይ ሕገ ወጥ ስለ ውል ጒዳይ የሕሊና ተቃራኒነት ስለሚሆነው ጒዳይ የሚጸኑት ድንጋጌዎች ለዚህም በተመሳሳይነት ይፈጸማሉ፡፡

ቊ 1879፡፡ ብችል እሠራለሁ ስለ ማለት ሁኔታ፡፡

(1) የሚሠራው ግዴታ በባለዕዳው ፈቃድ ሁኔታ ብቻ እንዲፈጸም ተዋውለው ሲገኝ ግዴታው ፈራሽ ነው፡፡

(2) ውሉ የተደረገው ተገዳጁን ውሉ ባይፈጸምም ማናቸውም ኀላፊነት እንዳያገኘው ሆኖ ሲገኝ፤ ብችል እሠራለሁ ለማለት ሁኔታ እንደተሠራ ውል ሆኖ ይቈጠራል፡፡



ክፍል 3፡፡ ማማረጫ ያለው ግዴታ፡፡

ቊ 1880፡፡ ማማረጫ ያለው ግዴታ መሠራት፡፡

ባለዕዳው በውለታው ከተመለከቱት ሁለት ዐይነቶች ግዴታዎች አንዱን የፈጸመ እንደሆነ ግዴታውን ፈጸመ ማለት ነው፡፡

ቊ 1881፡፡ ጒዳዩን መምረጥ፡፡

(1) የመምረጥ መብት ተገልጾ ለባለገንዘቡ ወይም ለአንድ ሌላ 3ኛ ወገን ካልተሰጠ በቀር፤ መርጦ መፈጸም የባለዕዳው ነው፡፡

(2) አንደኛው ወገን ግዴታውን ለመምረጥ ውሉ ሲፈቅድለት ያልመረጠ እንደሆነ እንደ ውሉ እንዲመርጥ ማስጠንቀቂያ ደርሶት ሳይመርጥ ቢቀር ወዲያውኑ የመምረጡ መብት ለ2ኛው ወገን ይሰጣል፡፡

ቊ 1882፡፡ መፈጸም ስላለመቻሉ፡፡

(1) በውለታ ከተመለከቱት ግዴታዎች አንዱን ለመፈጸም የማይቻል ሲሆን፤ ባለዕዳው ቀሪውን ግዴታ መፈጸም አለበት፡፡

(2) የግዴታው አፈጻጸም ያልተቻለው ምርጫ ባልተሰጠው ወገን ጥፋት እንደሆነ ኪሣራ ይከፍላል፡፡



ክፍል 4፡፡ ቃብድ፡፡

ቊ 1883፡፡ የቃብድ ትርጒም፡፡

አንዱ ወገን ለአንዱ ወገን ቃብድ መስጠቴ በሚያከራክር ሁኔታ ውል መደረጉን ያረጋግጣል፡፡

ቊ 1884፡፡ የውሉ አፈጻጸም፡፡

ቃብድ የተቀበለው ወገን ሌላ ተቃራኒ ስምምነት ከሌለ በቀር መመለስ ወይም ውሉ ሲፈጸም ከሚገባው ገንዘብ ላይ መታሰብ አለበት፡፡

ቊ 1885፡፡ የውል አለመፈጸም፡፡

(1) ሌላ ስምምነት ከሌለ በቀር ቃብድ የሰጠው ወገን የሰጠውን ቃብድ በመልቀቅ ውለታውን በራሱ ፈቃድ ለማፍረስ ይችላል፡፡

(2) እንዲሁም ሌላ ስምምነት ከሌለ በቀር ቃብድ የተቀበለው ወገን የተቀበለውን ቃብድ አጠፌታ በመክፈል ውለታውን ለማፍረስ ይችላል፡፡



ክፍል 5፡፡ ስለ ኀላፊነት የተጻፈ የውል ቃል፡፡

ቊ 1886፡፡ ኀላፊነትን ስለ ማስፋፋት፡፡

ተዋዋዮቹ በውላቸው ውስጥ ሁሉ ከዐቅም በላይ በሆነ ኀይል ሳይፈጸም ቢቀርም የውሉ አለመፈጸም ለሚያመጣው ጉዳት ኀላፊ እንሆናለን ብለው አላፊነታቸውን አስፋፍተው ለመዋዋል ይችላሉ፡፡

ቊ 1887፡፡ አላፊነትን በጥፋት ጊዜ ብቻ ስለ መወሰን፡፡

ተዋዋዮቹ በውሉ የሚደርስባቸውን አላፊነት ለመቀነስና አላፊነታቸውም ጥፋት ባደረጉ ጊዜ ብቻ እንዲሆን አድርገው ለመዋዋል ይችላሉ፡፡

ቊ 1888፡፡ ስለ ሠራተኞች አድራጎት፡፡

(1) ውሉ በሠራተኞቻቸው ወይም በረዳቶቻቸው ጥፋት ያልተፈጸመ እንደሆነ ተዋዋዮቹ አላፊ አንሆንም ብለው ለመዋዋል ይችላሉ፡፡

(2) ስለሆነም ይህ ስምምነት የተደረገው፤ በአንደኛው ወገን ሥልጣን ሥራ ውስጥ የሚሠራው ሰው እንዲጎዳ የሆነ እንደሆነ ፈራሽ ነው፡፡

ቊ 1889፡፡ ስለ መቀጫ ስምምነት (ስለ ገደብ)፡፡

አንደኛው ወገን ግዴታውን ያልፈጸመ እንደሆነ ወይም አጓድሎ ወይም አዘግይቶ የፈጸመ እንደሆነ፤ የሚከፈለውን መቀጮ ተዋዋዮቹ አስቀድመው ለመወሰን ይችላሉ፡፡

ቊ 1890፡፡ የባለገንዘቡ መብት፡፡

(1) (የገደብ) የመቀጫ ስምምነት በተደረገ ጊዜ ባለገንዘቡ ተቃራኒ ስምምነት ከሌለ የውሉ አፈጻጸም እንዲቀጥል ለማድረግ ይችላል፡፡

(2) ኪሣራው የተወሰነው ለሥራው አፈጻጸም መዘግየት ብቻ ወይም ለተጨማሪ ግዴታዎች አለመፈጸም ካልሆነ በቀር ባለገንዘቡ ውሉ እንዲፈጸምና (ገደቡን) መቀጫውንም እንዲቀበል ሁለቱንም በአንድ ጊዜ ለመጠየቅ አይችልም፡፡

ቊ 1891፡፡ የሚፈጸምበት ሁኔታ፡፡

ባለገንዘቡ መቀጫ (ገደብ) ሊቀበል የሚገባው ውሉ ባለመፈጸሙ ኪሣራ ለመጠየቅ በሚችልበት ጊዜ ሁሉ ነው፡፡

ቊ 1892፡፡ የተረጋገጠ ጉዳት፡፡

(1) ባለገንዘቡ ኪሣራ ባይደርስበትም የተዋዋለው መቀጫ (ገደብ) ሊከፈለው ይገባዋል፡፡

(2) ባለገንዘቡ ከተወሰነው መቀጫ (ገደብ) የበለጠ ኪሣራ ለመጠየቅ የሚችለው ውሉ ያልተፈጸመው ባለዕዳው ባለገንዘቡን ለመጉዳት አስቦ፤ ጒልህ በሆነ ቸልተኛነት ወይም በከባድ ጥፋት እንዳይፈጸም ያደረገ እንደሆነ ነው፡፡

ቊ 1893፡፡ የተወሰነውን ስምምነት ስለ ማሻሻል፡፡

ግዴታው ባለመፈጸሙ እንዲከፈል የተወሰነውን መቀጫ (ገደብ) ዳኞች ለመቀነስ የሚችሉት ግዴታው በከፊል የተፈጸመ ሁኖ ሲገኝ ነው፡፡

ቊ 1894፡፡ የማፍረስ ውጤት፡፡

(1) የውለታ መፍረስ የመቀጫውን (የገደቡን) ስምምነት ያስቀረዋል፡፡

(2) የመቀጫው (የገደቡ) ስምምነት መፍረስ፤ ውሉን አያፈርሰውም፡፡

ቊ 1895፡፡ በውሉ የሚወሰን ቅጣት፡፡

አንድ ተዋዋይ የገባበትን ግዴታ ባጓደለ ጊዜ 2ኛው ወገን የተለዩ ቅጣቶችን ያስፈጽምበታል ተብሎ በውሉ ስምምነት ተደርጎ እንደሆነ፤ ማናቸውም ተቃራኒ ስምምነት ቢኖር እንኳ የተባሉትን ቅጣቶች የሚያስከትሉ ነገሮች ተደርገው እንደሆነ ለማረጋገጥ የሚችሉት ዳኞች ናቸው፡፡




ምዕራፍ 5፤ ስለ ብዙዎች ባለዕዳዎች ወይም ባለገንዘቦች፡፡ 


ክፍል 1፡፡ በባለዕዳዎች መካከል ስላለው የማይከፋፈል አንድነት፡፡

ቊ 1896፡፡ አንድነት ስለሚገኝበት ጊዜ፡፡

ተቃራኒ የሆነ የውል ስምምነት ከሌለና በሕግም ላይ የተገለጹ ልዩ ድንጋጌዎች ከሌሉ በቀር የጋራ ባለዕዳዎች በማይከፋፈል አላፊነት ዕዳውን እንዲከፍሉ ይገደዳሉ፡፡

ቊ 1897፡፡ ስለማይከፋፈል አላፊነት፡፡

(1) ባለገንዘቡ ስለ ግዴታው አፈጻጸም በሙሉ ወይም በከፊሉ እንደፈቀደው አላፊዎች የሆኑትን ሁሉ ወይም ከነዚህ አንዱን ለማስገደድ ይችላል፡፡

(2) ዕዳው በሙሉ ተከፍሎ እስካለቀ ድረስ ባለዕዳዎች እያንዳንዳቸው ይገደዳሉ፡፡

ቊ 1898፡፡ ፍርድ ስለ ተሰጠው ነገር፡፡

ከባለዕዳዎቹ መካከል በአንዱ ላይ በፍርድ ቤት ያቀረበው የገንዘብ ክስ ነገር ጠያቂውን በቀሩት ላይ ክስን እንዳያቀርብ አያግደውም፡፡

ቊ 1899፡፡ ዕዳዎቹ እንዲከፈሉ ስለሚደረገው ማስጠንቀቂያ፡፡

ለአንዱ ባለዕዳ የተደረገው ማስጠንቀቂያ (ማስታወቂያ) በሌሎቹ ባለዕዳዎች ላይ ሁሉ ውጤት አለው፡፡

ቊ 1900፡፡ ስለማይረጋ ግዴታ፡፡

(1) ግዴታው በሕግ የተከለከለ ዓላማ ከመሆኑ የተነሣ እንዲሁም ግዴታውን የሚያፈርሱትን ልዩ ምክንያቶች በመጥቀስ ባለዕዳዎች ሁሉ ባለገንዘቡን ለመቃወም ይችላሉ፡፡

(2) ስለሆነም የመስማማት ጒድለት ያለበት ነው፤ ወይም ችሎታ የሌለው ባለዕዳ የተዋዋለው ነው በማለት ግዴታን ለማፍረስ በሚደረገው ክርክር ምክንያት ለመከራከር የሚችለው አንድነት ከተበደሩት ባለዕዳዎች በስምምነቱ ጒድለት ተደርጎብኛል የሚለው ወይም ችሎታ የሌለው ባለዕዳ ብቻ ነው፡፡

ቊ 1901፡፡ ስለ መክፈልና ስለ ይርጋ፡፡

ባለዕዳ የሆኑት ሁሉ ዕዳው በሙሉ ወይም በከፊል ተከፍሏል ወይም በይርጋ ታግዶዋል በማለት ባለገንዘቡን ለመከራከር ይችላሉ፡፡

ቊ 1902፡፡ ዕዳን ስለ መማር፡፡

(1) ባለገንዘቡ የጋራ ባለዕዳዎች ከሆኑት መካከል አንዱን ዕዳውን የማረው እንደሆነ የጋራ ባለዕዳዎች ለሆኑት ሁሉ ለአንዱ የተደረገ ምሕረት ጠቃሚ ይሆናቸዋል፡፡

(2) ቢሆንም ባለገንዘቡ ዕዳውን የማረው ከጋራ ባለዕዳዎቹ መካከል በተለይ አንዱን ብቻ መሆኑን ለመግለጽ ይችላል፡፡

(3) እንዲህም በሆነ ጊዜ ለሌሎች የጋራ ባለዕዳዎች የዕዳው መማር ጠቃሚ የሚሆናቸው ዕዳውን የተማረው ባለዕዳ በመጨረሻው ይከፍለው በነበረው ገንዘብ ልክ ብቻ ነው፡፡

ቊ 1903፡፡ ስለ መተካት፡፡

(1) እንደዚሁም ባለገንዘቡ ከጋራ ባለዕዳዎቹ ከአንዱ ጋራ በፊተኛው ዕዳው ምትክ ሌላ አዲስ ዕዳ ለውጦ እንዲተካ የተስማማ እንደሆነ፤ ከዚህ በላይ የተደነገጉት ለዚህም ይጸናል፡፡

(2) ባለገንዘቡ በተለይ ከአንዱ ጋራ መዋዋሉን የገለጸ እንደሆነ የዕዳው መተካት የሚጸናው በዚሁ የጋራ ባለዕዳ ድርሻ ላይ ብቻ ነው፡፡

ቊ 1904፡፡ ስለ ማቻቻል፡፡

ከባለዕዳዎቹ አንዱ ከዋናው ባለገንዘብ ላይ ገንዘብ ጠያቂ ሆኖ ሲገኝ የጋራ ባለዕዳዎች ዕዳው ይቻቻልልናል ለማለት የሚችሉት ዕዳው የሚቻቻልለት የጋራ ባለዕዳቸው በመጨረሻው ይከፍለው በነበረው ዕዳ ልክ ነው፡፡

ቊ 1905፡፡ መቀላቀል፡፡

ከጋራ ባለዕዳዎቹ መካከል አንዱ ገንዘብ ጠያቂ የሆነ እንደሆነ፤ ኀላፊ ለሆኑት ለሌሎች ባለዕዳዎች ዕዳው የሚቀርላቸው፤ ይህ ገንዘብ ጠያቂ የሆነው የጋራ ባለዕዳ በመጨረሻው ዕዳውን የሚከፍል እንደሆነ በሚከፍለው ልክ ነው፡፡

ቊ 1906፡፡ ስለ አላፊነት፡፡

(1) የአንድነት ባለዕዳ ከሆኑት መካከል አንዱ በራሱ አድራጎት የሌሎችን ሁኔታ ለማክበድ አይችልም፡፡

(2) የአንድነት ባለዕዳ ለሆኑት ሁሉ መከራከሪያ የሚሆናቸውን ነገር ያልሠራበት እንደሆነ ለጋራ ተገዳጆቹ አላፊ ይሆናል፡፡

ቊ 1907፡፡ የመጨረሻ አከፋፈል፡፡

በውሉ ወይም በሕጉ ተቃራኒ ውሳኔ የሌለ እንደሆነ፤ በአንድነት ባለዕዳ የሆኑት ሰዎች የሚከፍሉትን ዕዳ እያንዳንዳቸው ትክክል ድርሻቸውን መክፈል አለባቸው፡፡

ቊ 1908፡፡ ስለ ጥያቄ፡፡

(1) ሊከፍለው ከሚገባው በላይ አብልጦ የከፈለ የአንድነት ባለዕዳ፤ አብልጦ ስለከፈለው ገንዘብ ሌሎችን የያንዳንዳቸውን ድርሻ እንዲከፍሉት ለመጠየቅ ይችላል፡፡

(2) ከአንድነት ባለዕዳዎች መካከል አንዱ ዕዳውን መክፈል ያልቻለ እንደሆነ፤ ዕዳው በየአንዳንዳቸው ላይ ሊደርስባቸው በሚገባው ድርሻ መጠን ይከፋፈላል፡፡

ቊ 1909፡፡ ስለ መዳረግ (ድርጎ)፡፡

(1) ጥያቄ ማቅረብ የሚችለው የአንድነት ባለዕዳ የሆነው ሰው ለባለ ገንዘቡ በከፈለው ልክ በባለገንዘቡ መብት ተዳራጊ ይሆናል፡፡

(2) ገንዘቡን ለከፈለው የጋራ ባለዕዳ ማስረጃዎቹንና ወደፊትም ለሚያደርገው ጥያቄ የሚጠቅሙትን አሠራር ለመፈጸም እንዲችል ባለገንዘቡ አስፈላጊውን ሁሉ ማድረግ አለበት፡፡

(3) ከባለገንዘቡ ተግባር የተነሣ፤ በባለገንዘቡ ስም የአንድነት ባለዕዳው ለመዳረግ ያልቻለ እንደሆነ ባለገንዘቡ በዚሁ ሰው ላይ ለደረሰበት ጉዳት አላፊ ይሆናል፡፡



ክፍል 2፡፡ በባለገንዘቦቹ መካከል ስላለው አንድነት፡፡

ቊ 1910፡፡ አንድነት ስለሚገኝበት ጊዜ፡፡

ለዚህ ጒዳይ በተለይ በግልጽ የተነገረ ስምምነት ከሌለና እንደዚሁም በሕጉ የተወሰነ ካለሆነ በቀር፤ በባለገንዘቦቹ መካከል አንድነት የለም፡፡

ቊ 1911፡፡ የአንድነት መሠረታዊ ሒሳብ፡፡

(1) አንድነት ካላቸው ባለገንዘቦች የአንዳንዱ ባለዕዳው ዕዳውን በሙሉ እንዲከፍለው ለመጠየቅ ይችላል፡፡

(2) አንድነት ካላቸው ባለገንዘቦች ለአንዱ የተከፈለ ዕዳ ባለዕዳውን ነጻ ያደርገዋል፡፡

(3) አንድነት ካላቸው ባለገንዘቦች መካከል ከአንዱ ማስጠንቀቂያ ካልደረሰው ባለዕዳው እንደፈቀደ ለአንዱ ወይም ለሌላው ለመክፈል ምርጫ አለው፡፡

ቊ 1912፡፡ ስለ ይርጋ፡፡

አንድነት ካላቸው ባለገንዘቦች መካከል ለአንዱ የይርጋ ዘመን መቈጠሩን የሚያቋርጥ ተግባር፤ ለሌሎችም ባለገንዘቦች የይርጋውን ዘመን ያቋርጥላቸዋል፡፡

ቊ 1913፡፡ ዕዳን ስለ መማር፡፡

አንድነት ካላቸው ባለገንዘቦች መካከል አንዱ ባለዕዳውን የማረው እንደሆነ፤ ይህ የተደረገው ምሕረት ባለዕዳውን ለዚሁ ባለገንዘብ ከሚደርሰው ድርሻ እንጂ፤ ከሌሎቹ ዕዳ ነጻ አያወጣውም፡፡

ቊ 1914፡፡ ስለ መተካት፡፡

እንዲሁም በአንድ ባለገንዘብና በባለዕዳው መካከል ስለሚደረገው የመተካት ስምምነት ከዚህ በላይ የተደነገገው ይጸናል፡፡

ቊ 1915፡፡ ስለ ማቻቻል፡፡

ባለዕዳው አንድነት ካላቸው ባለገንዘቦች መካከል ከአንዱ ገንዘብ ጠያቂ የሆነ እንደሆነ፤ ለሌሎች አንድነት ለአላቸው ባለገንዘቦች የተቻቻለውን ገንዘብ መከራከሪያ ማድረግ የሚችለው የተቻቻለው ገንዘብ በመጨረሻው ላቻቻለው ባለገንዘብ የሚጠቅም ሲሆንና፤ በዚያውም ልክ ሲሆን ነው፡፡

ቊ 1916፡፡ የመጨረሻ አከፋፈል፡፡

(1) በውሉ ወይም በሕግ ውስጥ ተቃራኒ የሆነ ውሳኔ ከሌለ አንድነት ያላቸው ባለገንዘቦች ባለዕዳው ከከፈለው ገንዘብ እያንዳንዳቸው ትክክል ድርሻ መቀበል አለባቸው፡፡

(2) ከድርሻው በላይ የወሰደ ባለገንዘብ በብልጫ ስለወሰደው ነገር ለሌሎቹ ባለገንዘቦች አላፊ ይሆናል፡፡



ክፍል 3፡፡ ስለማይከፋፈሉ ግዴታዎች

ቊ 1917፡፡ (ሀ) አለመከፋፈል፡፡

አንድነት ለአላቸው ግዴታዎች የተወሰኑት ደንቦች ከጒዳዩ የተነሣ የማይከፋፈል በሆነው ግዴታ ላይም በተመሳሳይነት ተፈጻሚዎች ናቸው፡፡

ቊ 1918፡፡ (ለ) የባለዕዳዎች ብዙ መሆን፡፡

(1) ግዴታዎቹ በሙሉ የአንድነት አላፊነት ያለባቸው ያልሆኑ እንደሆነና የማይከፋፈሉ ያልሆኑ እንደሆነ ግዴታው በዕዳው ተጠያቂ በሆኑ ሰዎች መካከል ይከፋፈላል፡፡

(2) እያንዳንድ ባለዕዳዎች በሚደርስባቸው ልክና በውሉ ወይም በሕግ ለተወሰነባቸው ሌላ የዕዳ ድርሻ ይጠየቃሉ (ይያዛሉ)፡፡

(3) ከባለዕዳዎቹ አንደኛው ለዋናው ባለዕዳ አላፊ ሆኖ ለመክፈል ዋስ ሆኖ በሚገኝበት ጊዜ በዋስትናው የሚገደድበት ደንብ የተጠበቀ ነው፡፡

ቊ 1919፡፡ (ሐ) የገንዘብ ጠያቂዎቹ ብዙ መሆን፡፡

(1) ግዴታው የአንድነት አላፊነት ያለበት ያልሆነና በዐይነቱም ሁኔታ የማይከፋፈል ያልሆነ እንደሆነ በገንዘብ ጠያቂዎች መካከል ይከፋፈላል፡፡

(2) እያንዳንዱ ገንዘብ ጠያቂ የሚደርሰውን ገንዘብ ብቻና በውል ወይም በሕግ የተወሰነለትን ድርሻ ብቻ እንዲከፈለው ለመጠየቅ ይችላል፡፡



ክፍል 4፡፡ ዋስትና፡፡

ቊ 1920፡፡ የዋስትና መሠረት፡፡

ለግዴታው አፈጻጸም ዋስ የሚሆን ሰው ባለዕዳው ግዴታውን ያልፈጸመ እንደሆነ፤ ለባለገንዘቡ ይህን ግዴታ ሊፈጽም ይገደዳል፡፡

ቊ 1921፡፡ ስለ ባለዕዳው ፈቃድ፡፡

ባለዕዳው ሳይጠይቅ፤ ወይም ሳያውቅም እንኳ ቢሆን ለሱ ዋስ ለመሆን ይቻላል፡፡

ቊ 1922፡፡ ስለ ዋስትና ፎርም፡፡

(1) በሕሊና ግምት ብቻ ዋስትና እንዳለ አይቈጠርም፡፡

(2) ዋስትና ግልጽ መሆን አለበት፤ እንደዚሁም ከተደረገው ውል ወሰን ለማለፍ አይችልም፡፡

(3) ለግዴታው ዋስ የሆነበት የገንዘቡ ልክ በዋስትናው ውል ካልተገለጸ ዋስትናው ፈራሽ ነው፡፡

ቊ 1923፡፡ የዋናው ግዴታ ፈራሽ መሆን፡፡

(1) ዋስትና በማይጸና ግዴታ ላይ ሊኖር አይችልም፡፡

(2) በተዋዋዩ የፈቃድ ጒድለት ወይም ችሎታ የሌለው በመሆኑ ምክንያት በውሉ የመጣው ዕዳ ባለዕዳውን የማያስገድደው ቢሆንም ዋሱ ባለዕዳው ውል ለመግባት የማይችልበትን ጒድለት እያወቀ ዋስ ሆኖ እንደሆነ፤ ዋስትናው ሊጸናበት ይችላል፡፡

ቊ 1924፡፡ የዋስትና ወሰን፡፡

(1) ዋስነት ባለዕዳው ሊከፍለው ከሚገባው ነገር በላይ ወይም የበለጠ ከባድ ወጪ በሚያመጣ ሁኔታ ሊሆን አይችልም፡፡

(2) ዋስነት ከዕዳው በከፊል ብቻና ያነሰ ወጪ በሚያመጣ ሁኔታ ለመስማማት ይቻላል፡፡

(3) ከዕዳው በላይ ወይም በበለጠ ከባድ ወጪ ሁኔታ የተደረገ ዋስነት፤ በዋናው ግዴታ መጠን ይቀነሳል እንጂ፤ ፈራሽ አይሆንም፡፡

ቊ 1925፡፡ ለወደፊት ስለሚሆን ወይም በአንድ ዐይነት ሁኔታ ስለሚመጣ ግዴታ፡፡

(1) ወደፊት ለሚሆን ግዴታ ወይም በአንድ ዐይነት ሁኔታ ለሚመጣ ግዴታ ዋስ ለመሆን ይቻላል፡፡

(2) ዋስነቱ ለስንት ጊዜ እንደሚረጋ በስምምነቱ ያልተወሰነ ሲሆን የዋናው ዕዳ ተጠያቂነት ካልደረሰ በዚህ ጊዜ ዋሱ ዋስትናውን ሊያስቀር ይችላል፡፡

ቊ 1926፡፡ ስለ ዕዳ መቅረት፡፡

(1) ዋናው ዕዳ በማናቸውም ምክንያት ቀሪ የሆነ እንደሆነ፤ ዋሱ ነጻ ይሆናል፡፡

(2) ዋናው ባለዕዳ መቃወሚያ አያደርጋቸውም ነበር ለማለት ሳይቻል ባለዕዳው ባለገንዘቡን በሚቃወምባቸው ነገሮች ሁሉ ዋሱ ሊከራከርባቸው ይችላል፡፡

(3) ነገሩን እያወቀ ውል የገባ ዋስ ዋናው ባለዕዳ ግዴታ የገባው የፈቃድ ጒድለት ወይም ችሎታ የሌለው በመሆኑ ምክንያት ነው በማለት ውሉ ፍርስ ነው ብሎ መከራከር አይችልም፡፡

ቊ 1927፡፡ ዕዳን በተለዋጭ ስጦታ ስለ መክፈል፡፡

ባለገንዘቡ አንድ የማይንቀሳቀስ ንብረት ወይም ማናቸውንም ዕቃ ስለገንዘቡ ወዶ የተቀበለ እንደሆነ፤ የተቀበለው ዕቃ በክርክር ቢወሰድበትም ዋሱ ነጻ እንደወጣ ይቀራል፡፡

ቊ 1927፡፡ በዋናው ባለዕዳ ግዴታ ላይ ስለሚደረግ መለዋወጥ፡፡

(1) ውሉ ከተደረገ በኋላ በባለገንዘቡና በባለዕዳው መካከል የሚደረግ ሌላ ውል የዋሱን ግዴታ ሊያስብበት አይችልም፡፡

(2) ለዕዳ መክፈያ ጊዜ አራዝሞ የመስጠትን ጒዳይ በተለይ ዋሱን ሳያስፈቅድ ባለገንዘቡ ለባለዕዳው የመክፈያ ጊዜ አራዝሞ የሰጠ እነደሆነ፤ ዋሱ ነጻ ይሆናል፡፡

ቊ 1929፡፡ ስለ ይርጋ፡፡

በዋናው ባለዕዳ ላይ የተጀመሩ ክሶች ለዋሱ መቈጠር የተጀመረለትን የይርጋ ዘመን ያቋርጡበታል፡፡

ቊ 1930፡፡ ስለ ወለድ፡፡

ዕዳን ለመክፈል ዋስ የሆነ ሰው ዕዳው ወለድ የሚያስከፍል እንደሆነ፤ ተቃራኒ ስምምነት ከሌለ በቀር በዋስትናው ውል ውስጥ በተወሰነው ገንዘብ ልክ ለወለዱም እንደተዋሰ ይቈጠራል፡፡

ቊ 1931፡፡ ስለ ዳኝነት ወጪ፡፡

በሚገባ ጊዜ ውስጥ ማስጠንቀቂያ ደርሶት ለባለገንዘቡ ዕዳውን ካልከፈለ፤ ዋሱ በዋስትናው ውል ውስጥ ከተወሰነው ገንዘብ በላይ በዋሱም ላይ ለቀረበው ክስ የዳኝነት ወጪ ተገዳጅ ይሆናል፡፡

ቊ 1932፡፡ ዕዳ ስለሚከፈልበት ጊዜ፡፡

(1) ከባለዕዳው መክሠር የተነሣ፤ ዕዳው በቶሎ እንዲከፈል ቢጠየቅም እንኳ ዋናው ዕዳ እንዲከፈል ከተወሰነበት ጊዜ አስቀድሞ ዋሱን ዕዳውን እንዲከፍል ማስገደድ አይቻልም፡፡

(2) የዋናው ዕዳ አከፋፈል በአንዱ በተቀዳሚ ማስታወቂያ መሠረት የሆነ እንደሆነ ይህ የተባለው ተቀዳሚ ማስታወቂያ ለዋሱም ሊሰጠው ይገባዋል፡፡

(3) ዕዳው በሚከፈልበት ጊዜ የሚደረገው ማስታወቂያ በዋሱ ላይ መቈጠር የሚጀምረው ማስታወቂያው ከደረሰው ቀን ጀምሮ ነው፡፡

ቊ 1933፡፡ አንድነት ስለሆነ ዋስትና፡፡

(1) ዋሱ፤ አንድነት በሆነ ዋስትና የጋራ ባለዕዳ ወይም በሌላ በማናቸውም ተመሳሳይነት ስም በመሆን፤ ከዋናው ባለዕዳ ጋራ የሚገደድ እንደሆነ፤ ባለገንዘቡ ለዋናው ባለዕዳ ከመናገሩ በፊት በዋሱ ላይ ክስ ማቅረብና በእጁ ያለውንም መያዣ ለመሸጥ ይችላል፡፡

(2) ከዚህም በቀር፤ በዚህ ምዕራፍ የተመለከቱ ድንጋጌዎች አንድነት በሆነ ዋስትና ላይ ተፈጻሚዎች ናቸው፡፡

ቊ 1934፡፡ ስለ ተራ ዋስትና፡፡

(1) ከዚህ በላይ ከተመለከተው ቊጥር ውጭ ዋናው ባለዕዳ ግዴታውን የማይፈጽም ካልሆነ በቀር ዋሱ ለባለገንዘቡ እንዲከፍለው አይገደድም፡፡

(2) ዋሱ፤ በዋስትና የገባበትን ግዴታ እንዲከፍል በባለገንዘቡ ከመገደዱ በፊት ባለገንዘቡ በዋናው ባለዕዳ ሀብቶች ላይ እንዲከራከርና በተለይም ከባለዕዳው ሀብቶች በመያዣ የተቀበለውን ሽጥ ለማለት ይችላል፡፡

ቊ 1935፡፡ ከዋናው ባለዕዳ ተከራከር የማለት መብት፡፡

(1) ዋሱ እንደተከሰሰ ወዲያውኑ ባለገንዘቡን ከባለዕዳው ጋራ ተከራከር ካላለ በቀር ባለገንዘቡ ከዋናው ባለዕዳ ጋራ ለመከራከር ግዴታ የለበትም፡፡

(2) የባለዕዳው የመክፈል ችሎታ ማጣት በፍርድ ቤት የተረጋገጠ ሲሆን ባለገንዘቡ ከባለዕዳው ጋራ እንዲከራከር ዋሱ ለመጠየቅ አይችልም፡፡

ቊ 1936፡፡ መከራከር የሚቻልባቸው ንብረቶች፡፡

(1) ክርክሩን የሚጠይቀው ዋስ ለባለገንዘቡ የዋናውን ባለዕዳ ንብረቶች መምራትና ለዚሁም ክርክር የሚያስፈልገውን በቂ ወጪ አስቀድሞ ለባለገንዘቡ መስጠት አለበት፡፡

(2) እንዲህም ሲሆን ዋሱ ዕዳው ከሚከፈልበት አገር ውጭ ያሉትን፤ ወይም በክርክር ላይ የሚገኙትን ወይም በመያዣ ተሰጥተው በእጁ፤ የማይገኙትን የዋናውን ባለዕዳ ንብረቶች መምራት አይገባውም፡፡

ቊ 1937፡፡ ክስን ስላለማቅረብ፡፡

ከዚህ በላይ በተጠቀሰው ቊጥር እንደተባለው የተፈቀዱትን ንብረቶች ዋሱ ካሳየና ለክርክሩም አስፈላጊውን ወጪ ከከፈለ ዋናው ባለ ዕዳ ሳይከሰስ በመቈየቱ የመክፈል ችሎታ ያጣ እንደሆነ፤ ባለገንዘቡ በተመለከቱት ንብረቶች ዋጋ ልክ ለዋሱ አላፊ ነው፡፡

ቊ 1938፡፡ በባለዕዳው ላይ ስለሚቀርበው ክስ፡፡

(1) ዋናው ግዴታ ተጠያቂ ሲሆን፤ በባለገንዘቡ በስድስት ሳምንቶች ውስጥ ከባለዕዳው ላይ የመብቶቹን አፈጻጸም ይጠይቅ ዘንድ ክስ እንዲያቀርብ ዋሱ ለማስገደድ ይችላል፡፡

(2) ዋሱ የነገረውን ባለገንዘቡ ያልፈጸመ እንደሆነና፤ ወይም ክሱን በሚገባ ትጋት ያልቀጠለ እንደሆነ፤ ዋሱ ነጻ ይሆናል፡፡

ቊ 1939፡፡ ዕዳን ልክፈል ስለ ማለት፡፡

(1) ዋናው ግዴታ ተጠያቂ ሲሆን፤ ዋሱ የሚከፍለውን ዕዳ እንዲቀበለው ባለገንዘቡን ለማስገደድ ይችላል፡፡

(2) ባለገንዘቡ የሚከፍለውን አልቀበልም ያለ እንደሆነ፤ ወይም በዋስትና የተሰጡትን መያዣዎች አልመልስም ያለ እንደሆነ፤ ዋሱ ነጻ ይሆናል፡፡

ቊ 1940፡፡ ዋሱ ስለሚያቀርበው ጥያቄ፡፡

(1) ባለዕዳው ዐውቆት ወይም ሳያውቀው በተደረገው ዋስትና፤ ዕዳን የከፈለ ዋስ በዋናው ባለዕዳ ላይ ክስን ለማቅረብ መብት አለው፡፡

(2) ይህ ክስ ስለ ዋናው ገንዘብ፤ ስለ ወለዱና ስለ ወጪውም ጭምር ሊቀርብ ይችላል፡፡

(3) ስለሆነም ዋሱ የቀረበበትን ክስ ለዋናው ባለዕዳ ካስታወቀበት ጊዜ ጀምሮ ባለው ኪሣራ ብቻ ካልሆነ በቀር በሌላ ወጪ በባለዕዳው ላይ አቤቱታ ለማቅረብ አይችልም፡፡

ቊ 1941፡፡ ስለ ኪሣራ፡፡

(1) ዋሱ ዕዳውን ለባለገንዘቡ የከፈለው በባለዕዳው ጥፋት ወይም፤ ቸልተኛነት፡፡ የሆነ እንደሆነ፤ ከባለዕዳው ላይ ኪሣራ ለመጠየቅ ይችላል፡፡

(2) የኪሣራውም ልክ የሚወሰነው በዚህ አንቀጽ በምዕራፍ 2 በተነገረው መሠረት ነው፡፡

ቊ 1942፡፡ የጥያቄ መብት ስለ ማጣት፡፡

(1) ከግዴታው ዐይነት የተነሣ እንዲቀሩ ካልሆነ በቀር ባለገንዘቡን መከራከሪያ እንዲሆኑት ለባለዕዳው የተሰጡት ሁሉ ዋሱ እንዲሠራባቸው መብትና ግዴታ አለው፡፡

(2) እነዚህን መከራከሪያዎች ሳይሠራባቸው የቀረ ዋስ እንዳይከፍል ለማድረግ የሚችሉትን የተሰጡትን የጥያቄ መብቶች ያጣል፡፡

(3) ስለሆነም በርሱ በኩል ጥፋት ሳይኖር መከራከሪያዎች መኖራቸውን ላለማወቁ ማስረጃ ያቀረበ እንደሆነ ይህ መብት የማጣቱ ደንብ አይጸናበትም፡፡

ቊ 1943፡፡ ሁለተኛ ስለ መክፈል፡፡

(1) ዋሱ መክፈሉን ሳይነግረው ቀርቶ ባለዕዳው ሁለተኛ የከፈለ እንደሆነ ዋሱ የከፈለውን ከባለዕዳው መጠየቅ አይችልም፡፡

(2) ባለገንዘቡን በማይገባ የተቀበለውን መልስ ብሎ ሊጠይቀው ይችላል፡፡

ቊ 1944፡፡ ስለ መዳረግ (ዳረጎት)፡፡

(1) ዋሱ በከፈለው ገንዘብ ልክ በባለገንዘቡ መብት ተዳራጊ ሆኖ ይገባል፡፡

(2) የዚህን ጥቅም መብት ለመተው አስቀድሞ መዋዋል አይፈቀድም፡፡

ቊ 1945፡፡ የባለገንዘቡ ግዴታዎች፡፡

ባለገንዘቡ የማስረጃ ሰነዶችን እንዲያስረክብ፤ እንደዚሁም አቤቱታን ለማቅረብ ሊረዱት የሚችሉትን ለፍርድ ቤቱ ሥርዐት አስፈላጊ የሆኑትን ደንቦች እንዲሞላና ስለ ገንዘቡም የተያዙት መያዣዎች እንዲሸጡ ዕዳውን ለከፈለው ዋስ አስፈላጊውን እንዲደረግለት ይገደዳል፡፡

ቊ 1946፡፡ የማይቻል ዳረጎት፡፡

ከባለገንዘቡ ምክንያት የተነሣ ዋሱ በባለገንዘቡ መብቶች፤ መያዣዎች፤ ልዩ መብቶች በተዳራጊነት ሊገባ ያልቻለ እንደሆነ፤ በባለገንዘቡ ዘንድ ካለበት ግዴታ ነጻ ይሆናል፡፡

ቊ 1947፡፡ የባለዕዳው መክሠር፡፡

(1) ባለዕዳው የከሠረ እንደሆነ ባለገንዘቡ የኪሣራውን ሥራ ለተቀበለው ሰው የገንዘቡን ማስረጃ ማቅረብ አለበት፡፡

(2) እንዲሁም ባለገንዘቡ የባለዕዳውን መክሠር እንዳወቀ ይህንኑ ሁኔታ ለዋሱ ማስታወቅ አለበት፡፡

(3) እነዚህ ድንጋጌዎች ሳይከበሩ ቢቀሩ ባለገንዘቡ የዚሁኑ አሠራር ካለመፈጸሙ የተነሣ ስለሚደርስበት ጉዳት በዋሱ ላይ ያሉትነን መብቶች በደረሰው ጉዳት ልክ ያጣል፡፡

ቊ 1948፡፡ ለዋሱ ስለሚሰጥ ማረጋገጫ፡፡

ዋሱ ከመክፈሉ በፊት ቢሆንም፤ በባለዕዳው ላይ ክስን ለማቅረብና ከባለዕዳውም የማረጋገጫ ዋስትናዎችን ለመጠየቅ የሚችለው ከዚህ ቀጥሎ ያሉት ሦስት ነገሮች ባጋጠሙት ጊዜ ነው፡፡

(ሀ) ባለዕዳው ዕዳውን እንዲከፍል ማስጠንቀቂያ ደርሶት እንደሆነ፤

(ለ) የባለዕዳው መክሠር የተገለጸ እንደሆነ፤

(ሐ) ባለዕዳው በደረሰበት ኪሣራ ወይም ከኪሣራው ጥፋት የተነሣ ዋሱ በዋስትና ከገባበት ጊዜ ይልቅ በጣም ከፍ ያለ ጉዳት የሚደርስበት የሆነ እንደሆነ ነው፡፡

ቊ 1949፡፡ የጠለፋ ዋስ፡፡

ስለ ዋናው ዋስ የሚደረገው የጠለፋ ዋስ፤ በዋናው ባለዕዳ ላይ ስለሚቀርቡት አቤቱታዎች መልካም ውጤት አላፊ ነው፡፡

ቊ 1950፡፡ የዋስ አረጋጋጭ፡፡

(1) ለዋናው ባለዕዳ ብቻ ሳይሆን ለዋናው ባለዕዳ ዋስም ዋስ ለመሆን ይቻላል፡፡

(2) ለዋስ አረጋጋጩ ከዋሱ ጋራ ያለውን ግንኙነት፤ የተራው ዋስ ግንኙነት ከባለዕዳው ጋራ እንዳለው ግንኙነት ነው፡፡

(3) በዋናው ባለዕዳና በዋሱ መካከል የሚሆነው የመብት መቀላቀል ባለገንዘቡን ባረጋጋጭ ዋስ ላይ ያለውን የክስ መብት አያስቀርበትም፡፡

ቊ 1951፡፡ ብዙ ሰዎች ዋስ ስለ መሆናቸው፡፡

(1) ለአንድ ባለዕዳ ለአንድ ዕዳ ብዙ ሰዎች በአንድ ጊዜ ዋስ የሆኑ እንደሆነ፤ ለየድርሻቸው እንደ ተራ ዋሶች ለሌሎቹ ዋሶች እንደ አረጋጋጭ ዋስ ሆነው ይገደዳሉ፡፡

(2) ዋሶቹ ተከታታይ በሆኑ ስምምነቶች ዋስ ሆነው እንደሆነ፤ በሁለተኛው ጊዜ ዋስ የሆነው ሰው ከሱ አስቀድሞ ዋስ ለሆነው ሰው እንደ አረጋጋጭ ዋስ ተቈጥሮ ይገደዳል፡፡

(3) ከዋና ባለዕዳ ጋራ በመሆንም ሆነ፤ እርስ በርሳቸው በመሆንም ሆነ፤ ዋሶቹ በአንድነት ዋስ የሆኑ እንደሆነ፤ ስለ ሌሎቹ ድርሻ የመጠየቁ መብት ሳይነካ እያንዳንዳቸው ስለ መላው ዕዳ ተገዳጆች ይሆናሉ፡፡




ምዕራፍ 6፡፡ ከውሉ ጋራ ግንኙነት ስላላቸው ሦስተኛ ወገኖች፡፡

ቊ 1952፡፡ ውሎችን የሚመለከት ጒዳይ ስለሚያስከትለው ውጤት፡፡

(1) በዚህ ሕግ ተለይቶ የተመለከተ ካልሆነ በቀር ውሎች ውጤት ያላቸው በተዋዋሏቸው ወገኖች መካከል ነው፡፡

(2) ከውሉ ውጭ ስለሚደርስ አላፊነት የተነገሩት የዚህ ሕግ ድንጋጌዎች የተጠበቁ ናቸው፡፡

(3) እንደዚሁም ስለ እንደራሴነት የተነገሩት ድንጋጌዎች የተጠበቁ ናቸው፡፡


ክፍል 1፡፡ ስለ ሌላ ሰው ሆኖ የሚሰጥ ተስፋና የሚደረግ ውል፡፡

ቊ 1953፡፡ የትእዛዝ ቃል አሰጣጥ፡፡

አንድ ውል በሚፈጸምበት ጊዜ ከተዋዋዮቹ አንደኛው ወገን፤ በራሱ ምትክ ሌላ ሰው ተተክቶ በውሉ ላይ የተመለከተውን መብት እንዲሠራበት ከውሉም የሚመጣውን ግዴታ እንዲፈጽም የማድረግ ችሎታ እንዲኖረው ሊስማማ ይችላል፡፡

ቊ 1954፡፡ ውጤት፡፡

(1) በዚህ ዐይነት የታሰበው የሌላ ሰው በውሉ የመጠቀስ ጒዳይ በሦስት ቀን ውስጥ ተደርጎ እንደሆነ የውሉ ውጤት በእንደራሴነት ሥልጣን እንደተፈጸመ ሆኖ ይቈጠራል፡፡

(2) ሰውዬውን በውሉ ላይ የመጥቀሱ ጒዳይ በተወሰነው ሦስት ቀን ውስጥ ሳይፈጸም የቀረ እንደሆነ ውሉ ውጤቱን የሚያገኘው በሁለቱ ወገን ዋና ተዋዋዮች መካከል ነው፡፡

ቊ 1955፡፡ መጪውን እመልሳለሁ (አጠናለሁ) ስለ ማለት፡፡

ሦስተኛው ሰው ተግባሩን የሚፈጽም ለመሆኑ፤ መጪውን እመልሳለሁ ብሎ ግዴታ ለመግባት ይችላል፡፡

ቊ 1956፡፡ እመልሳለሁ ማለት የሚያስከትለው ነገር፡፡

(1) እመልሰዋለሁ የተባለው ሰው ስለ እርሱ የገባለትን ግዴታ ያጸደቀው እንደሆነ፤ እመልሳለሁ ባዩ ነጻ ይወጣል፡፡

(2) ተቃራኒ የሆነ ስምምነት ከሌለ በቀር እመልሳለሁ ባዩ ስለ ውሉ መልካም አፈጻጸም ዋስ አይደለም፡፡

(3) እመልሰዋለሁ የተባለው ሰው ውሉን ያላጸደቀ እንደሆነ፤ የዚህ ውል አለመፈጸም ጒዳይ በአንደኛው ወገን ተዋዋይ ላይ ስለሚያደርሰው ጒዳት ተጠያቂ የሚሆነው እመልሳለሁ ባዩ ነው፡፡

ቊ 1957፡፡ ለሌላ ሰው ስለ መዋዋል፡፡

በአንድ ውል ውስጥ ከተዋዋዮቹ ወገኖች አንደኛው ለሌላ ሰው ጥቅም ሲል አንድ የውል ግዴታ ልፈጽም እችላለሁ ብሎ ለመዋዋል ይችላል፡፡

ቊ 1958፡፡ የተዋዋዩ መብት

(1) ተቃራኒ የሆነ ስምምነት ካልኖረ በቀር፤ ስለ ሌላ ሆኖ የተዋዋልው ሰው በውሉ ላይ ለተመለከቱት ውል ሦስተኛው ወገን የመምረጥ መብት ያልተሰጠው ከሆነ ወይም ይኸው ሦስተኛው ወገን ከውሉ ውስጥ የሚገኘውን ጥቅም የማይፈልግ መሆኑን ካረጋገጠ፤ ከውሉ የሚገኘውን ጥቅም ለራሱ ለማስቀረት ወይም የዚሁ ውል ስምምነት በሚያስገኘው ትርፍ የሚጠቀም ሌላ አዲስ ሰው ለማቅረብ ይችላል፡፡

(2) በውሉ ስምምነት ተጠቃሚ የሆነው ሰው ይህንን ጥቅም ፈቅዶ የተቀበለ እንደሆነ፤ ተስፋ ሰጪው የውሉን ግዴታ የማይፈጽም ሲሆን ተዋዋዩ በውሉ አለመፈጸም ምክንያት ሊያገኝ የሚገባው ጥቅም እንዲከፈለው ክርክር የማቅረብ መብት ይኖረዋል፡፡

ቊ 1959፡፡ የባለጥቅሙ ምርጫ፡፡

ለራሱ ጥቅም በውል ስምምነት የተደረገለት ሰው በውሉ ስምምነት መሠረት የመራጭነት መብት የተሰጠው እንደሆነ፤ የዚህን ስምምነት ጥቅም እንደፈለገው የመቀበል ወይም ያለመቀበል ምርጫ ለማድረግ ይችላል፡፡

ቊ 1960፡፡ የተዋዋዩ ወራሾች፡፡

(1) ተስፋ ሰጪው፤ በውሉ የገባውን ግዴታ ሊፈጽም የሚገባው፤ ተዋዋዩ ከሞተ በኋላ የሆነ እንደሆነ፤ ተዋዋይ በውሉ እንዲጠቀም ያመለከተው ሰው እንደ ውሉ ለመጠቀም መፍቀዱን ከገለጸ ተዋዋዩ በሞተበት ጊዜ የተሰጡት መብቶች በተስፋ ሰጪው ላይ ይኖሩታል፡፡

(2) የተዋዋይ ወራሾች ተዋዋዩ በውሉ ትርፍ ሊጠቀም ይችላል ሲል ሟቹ ተጠቃሚውን በማመልከት ቃል የሰጠለትን ሰው ለመለወጥ አይችሉም፡፡

ቊ 1961፡፡ የተጠቃሚው መብቶች፡፡

(1) ተጠቃሚው የውሉን ስምምነት የተቀበለው ሲሆን፤ በተስፋ ሰጪው ላይ ውሉ የሚያስገኛቸውን መብቶች በማይመለስ አኳኋን እንደያዘ ይቀራል፡፡

(2) ተስፋ ሰጪው በተዋዋዩ ላይ የሚያገኛቸውን በተለይ የራሱ የሆኑትን መከራከሪያዎች ሰበብ በማድረግ በተጠቃሚው ላይ መቃወሚያ ሊያደርግበት አይችልም፡፡



ክፍል 2፡፡ የገንዘብ መብትን ስለ ማስተላለፍና ስለ መዳረግ (ዳረጎት)፡፡

ቊ 1962፡፡ የገንዘብን መብት ስለ ማስተላለፍ፡፡

የገንዘብ መብትን ማስተላለፍ በሕግ ወይም በውል ካልተከለከለ ወይም የጒዳዩ ተፈጥሮ ካላገደው በቀር፤ የባለዕዳው ፈቃጅነት አስፈላጊ ሳይሆን ባለገንዘቡ መብቱን ለሌላ ሦስተኛ ወገን አሳልፎ መስጠት ይችላል፡፡

ቊ 1963፡፡ የማስተላለፉ መጠን፡፡

ወደ ኋላ የቀሩ የወለድ ገንዘቦችም ከዋናው ገንዘብ ጋራ እንደተላለፉ ይቈጠራሉ፡፡

ቊ 1964፡፡ ዋቢነት፡፡

(1) የገንዘቡ መብት መተላለፍ የተደረገው በዋጋ የሆነ እንደሆነ፤ አስተላላፊው በሚያስተላልፍበት ጊዜ ስለገንዘቡ መኖር ዋቢ ይሆናል፡፡

(2) በግልጽ ግዴታ ካልገባ በቀር አስተላላፊው ለባለዕዳው መክፈል አላፊ አይሆንም፡፡

(3) የገንዘቡ መብት መተላለፍ ያለዋጋ ሲሆን አስተላላፊው ለገንዘቡ መኖር እንኳ ዋቢ አይሆንም፡፡

ቊ 1965፡፡ የዋቢነት ወሰን፡፡

(1) መብቱን አስተላላፊው በዋቢነት ተገዳጅ በሆነ ጊዜ በመብት ተቀባዩ በኩል የሚገደደው በተቀበለው በዋናው ገንዘብና በወለዱ ልክ ነው፡፡

(2) ከዚህ በቀር የመብት ማስተላለፊያውን ወጪና በባለዕዳው ላይ ክስ ቀርቦ ምንም ፍሬ ሳያገኝ የቀረውን ለክሱ ኪሣራም መክፈል አለበት፡፡

ቊ 1966፡፡ መቃወሚያ የሚሆኑ ልዩ ነገሮች፡፡

(1) ባለዕዳው፤ የገንዘቡ ማስከፈል መብት ለሌላ ሰው ተላልፎ መሰጠቱን ባወቀበት ጊዜ በነበረውና ሊያቀርባቸው በሚችለው የመቃወሚያ ነገሮች መብት አስተላላፊውን ሊቃወም ይችል እንደነበረው ሁሉ መብት ተቀባዩን ሊቃወምባቸው ይችላል፡፡

(2) መብቱን ከሚያስተላልፈው ባለገንዘብ ላይ ባለዕዳው የመክፈያው ጊዜ ያልደረሰ ገንዘብ ያለው እንደሆነ፤ መብቱ ከተላለፈለት ሰው እንዲቻቻልለት ለመጠየቅ የሚችለው የገንዘቡ መክፈያ ጊዜ መብቱ ከተላለፈ ወዲህ ያልሆነ እንደሆነ ነው፡፡

ቊ 1967፡፡ ባለዕዳው የሚያቀርበው መቃወሚያ፡፡

(1) የዕዳ ማስከፈሉን መብት ለሌላ ሰው የመተላለፉ ጒዳይ በመብት አስተላላፊው ወይም በመብት ተቀባዩ በኩል ለባለዕዳው ከመገለጹ በፊት በቅን ልቡና ዕዳውን ለመብት ሰጪው አስቀድሞ ከፍሎ እንደሆነ ባለዕዳው በሚገባ ነጻ ይሆናል፡፡

(2) የዚያው የአንዱ ዐይነት ዕዳ ማስከፈል መብት ተከታትሎ ለብዙ መብት ተቀባዮች ተላልፎ የተሰጣቸው እንደሆነ መብቱ ተላልፎ መሰጠቱን ለባለዕዳው መጀመሪያ ላስታወቁት ሰው ወይም የተረጋገጠ ቀን ባለበት ጽሑፍ እከፍላለሁ ብሎ ባለዕዳው ለተቀበለው ሰው መክፈል አለበት፡፡

(3) ባለዕዳው መክፈል የሚገባው መብቱ የተላለፈለት ሰው መብቴ የተላለፈልኝ ከሁሉ ቀደምትነት ባለው ቀን ነው ብሎ ለሚከራከረው ወገን ነው፡፡

ቊ 1968፡፡ ባለገንዘቡ ስለሚሰጠው ዳረጎት (ድርጎ)፡፡

(1) ሦስተኛ ወገን የከፈለውን ገንዘብ ባለገንዘቡ የተቀበለ እንደሆነ በራሱ መብቶች ተዳራጊ ሊያደርገው ይችላል፡፡

(2) የዳረጎቱ ጒዳይ ግልጽ መሆኑና የገንዘቡ መከፈል እንደተደረገ ወዲያውኑ መፈጸም ይገባዋል፡፡

ቊ 1969፡፡ ባለዕዳው የሚሰጠው ዳረጎት (ድርጎ)፡፡

ባለዕዳው፤ የተበደረውን ነገር ለመክፈል ሲል አንድ የተወሰነ ጥሬ ገንዘብ ወይም አንድ ሌላ አላቂ ነገር ተበድሮ እንደሆነ በመጀመሪያ አበዳሪ የነበረው ባይፈቅድም እንኳ ለዚሁ ለመጀመሪያው አበዳሪ ሰጥቶት በነበረው መብት ይህን በመጨረሻ የተመለከተውን አበዳሪ ለመዳረግ ይችላል፡፡

ቊ 1970፡፡ የዳረጎት ሁኔታ፡፡

(1) በባለዕዳው ፈቃጅነት የሚደረገው የዳረጎት ጒዳይ የሚጸናው የብድሩ ውል የተደረገበት ዘመን የተረጋገጠ ቀን ያለው ሲሆንና በብድር የተወሰደው ገንዘብ ለምን እንደተመደበ የተመለከተ መሆኑ የታወቀ ሲሆን ነው፡፡

(2) እንዲሁም የገንዘቡ ደረሰኝ የተረጋገጠ ቀን እንዲኖረውና የተከፈለውም በመጨረሻ ከተበደረው ገንዘብ ለመሆኑ ግልጽ የሆነ ቃል ሊመለከትበት ይገባል፡፡

(3) ባለዕዳው ይህን ነገር እንዲጠቅስለት የመጀመሪያውን ባለገንዘብ ከጠየቀው፤ በሚሰጠው ደረሰኝ ላይ ይህን ጠቅሶ ለመጻፍ እንቢተኛ ሊሆን አይችልም፡፡

ቊ 1971፡፡ ሕጋዊ መዳረግ (ዳረጎት)፡፡

በባለገንዘቡ መብቶች በተከፈለው ገንዘብ ልክ በሕግ የሚተላለፈው ድርጎ፡፡

(ሀ) ከሌሎች ጋራ ወይም ስለ ሌሎች ሆኖ አንድ ዕዳ እንዲከፍል በመገደድ ይህን ዕዳ ከፍሎ የጋራ ባለዕዳዎችን ድርሻ ለመጠየቅ መብት ላለው ሰው የሆነ እንደሆነ፤

(ለ) የአንድ ንብረት ባለቤት በመሆኑ ወይም በዚህ ንብረት ላይ ልዩ መብት ወይም በቀዳሚነት ባለው መያዣ ወይም በመያዣ መብት ያለው በመሆኑ ምክንያት በዚሁ ንብረት ላይ በልዩ መብት፤ ወይም በመያዣ መብት (ሞርጌጅ) ወይም መያዣ ላለዉ ባለገንዘብ የከፈለ እንደሆነ፤

(ሐ) በሌላዎችም በሕግ በተወሰኑ ጒዳዮች የሆነ እንደሆነ ነው፡፡

ቊ 1972፡፡ በከፊል የሚደረግ ክፍያ፡፡

(1) ድርጎ መዳረግ ገንዘቡ በከፊል ብቻ የተመለሰለትን ባለገንዘብ ሊጎዳው አይችልም፡፡

(2) ባለገንዘቡ ከተዳራጊው የተቀበለው ገንዘብ በከፊል ከሆነ ላልተከፈለው ለቀሪው ገንዘብ ባለገንዘቡ በመብቶቹ ከተዳራጊው በቀዳሚነት ሊሠራባቸው ይችላል፡፡

ቊ 1973፡፡ የማስተላለፍ ወይም የዳረጎት ውጤት፡፡

(1) የተዳረገው ባለገንዘብ ወይም የባለገንዘብነት መብት የተላለፈለት ሰው በዕዳው ላይ በተሰጡት ልዩ መብቶች በዋስትናዎች በሌሎችም ተጨማሪ መብቶች ሊሠራባቸው ይችላል፡፡

(2) ስለሆነም መያዣውን ሰጭ የሆነው ሰው ካልፈቀደ በቀር ባለገንዘቡ በመያዣ ስም ተቀብሎት የነበረውን ሀብት የተዳረገው ሰው ከእጁ ሊያገባው አይችልም፡፡

ቊ 1974፡፡ የዋነኛው ባለገንዘብ ግዴታዎች፡፡

(1) የዕዳ ማስከፈሉን መብት ለሌላ አሳልፎ የሰጠው ወይም የገንዘቡን ክፍያ ከሌላ ሰው ላይ የተቀበለ ባለገንዘብ የብድሩን ሰነድ ለተላለፈለት ወይም ለተዳራጊው ሊያስረክበውና ያሉትንም የማስረጃ ሰነዶች ሊያቀርብለት እንዲሁም ደግሞ የሚጠይቃቸው መብቶቹ በሕግ ፊት ዋጋ እንዲኖራቸው አስፈላጊ የሚሆኑትን መረጃዎች ሁሉ እንዲሰጠው ይገደዳል፡፡

(2) የዕዳው ማስከፈል መብት የተላለፈው ወይም ገንዘቡ የተመለሰለት በከፊል ብቻ የሆነ እንደሆነ ይህ ዕዳ መኖሩን የሚያረጋጋጡትን በሁለት ምስክሮች የተፈረሙ ሰነዶች ትክክለኛ ግልባጭ ሊሰጥ ይገባዋል፡፡

ቊ 1975፡፡ የማይነኩ ጒዳዮች፡፡

(1) አንዳንድ መብቶችን የማስተላለፍ ጒዳይ በሕግ በታዘዘው ዐይነት እንዲፈጸም ያስፈልጋል ተብሎ የተመለከተው ድንጋጌ እንደተጠበቀ ነው፡፡

(2) እንዲሁም ተጠያቂው ሀብት በስሙ በትእዛዝ ወይም ላምጪው የሚከፈል ተብሎ በሚጠራ ሰነድ ውስጥ የገባ ሲሆን እንደዚህ ላለው ጒዳይ የተሰጠው ድንጋጌም እንደተጠበቀ ነው፡፡



ክፍል 3፡፡ የምትክ ውክልናና የዕዳ ማስተላለፍ፡፡

ቊ 1976፡፡ የምትክ ውክልና፤ መሠረቱ፡፡

በሕጉ ወይም በልማዳዊ ሕግ እንደተመለከተው ሁኔታ በባለገንዘቡ ፈቃድ ወይም ያለ ፈቃዱ ባለዕዳው ራሱ ሊፈጽመው የሚገባውን ግዴታ እንዲፈጽምለት ሌላ ሦስተኛ ወገን ሊወክል ይችላል፡፡

ቊ 1977፡፡ የባለገንዘቡ መፍቀድ እቀበላለሁ ማለት፡፡

(1) በምትክ የተወከለውን ፈቅዶ የተቀበለ ባለገንዘብ ተቃራኒ የሚሆን ስምምነት በውሉ ላይ ካልተገለጸ በቀር በዋነኛው ባለዕዳ ላይ ያለውን መብት እንደያዘ ይቈያል

(2) ስለሆነም የምትክ ውክልና ሥልጣን የተቀበለውን ሰው አስቀድሞ ከመጠየቁ በፊት ዋነኛውን ባለዕዳ ገንዘቡን እንዲከፍለው ሊጠይቀው አይችልም፡፡

ቊ 1978፡፡ የተወካዩ መፍቀድ (እቀበላለሁ ማለት)፡፡

ለሚወክለው ሰው ባለዕዳም ቢሆን እንኳ የልማድ አሠራር እንደተጠበቀ ሆኖ ተወካዩ የወኪልነቱን ሥልጣን እንዲቀበል አይገደድም፡፡

ቊ 1979፡፡ የውክልናውን ሥልጣን ስለ መሻር፡፡

(1) በምትክ የተወከለው ሰው ለባለገንዘቡ የሚከፈለውን ገንዘብ ለመክፈል የምትክነቱን ሥልጣን ፈቅዶ ከተቀበለ ወይም ይህንኑ ዕዳ ከከፈለ በኋላ ምትክ አድራጊው ከምትክነት ሥልጣኑ ሊሽረው አይችልም፡፡

(2) ምትክ አድራጊው ከሞተ ወይም ችሎታ ማጣቱ ከተረጋገጠ በኋላም ቢሆን ተተኪው የምትክ አድራጊውን ግዴታ ለመቀበል ወይም የመክፈሉን ጒዳይ ለመፈጸም ይችላል፡፡

ቊ 1980፡፡ የተተኪው መብቶች፡፡

(1) ተተኪው ከምትክ አድራጊው ጋራ ባለው የግል ግንኙነት ምክንያት ወይም በባለገንዘቡንና በምትክ አድራጊው መካከል ባለው የግል ግንኙነት ምክንያት የሚኖራቸውን ልዩነት ያላቸውን መከራከሪያዎች በመጥቀስ ባለገንዘቡን ሊከራከረው አይችልም፡፡

(2) ተተኪው በባለገንዘቡና በሱ መካከል ያለውን የግል ግንኙነት በሚመለከተው ጒዳይ ውስጥ ሊኖር በሚችለው መቃወሚያ ሊከራከር ይችላል፡፡

ቊ 1981፡፡ የተተኪው የመክፈል ችሎታ ማጣት፡፡

(1) ባለዕዳው የዕዳውን መክፈል ሥልጣን ለተተኪው በማሳለፉ የተተኪውን መተካት ፈቅዶ ባለዕዳውን ነጻ ያወጣ ባለገንዘብ በስምምነታቸው ላይ የተገለጸ ልዩ መብት ከሌለ በቀር ተተኪው የመክፈል ችሎታ ያጣ እንደሆነ ዋነኛውን ባለዕዳ ሊጠይቀው አይችልም፡፡

(2) ተተኪው የምትክነቱን ሥልጣን በተቀበለበት ጊዜ የመክፈል ችሎታ የሌለው መሆኑ በፍርድ ውሳኔ ተረጋግጦ እንደሆነ ግን ባለገንዘቡ ዋነኛውን ባለዕዳ ሊጠይቅ የሚችልበት መብት እንደተጠበቀለት ይቈያል፡፡

ቊ 1982፡፡ ማረጋገጫዎች፡፡

ዋስ የሆኑና ለዕዳው ዋስትና እንዲሆን ንብረታቸውን አላፊ ያደረጉ ሦስተኛ ወገኖች የምትክነቱን ጒዳይ ፈቅደው የተቀበሉ ካልሆኑ በቀር ለባለገንዘቡ ተገዳጆች አይሆኑም፡፡

ቊ 1983፡፡ ንብረትንና መብትን ስለ ማስተላለፍ፡፡

(1) አንድ ንብረት ወይም አንድ የሥራ ማከናወኛ መሥሪያ ቤት ካለው መብትና ከሚጠየቅበት ዕዳ ጋራ የገዛ ሰው ግዢውን ለገንዘብ ጠያቂዎቹ እንዳስታወቀ ወይም በጋዜጣ እንደገለጸ ወዲያውኑ ለባለገንዘቦቹ አላፊ ይሆናል፡፡

(2) የቀድሞው ባለዕዳ ከአዲሱ ባለዕዳ ጋራ በአንድነት አላፊ ሆኖ እስከ ሁለት ዓመት ድረስ ይቈያል፡፡

(3) ይህም የጊዜ ውሳኔ መታሰቡን የሚጀምረው የመክፈያቸው ጊዜ ለደረሰ ዕዳዎች የግዢው መግለጫ ወይም ማስታወቂያ ከወጣበት ቀን አንሥቶ፤ ለሌሎች ዕዳዎች ደግሞ የመክፈያው ጊዜ ከደረሰበት አንሥቶ ነው፡፡

ቊ 1984፡፡ የሥራ ማከናወኛ መሥሪያ ቤቶች መቀላቀል፡፡

ሁለት የሥራ ማከናወኛ መሥሪያ ቤቶች (እንትረፕሪዞች) ያላቸውን መብትና የሚጠየቅባቸውን ዕዳ አንዱ ለአንደኛው በማስተላለፍ ተደራርበው በአንድነት በተቀላቀሉ ጊዜ በያንዳንዳቸው ላይ ለሚጠየቀው ዕዳ አለፊ የሚሆነው አዲሱ የሥራ ማከናወኛ መሥሪያ ቤት (እንትረፕሪዝ) ነው፡፡

ቊ 1985፡፡ የአንድ ማኅበር መቋቋም፡፡

(1) እንዲሁም አንድ የግል የነበረ የሥራ መከናወኛ መሥሪያ ቤት (እንትረፕሪዝ) ወደ አንድነት ማኅበር ወይም ኀላፊነቱ ወደ ተለየ ማኅበር ስም በተለወጠ ጊዜ አፈጻጸሙ በላይኛው ዐይነት ነው፡፡

(2) አዲሱ ማኀበር፤ ወደ ራሱ አጠቃሎ ለደረሰው ማኀበር ዕዳ ተጠያቂ ይሆናል፡፡



ክፍል 4፡፡ ስለ ተዋዋዮቹ ወገኖች ወራሾች፤ (የወገኖቹ ወራሾች)

ቊ 1986፡፡ መሠረቱ፡፡

(1) ተቃራኒ የሆነ ስምምነት ካልተደረገና ወይም የውሉ ተፈጥሮ ዐይነት የሚከለክል ካልሆነ በቀር የተዋዋዩ ወራሾች የሆኑት ሰዎች በአውራሾቻቸው ስፍራ ከውሉ ውስጥ ይገባሉ፡፡

ቊ 1987፡፡ ስለ ሌላ ሆኖ መዋዋል፡፡

ስለ ሌላ ሰው የተደረገ ስምምነት በስምምነቱ ተጠቃሚው ሰው ውሉን ከተቀበለ በኋላና ከመፈጸሙ በፊት የሞተ እንደሆነ ወራሾቹ ተተክተው ይህ ውል በሚሰጠው ትርፍ ይጠቀማሉ፡፡



ክፍል 5፡፡ ከተዋዋዮቹ ወገኖች ላይ ገንዘብ ጠያቂዎች፡፡

ቊ 1988፡፡ መያዝ፡፡

(1) ለባለዕዳው ግዴታ አፈጻጸም ማረጋገጫ የሚሆነው፤ ሊያዝበት አይገባም ተብሎ በሕግ ከተደነገገው በቀር የሚገኘው ንብረቱ ሁሉ ነው፡፡

(2) የመያዝን ጒዳይ የሚመለከቱ ይልቁንም የባለዕዳው ሀብት በዕዳ ማስከፈል ስም የመያዝን ጒዳይ የሚመለከተው ደንብ በፍትሐ ብሔር ሥነ ሥርዐት ውስጥ ይገለጻል፡፡

ቊ 1989፡፡ ባለዕዳው ያደረገው የውል ስምምነት፡፡ (1) መሠረቱ፡፡

(1) አንድ ሰው የፈጸማቸው ውሎች ከርሱ ላይ ገንዘብ ያላቸውን ሰዎች መመለሻ ይሆናል፡፡

(2) አንድ ሰው በተወሰነ ሀብት ላይ የስምምነት ውል የፈጸመ እንደሆነ ውሉ የተረጋገጠ ቀን ካገኘበት ጊዜ ጀምሮ ወይም ይህ ጽሑፍ ለሕዝብ እንዲገለጽ ማድረግ የታዘዘ ሲሆን፤ ይህ ሥርዐት ከተፈጸመበት ጊዜ ጀምሮ ከዚህ ሰው ንብረት ላይ ልዩ መብት የሚያገኙትን ሦስተኛ ወገኖች መቃወሚያ ይሆናል፡፡

ቊ 1990፡፡ (2) ልዩ መብት ስላለው ባለገንዘብ፡፡

በሕጉ ላይ ተለይቶ በተገለጸው መሠረትና በተለይም ለገንዘብ ጠያቂው ሕጉ ወይም የውሉ ስምምነት ልዩ መብት የሚሰጠው ሲሆን፤ ወይም ባለዕዳው የሀብቱን ሥራ የማካሄዱን ጒዳይ ራሱ እንዳያከናውን በፍርድ ውሳኔ የታገደ ሲሆን ከዚህ በላይ የተመለከቱት ደንቦች የአፈጻጸም ልዩነት አላቸው፡፡

ቊ 1991፡፡ (3) መሰል፡፡

(1) እንዲሁም ውሉ የተደረገው ለይምሰል ሲሆን ከዚህ በላይ ለተደነገጉት ደንቦች ልዩ አፈጻጸም ይሰጣቸዋል፡፡

(2) ድብቅ የሆነ የስምምነት ጽሑፍ ዋጋ የሚያገኘው በተዋዋዮቹ መካከል ብቻ ነው፡፡

(3) ከተዋዋዮቹ ወገኖች ከአንደኛው ገንዘብ ጠያቂ የሆነው ሰው፤ ይህንኑ በማመን በተዋዋለበት ለይምሰል በተደረገው ውል ላይ መብቱን ለማዋል ይችላል፡፡

ቊ 1992፡፡ የመጠበቅ ተግባሮች፡፡

አንድ ገንዘብ ጠያቂ የባለዕዳው መብቶች እንዳይጠፉ ሲል ማናቸውንም የመጠበቂያ ተግባሮች በባለዕዳው ስም ሆኖ ለማከናወን ይችላል፡፡

ቊ 1993፡፡ በባለዕዳው መብቶች ስለ መሥራት፡፡

(1) አንድ ገንዘብ ጠያቂ የባለዕዳው መደኽየት ገንዘቡን የማያስከፍል ምክንያት እንዳይሆንበት ሲል፤ ዳኞችን አስፈቅዶ እንደ ባለዕዳው እንደራሴ ሆኖ የባለዕዳውን መብቶች ሊሠራባቸው ይችላል፡፡

(2) ገንዘብ ጠያቂው ክስ ለማቅረብ የሚጠይቅበት መብት በመብቱ ዐይነት ወይም በሕግ መሠረት ለባለዕዳው ብቻ የሚሆን መብት የሆነ እንደሆነ ነገሩን በፍርድ ቤት ለመከታተል እንዲፈቀድለት የሚያቀርበው ጥያቄ ሊከለከል ይገባል፡፡

(3) እንዲሁም ዕዳ ለመክፈል የማይችል ሁኗል ተብሎ የሚያሠጋ ባለዕዳ ክስ ባለማቅረቡ የገንዘብ ጠያቂው መብቶቹ ጉዳት የሚደርስባቸው ካልሆነ ገንዘብ ጠያቂው ለመክሰስ እንዲፈቅድለት የሚያቀርበው ጥያቄ ሊከለከል ይገባል፡፡

ቊ 1994፡፡ ስለ ማስመሰል፡፡

አንድ ገንዘብ ጠያቂ ባለዕዳው ያደረገው ውል የማስመሰል እንጂ፤ ተፈጻሚ እንዲሆን የተደረገ ያለመሆኑን በፍርድ እንዲታወቅለት ለማድረግ ይችላል፡፡

ቊ 1995፡፡ የባለዕዳው አጭበርባሪነት፡፡

ባለዕዳው በአጭበርባሪነት ተግባሩ መብቱን አሳልፎ የሰጠ ወይም አንድ ግዴታ የመፈጸም ስምምነት ያደረገ እንደሆነ ባለገንዘቡ እነዚህን ተግባሮች በራሱ ስም ሆኖ ለመቃወም ይችላል፡፡

ቊ 1996፡፡ ስለ አጭበርባሪነት ሥራ፡፡

(1) አንድ ሥራ በገንዘብ ጠያቂው መብቶች ላይ በአጭበርባሪነት የተፈጸመ ነው ተብሎ የሚገመተው፤ ባለዕዳው የሚጠየቀውን ዕዳ ለመክፈል እንዳይችል ወይም የመክፈል ችሎታው ይበልጥ እንዲቀነስ ሲል፤ እያወቀ ያደረገ እንደሆነ ነው፡፡

(2) የመክፈያ ጊዜያቸው ደርሶ የተከፈሉትን ዕዳዎች ሌሎች ባለገንዘቦች ሊቃወሙዋቸው አይችሉም፡፡

ቊ 1997፡፡ ቅን ልቡና ስላላቸው ሦስተኛ ወገኖች፡፡

ገንዘብ ጠያቂው የሚያቀርበው ክስ ጒዳይ የሚያመጣበት እንደሆነና ሦስተኛው ወገን የተቃወመው ሥራ ወይም መብቶቹን ያገኘባቸው ሥራዎች በዋጋ እንደሆነ በቅን ልቡና መሠረት ክሱን አልቀበልም ሲል ሦስተኛው ወገን ለመቃወም ይችላል፡፡

ቊ 1998፡፡ የጊዜ ልክ፡፡

ገንዘብ ጠያቂዎች ክስ ለማቅረብ የሚችሉት፤ የተነቀፈው ሥራ ከተደረገበት ቀን አንሥቶ እስከ ሁለት ዓመት ነው፡፡

ቊ 1999፡፡ ውጤቱ፡፡

(1) ባለዕዳው የፈጸመው ሥራ በማጭበርበር መሆኑ ከተገለጸ ክስ ያቀረበውን ገንዘብ ጠያቂ መቃሚያ ሊሆን አይችልም፡፡

(2) በተዋዋዮቹ ወገኖች መካከል ባለው ግንኙነትና በሌሎቹ ገንዘብ ጠያቂዎች ዘንድ በሚኖረው ጒዳይ ግን ሥራው ይጸናል፡፡

ቊ 2000፡፡ መክሠር፡፡

ባለዕዳው በከሠረ ጊዜ ገንዘብ ጠያቂዎቹ የባለዕዳውን የሥራ መብት ማከናወን ወይም ባለዕዳው ባደረገው የማጭበርበር ተግባር የገንዘብ ጠያቂዎቹ የክስ ማቅረብን መብት የሚመለከቱ ድንጋጌዎች እንደተጠበቁ ይኖራሉ፡፡




ምዕራፍ 7፡፡ የውልን ጒዳይ ስለሚመለከት ማስረጃ፡፡


ክፍል 1፡፡ የማስረጃ ማቅረብ ግዴታና አቀባበሉ፡፡

ቊ 2001፡፡ ማስረጃ የማቅረብ ግዴታ፡፡

(1) አንድ ግዴታ እንዲፈጸምለት የሚጠይቅ ሰው ለግዴታው መኖር ማስረጃ ማቅረብ አለበት፡፡

(2) እንዲህም ግዴታው ፍርስ ነው ወይም ተለውጧል ወይም ቀርቷል የሚለው ወገን፤ ይኸንኑ ግዴታ ያፈረሰውን የለወጠውን ወይም ያስቀረውን ተግባር ማስረዳት አለበት፡፡

ቊ 2002፡፡ የማስረጃ ዐይነቶች፡፡

በዚህ ምዕራፍ ላይ በተመለከቱት ደንቦች መሠረትና በፍትሐ ብሔር ሕግ ሥነ ሥርዐት ደንብ ላይ በተገለጸው ድንጋጌ ዐይነት፤ በጽሑፍ በምስክር፤ በሕሊና ግምት በተከራካሪው ወገን እምነት፤ ወይም በመሓላ ማስረጃ ማቅረብ ይችላል፡፡

ቊ 2003፡፡ ጽሑፍ በሆነ ሥርዐት (ፎርም) ይደረጉ የተባሉ ውሎች፡፡

ውሉ በጽሑፍ እንዲሆን ሕግ ባዘዘ ጊዜ ይህ ጽሑፍ የተቀደደ የተሰረቀ የጠፋ መሆኑ ካልተረጋገጠ በቀር ውሉን በምስክሮች ወይም በሕሊና ግምት ለማስረዳት አይቻልም፡፡

ቊ 2004፡፡ በማስረጃ አቀራረብ ጒዳይ ስለ መዋዋል፡፡

አንዳንድ ማስረጃዎችን የሚያስቀሩትን ወይም አቀራረቡን የሚቀንሱትን ደንቦች ጥሰው ተዋዋዮቹ እንዲዋዋሉ አይፈቀድላቸውም፡፡



ክፍል 2፡፡ የጽሑፍ ማስረጃ፡፡

ቊ 2005፡፡ የጽሑፍ ማስረጃ በቂነት፡፡

(1) የጽሑፍ ሰነድ፤ በላዩ ስለሚገኘው የስምምነት ቃል እንዲሁም በላዩ ላይ ስለተጻፈው ቀን በተፈራራሚዎቹ መካከል ሙሉ እምነት የሚጣልበት በቂ ማስረጃ ነው፡፡

(2) እንዲሁም በእንደራሴ በተፈጸመላቸው ሰዎች በኩልና የተዋዋዮቹ ወገኖች ወራሾች በሆኑት ዘንድም ሙሉ እምነት የሚጣልበት በቂ ማስረጃነት አለው፡፡

ቊ 2006፡፡ መቃወሚያ ማስረጃ፡፡

(1) በጽሑፍ ውስጥ ያሉትን ቃሎች ተዋዋዮቹ ለመቃወም የሚችሉት፤ ቃሉ ይኽው ነው የሚለውን ወገን በማስማል ብቻ ነው፡፡

(2) በውሉ ውስጥ ስለ ተጻፉት ቃላቶች፤ የሰው ምስክር ወይም የሕሊና ግምት ማስረጃ ማቅረብ አይቻልም፡፡

ቊ 2007፡፡ ጽሕፈትን ለመካድ፡፡

(1) የግል በሆነ ጽሑፍ የተጻፈ ሰነድ የቀረበለት ሰው የኔ አይደለም ለማለት የፈለገ እንደሆነ፤ ጽሕፈቱን ወይም ፊርማውን ግልጥ አድርጎ መካድ አለበት፡፡

(2) ወራሽ የሆኑ ሰዎች የአውራሾችን ፊርማ ወይም ጽሕፈት መሆኑን አናውቅም ማለት ብቻ ይበቃቸዋል፡፡

ቊ 2008፡፡ የጽሕፈት ምርመራ፡፡

አንዱ ወገን ተከራካሪ ፊርማውን ወይም ጽሕፈቱን በካደ ጊዜ ወራሾቹም ማን እንደፈረመውና እንደጻፈው አናውቅም ያሉ እንደሆነ፤ ፊርማው ወይም ጽሕፈቱ እንዲመረመር ዳኞች ሊያዙ ይችላሉ፡፡

ቊ 2009፡፡ ሦስተኛ ወገኖች፡፡

(1) ሰነዱን የጻፈው ወይም የተቀበለው የመንግሥት መሥሪያ ቤት ባለሥልጣን ካልሆነ በቀር በሰነዱ ውስጥ የተጻፉትን ቃሎች ሐሰተኛነት በማንኛውም ዐይነት ሦስተኛ ወገኖች ለማስረዳት ይችላሉ፡፡

(2) እንዲሁም በቀረበው ሰነድ ላይ የተጻፈው ቀን የተረጋገጠ ካልሆነ በቀር በተለይ ይህ የተጻፈው ቀን ሐሰተኛ መሆኑን በማንኛውም ዐይነት ለማስረዳት ይችላሉ፡፡

ቊ 2010፡፡ በባለሥልጣን የተረጋገጠ ሰነድ፡፡

(1) ሰነዱን ያዘጋጀው ወይም የተቀበለው ይህንኑ ለማድረግ የሚችል የመንግሥት መሥሪያ ቤት ባለሥልጣን የሆነ እንደሆነ ባለሥልጣኑ ራሱ ለመመርመር ያልቻላቸውን የውሉን ቃላት ሁሉ ሦስተኛ ወገኖች እንደፈቀዱ ሊቃወሟቸው ይችላሉ፡፡

(2) የመንግሥት መሥሪያ ቤት ባለሥልጣን ራሱ የመረመራቸውን የውል ቃላት ለመቃወም የሚቻለው ዳኞች ይህ እንዲፈጸም በተለይ የፈቀዱ እንደሆነ ብቻ ነው፡፡

ቊ 2011፡፡ በባለሥልጣን የተረጋገጠ የሰነድ ግልባጭ፡፡

(1) በባለሥልጣን ከተረጋገጠ ዋነኛ ሰነድ ላይ የተቀዱ ግልባጮች ወይም ከዋናው ሰነድ ላይ የተነሡ ፎቶግራፍ ኮፒዎች ይህንኑ ጒዳይ ለመሥራት በተመደበ የመንግሥት መሥሪያ ቤት ባለሥልጣን በሆነ ሹም ትክክለኛ ግልባጭ መሆናቸው ከተመሰከረ የዚሁ ዐይነት ዋጋ ያላቸው ሆነው ይቈጠራሉ፡፡

(2) ይኸውም ደንብ ከዋናው ሰነድ ላይ ለተነሡ ፎቶግራፍ ኮፒዎችም ይጸናል፡፡

ቊ 2012፡፡ የመንግሥት ቤተ መዛግብት፡፡

በመንግሥት ቤተ መዛግብት የሚቀመጡ የመንግሥት ወይም የግል ሰነዶች ከዋናው ሰነድ ላይ የተገለበጡት እንደ ደንቡ የመዝገብ ቤቱ ባለሥልጣን በሆነው ሰነድ አስቀማጭ ሠራተኛ ከሆነ እንደ ዋናዎቹ ሰነዶች ተቈጥረው ይታመናሉ፡፡

ቊ 2013፡፡ ማስተያያ ሰነዶች ወይም ፎቶግራፎች፡፡

(1) ከዚህ በላይ በተጠቀሱት ቊጥሮች የተመለከተው ነገር በሚያጋጥምበት ጊዜ ተከራካሪዎቹ ወገኖች ዋናው ሰነድ ይቅረብልን ብለው ዳኞችን ለመጠየቅ አይችሉም፤ ነገር ግን የያዙት ግልባጭ ከዋናው ሰነድ ጋራ ይህም ባይኖር ከቤተ መዛግብቱ ከተቀመጠው ግልባጭ ጋራ በራሳቸው ኪሣራ እንዲመሳከርላቸው ምን ጊዜም ቢሆን የመጠየቅ መብት አላቸው፡፡

(2) እንዲሁም ደግሞ ዋናው ሰነድ በራሳቸው ኪሣራ በፎቶግራፍ እንዲገለበጥላቸው ለመጠየቅ ይችላሉ፡፡

ቊ 2014፡፡ የዋናው ሰነድ መጥፋት፡፡

ዋናው ሰነድ፤ ወይም በቤተ መዛግብቱ የተቀመጠው ትክክል ግለባጭ በጠፋ (በሌለ) ጊዜ ከዚህ በላይ በተጠቀሱት ቊጥሮች ድንጋጌ መሠረት በሚገባ የተገለበጡት የሰነድ ቅጂዎች ስርዝም ሆነ የቃል መለወጥ ድልዝ ወይም ይህን የመሰለ ማናቸውም የሚያጠራጥር ነገር የሌለባቸው ከሆነ የሚታመኑ ናቸው፡፡

ቊ 2015፡፡ የተረጋገጠ ቀን፡፡

ሰነዱ የተጻፈበት እርግጠኛ ቀን ነው የሚባለው፡፡

(ሀ) ሰነዱን የጻፈው ወይም የተቀበለው የመንግሥት መሥሪያ ቤት ባለሥልጣን ሲሆን የጻፈበት ወይም የተቀበለበት ቀን፤

(ለ) ሰነዱ የመንግሥት መሥሪያ ቤት ባለሥልጣን በጻፈው ወይም በተቀበለው ሌላ ሰነድ ውስጥ ተጠቅሶ እንደሆነ ይህ ሌላው ሰነድ የተጻፈበት ወይም ባለሥልጣኑ የተቀበለበት ቀን፤

(ሐ) ይህን ሰነድ ከፈረሙት ወገኖች አንደኛው የሞተ እንደሆነ ወይም ለመፈረም የአካል ችሎታ ያጣ እንደሆነ ሰውዬው የሞተበት ወይም የመፈረም ዐቅም ያጣበት ቀን ነው፡፡

ቊ 2016፡፡ የነጋዴዎች መዝገብ፡፡

(1) የነጋዴዎች መዛግብት፤ ለጻፋቸው ሰው አስረጅ ሊሆኑት አይችሉም፡፡

(2) እነዚህ መዛግብት በጻፋቸው ሰው ላይ ማስረጃ ይሆኑበታል፡፡ ነገር ግን በነዚህ ለመጠቀም የሚፈልገው ወገን የሚጠቅመውን ቃል ከሚቃወመው ጽሑፍ ውስጥ ለይቶ ጠቃሚውን ብቻ ያስረዳልኝ ለማለት አይችልም፡፡

ቊ 2017፡፡ የቤት መዛግብትና የቤት ደብዳቤዎች፡፡

የቤት መዛግብት የቤት ደብዳቤዎች ለጻፋቸው ሰው አስረጅ ሰነድ ሊሆኑት አይችሉም፡፡

ቊ 2018፡፡ በጻፉዋቸው ሰዎች ላይ አስረጅ ስለ መሆናቸው፡፡

የቤት መዛግብትና የቤት ደብዳቤዎች በጻፋቸው ላይ ተቃዋሚ ማስረጃ መሆናቸው የሚታመነው፡፡

(ሀ) አንድ ገንዘብ የተከፈለ መሆኑ በግልጽ ተመልክቶባቸው በተገኘ ጊዜ፤

(ለ) ግዴታው ለሚጠቅመው ሰው የሚያስረዳው ሰነድ የጠፋ እንደሆነና ለዚሁ ሰነድ ምትኩ እንዲሆን ተብሎ በግልጽ የተጻፈባቸው እንደሆነ ነው፡፡

ቊ 2019፡፡ የምክንያቱ ማስረጃ፡፡

(1) አንድ ሰው አንድ ገንዘብ ለመክፈል ቃል የሰጠ እንደሆነ ወይም ባለዕዳ መሆኑን ያመነ እንደሆነ፤ እከፍልሃለሁ የተባለው ወይም ዕዳው የታመነለት ሰው የነዚህን ምክንያት ማረጋገጥ የለበትም፡፡

(2) ተቃራኒ ማስረጃ ከሌለ በቀር በአእምሮ ግምት በሚገባ የተሰጠ ቃል እንዳለ ይቈጠራል፡፡

(3) የግዴታው ምክንያት ስለ መደበቁ ማስረጃ በሚቀርብበት ጊዜ ይህንኑ ማስረዳት ያለበት ለግዴታው ሌላ ሕጋዊ ምክንያት አለ የሚለው ሰው ነው፡፡



ክፍል 3፡፡ ገንዘቡ እንደተከፈለ የሚያስቈጥሩ የሕሊና ግምቶች፡፡

ቊ 2020፡፡ ዕዳው የተከፈለ ያህል የሚያስቈጥሩ የሕሊና ግምቶች፡፡

ሰነድ ለባለዕዳው መመለሱ ዕዳውን እንደተከፈለ ያስቈጥራል፡፡

ቊ 2021፡፡ የባለገንዘቡ ጽሕፈት፡፡

በእጁ ቈይቶ በሚገኘው በዕዳው ሰነድ ላይ ባለገንዘቡ በግርጌው፤ በጐኑ ወይም በጀርባው ጽፎበት የተገኘው ቃል የባለዕዳውን ነጻነት ወደ ማረጋገጥ የሚያዘነብል ጽሑፍ ከሆነ፤ ሳይፈረምበት ወይም ቀን ሳይሞላበት ቢቀርም እንኳ እምነት ሊጣልበት የሚችል አስረጅ ይሆናል፡፡

ቊ 2022፡፡ ስለ ውዝፍ ዕዳ ወይም ባንድ ጊዜ ስለሚከፈል ገንዘብ፡፡

(1) የተከፈለው ዕዳ፤ ወለዶችን ወይም የተወሰነ ጊዜ የሚከፈሉትን ሌሎች የክፍያ ድርሻዎች የሚመለከት እንደሆነ፤ የተከፋዩን ዐይነት ለይቶ ሳይገልጽ ለአንዱ የክፍያ ደረሰኝ የሰጠ ባለገንዘብ ያለፈውንም ድርሻ እንደተቀበለ ይቈጠራል፡፡

(2) ባለገንዘቡ ለዋናው ገንዘብ ደረሰኝ ከሰጠ ባለዕዳው ወለዱንም ጭምር እንደከፈለ ይቈጠራል፡፡

ቊ 2023፡፡ በስድስት ወር የተወሰነ ጊዜ፡፡

ዕዳው እንዲከፈል መጠየቅ ከሚገባው ቀን አንሥቶ እስከ ስድስት ወር ድረስ ሳይከፈል የቈየ ገንዘብ እንደተከፈለ የሚቈጠረው፤

(ሀ) ለንግድ ቤት ወኪሎች ለቢሮ ሠራተኞች በቀን ሒሳብ ለተቀጠሩ አሽከሮችና የቀን ሒሳብ ለሚከፈሉ የዕለት ኩሊዎች፤ የሚከፈል የደመወዝ ዕዳ እንደሆነ፤

(ለ) ለአስተማሪዎችና ለአሠልጣኞች ለሚሰጡት ትምህርት በየወሩ የሚከፈል ዕዳ እንደሆነ፤

(ሐ) ለባለሆቴሎች፤ ለመጋቢዎችና ለማደሪያ ሆቴል ቤት ሥራ አስኪያጆች ለሚሰጡት ምግብና ለመኝታ ቤቱ ኪራይ የሚከፈል ዕዳ እንደሆነ፤

(መ) ለዕለት ምግብ ወይም ለዘወትር አገልግሎት ነጋዴዎች ለባለግል ሰዎች ለሸጡት ሀብት ወይም ለምግብ ዕቃ ዋጋ የሚከፈል ዕዳ የሆነ እንደሆነ ነው፡፡

ቊ 2024፡፡ በሁለት ዓመት የተወሰነ ጊዜ፡፡

ዕዳው እንዲከፈል መጠየቅ ከሚገባበት ቀን ጀምሮ እስከ ሁለት ዓመት ሳይከፈል የቀረ ገንዘብ እንደተከፈለ የሚቈጠረው፤

(ሀ) ለሐኪሞች፤ ለቀዳጅ ሐኪሞች፤ ለጥርስ ሐኪሞች፤ ለአዋላጅ ሴቶች፤ ለመድኀኒት ተቀማሚዎችና ሻጮች፤ ለከብት ሐኪሞች፤ በልዩ ሞያቸው ስላደረጉት አገልግሎት ወይም ስለሰጡት ሕክምና ዋጋ የሚከፈል ዕዳ፤

(ለ) ለጠበቆች፤ ለውል አዋዋዮች ለሌሎችም የሕግ አማካሪዎች በሞያ ሥራቸው ወይም በሹመት ሥራቸው ላደረጉት አገልግሎት የሚከፈል ዕዳ፤

(ሐ) ለጥበበኞች ለአንጥረኞች በልዩ ሞያቸው ስለሠሩት ሥራ የሚከፈል ዕዳ፤

(መ) ለቤቶች ኪራይና ለእርሻ ሀብት ለሆነ የሚከፈል ዕዳ፤

(ሠ) ለመጦሪያ የሚከፈል ገንዘብ፤

(ረ) በብድር ለተሰጠ የገንዘብ መለድና በጠቅላላውም የዓመት ጊዜ ተወስኖለት በየዓመቱ ወይም ከዚህ ባነሰ የጊዜ ውሳኔ ውስጥ ሊከፈል የሚገባው ዕዳ የሆነ እንደሆነ ነው፡፡

ቊ 2025፡፡ ተቃራኒ ማስረጃ፡፡

(ሀ) ባለዕዳው በጽሑፍ ዕዳውን ያመነ እንደሆነ፤

(ለ) በሕግ የተደነገገው የጊዜ ውሳኔ ሳይደርስ ባለገንዘቡ ገንዘቡን እንዲከፍለው ባለዕዳውን ከፍርድ ቤት አስጠርቶ እንደሆነ ዕዳው እንደተከፈለ መቈጠሩ ቀሪ ይሆናል፡፡

ቊ 2026፡፡ መሓላ፡፡

(1) ከዚህ በላይ ባሉት ቊጥሮች ላይ ለተገለጠው የሕሊና ግምት መቃወሚያ የሚሆን ማንኛውንም ዐይነት ማስረጃ ለመቀበል አይቻልም፡፡

(2) ምን ጊዜም ቢሆን ግን፤ ዕዳው በእርግጠኛ መከፈሉን ወይም ያለ መከፈሉን ለማስረዳት ባለገንዘቡ ለባለዕዳው ወይም ባለዕዳው ለባለገንዘቡ የመሓላ ቃሉን ሊያወርድለት ይችላል፡፡

(3) የባለገንዘቡ ወይም የባለዕዳው ወራሾች ገንዘቡ የተከፈለ ወይም ያልተከፈለ መሆኑን ለማስረዳት የመሐላ ቃላቸውን ለመስጠት ይችላሉ፡፡




አንቀጽ 13፡፡ ከውል ውጭ ስለሚደርስ አላፊነትና ያላገባብ ስለ መበልጸግ፡፡


ምዕራፍ 1፡፡ ከውል ውጭ ስለሚደርስ አላፊነት፡፡

ቊ 2027፡፡ ከውል ውጭ የሆኑ የአላፊነት ምንጮች፡፡

(1) አንድ ሰው በራሱ በኩል ምንም የገባው ግዴታ ባይኖር በራሱ ጥፋት በሌላው ሰው ላይ ጉዳትን ካደረሰ አላፊ ነው፡፡

(2) እንዲሁም ደግሞ አንድ ሰው በሕጉ ላይ እንደተመለከተው በሌላ ሰው ላይ ጉዳት ሊያደርስ የሚችል ሥራ ከሠራ ወይም በእጁ የያዘው ነገር በሌላው ሰው ላይ ጉዳት ካደረሰ አላፊ ይሆናል፡፡

(3) በመጨረሻውም በጥፋት ምክንያት ወይም በሕግ መሠረት አላፊነት ሲኖር ሌላ ሰው ለፈጸመው አድራጎት በሕጉ አላፊነት አለበት የተባለው ሰው አላፊ ነው፡፡


ክፍል 1፡፡ በጥፋት ላይ ስለ ተመሠረተ አላፊነት፡፡


ንኡስ ክፍል 1፡፡ ጠቅላላ ደንቦች፡፡

ቊ 2028፡፡ ጠቅላላ መሠረት፡፡

ማንም ሰው ከራሱ ጥፋት የተነሣ በሌላ ሰው ላይ ጉዳት ካደረሰ ላደረገው ጉዳት ኪሣራ መክፈል አለበት፡፡

ቊ 2029፡፡ የጥፋት ልዩ ልዩነት፡፡

(1) አስቦ ወይም በቸልተኛነት በሚሠራ ተግባር ጥፋት ሊደረግ ይችላል፡፡

(2) እንዲሁም አንድ ተግባርን መፈጸም ወይም ተግባርን አለመፈጸም፤ ጥፋት ሊሆን ይችላል፡፡

ቊ 2030፡፡ መልካም ጠባይ፡፡

(1) አንድ ሰው ሕሊናን ወይም መልካም ጠባይን ተቃዋሚ በሆነ ዐይነት የማይገባውን ሥራ የሠራ ወይም የሚገባውን ሳይሠራ የቀረ እንደሆነ፤ ጥፋት ማድረጉ ነው፡፡

(2) እንደዚህ ስላለውም ጒዳይ ትክክለኛ አእምሮ ባለው ሰው አሠራር ዐይነት አስተያየት ማድረግ ተገቢ ነው፡፡

(3) በሕግ የተነገረ ተቃራኒ ድንጋጌ ከሌለ በቀር ጥፋት ነው ተብሎ የሚገመተው የጥፋት አድራጊውን ዕድሜም ሆነ የአእምሮውን ትክክለኛነት መሠረት አድርጎ ባለመያዝ ነው፡፡

ቊ 2031፡፡ በሞያ ሥራ ስለሚደረግ ጥፋት፡፡

(1) በልዩ ሞያው አንድ ሥራ የሚፈጽም ሰው ወይም በዚህ በሞያው የሥራ ተግባሩን የሚያካሂድ ሰው የዚሁ የሞያ ሥራው የሚመራበትን ደንብ መጠበቅ ይገባዋል፡፡

(2) በሥነ ጥበብ ወይም ራሱ በሚሠራው ኪነ ጥበብ ደንቦች መሠረት ያሉበትን ግዴታዎች አለመከተሉ ሲገለጽ ባለመጠንቀቅ ወይም በቸልተኛነት ጥፋተኛ ሆኖ በተገኘ ጊዜ አላፊ ይሆናል፡፡

ቊ 2032፡፡ የመጉዳት አሳብ፡፡

(1) አንድ ሰው የግል ጥቅሙን ለመፈለግ ሳይሆን በማናቸውም ሁኔታ ሌላውን ሰው ለመጉዳት በማሰብ በሠራው ሥራ ጥፋተኛ ነው፡፡

(2) እንዲሁም ከተደረገው ጉዳት ጋራ ግንኙነት የሌለውን የራሱን ጥቅም ሲፈልግ እያወቀ በሌላው ሰው ላይ ከፍ ያለ ጉዳትን ያደረሰ እንደሆነ፤ ጥፋተኛ ነው፡፡

ቊ 2033፡፡ በሥልጣን ያላገባብ ስለ መጠቀም፡፡

(1) አንድ ሰው ስለ ሌላ ሰው ጥቅም የተሰጠውን ሥልጣን ለግል ጥቅሙ የሠራበት እንደሆነ አጥፊ ነው፡፡

(2) የመንግሥት ሠራተኛ የሆነ ሰው ለጠቅላላው ጥቅም እንዲያገለግልበት በሥራው (በሹመቱ) ያገኘውን ሥልጣን ለግል ጥቅሙ ወይም ለተለየ ሰው ጥቅም ያዋለው እንደሆነ ጥፋተኛ ነው፡፡

ቊ 2034፡፡ ስለ መብቶች ግብ፡፡

ከዚህ በላይ ባሉት ቊጥሮች በተለከቱት ድንጋጌዎች ሳይነኩ፤ አንድ ሰው የተሰጠውን መብቱን በሥራ ላይ ያዋለበት ሁኔታ ከኤኮኖሚክና (የቁጠባ ዘዴ) ከማኅበራዊ አስተዳደር ጋራ ተስማሚ አይደለም በማለት መንቀፍ አይቻልም፡፡

ቊ 2035፡፡ ሕግን ስለ መጣስ፡፡

(1) አንድ ሰው በሕግ ላይ በትክክል ተገልጾ የተመለከተውን ልዩ ድንጋጌ፤ ልዩ ደንብና ሥርዐት የጣሰ እንደሆነ ጥፋተኛ ነው፡፡

(2) ሕግን አለማወቅ ይቅርታ ሊያስገኝ አይችልም፡፡

ቊ 2036፡፡ የበላይ ትእዛዝ፡፡

(1) በበላይ ባለሥልጣን ትእዛዝ የተፈጸመ ተግባር፤ ትእዛዙ ምክንያት ሆኖ የሥራውን ጥፋትነት ግድ አያስቀረውም፡፡

(2) የተባለውን ሥራ ሠርቶ የተገኘ ሰው፤ የዚህን ሥራ ሕገ ወጥነት እያወቀ፤ በተለይም ትእዛዝ ሰጪው ሥልጣን (ችሎታ) እንደሌለውና የሥራውን የዐመፅ ጠባይ፤ ወይም አስወቃሽነቱን እያወቀ ሠርቶት እንደሆነ ጥፋተኛ ነው፡፡

(3) በነገሩ ሁኔታ ዐይነት፤ በተለይም አጥፊው ጥብቅ በሆነ በመንግሥታዊ ወይም በወታደራዊ ዲሲፕሊን ምክንያት፤ በተሰጠው ትእዛዝ ለመከራከር ወይም ያንን የታዘዘውን እንጂ ሌላ ነገር ለማድረግ በማይችልበት ሁኔታ ውስጥ ከመገኘት የተነሣ የተባለውን ሠርቶ እንደሆነ፤ ጥፋት የለበትም፡፡

ቊ 2037፡፡ የውል አለመፈጸም፡፡

(1) አንድ ሰው በአንድ ውል ምክንያት የመጣበትን ግዴታ ሳይፈጽም በቀረ ጊዜ ከውሉ ውጭ ለሆነ ነገር አላፊነትን የሚያስከትልበትን ጥፋት እንደሠራ አያስቈጥረውም፡፡

(2) እንዲህም በሆነ ጊዜ የውል አለመፈጸም ደንብ ብቻ ተፈጻሚ ይሆናል፡፡



ንኡስ ክፍል 2፡፡ ልዩ ሁኔታዎች፡፡

ቊ 2038፡፡ ሰውነትን ስለ መጉዳት፡፡ (1) መሠረቱ፡፡

(1) አንድ ሰው ሆነ ብሎ ሌላው ሰው ሳይፈቅድ በሚያደርገው መንካት በዚህ በመንካቱ ጥፋተኛ ነው፡፡

(2) እንዲህ በሆነ ጊዜ ሰውዬውን በቀጥታም ሆነ ወይም በሌላ ሕይወት ባለው ወይም በሌለው ነገር አማካይነት ቢነካውም ጥፋተኛ ነው፡፡

(3) በሌላ ሰው ላይ ጉዳት ለማድረግ የተደረገ የመዛት ሁኔታ ብቻ በጠቅላላው ጥፋት አይባልም፡፡

ቊ 2039፡፡ (2) በቂ ምክንያት፡፡

ተከሳሹ ጥፋተኛ ነው የማይባለው፤

(ሀ) ከሳሹ ሥራውን የሚቃወም መሆኑን ተከሳሹ በአእምሮው ግምት ሊያስበው የማይችል መሆኑ የታወቀ እንደሆነ፤

(ለ) ሥራው የተፈጸመው፤ በሚገባ አኳኋን ወይም ለሌላ ሰው ለመከላከል ወይም በደንብ በእጁ ያለውን ወይም የያዘውን ንብረት ለመጠበቅ ሲል እንደሆነ፤

(ሐ) ሥራው የተፈጸመው ተከሳሹ ልጁን የአደራ ልጁን ተማሪውን ወይም አሽከሩን በሚገባ ለመቅጣት ሲል በሰውነቱ ላይ ተገቢ የሆነውን አቀጣጥ ፈጽሞበት እንደሆነ፤

(መ) ከሳሹ አደገኛ እብድ በመሆኑ፤ ጉዳት እንዳያደርስ በሌላ አኳኋን ለመከልከል ስላልተቻለውና ተከሳሹ ሥራውን የፈጸመው በሚገባ አኳኋን እንደሆነ፤

(ሠ) የተከሳሹ ሥራ አእምሮ ባለው ሰው ግምት የሚገባ ነው የሚያሰኝ ሌላ ማናቸውም ምክንያት በተገኘ ጊዜ ሁሉ ነው፡፡

ቊ 2040፡፡ የሌላውን ሰው ነፃነት ስለ መንካት (1) መሠረቱ፡፡

(1) አንድ ሰው ሕግ ሳይፈቅድለት ለተወሰነ ጊዜ ቢሆንም የሌላውን ሰው ነፃነት የነካና እንደተፈቀደለት መጠን ካንዱ ቦታ ወደ ሌላው ቦታ እንዳይዘዋወር ሰውዬውን የከለከለ እንደሆነ ጥፋተኛ ነው፡፡

(2) እንዲህ በሆነ ጊዜ በከሳሹ ሰውነት ላይ ጉዳት ያላደረሰም ቢሆን እንኳ ጥፋቱ እንደተሠራ መቈጠሩ አይቀርም፡፡

(3) ከሳሹ አንድ ዐይነት የግዴታ ሥራ እንዲፈጽም በተከሳሹ ዛቻ ተገድዶ እንደሆነና ይህም ዛቻ ሊያስከትልበት የሚችለውን አደጋ ለመገመት የሚችል መሆኑ ከታወቀ እንደ ጥፋት ለመቈጠር በቂ ነው፡፡

ቊ 2041፡፡ (2) ሕጋዊ ሥልጣን፡፡

ቢሆንም ተከሳሹ ይህን የማስገደድ ሥራ የፈጸመው በሚገባ አኳኋን፤ ሕግ በሚፈቅድለት ሥልጣኑ ምክንያት እንደሆነና በሥልጣኑ ሥር በሚገኝ ሰው ላይ ሆኖ የተገኘ እንደሆነ እንደ ጥፋት አይቈጠርበትም፡፡

ቊ 2042፡፡ (3) ወንጀል መሰል እልፊት፡፡

(1) የሌላውን ሰው ነጻነት የነካ ሰው፤ ይህን ነጻነቱ የተነካበትን ሰው አንድ ወንጀል ሠርቶዋል ብሎ ለማሰብ የሚያስችለው በቂ ምክንያት ካገኘ ጥፋተኛ አያሰኘውም፡፡

(2) ቢሆንም አስገድዶ ነጻነቱን የነካበትን ሰው ወዲያውኑ ለክፍሉ ባለሥልጣን ወስዶ ካላስረከበው በቀር በዚሁ ምክንያት ብቻ የሰውን ነጻነት በመንካት አላፊነት ያገኘዋል፡፡

ቊ 2043፡፡ (4) ዋስ፡፡

አንድ ሰው ባንድ በተወሰነ ቦታ እንዲኖር ለመንግሥት ባለሥልጣኖች በዋስትና አላፊነትና አላፊነትን የተቀበለ ሰው ይህ በአንድ ስፍራ ታግዶ እንዲቀመጥ የተደረገው ሰው ከዚህ ለማምለጥ መሰናዳቱን የሚያሳምን በቂ ምክንያት ካለው የዚህን ሰው ነጻነት ቢነካበት ጥፋተኛ አይደለም፡፡

ቊ 2044፡፡ ስምን ስለ ማጥፋት፤ (1) መሠረቱ፡፡

አንድ ሰው በንግግሮቹ በጽሑፎቹ ወይም በሌላ ዐይነት አድራጎቶቹ በሕይወት ያለውን የአንደኛውን ሰው ስም በማጥፋት ይህ ስሙ የጠፋው ሰው እንዲጠላ፤ ወይም እንዲዋረድ ወይም እንዲሳቅበትና በእሱ ላይ ያለው እምነትና መልካም ዝናው ወይም የወደፊት ዕድሉ እንዲበላሽ ያደረገ እንደሆነ ጥፋተኛ ነው፡፡

ቊ 2045፡፡ (2) የመጉዳት አሳብ የሌለው አድራጎት፡፡

(1) ስም አጥፊ ለመባል የመጉዳት አሳብ መኖር አስፈላጊ አይደለም፡፡

(2) በስም ማጥፋት ነገር ስም ያጠፋል የተባለውን ነገር በንግግርና በጽሑፍ የሠራው ሰው በዚሁ ጽሑፍ ወይም በንግግሩ የማንንም ሰው ስም በተለይ ካልገለጸ በቀር ስም እንደ ጠፋ አያስቈጥረውም፡፡

(3) በእንደዚህ ያለው ሁኔታ የስም ማጥፋትን አድራጎት በንግግር ወይም በጽሑፍ የገለጸው ሰው ይህ አድራጎቱ ሌላ ሰው እንደሚጎዳ አስቀድሞ ለመረዳት መቻሉ ካልተገለጸ በቀር በዚሁ ጒዳይ አላፊነት አይኖርበትም፡፡

ቊ 2046፡፡ (3) የሕዝብን ጥቅም የሚነኩ ጒዳዮች፡፡

(1) አንድ ሰው ለሕዝብ ጥቅም በሚሆን ጒዳይ ላይ አሳቡን በመግለጽ ብቻ ከተወሰነ፤ ምንም እንኳ ይህ አሳቡ በሕዝብ ድምፅ ሌላውን ሰው የሚያስወቅሰው ሆኖ ቢገኝ ጥፋተኛ አይደለም፡፡

(2) ተከሳሹ በከሳሹ ላይ የገለጸው አሳብ ሐሰት መሆኑን በእርግጥ ያወቀው ካልሆነ በቀር ስም እንዳጠፋ አያስቈጥረውም፡፡

ቊ 2047፡፡ (4) የተነገረው ጒዳይ እውነትነት፡፡

(1) ተከሳሹ ያወራው የስም ማጥፋት ጒዳይ እርግጠኛ ለመሆኑ ማስረጃ ካገኘ ስም አጠፋ አያሰኘውም፡፡

(2) በእንደዚህ ያለው ሁኔታ፤ ያደረገው የስም ማጥፋት ጒዳይ በተለይ ሰውዬውን ለመጉዳት ብቻ ያደረገው መሆኑ ካልተረጋገጠ በቀር በአላፊነት አይጠየቅም፡፡

ቊ 2048፡፡ (5) የማይደፈር መብት፡፡

(1) በምክር ቤት (በፓርላማ) ክርክር ወይም በፍርድ ቤት ክርክር ላይ በተደረገው ንግግር ተናጋሪው በአላፊነት አይጠየቅም፡፡

(2) የዚህን ዐይነት ንግግር በትክክለኛ እርግጥነቱን የገለጠው ሰው በአላፊነት የሚጠየቀው፤ ይህን ተግባር የፈጸመው ሰውዬውን ለመጉዳት ብቻ ያደረገው መሆኑ በታወቀ ጊዜ ነው፡፡

ቊ 2049፡፡ (6) በቂ ምክንያት፡፡

(1) በጋዜጣ ታትሞ የተወራ የስም ማጥፋት ነገር ተደርጎ እንደሆነና ተከሳሹም በጋዜጣ አማካይነት የሰውን ስም ያጠፋው በተለይ አንዱን ሰው ለመጉዳት አስቦ ሳይሆንና ከፍ ያለ ቸልተኛነትም ያላደረገ ሆኖ ሲገኝ በከሳሹም ጠያቂነት የስም ማጥፋቱን ጒዳይ እንደገና ቃሉን መልሶ ይቅርታ ከጠየቀ አላፊነቱ ይወገድለታል፡፡

(2) የስም ማጥፋቱ ነገር የተደረገው ከአንድ ሳምንት በበለጠ ጊዜ በሚወጣ (በሚታተም) ጋዜጣ ላይ የሆነ እንደሆነ፤ የስም ማጥፋቱ ነገር የሚለውጥበትን የይቅርታ መጠየቂያው ጽሑፍ ጠያቂው ራሱ በመረጠው ጋዜጣ ላይ በፍጥነት እንዲታተምለት ለመጠየቅ መብት አለው፡፡

(3) የስም ማጥፋቱ ነገር የሚለወጥበትን ጋዜጣ፤ ጠያቂው ባልመረጠ ጊዜ፤ የስም ማጥፋቱ ነገርና የይቅርታ መጠየቁ ነገር የሚታተመው በዚያው ቀድሞ በወጣው ጋዜጣ ዐይነት ነው፡፡

ቊ 2050፡፡ የባልና የሚስትን መብት ስለ መንካት፤ (1) መሠረቱ፡፡

(1) አንድ ሰው፤ ሴትዮዋ ባለባል መሆኑዋን እያወቀ ያለባልዋ ፈቃድ ባልዋን ትታው እንድትሄድ ቊርጥ አሳብ እንዲኖራት ያደረገ እንደሆነ ጥፋተኛ ነው፡፡

(2) አንድ ሰው ባለሚስት የሆነውን ሰው፤ ሚስት እንዳለችው እያወቀ ሚስቲቱ ሳትፈቅድ ትቷት እንዲሄድ ያደረገ እንደሆነ ጥፋተኛ ነው፡፡

(3) እንደዚሁም ባሉዋ ነገሩን እንደሚቃወም ሲያውቀው የሰው ሚስት ተቀብሎ እቤቱ ያስቀመጠ ወይም ያስተናገደ እንደሆነ ጥፋተኛ ነው፡፡

ቊ 2051፡፡ (2) የሚበቃ ምክንያት፡፡

በላይኛው ቊጥር በ3ኛው ንኡስ ቊጥር እንደተመለተው ሁሉ እንደ ጥፋት የማይቈጥሩት፤

(ሀ) ባልና ሚስቱ ተለያይተው ለመኖር ተስማምተው እንደሆነ፤

(ለ) ባልዮው በሚስቱ ላይ የማሠቅየት ተግባር በመፈጸሙ ጥፋተኛ ሆኖ እንደሆነ ወይም ባልዮው በሚስቱ ላይ ግፍ መሥራቱን ተከሳሹ በሕሊና መንገድ በእርግጥ በመገመቱ ሴትዮዋን ተቀብሎ ያኖራት ሰብዓዊ ርኅራኄን በሚመለከት አድራጎት የሆነ እንደሆነ ነው፡፡

ቊ 2052፡፡ የማስተማርና የመጠበቅ ግዴታ፡፡

(1) አንድ ሰው በሕግ አገባብ ወይም በሕጉ መሠረት በራሱ አሳዳሪነት ወይም በራሱ ጠባቂነት ሥር እንዲተዳደር በአደራ የተሰጠውን ሌላውን ሰው በአስተዳዳሪነቱ ምክንያት ሊፈጽምለት የሚገባውን በሕሊና አገማመት ከእርሱ ዘንድ የሚጠበቀውን ተግባር በጊዜው አጋጣሚና በልማድ አሠራር ሁኔታ ባለው ምቾት መጠን በትምህርት የማሳደግንና በሚገባ የመጠበቅን ጒዳይ ሳይፈጽምለት የቀረ እንደሆነ ጥፋተኛ ነው፡፡

በዚሁ ባደረገው ጒድለት ምክንያት በሥልጣኑ ሥር የሚተዳደረው ሰው አንድ ጒዳት የደረሰበት እንደሆነ አላፊ ነው፡፡

እንዲሁም ከዚህ ጒድለት የተነሣ በሥልጣኑ ውስጥ ሆኖ የሚጠብቀው ሰው በሌላ ሰው ላይ ባደረሰው ጒዳት ምክንያት አላፊ ነው፡፡

ቊ 2053፡፡ በሌላው ሰው ቤት ወይም መሬት ስለ መግባት፡፡

አንድ ሰው፤ በሕግ ሳይፈቀድለትና ቤቱን ወይም መሬቱን በደንብ ባለ እጅ የሆነው ወይም የያዘው ሳይፈቀድለትና የማይፈቅድ መሆኑንም በግልጽ እየተናገረ፤ የሌላ ሰው ርስት በሆነ መሬት ወይም በሌላ ሰው ቤት የገባ እንደሆነ ጥፋተኛ ነው፡፡

ቊ 2054፡፡ ንብረትን ስለ መድፈር፡፡

አንድ ሰው በሕግ ሳይፈቀድለት ባለንብረቱ ሳይፈቅድለትና አለመፍቀዱንም በመግለጽ ሲናገር በደንብ በእጁ የሆነውን የሌላውን ሰው ንብረት የወሰደ እንደሆነ ጥፋተኛ ነው፡፡

ቊ 2055፡፡ ውል ከማድረግ በፊት የተደረገ ድርድር፡፡

አንድ ሰው፤ ሌሎች ሰዎች ከሱ ጋራ ውል እንዲያደርጉ አሳቡን ከገለጸላቸው በኋላና እነዚሁንም ሰዎች ወጪ እንዲያደርጉ አግባብቷቸው እንደሆነ ጥፋተኛ ነው፡፡

ቊ 2056፡፡ በውል የገባውን የግዴታ ቃል ስላማክበር (ስለ መጣስ)፡፡

(1) አንድ ሰው በሁለት ሰዎች መካከል ውል መኖሩን እያወቀ ውል ካደረጉት ሰዎች መካከል ካንደኛው ወገን ጋራ ሌላ ውል አድርጎ ቀድሞ የነበረውን ውል ለመፈጸም እንደማይቻል ያደረገ እንደሆነ ጥፋተኛ ነው፡፡

(2) ቢሆንም የመጀመሪያው ውል ተጣሰብኝ ብሎ የክስ አቤቱታ የሚያቀርበው ሦስተኛ ወገን፤ ውሉ እንዲፈጸም አስፈላጊውን ጥንቃቄ በቸልተኛነት ሳያደርግ ቀርቶ እንደሆነ፤ ይህ የኋለኛው ተዋዋይ በአላፊነት አይጠየቅም፡፡

ቊ 2057፡፡ የማይገባ ውድድር፡፡

አንድ ሰው፤ ሐሰተኛ በሆነ ማስታወቂያ ወይም ቅን ልቡናን ተቃራኒ በሆነ በማናቸውም ሌላ ዐይነት አድራጎት የአንዱን ፋብሪካ የሥራ ፍሬ (ዕቃ) ወይም የአንድ የንግድ ቤት መልካም ስም የሚያጠፋ ስብከት ያደረገ እንደሆነ ጥፋተኛ ነው፡፡

ቊ 2058፡፡ የሌለውን አስመስሎ ማሳየት፡፡

አንድ ሰው፤ በሚሰጠው የማረጋገጫ ቃል፤ በጠባዩ፤ በአካሄዱ ወይም ባለማድረጉ የአንድ ያልተወሰነ ነገር ሁኔታ መኖሩን ሌሎች ሰዎች ወይም አንዳንድ ባዕዶች ሰዎች እንዲያምኑ ያግባባቸው እንደሆነ የዚሁንም ነገር እርግጠኛውን ሀልዎት በተቃራኒ ሁኔታ እንዲያምኑ ቅን ሕሊናን ተቃዋሚ በሆነ ዐይነት ሌሎቹን ሰዎች ያግባባ እንደሆነ ጥፋተኛ ነው፡፡

ቊ 2059፡፡ ያልተካከለ ወሬ፡፡ (1) መሠረቱ፡፡

ማንም ሰው ሆነ ብሎ ወይም በቸልተኛነት ለሌላ ሰው ያልተካከለ ወሬ የማስተላለፍ ጥፋት እንዳደረገ የሚቈጠረው፡-

(ሀ) ከእርሱ ወሬውን የሰማው፤ ወይም ሌላው ሰው ይህን ወሬ በማመን በሚሠራው ሥራ ጉዳት የሚያገኘው መሆኑን ያወቀ ወይም ማወቅ የሚገባው የሆነ እንደሆነ፤

(ለ) በልዩ ሞያ ሥራው ምክንያት ትክክለኛ ወሬ (መረጃ) እንዲሰጥ የሚገባው እንደሆነ ነው፡፡

ቊ 2060፡፡ (2) ልዩነት፡፡

(1) ይህን ያልተካከለ ወሬ የሰጠ ሰው፤ በሰጠው ወሬ ላይ ያስረዳው የአንዱን ሰው ሁኔታዎቹን፤ ዐመሉን ለመክፈል የሚችል መሆኑን፤ ችሎታውን በመናገር ለዚሁ ሰው አንድ ሥራ ወይም እምነት ወይም ገንዘብ ወይም የንግድ ዕቃ እንዲያገኝ በማሰብ አድርጎት እንደሆነ፤ አላፊነት የለበትም፡፡

(2) ይህንንም የመግለጫ ቃሉን በጽሑፍ አድርጎ ራሱ ካልፈረመ በቀር አላፊነት ሊመለከተው አይችልም፡፡

ቊ 2061፡፡ (3) ምስክሮች፡፡

(1) አንድ ነገር መፈጸሙን ወይም ያለ መፈጸሙን ወይም አንድ አድራጎት መኖሩን ወይም ያለመኖሩን የሚያረጋግጡ ምስክሮች የሰጡት የምስክርነት ቃል እርግጠኛ ስለመሆኑ አላፊዎች ናቸው፡፡

(2) አላፊነታቸውም የአረጋገጡትን እውነት ያልሆነ ቃል እንደ እውነተኛ በማመን አንድ ነገር ለሠሩ ሰዎች ነው፡፡

(3) ምስክሮቹ ይህን ያደረጉት በቅን ልቡና የሆነ እንደሆነ፤ ስሕተት እንዲገቡ ባደረጓቸው ሰው ላይ ክስ የማቅረብ መብታቸው የተጠበቀ ነው፡፡

ቊ 2062፡፡ ምክር ወይም የአደራ ቃል ስለ መስጠት፡፡

አንድ ሰው ለሌላው ሰው ምክር ቢሰጥ ወይም አደራ ቢለው ጥፋተኛ አይደለም፡፡

ቊ 2063፡፡ ስለ መያዝ፡፡

አንድ አበዳሪ ባለዕዳው ሊከፍለው የሚገባውን ዕዳ ለማስከፈል ሲል ሊቀበል ከሚገባው ገንዘብ ጋራ ተመዛዛኝ ያልሆነ ከፍ ያለ ነገር አስፈላጊ ሳይሆን የያዘ እንደሆነ ጥፋተኛ ነው፡፡

ቊ 2064፡፡ የፍርድን ትእዛዝ ስለ መፈጸም፡፡

(1) አንድ ፍርድ አስፈጻሚ፤ ዳኛው የሰጠው የፍርድ ውሳኔ ትክክለኛ አሠራሩን የያዘ (ፎርም) ከሆነ የተሰጠውን ትእዛዝ ቢፈጽም ጥፋተኛ አይደለም፡፡

(2) ነገር ግን ትእዛዙ ከደንበኛው አሠራር ፎርም ውጭ የሆነ እንደሆነ ወይም ፍርድ አስፈጻሚው ከተሰጠው ትእዛዝ ያለፈ፤ ወይም ትእዛዙን ሕግን ባለማክበር የፈጸመ እንደሆነ፤ ጥፋተኛ ነው፡፡

ቊ 2065፡፡ ስለ ይርጋ፡፡

አንድ ሰው በባለ ይዞታነቴ ወይም በይርጋ ደንብ መክሰስ ቀርቶልኛል ብሎ ቢከራከር ጥፋተኛ አይደለም፡፡




ክፍል 2፡፡ አጥፊ ሳይሆን አላፊ ስለ መሆን፡፡

ቊ 2066፡፡ አስፈላጊ ሁኔታ፡፡

(1) አንድ ሰው ራሱን ወይም ሌላውን ሀብቱን ወይም የሌላውን ሰው ሀብት በርግጥ ሊደርስበት ከሚችል አደጋ ለማዳን ሲከላከል በሌላው ሰው ላይ ሆነ ብሎ ጉዳት ያደረሰበት እንደሆነ አላፊ ይሆናል፡፡

(2) ነገር ግን የደረሰው ጉዳት ጉዳቱ በደረሰበት ሰው ጥፋትና ምክንያት እንደሆነ አላፊነት አያመጣም፡፡

ቊ 2067፡፡ በሰው አካል ላይ ጉዳት ስለ ማድረስ፡፡ (1) መሠረቱ፡፡

(1) አንድ ሰው በሠራው ሥራ በሌላ ሰው አካል ላይ ጉዳት ያደረሰ እንደሆነ አላፊ ነው፡፡

(2) ቢሆንም፤ ይህን ጉዳት ያደረሰው ሥራ በሕግ የተፈቀደ የታዘዘ እንደሆነ ወይም ሥራው የተፈጸመው ራስን ለማዳን በሚገባ ሲከላከል እንደሆነ ወይም ደግሞ አደጋው ሊደርስ የቻለው በተበዳዩ ጥፋት ምክንያት ብቻ እንደሆነ በአድራጊው ላይ ማናቸውም አላፊነት አይደርስበትም፡፡

ቊ 2068፡፡ (2) የስፖርት ሥራ፡፡ (ጨዋታ)፡፡

አንድ ሰው የስፖርት ሥራ በመሥራት ላይ ሳለ በዚሁ እስፖርት ተካፋይ የሆነውን ወይም ተመልካቹን ቢያቈስለው፤ በስፖርት ሥነ ሥርዐት የሚመለከተውን ደንብ በግልጽ ካልጣሰ ወይም የተንኰል ሥራ ካልፈጸመ በቀር በአላፊነት አይጠየቅም፡፡

ቊ 2069፡፡ አደገኛ ሥራ፡፡ (1) መሠረቱ፡፡

(1) አንድ ሰው የሚፈነድ ወይም መርዝ የሚሆኑ ቅመማት በሥራ ላይ በማዋል ወይም በማከማቸት፤ ወይም ከፍተኛ ጒልበት ያለው የኤሌክትሪክ መሥመር በመዘርጋት፤ ወይም የመሬትን የተፈጥሮ መልክ በለወጥ ወይም በተለይ አደገኛ የሆነ የእንዱስትሪ ሥራ በማካሄድ ይህ ሥራው በሌላ ሰው ላይ አደጋ ያደረሰ እንደሆነ ለደረሰው ጉዳት አላፊ ይሆናል፡፡

(2) ይህን ከዚህ በላይ የተመለከተውን ጉዳት ያደረሰው መንግሥትም ቢሆን ወይም ይህ ሥራ በባለሥልጣን የተፈቀደለት መሥሪያ ቤት ቢሆንም ከዚህ በላይ ባለው ቊጥር የተመለከተው ደንብ ይጸናል፡፡

ቊ 2070፡፡ (2) ለመድረስ የሚችል አደጋ፡፡

ጥፋት ያለበት ካልሆነ በቀር ጎረቤት በሆኑት ንብረቶች ላይ በአደጋ ምክንያት የደረሰ መበላሸት አላፊነትን አያመጣም፡፡

ቊ 2071፡፡ እንስሳዎች ባደረጉት ጉዳት የሚመጣ አላፊነት (1) የእንስሳው ባለቤት፡፡

የአንድ እንስሳ ባለሀብት ከብቱ ጉዳቱን ያደረሰው በድንገት በማምለጥም ቢሆን ያደርጋል ተብሎ ያልታሰበውንም ጉዳት አድርሶ ቢገኝ፤ ይህ እንስሳው ባደረሰው ጉዳት አላፊ ነው፡፡

ቊ 2072፡፡ (2) የእንስሳው ጠባቂ፡፡

(1) እንዲሁም አንድ ሰው ለግል ጥቅሙ እንዲያውለው በራሱ ጠባቂነት ውስጥ የሚገኘው የሌላ ሰው ከብት በእርሱ እጅ ባለበት ጊዜ ላደረሰው ጉዳት አላፊ ነው፡፡

(2) እንዲሁም ደግሞ እንስሳውን በኪራይ ወይም በተውሶ ወይም ለመጠበቅ ወይም ለመቀለብ፤ ወይም ደግሞ በማናቸውም ሌላ ዐይነት ሁኔታ የተረከበ፤ በራሱ ጠባቂነት ውስጥ ያለው እንስሳ ጉዳት ባደረሰ ጊዜ አላፊ የሚሆነው ይኸው እንስሳ በእጁ የሚገኘው ሰው ነው፡፡

(3) አንድ እንስሳ በታዛዥነት የተረከበ፤ ወይም ለባለከብቱ ወይም ለሌላው ሰው የሚሠራበት ሰው፤ እንስሳው ያደረሰው ጉዳት በርሱ ጥፋት ካልሆነ በቀር አላፊ አይሆንም፡፡

ቊ 2073፡፡ (3) የአላፊነቶች ግንኙነት፡፡

(1) የእንስሳው ባለመብት እንስሳው ጉዳት ያደረሰበትን ተበዳይ ከካሰ በኋላ፤ የእንስሳው ጠባቂ የነበረውን ሰው ሊጠይቀው ይችላል፡፡

(2) እንስሳው ጉዳት ያደረሰው በባለሀብቱ ጥፋት ወይም በራሱ አላፊነት ውስጥ በሚተዳደረው በሌላው ሰው ጥፋት ካልሆነ በቀር፤ በዚህ ምክንያት ያደረሰበትን ኪሣራ በሙሉ እንዲመልስለት ጠባቂ የነበረውን ሰው ለመጠየቅ መብት አለው፡፡

ቊ 2074፡፡ (4) ጌታው የለቀቀው እንስሳ፡፡

(1) የሰው አገልጋይ የሆነ የቤት እንስሳ በሌላ ሰው ሀብት ላይ ጉዳት ያደረሰ እንደሆነ፤ የዚህ እንስሳ ባለቤት የሆነው ሰው እንስሳውን ጉዳት ላደረሰበት ሰው የለቀቀ እንደሆነ ከአላፊነቱ ለመዳን ይችላል፡፡

(2) ቢሆንም፤ እንስሳው ጉዳት ያደረሰው በራሱ ጥፋት ዋይም በሱ ሥልጣን ሥር በሚተዳደረው ሰው ጥፋት ከሆነ ግን ይህ መብት አይኖረውም፡፡

(3) የቤት እንስሶችና የቤት አራዊት ተብለው የሚቈጠሩት ለመደሰት ወይም ከነሱ ጥቅምን ለማግኘት እንደተለመደው ሰው የሚያኖራቸው ናቸው፡፡

ቊ 2075፡፡ (5) ጠባቂው የለቀቀው እንስሳ፡፡

(1) የእንስሳው ጠባቂ (እረኛ) የሚገደደው ጉዳቱ በደረሰበት ጊዜ፤ እንስሳው በነበረው ግምት ልክ ብቻ ነው፡፡

(2) ሆኖም የደረሰው ጉዳት በቤት እንስሳና በቤት አራዊት ያልሆነ እንደሆነ ወይም ጉዳቱ በራሱ ወይም በርሱ አላፊነት ሥር በሚገኘው ሰው ጥፋት የተፈጸመ እንደሆነ፤ ለእንስሳው ጠባቂ ተገዳጅነት ወሰን የለውም፡፡

ቊ 2076፡፡ ለተበዳዩ ስለሚከፈለው ኪሣራ የሚሆን መያዣ፡፡

(1) የማይንቀሳቀስ ንብረት ባለቤት የሌላ ሰው እንስሶች በማይንቀሳቀሰው ንብረት ገብተው ጉዳት ያደረሱበት እንደሆነ ስለ ደረሰበት ጉዳት ሊከፈለው የሚገባውን ኪሣራ ከባለከብቱ ላይ እስኪቀበል ድረስ እንስሶችን መያዣ አድርጎ በእጁ ሊያቈይ ይችላል፡፡

(2) እንዲሁም ከእንስሳው ግምት መጠን በላይ የሆነውን ጉዳት ለማስቀረት እንስሳውን ለመግደል አስፈላጊ ሲሆን፤ እንስሶቹን ለመግደል መብት አለው፡፡

(3) በሁለቱ አጋጣሚ ሁኔታዎች ሳይዘገይ ለእንስሶቹ ባለቤት ማስታወቅ ይገባዋል፡፡ ባለቤቱንም ባያውቀው ለማግኘት የሚችልበትን አስፈላጊውን ማድረግ አለበት፡፡

ቊ 2077፡፡ ሕንጻ (ቤት)፡፡(1) መሠረቱ፡፡

(1) ያንድ ሕንጻ ባለሀብት ወይም ባለይዞታ ሕንጻው ሊያደርስ ይችላል ተብሎ ያልታሰበ ድንገተኛ ነገር ቢያደርስም ይህ ሕንጻ በሚያደርሰው ጉዳት አላፊ ነው፡፡

(2) ሕንጻውን የሠራውን፤ ወይም በዚህ ሕንጻ ውስጥ የሚገኘውን፤ ወይም ይህ ሕንጻ ባደረሰው ጉዳት አጥፊ የሆነውን ሰው፤ ለባለቤቱ ያለው የመጠየቅ መብት የተጠበቀ ነው፡፡

ቊ 2078፡፡ (2) ሕንጻን ስለ መልቀቅ፡፡

(1) የሕንጻው ባለቤት ይህን ቤቱን ጉዳት ለደረሰበት ሰው የለቀቀለት እንደሆነ ከአላፊነቱ ውጭ ለመሆን ይችላል፡፡

(2) ቢሆንም፤ ጉዳቱ የደረሰው እሱ ራሱ ባደረገው ጥፋት ወይም እርሱ በሥልጣኑ ሥር በሚያሳድረው ሰው ጥፋት ከሆነ ይህ መብት አይኖረውም፡፡

ቊ 2079፡፡ (3) የሚያሠጋ ጉዳት፡፡

ከሌላ ሰው ቤት ላይ ጉዳት ይደርስብኛል ብሎ የሚሠጋ ሰው፤ የዚህ አሥጊ የሆነው ሕንጻ ባለቤት ይህ ጉዳት ከመድረሱ በፊት አስቀድሞ አሥጊው ነገር እንዲወገድለት አስፈላጊውን ጥንቃቄ እንዲያደርግ ሊጠይቅ መብት አለው፡፡

ቊ 2080፡፡ (4) ከሕንጻ ላይ የሚወድቁ ነገሮች፡፡

በአንድ ሕንጻ ውስጥ የሚኖር ሰው፤ ከዚህ ሕንጻ እየወደቁ በሌላው ላይ ጉዳት በሚያደርሱት ተንቀሳቃሽ ነገሮች አላፊ ነው፡፡

ቊ 2081፡፡ መኪናዎችና ባለሞተር ተሽከርካሪዎች፤ (1) ባለቤቱ፡፡

(1) የአንድ መኪና ወይም የአንድ ባለሞተር ተሽከርካሪ ባለቤት የሆነ ሰው አደጋውን ያደረሰው ይህን መኪና ወይም ይህን ባለሞተር ተሽከርካሪ ለማንቀሳቀስ ወይም ለመንዳት ባልተፈቀደለትም ሰው ቢሆን እንኳ መኪናው ወይም ባለሞተር ተሽከርካሪው ባደረሰው ጉዳት አላፊ የሚሆነው ባለሀብቱ ነው፡፡

(2) ቢሆንም አደጋው በደረሰ ጊዜ መኪናው ወይም ተሽከርካሪው የተሰረቀበት ለመሆኑ ማስረዳት የቻለ እንደሆነ ባለሀብቱ አላፊነት የለበትም፡፡

ቊ 2082፡፡ (2) ጠባቂ ወይም ሠራተኛ፡፡

(1) እንዲሁም መኪናውን ወይም ባለሞተር ተሽከርካሪውን ለግል ጥቅሙ ሊገለገልበትና ሊጠቀምበት የወሰደው ሰው፤ ይህ መኪና ወም ባለሞተር ተሽከርካሪው በእጁ በሚገኙበት ጊዜ ላደረሰው ጉዳት አላፊ ነው፡፡

(2) ከመኪናው ወይም ከባለሞተር ተሽከርካሪው ጋራ ግንኙነት ያለው ታዛዥ ስለ ባለቤቱ ወይም ስለ ሌላ ሰው ሆኖ በመኪናው ወይም በባለሞተር ተሽከርካሪው በሚሠራበት ጊዜ ይህ መኪና ወይም ባለሞተር ተሽከርካሪው ጉዳት ያደረሰው በራሱ ጥፋት ምክንያት ካልሆነ በቀር ለደረሰው ጉዳት አላፊ አይሆንም፡፡

ቊ 2083፡፡ (3) የአላፊነቶች ግንኙነት፡፡

(1) የመኪናው የባለሞተር ተሽከርካሪው ባለቤት ተበዳዩን ተገድዶ ከካሠ በኋላ ጠባቂ የነበረውን ሰው በኪሣራው አከፋፈል ሊጠይቀው ይችላል፡፡

(2) እሱ ራሱ ባደረሰው ጉዳት ጥፋት ካልሠራ ወይም ጒዳቱ የደረሰው እርሱ ሥልጣን ሥር በሚተዳደረው ሰው በተደረገ ጒድለት ካልሆነ በቀር የከፈለው ኪሣራ በሙሉ እንዲመለስለት ጠባቂውን ለመጠየቅ መብት አለው፡፡

ቊ 2084፡፡ የተሽከርካሪዎች መጋጨት፡፡

(1) ሁለት ባለሞተር ተሽከርካሪዎች ሲጋጩ እያንዳንዱ ተሽከርካሪ በየራሱ አንዱ በአንዱ ላይ አደጋ እንዳደረሰ ይቈጠራል፡፡

(2) ለየአንዳንዱ ተሽከርካሪ ባለሀብት ወይም ለአደጋው አላፊ የሆነው ሰው በአደጋው ምክንያት ከደረሰው ጠቅላላ ጉዳት ገሚሱን መክፈል አለበት፡፡

(3) ይህ አደጋ የደረሰው በተለይ ወይም በጠቅላላው በአንደኛው መኪና ነጂ ስሕተት መሆኑ በማስረጃ የተገለጸ እንደሆነ ግን ከዚህ በላይ ያለው ደንብ አይጸናም፡፡

ቊ 2085፡፡ የተሠሩ ዕቃዎች፡፡

(1) ትርፍ ለማግኘት ሲል ዕቃዎችን የሚሠራና እነዚህኑ ዕቃዎች ለሕዝብ የሚያቀርብ ሰው በዕቃዎቹ በሚገባ ሲጠቀምባቸው በሌላ ሰው ላይ ጉዳት ያደረጉ እንደሆነ አላፊ ነው፡፡

(2) ቢሆንም፤ ይህ ዕቃ በልማድ እንደሚደረገው ተመርምሮ ቢሆን ኖሮ፤ ጉዳቱን ያመጣው ጒድለት ተገልጾ ሊታወቅ የሚችል ከሆነ፤ ምንም አላፊነት የለበትም፡፡

ቊ 2086፡፡ ከአላፊነት ውጭ ስለ መሆን፡፡

(1) በእንስሳት፤ በሕንጻዎች፤ (በቤቶች) በመኪናዎች ወይም በባለሞተር ተሽከርካሪዎች ወይም በፋብሪካ ተሠርተው በወጡት ነገሮች ምክንያት፤ አደጋ በሚፈጠርበት ወይም በሚደርስበት ጊዜ ሕጉ አላፊዎች የሚያደርጋቸው ሰዎች አንዳች ጥፋት ያላደረጉ መሆናቸውን በማስረዳት ወም የጉዳቱ ምክንያት ሳይታወቅ በመቅረት፤ ወይም ሦስተኛ ወገን ጥፋት ነው ብሎ በማስረዳት ጉዳቱ በደረሰበት ሰው በኩል ከአላፊነት ለማምለጥ አይችሉም፡፡

(2) ጉዳቱ የደረሰው በከፊል ወይም በሙሉ ከተበዳዩ ጥፋት የተነሣ መሆኑ ካልተረጋገጠ በቀር፤ በከፊልም ሆነ በሙሉ ከአላፊነቱ ለመዳን አይችሉም፡፡

ቊ 2087፡፡ ሌሎች ነገሮች፡፡

የአንድ ነገር ባለቤት ወይም ጠባቂ የሆነ ሰው ራሱ ጥፋት ካላደረገ ወይም በራሱ አላፊነት ውስጥ የሚተዳደር ሰው ካላጠፋ በቀር ከዚህ በላይ ባሉት ቊጥሮች ከተመለከተው አስተያየት ውጭ በሆነ ጒዳይ በአላፊነት አይጠየቅም፡፡

ቊ 2088፡፡ የውል ግንኙነቶች፡፡

(1) ጉዳቱን ካደረሰው አደገኛ እንዱስትሪ፤ ወይም እንስሳ፤ ወይም ሕንጻ ወይም ሌላ ነገር ግንኙነት ያለውና በሕግ በኩልም ለነዚሁም አላፊ ነው ከተባለው ሰው ጋራ ተዋውያለሁ የሚለው ሰው አሥጊ የሆኑ ነገሮችን በመፍጠር ወይም በእንስሳዎች ወይም በሕንጻዎች ወይም በሌላ ነገሮች ለሚደርሱ ጉዳቶች የአላፊነትን ደንቦች በመጥቀስ ከአላፊነት ለመዳን አይችልም፡፡

(2) እንዲህ በሆነ ጊዜ ጉዳቱ የሚያደርሰው ነገር የሚመራሉ በተደረገው የውል ደንብ መሠረት ነው፡፡

ቊ 2089 ፡፡ ጥቅም የሌለው ግንኙነት፡፡

(1) እንዲሁም ውል ባይኖርም እንኳ ጉዳቱ በተደረገ ጊዜ ባለሀብቱ ወይም ጠባቂው አንድ ጥቅም ሳያገኝ በእንስሳው በሕንጻው፤ ወይም በሌላ ነገር ይገለገል የነበረው ሰው እንስሳው ሕንጻው፤ ወይም ሌላ ነገር ለሚያደርሰው ጉዳት የአላፊነትን ደንቦች ጠቅሶ ለመከራከር አይችልም፡፡

(2) እንዲህ በሆነ ጊዜ ጥፋት ካላደረጉ፤ ባለሀብቱ ወይም ጠባቂው አላፊነት የለባቸውም፡፡



ክፍል 3፡፡ የካሣ አከፋፈልና ልክ፡፡


ንኡስ ክፍል 1፡፡ ስለ ጉዳት ኪሣራ፡፡

(ሀ) ግልጽ የሆኑ ጉዳቶች፡፡

ቊ 2090፡፡ የኪሣራ አከፋፈል፡፡

(1) በመደቡ በጉዳቱ ምክንያት ተበዳዩ የሚካሠው ለጉዳቱ ተመዛዛኝ የሆነ ኪሣራ በመክፈል ነው፡፡

(2) የሰዎች ነጻነትና የሦስተኛ ወገን መብቶች እንደተጠበቁ ሆነው በጉዳቱ ኪሣራ ፋንታ ወይም ከኪሣራው በላይ ለጉዳቱ ኪሣራ እንዲሆን ወይም ለጉዳቱ ወሰን ለማድረግ አስፈላጊ የሆኑ ነገሮችን ሁሉ ዳኞች ለመበየን ይችላሉ፡፡

ቊ 2091፡፡ የኪሣራው ልክ፡፡

ለደረሰው ጉዳት አላፊ መሆኑ በሕግ የታወቀው ሰው የሚከፍለው የጉዳት ካሣ፤ አላፊነቱን ያመጣው ጒዳይ በተበዳዩ ላይ ከደረሰው ጉዳት ጋራ እኩል ሆኖ መመዛዘን አለበት፡፡

ቊ 2092፡፡ ለወደፊት ሊደርስ ስለሚችል ጉዳት፡፡

ለወደፊት ሊደርስ ይችላል ተብሎ የሚገመተው ጉዳት የተረጋገጠ ሲሆን፤ እስኪፈጸም ድረስ ሳይጠበቅ ካሣ ሊከፈለው ይገባል፡፡

ቊ 2093፡፡ አሹራንስ የገባ ተበዳይ፡፡

(1) ተበዳዩ ለደረሰበት ጉዳት ኪሣራ እንዲከፈለው አሹራንስ ቢገባም አሹራንስ እንዳልገባ ሰው ሁሉ ለደረሰበት ጉዳት ካሣ ለመጠየቅ ይችላል፡፡

(2) አሹራንስ አድራጊው እከፍላለሁ ብሎ በገባው የአሹራንሱ ውል መሠረት የከፈለውን የአሹራንስ ኪሣራ ይህን ጉዳት ካደረሰው ሰው ላይ በራሱ ስም ሆኖ ማናቸውንም ኪሣራ ሊጠይቅ አይችልም፡፡

(3) ነገር ግን የአሹራንስ ውል አድራጊው ለደረሰው ጉዳት አላፊ ከሚሆነው ሰው ላይ በተበዳዩ ስም ተዳራጊ ሆኖ የተበዳዩን መብቶች የመጠየቅ ሥልጣን እንዲኖረው አስቀድሞ ለመዋዋል ይችላል፡፡

ቊ 2094፡፡ ጉዳት የደረሰበት ጡረተኛ፡፡

(1) ተበዳዩ በደረሰበት ጉዳት ምክንያት

መጦሪያ የሚቀበል እንደሆነ መጦሪያ እንደማይቀበል ሰው ሁሉ ለደረሰበት ጉዳት ኪሣራ ለመጠየቅ ይችላል፡፡

(2) ጡረታ የሚከፍል ሰው በተጠዋሪ ላይ በደረሰው ጉዳት ምክንያት ለተጎጂው ጡረታ በመክፈሉ፤ ጡረታውን ለመክፈል ያደረሰውን የጉዳት ሥራ የፈጸመውን ሰው ማናቸውንም ኪሣራ ይክፈለኝ ብሎ በራሱ ስም ሊጠይቀው አይችልም፡፡

(3) ከተበዳዩ ጋራ በሚያስተሳስረው ግንኙነት ምክንያት በተበዳዩ ስም ተዳራጊ ሆኖ የተበዳዩን መብት ሊጠይቅ ይችላል ተብሎ አስቀድሞ ለመስማማት ይቻላል፡፡

ቊ 2095፡፡ ስለ ሞት አደጋ (1) አንዳንድ የቅርብ ዘመዶች ስለ አላቸው መብቶች፡፡

(1) የተጎጂው ባል ወይም ሚስት፤ ወይም ወላዶቹና ልጆቹ በተጎጂው ላይ ከደረሰው የሞት አደጋ የተነሣ በራሳቸው ስም ሆነው በመተዳደሪያ ረገድ ለሚደርስባቸው ጉዳት ካሣ ለመጠየቅ ይችላሉ፡፡

(2) ስለዚህ ጉዳት የሚከፈለው ካሣ ምግብን (መተዳደርን) በመስጠት እንደሚደረገው ጡረታ፤ መልክና ዐይነት ይሆናል፡፡

(3) ከሳሾቹ ቀለብ እንዲሰጧቸው የሚጠይቋቸው ዘመዶች ቢኖሯቸው እንኳ፤ ይህ በምግብ ረገድ ለመጦሪያ የሚሰጣቸው ካሣ ይገባቸዋል፡፡

ቊ 2096፡፡ ሌሎች ሰዎች፡፡

ሌሎች ሰዎች አደጋ የደረሰበት ሰው ይረዳቸው ወይም ያስተዳድራቸው እንደነበረ ቢያረጋግጡ እንኳ፤ በተበዳይ ላይ በደረሰው የሞት አደጋ ምክንያት በገዛ ራሳቸው ስም ሆነው ማናቸውንም ኪሣራ ሊጠይቁ አይችሉም፡፡

ቊ 2097፡፡ ቅን ልቡና፡፡

(1) ለደረሰው ጉዳት የሚከፈለው ካሣ ለቅን ልቡና ተቃራኒ በሆነው አኳኋን ሊጠየቅ አይችልም፡፡

(2) ተበዳዩ በማስተዋል ቢሠራ ኖሮ የደረሰበትን ጉዳት ሊያግደው ወይም ሊያቀለው የሚችል ሲሆን፤ በደረሰበት ጉዳት መጠን በሙሉ ካሣ ለመጠየቅ አይችልም፡፡

ቊ 2098፡፡ ስለ ተበዳዩ ጥፋት፡፡

(1) በተበዳዩ ላይ የደረሰው ጉዳት በከፊሉ በገዛ ራሱ ጥፋት እንደሆነ ለተበዳዩ የሚከፈለው የጉዳት ካሣ በከፊሉ ብቻ ነው፡፡

(2) የጉዳቱ ካሣ በእንዴት ያለ ሁኔታ መካሥ የሚገባው መሆኑ መጠኑን ለመወሰን የአካባቢዎችን ሁኔታዎች ሁሉ፤ በተለይም ጉዳት እንዲደርስ ጥፋቶቹ የተባበሩበት መጠን እንደዚሁም የነዚህን ጥፋቶች የየአንዳንዳቸውን ከባድነት በመገመት ነው፡፡

ቊ 2099፡፡ በርትዕ የመወሰን ችሎታ፡፡ (1) ጥፋት መሆኑን ስላለማወቅ፡፡

(1) የሥራውን ጥፋት ለመገመት የማይችል ሰው፤ አላፊነትን የሚያስከትል ሥራ ፈጽሞ የተገኘ እንደሆነ በዚሁ ጒዳይ ላይ አስተያየት እንዲደረግበት ርትዕ ሲያስገድድ ዳኞች ሊከፈል የሚገባውን የካሣውን ልክ መወሰን ይችላሉ፡፡

(2) ስለዚህ ዳኞች የነገረተኞችን ንብረት ሁኔታንም፤ እንደዚሁም በዳዩን ካሣ በመክፈሉ የሚደርስበትን ጉዳት ማመዛዘን አለባቸው፡፡

ቊ 2100፡፡ (2) የበላይ ትእዛዝ፡፡

(1) በዲሲፕሊን ወይም በታዛዥነት የተግባር ተገቢነት ስሜት ምክንያት ጥፋተኛው ጥፋቱን እንዲፈጽም አድርጎት በሚገኝበት ጊዜ በርትዕ (በአገባብ) በኩል አስገዳጅ ሆኖ ሲገኝ ዳኞቹ የካሣውን ልክ፤ ለመወሰን ይችላሉ፡፡

(2) ለዚሁም ነገር ዳኞች የመታዘዙን ተገቢነት ማነስ ማደጉን መገመት አለባቸው፡፡

ቊ 2101፡፡ (3) ይደርሳል ተብሎ ሊታሰብ የማይችል ጉዳት፡፡

(1) ሊታሰቡ በማይቻሉ አጋጣሚ ሁኔታዎች ምክንያት የደረሰው ጒዳት እስከዚህ ከፍ ያለ ነገር ያስከትላል ተብሎ በአእምሮ ግምት ሊታሰብ የማይችል እንደነበረ የታወቀ ሲሆን፤ የርትዕ ሁኔታ የሚያስገድድ በሆነ ጊዜ፤ ዳኞች ለዚህ ጉዳት አላፊ የሆነው ሰው ሊከፍል የሚገባውን የካሣ ልክ አሻሽለው ለመወሰን ይችላሉ፡፡

(2) አላፊነቱ የደረሰው ሆነ ብሎ ከተደረገ ጥፋት የመነጨ የሆነ እንደሆነ ግን በማናቸውም ምክንያት ቢሆን በዚህ ሥልጣናቸው ሊሠሩበት አይችሉም፡፡

ቊ 2102፡፡ (4) ስለ ግምት አስቸጋሪነት፡፡

(1) ስለ ጉዳቱ ምን ያህል ኪሣራ እንደሚከፍል በትክክል ለመወሰን ያልተቻለ እንደሆነ፤ ዳኞቹ የነገሮቹን ተራ ሁኔታዎችንና ተጐጂውም ያደረገውን ጥንቃቄ አመዛዝነው በመገመት የኪሣራውን ልክ በርትዕ ይወስናሉ፡፡

(2) ስለሆነም፤ የሚከፈለው ካሣ መጠን ብቻ ሳይሆን የጉዳቱም መፈጸም የሚያጠራጥር በሆነ ጊዜ ማንኛቸውንም የጉዳትካሣ እንዲከፈል ለማድረግ አይቻልም፡፡

ቊ 2103፡፡ (5) አስፈላጊ ሁኔታ፡፡

ማንም ሰው ጥፋት ሳያደርግ ራሱን ለማዳን ወይም ሌሎችን ከጉዳት ወይም ከድንገተኛ አደጋ ለማዳን ሲል በሌላ ሰው ንብረቶች ላይ ጉዳትን ያደረሰ አንደሆነ፤ ዳኞች አድራጊው የሚከፍለውን የካሣ ገንዘብ ልክ በርትዕ ይወስናሉ፡፡

ቊ 2104፡፡ ለደንቡ ብቻ ስለሚወሰኑት የጉዳት ኪሣራዎች፡፡

የከሳሹ መብት በመደፈሩ ምክንያት ወይም የመጣው አላፊነት በተከሳሹ ምክንያት መሆኑን ለማስረዳት ብቻ የክስ ተግባር በሚቀርብበት ጊዜ ለደንቡ ብቻ የጉዳት ኪሣራዎች ሊወሰኑ ይችላሉ፡፡

(ለ) የሕሊና ጉዳት፡፡

ቊ 2105፡፡ መሠረቱ፡፡

(1) ለደረሰው ጉዳት፤ ካሣ ለመክፈል ተመዛዛኝ በሆነ አድራጎት ሊፈጸም በሚቻልበት ጊዜ ሁሉ ጥፋተኛው በደሉ ለሚያስከትለው የሕሊና ጉዳት ካሣን መክፈል ይገባዋል፡፡

(2) የሕሊና ጉዳት በሕጉ በግልጽ ካልተመለከተ በቀር ስለ ጉዳት ካሣ የገንዘብ ኪሣራ አያስከፍልም፡፡

ቊ 2106፡፡ ታስቦ ስለ ተደረገ ጥፋት፡፡

በከሳሹ ላይ ታስቦ የሕሊና ጉዳት በሚደረግበት ጊዜ ዳኞቹ በዚሁ በደል ካሣ ስም ተከሳሹ ለከሳሹ በርትዕ አንድ የሚገባ ካሣ እንዲከፍል ወይም ከሳሹ ላመለከተው ለበጎ አድራጎት ድርጅት እንዲከፈል ለመፍረድ ይችላሉ፡፡

ቊ 2107፡፡ በተበዳዩ ሰውነት ላይ ስለሚደርሰው ጉዳት፡፡

ተከሳሹ በከሳሹ ላይ አስቀያሚ ወይም የሚያስጠላ መጥፎ መንካት አድርጎ በተገኘ ጊዜ፤ ለከሳሹ ወይም ከሳሹ ላመለከተው በጎ ድርጅት ለዚሁ በደል በካሣ ስም በርትዕ የሚገባ ካሣ እንዲከፍል ዳኞች ሊወስኑ ይችላሉ፡፡

ቊ 2108፡፡ ያለ አገባብ ሰውን ስለ መያዝና ስለ ማገድ፡፡

እንዲሁም ተከሳሹ ሕግን ተቃራኒ በሆነ አኳኋን የከሳሹን ነፃነት አግዶ፤ በተገኘ ጊዜ፤ ለከሳሹ ወይም ከሳሹ ላመለከተው በጎ ድርጅት ለዚሁ በደል ካሣ ስም በርትዕ የሚገባ ካሣ ሊቈረጥለት ይቻላል፡፡

ቊ 2109፡፡ ስምን ስለ ማጥፋት፡፡

ከሳሹ ተሰድቦ ወይም ስሙ ጠፍቶ በሚገኝበት ጊዜ ለከሳሹ ወይም ከሳሹ ላመለከተው በጎ ድርጅት ለዚሁ በደል በካሣ ስም በርትዕ የሚገባ ካሣ እንዲከፍል ሊደረግ የሚችለው፡-

(ሀ) ከሳሹ በወንጀለኛ መቅጫ ሕግ የሚያስቀጣ ወንጀል ሠርቷል በማለት ስሙን በማጥፋት የበደለው እንደሆነ፤

(ለ) የስም ማጥፋት ሥራዎች ከሳሹን በሞያ ሥራው ችሎታ የሌለው ወይም እውነተኛነት የሌለው መሆኑን ለማሳመን የተደረገ እንደሆነ፤

(ሐ) ነጋዴ ሆኖ ዕዳውን ለመክፈል አይችልም በማለት አስመስሎ ለማሳመን የሆነ እንደሆነ፤

(መ) ተላላፊ በሽታ አድሮበታል በማለት አስመስሎ ለማሳመን የሚጥር እንደሆነ፤

(ረ) አስነዋሪ የሆነ ጠባይ አለው በማለት አስመስሎ ለማሳመን የሚጥር እንደሆነ ነው፡፡

ቊ 2110፡፡ የባልና ሚስትን መብት ስለ መድፈር፡፡

ተከሳሹ የባልነትን ወይም የሚስትነትን መብቶች ነክቶ በተገኘ ጊዜ ለከሳሹ ወይም ከሳሹ ላመለከተው በጎ ድርጅት ለዚሁ በደል በካሣ ስም በርትዕ የሚገባ ካሣ ሊቈረጥ ይቻላል፡፡

ቊ 2111፡፡ ልጅን ነጥቆ ስለ መውሰድ፡፡

የልጁ ጠባቂነት፤ የከሳሹ ሆኖ ተከሳሹ ልጁን ነጥቆ በመውሰዱ ጥፋተኛ ሆኖ በወንጀል በሚቀጣበት ጊዜ ለከሳሹ ወይም እሱ ላመለከተው በጎ ድርጅት ለዚሁ በደል በካሣ ስም በርትዕ የሚገባ ካሣ ሊቈረጥ ይቻላል፡፡

ቊ 2112፡፡ ንብረቶችን ስለ መድፈር፡፡

ከሳሹ እንዳይደርስበት በግልጽ ያስታወቀውን በመቃወም ተከሳሹ በደንብ በእጁ ወይም በይዞታው የሚገኘውን ንብረት የወሰደበት እንደሆነ፤ ወይም በርስቱና በቤቱ የገባበት እንደሆነ፤ በከሳሹ ላይ ስለ ደረሰው ጉዳት ለዚሁ በደል ካሣ ሊወስን ይችላል፡፡

ቊ 2113፡፡ የአካል ጉዳት ወይም የሰው ሞት፡፡

አካሉ በመጒደል ለተበደለው ሰው፤ ወይም ሰውዬው የሞተ እንደሆነ ለዘመዱ የጉዳት ካሣ ዳኞች በአስተያየት ተገቢ ኪሣራ ሊቈርጡ ይችላሉ፡፡

ቊ 2114፡፡ የንጽሕናን ክብር ስለ መድፈር፡፡

(1) ማንኛውም ሰው በመድፈር ሥራ ወይም ለክብረ ንጽሕና ተቃራኒ በሆነ ተግባር በወንጀል የተቀጣ እንደሆነ፤ ዳኞቹ ለተደፈረችው ሴት በሕሊና በደል ካሣ ስም ተከሳሹ የሚሰጠውን በርትዕ የሚገባ ካሣ ለመቊረጥ ይችላሉ፡፡

(2) እንደዚሁም በሆነ ጊዜ ለሴቲቱ ባል ወይም በኀይል ለተገሠሠችው ልጃገረድ ቤተ ዘመዶች ካሣ ሊቈረጥ ይቻላል፡፡

ቊ 2115፡፡ በሚስት ላይ ስለ ደረሰ ጉዳት፡፡

(1) ማንም ሰው በሌላ ሰው ሚስት ላይ የአካል ጉዳት በማድረሱ በትዳር በኩል ለባሏ የምትሰጠው ጥቅም ወይም ደስታ እንዲቀነስ ያደረገ እንደሆነ፤ ስለ በደል ካሣ ዳኞች በበዳዩ ላይ ለባለቤቷ በርትዕ ተገቢ የሆነ ኪሣራ ሊቈርጡለት ይችላሉ፡፡

(2) በዚህ ምክንያት በሚስቱ ላይ ለደረሰው ጉዳት ባል የሚያቀርበው ክስ ሚስቱ ለደረሰባት ጉዳት ስለ ካሣ ጥቅም ከምታቀርበው ክስ የተለየ ነው፡፡

ቊ 2116፡፡ ስለ አገር ልማድ፡፡

(1) ከዚህ በላይ በተመለከቱት ቊጥሮች መሠረት የካሣውን ልክ ምን ያህል መሆኑን በርትዕ በአስተያየት ለመወሰንና እንዲሁም የቤተ ዘመዱ እንደራሴ ሆኖ ለመነጋገር የሚችል ማን እንደሆነ ለማወቅ ዳኞች የአገር ልማድን መሠረት አድርገው ይይዛሉ፡፡

(2) ዳኞች እነዚህን የአገር ልማዶች ጊዜያቸው ያለፈና ከሕሊና፤ ከሰብዓዊ አእምሮ ተቃራንያን መሆናቸውን መዘንጋት አይገባቸውም፡፡

(3) የጉዳት ካሣውም በማናቸውም ምክንያት ከአንድ ሺሕ የኢት/ብር የበለጠ ሊሆን አይችልም፡፡

ቊ 2117፡፡ የቤተ ዘመድ እንደራሴ፡፡

(1) በሥራ ላይ የሚውሉ የአገር ልማዶች የሌሉ እንደሆነ፤ የቤተ ዘመድ እንደ ራሴነት ሥልጣን እንዳላቸው የሚቈጠሩት፡-

(ሀ) የተበደለው ሰው ባል ወይም ሚስት፤

(ለ) እነዚህ በሌሉበት ወይም ችሎታ የሌላቸው እንደሆነ፤ በዕድሜ ታላቅ የሆነና ለመሥራት ችሎታ ያለው ልጅ፤

(ሐ) ልጆቹ ባይኖሩ ወይም ችሎታ የሌላቸው እንደሆነ አባት፤

(መ) አባት ባይኖር ወይም ችሎታ የሌለው እንደሆነ እናት፤

(ሠ) እናት ባትኖር፤ ወይም ችሎታ የሌላት እንደሆነ፤ ከወንድሞቹ ወይም ከእኅቶቹ ታላቅ የሆነና ለመሥራት ችሎታ ያለው ብቻ ነው፡፡



ንኡስ ክፍል 2፡፡ በሌላ አኳኋን ስለ መካሥ፡፡

ቊ 2118፡፡ ዕቃዎችን ስለ መመለስ፡፡

(1) ዳኞች ከከሳሹ ያለ አገባብ የተወሰዱበት ዕቃዎችና እነዚሁም ዕቃዎች ከተወሰዱበት ጊዜ ጀምሮ ያፈሯቸውን ጥቅሞች ለከሳሹ እንዲመለስለት ያዛሉ፡፡

(2) ዕቃዎቹ ጠፍተው እንደሆነ፤ ከዐቅም በላይ በሆነ ኀይል ቢሆን እንኳ ተከሳሹ ግምታቸውን መክፈል አለበት፡፡

(3) ተከሳሹ ሊመልሳቸው ለሚገባው ዕቃዎች ወጪ አድርጎ እንደሆነ፤ እንደዚህ በሆነ ጊዜ ያለ ምክንያት ስለ መክበር የተደነገጉት ውሳኔዎች ይጸናሉ፡፡

ቊ 2119፡፡ በዐይነቱ ስለ መተካት፡፡

(1) የተበላሹ ወይም የተጎዱ ዕቃዎችን የማበላሸቱ ወይም የጉዳቱ አላፊ ከሆነው ሰው እንዲተኩ ወይም በዚሁ ሰው ኪሣራ እንዲሠሩ (እንዲታደሱ) የሚስማማ ውጤት የሚሰጥ መስሎ የታያቸው እንደሆነ ዳኞች ተከሳሹ ዐይነቱን እንዲተካ ወይም በራሱ ኪሣራ እንዲሠራ ለመወሰን ይችላሉ፡፡

(2) እንደዚህም በሆነ ጊዜ ዳኞች ያተካኩን ወይም ያሠራሩን ዐይነት ይወስናሉ፡፡

(3) ስለሆነም እንዲከፍል የተወሰነው በመንግሥት ላይ የሆነ እንደሆነ ግምቱን ይከፍላል እንጂ ዐይነቱን ይተካ ተብሎ ሊወሰንበት አይቻልም፡፡

ቊ 2120፡፡ ስለ ክብርና ስለ መልካም ዝና፡፡

በሰዎች ክብር ወይም በመልካም ዝና ላይ ተቃራኒ የሆኑ ሥራዎች የተፈጸሙ እንደሆነ፤ ዳኞች እነዚህ የነቀፌታ ተግባሮች ያደረሱትን ውጤት ለመሻር በተከሳሹ ኪሣራ ተገቢ የሆነ የስም ማደሻ ማስታወቂያ እንዲገለጽና እንዲጻፍ ለማዘዝ ይችላሉ፡፡

ቊ 2121፡፡ ማስጠንቀቂያዎች፡፡

(1) ዳኞች ተከሳሹ በከሳሹ ላይ ጉዳትን የሚያመጣ ነገር እንዳይሠራ በመሥራትም ላይ ቢገኝ እንዳይቀጥል ወይም እንደገና እንዳይጀምር የሚያግድ ትእዛዝ ለመስጠት ይችላሉ፡፡

(2) የጉዳት ተግባር በከሳሹ ላይ ጉዳቱን የሚያመጣ መሆኑን ለማመን በቂ ምክንያቶች የሌለው እንደሆነ፤ እንደዚሁም ከሳሹን የሚያስፈራው ጉዳት ኪሣራውን በመክፈል የማይካሥ ጠባይ ያለው ካልሆነ በቀር የማገጃ ትእዛዝ አይሰጥም፡፡

ቊ 2122፡፡ ተገቢ ያልሆነ ውድድር፡፡

ተከሳሹ ለቅን ልቡና ተቃራኒ በሆነ አኳኋን የሚያደርገውን የተንኰል ውድድር እንዲተው ዳኞች ትእዛዝ ለመስጠት ይችላሉ፡፡

ቊ 2123፡፡ በይመስላል ስለሚፈጸም ተግባር፡፡

ሦስተኛ ወገኖች በይመስላል እምነት አድርገው የፈጸሙት ተግባር በአድራጎቱ ወይም ባለመናገሩ ለዚሁ ሁኔታ አላፊ የሆነውን ሰው መቃወሚያ ሊሆናቸው ይችላል፡፡




ክፍል 4፡፡ ለሌላ ሰው ተግባር አላፊ ስለ መሆን፡፡

ቊ 2124፡፡ ስለ አባት አላፊነት፡፡

አካለ መጠን ያላደረሰ ልጅ አላፊነትን የሚያስከትል ሥራ የሠራ እንደሆነ በፍትሐ ብሔር በኩል ለተሠራው ሥራ አላፊ የሚሆን አባት ነው፡፡

ቊ 2125፡፡ የልጁ ሌሎች ጠባቂዎች፡፡

በአባት አላፊነት ምትክ ሆነው የሚጠየቁት፡፡

(ሀ) በልጅዋ ላይ ባባትነት ሥልጣን በምትሠራበት ጊዜ እናት፡፡

(ለ) አካለመጠን ያላደረሰ ልጅ ከአባቱ ቤት ውጭ ሲኖር በእምነት የተሰጠው የልጁ ጠባቂ፡፡

(ሐ) ልጅ እተማሪ ቤት ሳለ፤ ወይም የሞያ ሥራ በሚማርበት ጊዜ የቀለም ወይም የሞያ ሥራ አስተማሪው፤

(መ) ከዚህ በሚከተሉት ቊጥሮች መሠረት ለልጁ አላፊ ነው በሚባልበት ጊዜ አሠሪው ናቸው፡፡

ቊ 2126፡፡ ስለ መንግሥት አላፊነት (1) መሠረቱ፡፡

(1) የመንግሥት ሹም ወይም ሠራተኛ በራሱ ጥፋት በሌላ ሰው ላይ ጉዳት ያደረሰ እንደሆነ በማናቸውም ምክንያት ቢሆን ኪሣራውን ለመክፈል ይገደዳል፡፡

(2) የተደረገው ጥፋት የመንግሥቱን ሥራ ሲሠራ የደረሰ የሥራ ጥፋት የሆነ እንደሆነ የተጎዳው ሰው ኪሣራ ከመንግሥት ላይ ለመጠየቅ ይችላል፤ ሆኖም ስለከፈለው ገንዘብ መንግሥት የተባለውን ሠራተኛ ወይም ሹም መልሶ እንዲከፍለው ለመጠየቅ መብት አለው፡፡

(3) ሠራተኛው ያደረገው ጥፋት የግል ጥፋቱ የሆነ እንደሆነ መንግሥት አላፊነት አይኖርበትም፡፡

ቊ 2127፡፡ (2) የሥራ ጥፋት፡፡

(1) ጥፋቱ እንደ ሥራ ጥፋት ሆኖ የሚቈጠረው ጥፋት አድራጊው በዚህ ጥፋት ላይ የወደቀው በቅን ልቡና በሥልጣኑና ለሥራው ክፍል መልካም ያደረገ መስሎት የፈጸመው ሲሆን ነው፡፡

(2) ከዚህ ውጭ በሆነው በማናቸውም ሌላ ጒዳይ ግን እንደ ግል ጥፋት ሆኖ ይቈጠራል፡፡

(3) በቅን ልቡና ያልተሠራ ለመሆኑ ተቃዋሚ ማስረጃ ያልቀረበ እንደሆነ፤ የሹሙ ወይም የሠራተኛው አሠራር በቅን ልቡና እንደተሠራ ይገመታል፡፡

ቊ 2128፡፡ (3) ተመሳሳይነት ያላቸው ነገሮች፡፡

ከዚህ በላይ ባሉት ሁለት ቊጥሮች የተጻፈው ድንጋጌ በንጉሠ ነገሥቱ መንግሥት ክፍለ አገሮችና ለሕዝብ አገልግሎት በተቋቋሙ በሕግ የሰውነት መብት በተሰጣቸው ድርጅቶች ሠራተኞችም ላይ ተፈጻሚ ይሆናሉ፡፡

ቊ 2129፡፡ የሰውነት መብት የተሰጣቸው ድርጅቶች አላፊነት፡፡

የማኅበሩ እንደራሴዎች ወኪሎች ወይም ደመወዝተኞች የተሰጣቸውን ሥራ በሚያከናውኑበት ጊዜ አላፊነትን የሚያስከትል ሥራ የፈጸሙ እንደሆነ በፍትሐ ብሔር በኩል በአላፊነት የሚጠየቁ በሕግ የሰው መብት የተሰጣቸው ማኅበሮች ወይም ለልዩ አገልግሎት የተመደቡ ንብረት ድርጅቶች ናቸው፡፡

ቊ 2130፡፡ ስለ አሠሪ አላፊነት፡፡

አንድ ሠራተኛ ሥራውን በሚሠራበት ጊዜ አላፊነትን የሚያስከትል ጥፋት የሠራ እንደሆነ በፍትሐ ብሔር በአላፊነት የሚጠየቀው አሠሪው ነው፡፡

ቊ 2131፡፡ ሥራዎችን ስለ ማካሄድ፡፡

(1) ከዚህ በላይ ባሉት ሁለት ቊጥሮች ለተመለከቱት ድንጋጌዎች አፈጻጸም አላፊነት የደረሰው ሥራውን በማከናወን ላይ ነው የሚባለው በመሥራት ወይም ባለመሥራት የደረሰውን ጥፋት ሥራን በማከናወን ሐሳብ ተፈጽሞ እንደሆነ ነው፡፡

(2) በመሥራት ወይም ባለመሥራት የደረሰው ጥፋት ሥልጣንን በመተላለፍ ሆኖ ሠሪው እንዳይሠራ በግልጽ ተከልክሎ ቢገኝ እንኳ፤ ጉዳት የደረሰበት ሰው ምክንያቱን ካላወቀ ወይም ሊያውቀው ይገባው ነበር የሚል ካልሆነ በቀር በፍትሐ ብሔር ኀላፊነት የሚጠየቀውን ክልከላው ምክንያት ሆኖ ከኀላፊነት አያድነውም፡፡

ቊ 2132፡፡ የሕሊና ግምት፡፡

(1) የሰውነት መብት የተሰጠው የማኅበር እንደራሴ ወይም ወኪል አንድ ደመወዘኛ እንደ ደንቡ በሚሠራበት ቦታና ጊዜ የስሕተት ተግባር የፈጸመ እንደሆነ ጉዳቱን ሥራውን በማከናወን ላይ ሳለ እንደ ሠራው ይቈጠራል፡፡

(2) በዚህ ግምት ላይ ተቃዋሚ የሆነ ማስረጃ ለማቅረብ ይፈቀዳል፡፡

ቊ 2133፡፡ በሥልጣኑ ስላለመሥራት፡፡

የጥፋቱን ተግባር ለመፈጸም ወይም የሚገባውን ላለመፈጸም የተሰጠው ሥልጣን ምክንያት ብቻ ሆኖት እንደሆነ በሥልጣኑ ያከናወነው ነው ሊባል አይቻልም፡፡

ቊ 2134፡፡ በራሱ ሥልጣን ስለሚሠራ ሠራተኛ፡፡

አንድ ሰው የተጠየቀውን ሥራ በሚሠራበት ጊዜ ለሠራው ጥፋት ጥፋተኛው በሥራ ሰጪው ሥልጣን ሥር ያልሆነ እንደሆነ ነጻነቱንም እንደያዘ መሆኑ ከታወቀ አሠሪው በአላፊነት አይጠየቅም፡፡

ቊ 2135፡፡ ለምን ስለ ማጥፋት፡፡

የጋዜጣ መሪ፤ የአንድ ተባራሪ ማስታወቂያ ወይም (ፖንፍሌት) አሳታሚ መጽሐፍ አውጪ ደራሲው ለጻፈው የስም ማጥፋት በፍትሐ ብሔር በኩል አላፊዎች ይሆናሉ፡፡

ቊ 2136፡፡ የአላፊነቶች መደራረብ፡፡

(1) አንድ ሰው ለአንድ ጉዳት በፍትሐ ብሔር በኩል አላፊ ነው ተብሎ በሕግ የተረጋገጠ መሆኑ፤ ጉዳት አድራጊው ላደረገው ጉዳት ካሣ መክፈልን አያስቀርለትም፡፡

(2) ጉዳትን ያደረሰውና በፍትሐ ብሔር በኩል አላፊ የሆነው ለካሣው አከፋፈል የአንድነት ግዴታ አለባቸው፡፡

(3) በሕጉ አስተያየት ረገድ በፍትሐ ብሔር በኩል አላፊ ነው የተባለው ሰው በበኩሉ፤ ጉዳት ያደረሰውን ዋነኛውን አላፊ በቀረበበት ክስ ውስጥ እንዲገባ ለማስገደድ ይችላል፡፡



ክፍል 5፡፡ ካሣ ስለሚጠየቅበት ክስ፡፡

ቊ 2137፡፡ የማይደፈሩ ሕጋዊ መብቶች (1) ነጋሢ፡፡

ጥፋትን ምክንያት በማድረግ በኢትዮጵያ ንጉሠ ነገሥት ምንም የኀላፊነት ክስ አይቀርብም፡፡

ቊ 2138፡፡ (2) ስለ ሚኒስትሮች፤ ስለ ፓርላማ አባሎችና ስለ ዳኞች፡፡

(ሀ) በኢትዮጵያ ንጉሠ ነገሥት መንግሥት አባሎች ላይ፤

(ለ) በኢትዮጵያ ንጉሠ ነገሥት መንግሥት በፓርላማ አባሎች ላይ፤

(ሐ) በኢትዮጵያ ንጉሠ ነገሥት ዳኞች ላይ፤

የሥራቸው ነክ በሆነው ተግባር የኀላፊነት ክስ ሊቀርብባቸው አይቻልም፡፡

ቊ 2139፡፡ ልዩነት፡፡

ከዚህ በላይ በተነገረው ቊጥር ደንብ የተከበሩት ሰዎች በሥራቸው ምክንያት ባደረጉት ተግባር፤ በወንጀል ተቀጥተዋል ብሎ ከሳሹ ጠቅሶባቸው እንደሆነ ይህ ደንብ አይጸናላቸውም፡፡

ቊ 2140፡፡ የአስተዳደር ሕግ ስለሚወስናቸው ተግባሮች፡፡

መንግሥት በአላፊነት በሚጠየቅበት ጊዜ ክስ በማን ላይ መቅረብ የሚገባው ለመሆኑና እንደዚሁም የትኛው መሥሪያ ቤት ወይም ክፍል በመጨረሻው ዐይነት አከፋፈል ወይም በእንዴት አኳኋን ዕዳውን መክፈል የሚገባው ለመሆኑ ያስተዳደር ደንቦች ይወስናሉ፡፡

ቊ 2141፡፡ አስረጅ ለማቅረብ ግዴታ ያለበት፡፡

የደረሰበትን ጉዳት ልክና እንዲሁም የአካባቢ ሁኔታዎች መሠረት በማድረግ ተከሳሹን ካሣ እንዲከፍለው ያለበትን ግዴታ ማስረዳት ያለበት ጉዳት የደረሰበት ሰው ነው፡፡

ቊ 2142፡፡ ጉዳት አድራጊውን ለይቶ ስለ ማወቅ፡፡

(1) ከብዙ ሰዎች መካከል ጉዳቱን የፈጸመው ማን እንደሆነ በርግጥ ለማወቅ ባልተቻለ ጊዜ በርትዕ አስፈላጊ ሆኖ ሲታይ አድርጓል ለማለት የሚቻለውን ስብሰባና በዚሁ መካከል አጥፊው በርግጥ እንደሚገኝ የታወቀውን ዳኞች ለጉዳቱ እንዲክስ ሊፈርዱበት ይችላሉ፡፡

(2) ይህን የመሰለ ነገር ባጋጠመ ጊዜ ዳኞቹ በፍትሐ ብሔር በኩል ለአድራጊው አላፊ የሆነው ሰው ለጉዳት እንዲክስ ለመፍረድ ይችላሉ፡፡

ቊ 2143፡፡ ክስ ስለሚቀርብበት ጊዜ፡፡

(1) ተበዳዩ ክስ ማቅረብ የሚችለው ካሣ የሚጠይቅበት ጉዳት ከደረሰበት ጊዜ ጀምሮ እስከ ሁለት ዓመት ድረስ ነው፡፡

(2) ስለሆነም ጉዳቱ በወንጀል የሚያስቀጣ ሆኖ የይርጋ ዘመኑ ርዝመት የበለጠ እንደሆነ፤ የካሣው ጒዳይ ክስ የይርጋ ዘመን ልክ በዚሁ መሠረት ይሆናል፡፡

(3) ተበዳዩ የራሱ የሆኑትን ነገሮች የሚጠይቅበትና ያለ አገባብ ስለ መበልጸግ በተነገሩት ድንጋጌዎች መሠረት የሚከራከርበት መብቱ የተጠበቀ ነው፡፡

ቊ 2144፡፡ ስለ ተበዳዩ ወራሾች፡፡

(1) በተበዳዩ ላይ ለደረሰው የገንዘብ ጉዳት ወራሾች ካሣን ለመጠየቅ ይችላሉ፡፡ ስለሆነም በሕጉ ላይ ተቃራኒ ድንጋጌ ከሌለ በቀር፤

(2) የተበዳዩ ወራሾች በተበዳዩ ላይ ለደረሰው ለሕሊና ጉዳት ካሣ ለመጠየቅ የሚችሉት ተበዳዩ በሕይወቱ ሳለ ክስ ጀምሮ እንደሆነ ብቻ ነው፡፡

(3) የጉዳቱ አላፊ የሆነ ሰው ወራሾች ልክ እንደ ኀላፊው ተቈጥረው ለደረሰው ጉዳት ካሣ እንዲከፍሉ ይገደዳሉ፡፡

ቊ 2145፡፡ ከተበዳዩ ላይ ገንዘብ የሚጠይቁ ሰዎች፡፡

(1) ገንዘብ የሚጠይቁ ሰዎች ይህ ባለዕዳቸው ጉዳት ደርሶበት እንደሆነ ጉዳቱም ሰውነቱን ሙሉ አካሉን ወይም ክብሩን የሚነካ እንደሆነ በሱ ስም ሆነው ለደረሰበት ጉዳት ካሣ ሊጠይቁ አይችሉም፡፡

(2) ባለገንዘቦቹ ካበደሩበት ቀን በኋላ በባለዕዳው ላይ የገንዘብ ጥቅምን ብቻ የሚነካ ጉዳት የደረሰበት እንደሆነ የተባሉት ባለገንዘቦች በዚህ ሕግ ስለ ውሎች በጠቅላላው በሚለው አንቀጽ የተወሰኑትን ሁኔታዎች በመከተል የባለዕዳውን የክስ መብት ሊሠሩበት ይችላሉ፡፡

ቊ 2146፡፡ የገንዘብ መብት የማይተላለፍ ስለ መሆኑ፡፡

(1) ለተበዳዩ የሚከፈለው ካሣ መኖሩና፤ ልኩም በፍርድ እስኪታወቅና እስኪወሰን ድረስ ተበዳዩ ለጉዳቱ አላፊ በሚሆነው ሰው ላይ ያለውን የገንዘብ መጠየቅ መብት ሊያስተላልፍ አይችልም፡፡

(2) በፍርድ ከታወቀለትና ልኩም ከተወሰነለት በኋላ በዚህ ሕግ ስለ ውሎች በጠቅላላው በሚለው አንቀጽ መሠረት ሊያስተላልፍ ይችላል፡፡

ቊ 2147፡፡ አላፊ ስለ መሆን የሚደረግ የውል ስምምነት፡፡

(1) አንድ ሰው ራሱ የሠራው ጥፋት የሚያስከትለውን አላፊነት ለማስወረድ ለማስወገድ መዋዋል አይፈቀድለትም፡፡

(2) ሌላው ለሚሠራው ጥፋት በፍትሐ ብሔር በኩል በአላፊነት ሊጠየቅ የሚገባው ሰው ለሚሠራው ጥፋት አላፊ እንዳይሆን ለመዋዋል ይችላል፡፡

(3) በዚህ አንቀጽ መሠረት ጥፋትም ባይኖር በሚደርሰው አደጋ ሁሉ ካሣ መክፈል የሚገባም ሆኖ ቢገኝ ጥፋት ካልተደረገ በቀር ካሣ አይከፈልም የሚል ስምምነት ለመዋዋል ይቻላል፡፡

ቊ 2148፡፡ ግልግል፡፡

አንድ አደጋ ከተደረገ በኋላ ሁለቱ ወገኖች ለዚሁ አደጋ መሻሻያ ካሣ የማይከፈልበት መሆኑን ሊስማሙበት ወይም ይህ አደጋ በምን ዐይነት እንደሚካሥ በስምምነት ሊገላገሉ ይችላሉ፡፡

ቊ 2149፡፡ የወንጀል ፍርድ ቤት በፍትሐ ብሔር ስላለው ሥልጣን፡፡

በፍትሐ ብሔር በኩል ጥፋት ተደርጓል ብሎ ለመወሰን በወንጀል ፍርድ ተከሳሹ ነፃ መለቀቁ ወይም በወንጀል አያስከስሰውም ተብሎ መበየኑ፤ ዳኞቹን አያግዳቸውም፡፡

ቊ 2150፡፡ የኪሣራው መገመቻ ጊዜ፡፡

(1) ዳኞች በተበዳዩ ላይ የደረሰበትን ጉዳት ለማመዛዘን የፍርድ ውሳኔ የሚሰጡበትን ቀን መሠረት አድርገው መያዝ አለባቸው፡፡

(2) ሊደርስ የሚችለውን ጉዳት ፍርድ በሚወስንበት ጊዜ ለመገመት የማይቻል መስሎ የታያቸው እንደሆነ ለጊዜው ብቻ የሚጸና ትእዛዝ ፍርድ ሰጥተው ይህ ፍርድ እንደገና እንዲታይ ጥያቄ ማቅረብ ይችላል የሚል ፈቃድ መስጠት ይችላሉ፡፡

(3) ይህ ፍርድ እንደገና ይታይልን የማለት ጥያቄ ለጊዜው የተሰጠው ትእዛዝ ፍርድ ከተወሰነበት ቀን ጀምሮ እስከ ሁለት ዓመት ከዘገየ ለመቅረብ አይችልም፡፡

ቊ 2151፡፡ በፍርድ ያለቀ ነገር መጽናት፡፡

(1) ከዚህ በላይ በተጻፈው ቊጥር የተመለከተው ነገር ከሌለ በዳኞች የተደረገ የጉዳት ግምት የመጨረሻ ነው፡፡

(2) ጉዳት የደረሰበት ሰው የተባለው ጉዳት በአመጣጡ ምክንያት አስቀድሞ ካሣ ከጠየቀበት ጉዳት ጋራ ግንኙነት የሌለው ካልሆነ በቀር ለዚሁ ለደረሰበት ጉዳት በአዲስ ክስ ካሣ ለመጠየቅ አይችልም፡፡

ቊ 2152፡፡ የይግባኝ አለመኖር፡፡

ስለ ኪሣራ ጥቅም አከፋፈል በመጀመሪያ ደረጃ ፍርድ ቤት ዳኞች የተወሰነ ፍርድ ለበላይ ፍርድ ቤት ለይግባኝ ለመቅረብ አይችልም፡፡

ቊ 2153፡፡ የተጠበቁ ሁኔታዎች፡፡

ቢሆንም ከዚህ በላይ ባለው ቊጥር የተመለከተው ደንብ ልዩ አስተያየት የሚሰጠው፤

(ሀ) ዳኞች ሊገምቱት የሚገባቸውን የነገሩን አጋጣሚ ሁኔታ ያላገባብ በመያዝ ውሳኔ ሰጥተው እንደሆነ ወይም ሊገምቱ የሚገባቸውን ትክክለኛውን መንገድ ትተው ያላገባብ የሆነውን ያገማመት መንገድ ይዘው የተገኙ እንደሆነ፤

(ለ) በዳኞች የተወሰነው የኪሣራ ገንዘብ ልክ በግልጽ ከአእምሮ ግምት ውጭ የሆነና የተወሰነውም በማድላት ወይም በዝንባሌ መሆኑ እርግጥ ሆኖ የተገኘ እንደሆነ፤

(ሐ) በዳኞቹ የተወሰነው የጉዳቱ ካሣ በሒሳብ ማሳሳት ሆኖ የተገኘ እንደሆነ ነው፡፡

ቊ 2154፡፡ በየጊዜው ስለሚከፈል ገንዘብ፡፡

(1) የዚህ ዐይነት የኪሣራ ሒሳብ አከፋፈል እንደ ጊዜው አጋጣሚ ሁኔታ ተስማሚ መሆኑን የሚያሳስብ በቂ ምክንያት በተገኘ ጊዜ ዳኞች የካሣው ሒሳብ በየጊዜው እንዲከፈል ለመወሰን ይችላሉ፡፡

(2) ይህ ሲሆን ባለዕዳው ኪሣራውን በየጊዜው ሊከፍል የሚችል ስለ መሆኑ የሚያረጋግጥ በቂ ዋስትና መስጠት አለበት፡፡

ቊ 2155፡፡ ያንድነት ኀላፊነት፡፡

(1) ብዙዎች ሰዎች አንድ በሆነው ጒዳይ ለደረሰው ጉዳት ካሣን እንዲከፍሉ የተገደዱ እንዳሆነ፤ በአንድነት እያንዳንዳቸው ኀላፊ ይሆናሉ፡፡

(2) ለበደሉ ተግባር አነሣሽ በሆነውና በዋናው አድራጊ፤ በበደሉ ተግባር ተባባሪዎች፤ መካከል ልዩነት አይደረግም፡፡

(3) እንዲሁም የግዴታው መነሻ ለየአንዳንዶቹ ከውል ውስጥ ለየአንዳንዳቸው ከውል ውጭ የሆነ አላፊነት ነው ተብሎ ልዩነት ሳይደረግ አንድ ለሆነ ጉዳት እንዲክሡ ግዴታ ባለባቸው ሰዎች መካከል ያለው አላፊነት የአንድነት አላፊነት ነው፡፡

ቊ 2156፡፡ የማይከፋፈል ጥፋት፡፡ (1) መሠረቱ፡፡

አላፊዎች ከሆኑ ሰዎች ውስጥ አንዱ ብቻ ጥፋት የሠራ እንደሆነ፤ በመጨረሻው የተወሰነውን ዕዳ እርሱ ራሱ ብቻ መቻል አለበት፡፡

ቊ 2157፡፡ (2) በርትዕ ልዩነት ስለ ማድረግ፡፡

(1) የመንግሥት ሠራተኛ፤ የሰውነት መብት የተሰጠው የአንድ ማኅበር እንደራሴ ወይም ወኪል ወይም ደመወዘኛ ጥፋቱን የፈጸመው ሥራውን በሚሠራበት ጊዜ እንደሆነ፤ በመጨረሻው ጊዜ ዕዳውን በሙሉ ወይም በከፊል መንግሥት ወይም ማኅበር ወይም አሠሪው ይከፍላሉ ብለው ዳኞች ለመወሰን ይችላሉ፡፡

(2) ዳኞቹ ውሳኔያቸውን በሚሰጡበት ጊዜ፤ የተሠራውን ጥፋት ከባድነትና አድራጊው ጥፋቱን ሲሠራ የተሰጡትን ሥራዎች አብልጦ ለመፈጸም ሲል የነበረውን ፈቃድ መገመት አለባቸው፡፡

ቊ 2158፡፡ ማመዛዘንን የሚያስፈልጉ ነገሮች፡፡

(1) ዳኞች ጥፋት አድራጊው ጥፋት በአደረገበት ጊዜ ፈቃዱ ሥራውን በመልካም ለማከናወን መሆኑንና ያደረገውንም ጥፋት ከባድነት ያመዛዝናሉ፡፡

(2) ዳኞቹ ኀላፊ ናቸው የተባሉት ሰዎች ያላቸውን የየአንዳንዳቸውን ሀብት መሠረት አድርጎ መያዝ የለባቸውም፡፡

ቊ 2159፡፡ የዚህ ልዩነት ወሰን፡፡

በዳኞቹ በኩል አንዳች የኀላፊነት ክፍያ የማይፈቀደው፤

(ሀ) ኀላፊነቱን ያመጣው ሥራ ታስቦ ለመጉዳት የተደረገ እንደሆነ፤

(ለ) ወይም ይህ ተግባር ወንጀል ሆኖ አድራጊው ቅጣት ተፈርዶበት እንደሆነ ነው፡፡

ቊ 2160፡፡ የሚከፋፈል ጥፋት፡፡

(1) ብዙዎች ሰወች አንድ በሆነ ጒዳይ የጥፋት ተግባርን በመፈጸም ላይ የተባበሩ እንደሆነ፤ ዳኞች በመጨረሻ በየአንዳንዳቸው መካከል ሊከፈል የሚገባውን ዕዳ በርትዕ ይወስኑባቸዋል፡፡

(2) ዳኞች በሚሰጡት ውሳኔ የነበሩትን ምክንያቶች ሁሉ በተለይም የየአንዳንዱን በደለኛ ጥፋት ያደረሰውን የጉዳት ተግባር መጠንና የጥፋቱንም ከባድነት መገመት አለባቸው፡፡

ቊ 2161፡፡ ስለ መዳረግ፡፡

(1) አንድ ሰው ከሚወሰነው ዕዳ የክፍያውን ድርሻውን መክፈል የሚገባው ሲሆን፤ ዕዳውን በሙሉ የከፈለ እንደሆነ፤ ከእርሱ ጋራ ዕዳውን እንዲከፍሉ ግዴታ ባለባቸው ሰዎች ላይ የመጠየቅ መብት አለው፡፡

(2) ጥያቄውን ለማቅረብ የተበደለው ሰው መብቶች እንደ ገባ የቈጠራል፡፡




ምዕራፍ 2፡፡ ያላገባብ ስለ መበልጸግ፡፡


ክፍል 1፡፡ ጠቅላላ ድንጋጌዎች

ቊ 2162፡፡ ጠቅላላ መሠረት፡፡

በሌላ ሰው የሥራ ድካም ወይም የሌላ ሰው ሀብት በሆነ ነገር በመገልገል በቂ ባልሆነ ምክንያት ጥቅም ያገኘ ሰው፤ አላገባብ ጥቅም ባገኘበት መጠንና ለባለሀብቱ ወይም ጉልበቱ ለደከመው ሰው ይህ አድራጎት በደረሰበት ጉዳት መጠን ለባለሀብቱ ወይም ጉልበቱ ለደከመው ሰው ኪሣራ መክፈል አለበት፡፡

ቊ 2163፡፡ ያላገባብ የተገኘ መበልጸግ ስለ መቅረቱ፡፡

(1) መልስ በሚባልበት ጊዜ ተከሳሹ ላለመበልጸጉ ማስረጃ ባቀረበበት መጠን ኪሣራ መክፈል የለበትም፡፡

(2) ስለሆነም ተከሳሹ በክፉ ልቡና ዕቃውን ለሌላ ሰው አስተላልፎ እንደሆነ ወይም መመለስ እንዳለበት ማወቅ ሲገባው አስተላልፎ እንደሆነ ኪሣራ መክፈል አለበት፡፡

(3) ያለ አገባብ የበለጸገበትን ሀብት ያለ ዋጋ ለሦስተኛ ወገን ሰጥቶ እንደሆነ ይህ ሦስተኛ ወገን ያለ ዋጋ የወሰደውን እንዲመልስ ሊጠየቅ ይቻላል፡፡



ክፍል 2፡፡ የማይገባውን ስለ መክፈል፡፡

ቊ 2164፡፡ የማይገባውን ስለ መክፈል፡፡

(1) ሊከፍል የማይገባውን ነገር የከፈለ ሰው እንዲመለስለት የመጠየቅ መብት አለው፡፡

(2) የሚከፈለው ነገር የተቀበለው እምነትን በሚያጐድል ሁኔታ እንደሆነ የማይገባውን ነገር የከፈለው ሰው ከከፈለበት ቀን አንሥቶ ይህ የከፈለው ነገር የሰጠውን ፍሬ ወይም ሕጋዊውን ወለድ ጭምር እንዲመልስለት ለመጠየቅ ይችላል፡

ቊ 2165፡፡ ስሕተት ስላለመኖሩ፡፡

ሊከፍለው የማይገባው ዕዳ መሆኑን እያወቀና የሚያስከፍለውም ምክንያት ያለመኖሩን እየተረዳው በራሱ ፈቃድ የከፈለ ሰው ይመለስልኝ ብሎ ለመጠየቅ አይችልም፡፡

ቊ 2166፡፡ በቂ ምክንያት፡፡

(1) የመክፈሉ ጒዳይ የተፈጸመው በይርጋ ለታገደ ዕዳ (ወይም) የሕሊና ግዴታ የበጎ አድራጎትን መንፈስ በመከተል ሁኔታ እንደሆነ ለከፋዩ አይመለስለትም፡፡

(2) እንዲሁም በሆነ ጊዜ የከፈለው ሰው የሚከፍለውን ነገር ያለ ዋጋ የመስጠት ችሎታ ያልነበረው እንደሆነ ያላገባብ የከፈለው ሊመለስለት ይችላል፡፡

ቊ 2167፡፡ የማይመለስ ዕዳ፡፡

(1) የማይገባውን ገንዘብ ያላገባብ የተቀበለ ሰው የተቀበለውን ገንዘብ ያላገባብ ለከፈለው ሰው የማይመልስለት ይህ ባለገንዘብ የብድሩ ሒሳብ ስለተከፈለው በቅን ልቡና ያበደረበትን ሰነድ ቀዶ ወይም ሰርዞ እንደሆነ ወይም ዋሶቹን ከዕዳው ነፃ አውጥቶዋቸው እንደሆነ ወይም ደግሞ ከእውነተኛው ባለዕዳው ላይ ሊቀበል የሚገባውን ገንዘብ በይርጋ አሳልፎ የተገኘ እንደሆነ ነው፡፡

(2) ይህ በሆነበት ጊዜ ያላግባብ የከፈለው ሰው ሒሳቡን ለመጠየቅ የሚችለው ከዋናው ባለዕዳ ላይ ብቻ ነው፡፡



ክፍል 3፡፡ ስለ ወጪ ገንዘብ፡፡

ቊ 2168፡፡ የዚህ ክፍሉ ተፈጻሚነት፡፡

አንድ ሰው ለተወሰነ ጊዜ በእጁ የቈየውን ዕቃ እንዲመልስ የተገደደ እንደሆነ የሕግ ወይም የውል ተቃራኒ የሚሆን ድንጋጌ ከሌለ በቀር ይህ ሰው የተባለውን ዕቃ ከመለዋወጥ የተነሣ ያሉት መብቶችና ግዴታዎች ከዚህ በታች በሚከተሉት ደንቦች መሠረት ይወሰናሉ፡፡

ቊ 2169፡፡ የግድ አስፈላጊ ሆኖ ስለ ተደረገው ወጪ፡፡

የያዘውን ዕቃ እንዲመልስ የተገደደ ሰው ዕቃው እንዳይጠፋ ወይም እንዳይበላሽ ያደረገው ወጪ ገንዘብ ለዚህ ጒዳይ ጠቃሚ ሳይሆን ከቀረ ወይም የወጪው ግዴታ ዕቃውን ሊመልስ በተገደደው ሰው ወይም ተገዳጁ ኀላፊ በሚሆንበት ሰው ጥፋት ምክንያት ሆኖ ካልተገኘ በቀር ተገዳጁ ለተባለው ጒዳይ ያወጣው ገንዘብ ሊመለስለት ይገባል፡፡

ቊ 2170፡፡ ስለ ዕቃው አጠባበቅ የተደረገ ወጪ፡፡

የያዘውን ዕቃ ለመመለስ የተገደደ ሰው ለዕቃው አጠባበቅ ስለተደረገው ወጪ ገንዘብ ወይም በይዞታው ምክንያት ስለ ከፈለው ግብር አንዳች ኪሣራ ለመጠየቅ መብት የለውም፡፡

ቊ 2171፡፡ ዋጋ ከፍ ስላደረገው ወጪ፡፡

(1) እንደዚሁም ለዕቃው የተደረገው ወጪ የዕቃውን ዋጋ ግምት ከፍ አድርጎት እንደሆነ ዕቃውን ለመመለስ የተገደደው ሰው ስለዚሁ ጒዳይ ያወጣው ገንዘብ ሊመለስለት ይገባል፡፡

(2) ቢሆንም ለዕቃው መጀመሪያ ከነበረው ዋጋ በላይ ብልጫ እንጂ፤ ዕቃውን በሚመልስበት ጊዜ ከሚገኘው የዕቃ ዋጋ ግምት በላይ ባደረገው ወጪ ልክ ሊጠይቅ አይችልም፡፡

ቊ 2172፡፡ ክፉ ልቡና፡፡

(1) ወጪ ገንዘብ በተደረገበት ጊዜ ተከሳሹ ዕቃውን ለመመለስ ግዴታ ያለበት መሆኑን ያውቅ እንደነበረ ወይም ማወቅ ይገባው እንደነበረ ርትዕም ሲያስገድድ ከዚህ በላይ በተጻፈው ቊጥር የተመለከተውን ኪሣራ ዳኞች ለመቀነስ ወይም በጭራሽ ለማስቀረት ይችላሉ፡፡

(2) ደግሞ ርትዕ ሲያስገድድ ለከሳሹ ከዚህ በላይ በተጻፈው ቊጥር የተመለከተውን ኪሣራ የሚከፍልበት ቢበዛ የሁለት ዓመት ጊዜ ለመስጠት ይችላሉ፡፡

ቊ 2173፡፡ የማለያየት መብት፡፡

የያዘውን ዕቃ ለመመለስ የተገደደው ሰው ዕቃውን ከመመለሱ በፊት በዕቃው ላይ አገጣጥሞት የቈየውን ነገር ከፍ ያለ ጉዳት በዕቃው ላይ ሳይደርስ ለማላቀቅ የቻለ እንደሆነ ለይቶ ለመውሰድ መብት አለው፡፡

ቊ 2174፡፡ የመያዝ መብት፡፡

(1) የያዘውን ዕቃ እንዲመልስ የተገደደ ሰው ከዚህ በላይ በተጻፉት ቊጥሮች እንደተመለከተው ሊመለስለት የሚገባውን የኪሣራ ወጪ ገንዘብ ከልተቀበለ እስኪቀበል ድረስ ወይም ኪሣራው በሚከፈልበት ቀን መከፈሉን የሚያረጋግጥለት በቂ ዋስትና ካልተቀበለ አልመልስም ለማለት ይችላል፡፡

(2) ስለሆነም ዕቃውን የመያዝ መብት ለሌባ ወይም ዕቃውን እጅ ሲያደርግ በዕቃው ላይ ሕግም ሆነ ወይም የሚጸና ውል የሚሰጠው አንዳች መብት እንደሌለው እያወቀ እጅ ባደረገ ሰው ላይ ይህ መብት አይጸናለትም፡፡

ቊ 2175፡፡ ስለ ዕቃው መበላሸት፡፡

(1) የያዘውን ዕቃ እንዲመልስ የተገደደ ሰው ዕቃውን አበላሽቶ እንደሆነ፤ ለባለመብቱ ኪሣራ መክፈል አለበት፡፡

(2) የዕቃው መበላሸት ከዐቅም በላይ በሆነ ኀይል የደረሰ እንኳን ቢሆን፤ ዕቃው የተበላሸበት ጊዜ በዕቃው ላይ ሕግም ሆነ ወይም የሚጸና ውል የሚሰጠው አንዳች መብት እንደሌለው ያውቅ ኖሮ እንደሆነ በዕቃው ላይ ለደረሰው መበላሸት ኀላፊ ነው፡፡

ቊ 2176፡፡ ስለ ዕቃው መጥፋት፡፡

(1) ዕቃው በሙሉ ወይም በከፊል በሚጠፋበት ጊዜ ከዚህ በላይ በተጻፈው ቊጥር የተመለከቱት ድንጋጌዎች ተፈጻሚዎች ይሆናሉ፡፡

(2) በማናቸውም ምክንያት ቢሆን ለባለመብቱ ዕቃው በዐይነቱ ሊከፈለው በማይቸልበት ጊዜ እነዚህ ድንጋጌዎቹ ተፈጻሚዎች ይሆናሉ፡፡

ቊ 2177፡፡ የኪሣራው ልክ፡፡

(1) የሚከፈለው ኪሣራ ዕቃውን ለመመለስ ባልተቻለበት ቀን ከነበረው ዋጋ እኩል መሆን አለበት፡፡

(2) ስለሆነም የያዘውን ዕቃ እንዲመልስ የተገደደ ሰው በዚያን ጊዜ በዕቃው ላይ ሕግ ወይም የሚጸና ውል የሚሰጠው አንዳች መብት እንደሌለው ያውቅ ኖሮ እንደሆነ ተጨማሪ ሁኖ ስለ ጉዳት ኪሣራ እንዲከፍል ሊጠየቅ ይቻላል፡፡

(3) እንዲህም በሆነ ጊዜ ዕቃው እንዲመለስለት መብት ያለው ሰው በእጁ ይዞት እንደኖረ ሆኖ ኪሣራው ይታሰብለታል፡፡

ቊ 2178፡፡ ዕቃው ያስገኘው ፍሬ፡፡

(1) የያዘውን ዕቃ እንዲመልስ የተገደደ ሰው የተቀበለው ዕቃ ያፈራውን ነገር ያስቀራል፡፡

(2) ዕቃውን እጅ ባደረገ ጊዜ በዕቃው ላይ ሕግ ወይም የሚጸና ውል የሚሰጠው አንዳች መብት እንደሌለው እያወቀ እጅ አድርጎት እንደሆነ፤ ለከሳሹ ዕቃው ያፈራውን ግምት መክፈል አለበት፡፡





አንቀጽ 14፡፡ ስለ እንደራሴነት፡፡


ምዕራፍ 1፡፡ ጠቅላላ ድንጋጌዎች፡፡

ቊ 2179፡፡ የእንደራሴነት ምንጭ፡፡

የሌላ ሰው እንደራሴ በመሆን ሥራዎችን የመፈጸም ሥልጣን የሚገኘው ከሕግ ወይም ከውል ነው፡፡

ቊ 2180፡፡ ስለ ሥልጣን ፎርም፡፡

ስለ ውሉ አፈጻጸም፤ ሕጉ አንድ ዐይነት ፎርም እንዲደረግ ያስገደደ እንደሆነ ውሉን የሚፈጽምበት ሥልጣን በዚሁ ዐይነት ፎርም ለወኪሉ መስጠት አለበት፡፡

ቊ 2181፡፡ ስለ ሥልጣን ወሰን፡፡

(1) የእንደራሴነት ሥልጣን የተገኘው በውል መሠረት የሆነ እንደሆነ፤ ሥልጣኑ የሚወሰነው በተዋዋዮቹ ስምምነት ነው፡፡

(2) እንደራሴው የተሰጠውን ሥልጣን ሦስተኛ ወገን ለሆነ ሰው አስታውቆ እንደሆነ፤ በሦስተኛው ሰው ላይ ሥልጣኑ የሚጸናው፤ ባስታወቀው ማስታወቂያ መሠረት ነው፡፡

(3) የእንደራሴነት ሥልጣን የሚተረጐመው ሳይስፋፋ በጠባቡ ነው፡፡

ቊ 2182፡፡ ስለ ሥልጣኑ መቅረት፡፡

(1) ተቃራኒ የሆነ ውል ከሌለ በቀር፤ እንደራሴው ወይም ሿሚው መሞቱ ወይም የሌለ መሆኑ ወይም ችሎታ የሌለው መሆኑ ወይም ደግሞ መክሠሩ የተገለጸ እንደሆነ ከአንድ ጽሑፍ የተገኘው ሥልጣን ይቀራል፡፡

(2) እንዲሁም የሰውነት መብት የተሰጠው ድርጅት መኖሩ ሲቀር ይህ ሥልጣን ይቀራል፡፡

ቊ 2183፡፡ ሥልጣንን ስለ መውሰድ፡፡

(1) እንደራሴ ሿሚው በማንኛውም ጊዜ በእሱ ስም ሆኖ እንዲሠራ በሦስተኛ ወገን ሰዎች ፊት ለእንደራሴው የሰጠውን ሥልጣን ሊቀንስበት ወይም ጨርሶ ሊያስቀርበት ይችላል፡፡

(2) ይህን መብት የሚያስቀር በውሉ ውስጥ የሚገኝ ማንኛውም ጽሑፍ ፈራሽ ነው፡፡

ቊ 2184፡፡ እንደራሴነትን ስለ መመለስ፡፡

(1) ሥልጣኑን የሚያረጋግጥ ጽሑፍ የተሰጠው እንደራሴ በተሰጠው ሥልጣን የሚሠራበት ጊዜ ሲፈጸም፤ ይህን የተሰጠውን የሥልጣን ጽሑፍ ለሿሚው መመለስ አለበት፡፡

(2) እንደራሴው ሒሳቡ ሳይጣራና የሚገባኝን ሿሚው ሳይሰጠኝ የተሰጠኝን ሥልጣን ይዤ እቈያለሁ ለማለት አይፈቀድለትም፡፡

ቊ 2185፡፡ የእንደራሴነቱ ጽሑፍ ስለ መጥፋት፡፡

እንደራሴው የሹመቱ ወረቀት መጥፋቱን ያስታወቀ እንደሆነ ሿሚው በእንደራሴው ኪሣራ ከፍርድ ቤቱ የእንደራሴነቱን መሰረዝ የሚገልጽ ውሳኔ ለማግኘት ይችላል፡፡

ቊ 2186፡፡ ሥልጣንን ስለ ማረጋገጥ፡፡

ከአንድ እንደራሴ ጋራ ሕጋዊ ተግባር የፈጸመ የሦስተኛ ወገን ሁል ጊዜ እንደራሴው ሥልጣኑን እንዲያረጋግጥለት ሊያስገድድና እንደዚሁም የእንደራሴነቱ ተግባር በጽሑፍ የተደረገ እንደሆነ፤ እንደራሴው ስለዚሁ ተግባር በሚገባ የፈረመበትን ግልባጭ እንዲሰጠው ለማስገደድ ይችላል፡፡

ቊ 2187፡፡ ተቃዋሚ ጥቅሞች፡፡

(1) እንደራሴው በፈጸመው ውል ምክንያት የሿሚውና የእንደራሴው ጥቅሞች የሚቃወሙ የሆኑ እንደሆነ ይህን ውል የፈረመው 3ኛ ወገን ይህን ሁኔታ የወቀና ሊያውቀውም የሚገባ የሆነ እንደሆነ በሿሚው ጥያቄ መሠረት ይህ የተፈጸመው ውል ሊፈርስ ይችላል፡፡

(2) ሿሚው የዚሁኑ አካባቢ ሁኔታ ካወቀበት ጊዜ ጀምሮ እስከ ሁለት ዓመት ድረስ ውሉን ለማፍረስ አሳቡን ማስታወቅ አለበት፡፡

(3) አንደኛው ወገን ተዋዋይ ይህን ማስታወቂያ ከተቀበለ ወዲህ በሁለት ወር ጊዜ ውስጥ ውሉን የመቀጠል አሳቡን ያልገለጠ እንደሆነ ውሉ ይፈርሳል፡፡

ቊ 2188፡፡ ከገዛ ራስ ጋራ ስለሚደረግ ውል፡፡

(1) እንደራሴው ለራሱ ጒዳይ በመሥራትም ሆነ ወይም በሌላ ሰው ስም ለሌላ ሰው ጒዳይ በመሥራት ውሉን ከራሱ ጋራ ባደረገ ጊዜ ሿሚው ይህ ውል እንዲፈርስ ለመጠየቅ ይችላል፡፡

(2) ከዚህ በላይ በተጻፈው ቊጥር በ2ና በ3 ንኡስ ቊጥሮች የተሰጡ ውሳኔዎች ለዚህም ተፈጻሚነት አላቸው፡፡

(3) ስለ ኮሚሲዮኔሮች የተሠሩ ልዩ ድንጋጌዎች የተጠበቁ ናቸው፡፡ (ቊ)

ቊ 2189፡፡ ፍጹም ስለሆነ እንደራሴነት፡፡

(1) እንደራሴው ከወኪልነቱ ሥልጣን ወሰን ሳያልፍ በሌላ ሰው ስም የመዋዋል ተግባሮችን የፈጸመ እንደሆነ፤ እነዚህ በርሱ የተፈጸሙት ተግባሮች በቀጥታ በሿሚው እንደተፈጸሙ ሆነው ይቈጠራሉ፡፡

(2) ነገር ግን ውሉ በተደረገበት ጊዜ በእንደራሴው ፈቃድ ላይ የተፈጸሙትን ጒድለቶች ሿሚው ለራሱ ጥቅም ጠቅሶ ሊከራከርባቸው ይችላል፡፡

(3) ከእንደራሴው ጋራ የውል ስምምነት ያደረገ ሰው እንደራሴው ባደረሰበት የማሳሳት ጉዳት ሿሚውን ሊከራከረው ይችላል፡፡

ቊ 2190፡፡ የሥልጣን ወሰን ስለ ማለፍ፤ ወይም ቀሪ ስለሆነ ሥልጣን፡፡

(1) እንደራሴው የሥልጣኑን ወሰን በመተላለፍ በሌላ ሰው ስም የሠራ እንደሆነ፤ በስሙ የተሠራለት ሰው ራሱ እንደ ፈቀደ እንደራሴው የፈጸመውን ተግባር ለማጽደቅ ወይም ለማፍረስ ይችላል፡፡

(2) እንደዚሁም እንደራሴው ቀሪ በሆነው ሥልጣን መሠረት በሌላ ሰው ስም በሠራ ጊዜ በስሙ የተሠራለት ሰው እንደ ፈቀደ በስሙ የተሠራውን ሥራ ለማጽደቅ ወይም ለመሻር ይችላል፡፡

ቊ 2191፡፡ ለሿሚ ስለ ተሰጠው ምርጫ፡፡

(1) ከእንደራሴው ጋራ የተዋዋሉ ሦስተኛ ወገኖች ሿሚው በስሙ የተሠራለትን ሥራ ለማጽደቅ ወይም ለማፍረስ የቈረጠውን ውሳኔ በፍጥነት እንዲያስታውቃቸው ለማስገደድ ይችላሉ፡፡

(2) ሿሚው የመቀበሉን ውሳኔ በፍጥነት ሳያስታውቃቸው የቀረ እንደሆነ፤ እንደራሴው የሠራውን ሥራ እንዳልተቀበለው ይቈጠራል፡፡

ቊ 2192፡፡ የመቀበሉ ውጤት፡፡

ሿሚው እንደራሴው የፈጸመውን ተግባር ያጸደቀ እንደሆነ፤ እንደራሴው የፈጸመውን ተግባር ከውክልናው ሥልጣን ሳያልፍ እንደ ፈጸመው ይቈጠራል፡፡

ቊ 2193፡፡ ያለመቀበል የሚያስከትለው ውጤት፡፡

(1) እንደራሴው የሠራውን ሥራ ሿሚው ባልተቀበለው ጊዜ በዚህ ሕግ ስለ ውሎች በጠቅላላው በሚለው አንቀጽ በተለከተው መሠረት ስለ ውሎች መሰረዝና መፍረስ የተነገሩት ድንጋጌዎች ተፈጻሚዎች ይሆናሉ፡፡

(2) ከእንደራሴው ጋራ የስምምነቱን ተግባር የፈጸመው ሦስተኛ ወገን የእንደራሴነትን ሥልጣን መኖሩን በቅን ልቡና በማመኑ ስለ ደረሰበት ጉዳት ከዚህ ቀጥሎ ባሉት ቊጥሮች ድንጋጌ መሠረት ካሣ እንዲከፈለው ለመጠየቅ ይችላል፡፡

ቊ 2194፡፡ ስለሚደርሱት አላፊነቶች፡፡

(1) ስለ ደረሰው ጉዳት ኪሣራ እንዲከፍል መጠየቅ የሚገባው እንደራሴው ነው፡፡

(2) ስለሆነም፤ የእንደራሴነቱን ሥልጣን የሚያስቀረውን ምክንያት ባለማወቅ በቅን ልቡና ሠርቶት እንደሆነ፤ በአላፊነት አይጠየቅም፡፡

(3) እንደዚህም በሆነ ጊዜ ስለ ደረሰው ጉዳት ኪሣራ እንዲከፍል የሚጠየቀው ሿሚው ነው፡፡

ቊ 2195፡፡ (1) ስለ ሿሚው አላፊነት፡፡

በሌላው በኩል በሚደርሰው ጉዳት ሁሉ ሿሚው ከእንደራሴው ጋራ በሙሉ አላፊ የሚሆነው፤

(ሀ) ሿሚው ለሌላ ሦስተኛ ወገን የእንደራሴነቱን ሥልጣን አስታውቆ ሳለ፤ የሰጠውን የእንደራሴነት ሥልጣን በሙሉ ወይም በከፊሉ መሰረዙን ለዚያው ለሦስተኛ ወገን ያላስታወቀ እንደሆነ፤

(ለ) ሿሚው ለእንደራሴው የሰውን የእንደራሴነት ሥልጣን ጽሑፍ እንዲመልስለት እንደራሴውን ከማስገደድ ችላ ያለ እንደሆነና እንዲሁም ይህ ሿሚው የሰጠው የእንደራሴነት ሥልጣን ጽሑፍ በፍርድ ቤት ውሳኔ እንዲሰረዝ ያላደረገ እንደሆነ፤

(ሐ) በማናቸውም ሌላ አኳኋን ሿሚው በሚሰጣቸው መግለጫዎች ወይም በሥራው ወይም በአመራሩ ወይም ሊያደርግ የሚገባውን ባማድረጉ ከእንደራሴው ጋራ ስምምነት የሚያደርጉት ሦስተኛ ወገኖች እንደራሴው ይህ ሥልጣን ያለው መስሎዋቸው ስሕተት ያደረሰባቸው እንደሆነ ነው፡፡

ቊ 2196፡፡ ከአላፊነት ውጭ ስለ መሆን፡፡

(1) ከእንደራሴው ጋራ የተዋዋለው ሌላ ሦስተኛ ወገን ከመዋዋሉ በፊት የእንደራሴነቱን ሥልጣን ጽሑፍ ዐውቆ የተዋዋለ ከሆነ፤ በነገሩ የማታለል ሥራ ከሌለበት በቀር ከሥልጣኑ አልፎ የሠራውን እንደራሴ ማንኛውንም ኪሣራ ሊጠይቀው አይችልም፡፡

(2) እንዲሁም ሦስተኛው ወገን የሚዋዋለው ማንም ቢሆን ግድ የሌለው ከሆነና እንደራሴውም ለሌላ ሰው የተፈጸመውን ውል በራሱ ስም ለማድረግ የተቀበለ እንደሆነ ሦስተኛው ወገን ማንኛውንም ኪሣራ ለመጠየቅ አይችልም፡፡

ቊ 2197፡፡ እንደራሴው በራሱ ስም ስለሚፈጽመው ተግባር፡፡

(1) እንደራሴው በራሱ ስም የተዋዋለ እንደሆነ፤ ሌሎች ሦስተኛ ወገኖች ከእንደራሴው ጋራ መዋዋላቸውን ቢያውቁትም እንኳ፤ ከነዚህ ጋራ የፈጸማቸው ተግባሮች ለሚያስከትሉዋቸው ግዴታዎችና መብቶች እሱ ራሱ ባለቤት ይሆናል፡፡

(2) እንዲህ በሆነ ጊዜ የተባሉ ሦስተኛ ወገኖች ከሿሚው ጋራ አንዳችም ቀጥታ ግንኙነት የላቸውም፤ ነገር ግን በእንደራሴው ስም ሆነው የእንደራሴውን መብት ከሿሚው ለመጠየቅ ይችላሉ፡፡

ቊ 2198፡፡ ስለ ሿሚው መብቶች፡፡

(1) ሌሎች ሦስተኛ ወገኖች በቅን ልቡና ያገኙዋቸው መብቶች እንደተጠበቁ ሆነው እንደራሴው ለሿሚው ሲል በራሱ ስም ያፈራቸውን ተንቀሳቃሽ ንብረቶች፤ ሿሚው ገንዘቦቼ ናቸው ብሎ ለመጠየቅ ይችላል፡፡

(2) እንደዚሁም እንደራሴው ለሿሚው ሲል ያገኛቸውን የገንዘብ መብቶች ሿሚው በእንደራሴው ተተክቶ ሊጠይቅ ይችላል፡፡

(3) ስለሆነም፤ ሿሚው በበኩሉ በእንደራሴው ዘንድ ያሉበትን ግዴታዎች ፈጽሞ ካልተገኘ በቀር እነዚህን መብቶች ለመጠየቅ አይችልም፡፡



ምዕራፍ 2፡፡ ስለ ወኪልነት፡፡

ቊ 2199፡፡ ትርጓሜ፡፡

ውክልና ማለት ተወካይ የተባለ አንድ ሰው ወካይ ለተባለው ሰው እንደራሴ ሆኖ አንድ ወይም ብዙ ሕጋዊ ሥራዎች በወካዩ ስም ለማከናወን ግዴታ የሚገባበት ውል ማለት ነው፡፡


ክፍል 1፡፡ የወኪልነት ሥልጣን አቋቋምና የሥራው ግብ፡፡

ቊ 2200፡፡ የውክልና ፎርም፡፡

(1) ውክልና በግልጽ ወይም በዝምታ ሊሰጥ ይችላል፡፡

(2) ቢሆንም ተወካዩ ሊፈጽመው የሚገባው የሥራ ተግባር፤ ስለ አፈጻጸሙ በአንዳንድ ሕጋዊ ፎርም ውስጥ እንዲገባ የሚያስፈልገው ሲሆን ውክልናው ለተወካዩ ሊሰጠው የሚገባው ይኸው ሕግ በሚያዝዘው ፎርም መሠረት ነው፡፡

ቊ 2201፡፡ ውክልናን ስለ መቀበል፡፡

(1) ውክልናን የመቀበል ጒዳይ በግልጽ ወይም በዝምታ ሊፈጸም ይችላል፡፡

(2) ተወካዩ ወኪል የሚሆንበት ነገር ከሚያካሂደው ሥራ ጋራ ግንኙነት ያለው ጒዳይ መሆኑ በግልጽ የታወቀ ከሆነ፤ ወይም ከሞያ ሥራው አመራር ጋር የሚመሳሰል ጒዳይ ከሆነ፤ ወይም ይህንን የመሰለውን ጒዳይ ለመሥራት ፈቃደኛ ለመሆኑ በአደባባይ ገልጾ አሳብ በማቅረብ አስታውቆ እንደሆኘ፤ ውክልናውን የማይቀበል ለመሆኑ ወዲያውኑ ካልገለጸ በቀር እንደተቀበለ ይቈጠራል፡፡

ቊ 2202፡፡ የውክልናው ወሰን፡፡

(1) የውክልናው ወሰን በውሉ ላይ በግልጽ ተጠቅሶ ካልተመለከተ በቀር ለውክልናው የሚሰጠው ወሰን እንደ ጒዳዩ ዐይነት ነው፡፡

(2) ውክልናው ለአንድ ልዩ ጒዳይ ወይም ለየአንዳንዱ ጒዳዮች ወይም ለወካዩ ጒዳዮች ሁሉ ጠቅላላ ውክልና ሊሆን ይችላል፡፡

ቊ 2203፡፡ ጠቅላላ ውክልና፡፡

በጠቅላላ አነጋገር የተደረገ ውክልና ለተወካዩ የአስተዳደርን ሥራ እንዲፈጽም ከሚያደርገው በቀር ሌላ ሥልጣን አይሰጠውም፡፡

ቊ 2204፡፡ የአስተዳደር ሥራ፡

(1) የወካዩን ሀብት የማስቀመጥ የመጠበቅ ከሦስት ዓመት ለማያልፍ ዘመን የማከራየት፤ በብድር የተሰጠውን ሀብት የመሰብሰብ፤ ከሀብቱ የሚመጣውን ገቢ ተቀብሎ የማስቀመጥና ለተከፈሉ ዕዳዎች ደረሰኝ የመስጠት ሥራዎች ሁሉ እንደ አስተዳደር ሥራ ይቈጠራሉ፡፡

(2) እንዲሁም የሰብልን መሸጥ፤ ለሽያጭ የተመደቡ የንግድ ዕቃዎችን ወይም ይበላሻሉ ተብለው የሚታሰቡ ነገሮችን የመሸጥ ሥራ እንደ አስተዳደር የሥራ አፈጻጸም የሚቈጠር ነው፡፡

ቊ 2205፡፡ ልዩ ውክልና፡፡

(1) ተወካዩ ከአስተዳደር ሥራ በቀር ሌላ ሥራ ለመሥራት የሚያስፈልግ ሲሆን ልዩ ውክልና እንዲኖረው አስፈላጊ ነው፡፡

(2) ተወካዩ ልዩ የውክልና ሥልጣን ከሌለው በቀር፤ ይልቁንም የማይንቀሳቀሱ ንብረቶችን መሸጥ ወይም አሲዞ መበደር ካፒታሎችን በአንድ ማኀበር ዘንድ ለማግባት የለውጥ ግዴታን ውል መፈራረም መታረቅ ለመታረቅ ውል መግባት ስጦታ ማድረግና በአንድ ጒዳይ በፍርድ ቤት ቀርቦ መከራከር አይችልም፡፡

ቊ 2206፡፡ ልዩ ውክልና የተሰጠው ሰው ሥልጣን፡፡

(1) ልዩ ውክልናው በላዩ ተዘርዝረው የተመለከቱትን ጒዳዮችና የነዚሁ ተከታታይና ተመሳሳይ የሆነውን እንደ ጒዳዩ ዐይነትና እንደ ልማድ አሠራር አስፈላጊ የሆነውን ከማከናወን በቀር ለተወካዩ ሌላ ሥልጣን አይሰጠውም፡፡

(2) ተወካዩ ከተሰጠው የውክልና ሥልጣን ውጭ አልፎ የፈጸመውን የሥራ ተግባር ወካዩ ካላጸደቀው ወይም በሥራ አመራር መሠረታዊ ደንብ ካልሆነ በቀር ወካዩን አስገድደውም፡፡

ቊ 2207፡፡ የማጽደቅ ግዴታ፡፡

(1) ተወካዩ በውክልናው ከተሰጠው ሥልጣንና ወካዩ ከሰጠው ትእዛዝ ውጭ በማለፍ ሠርቶ የተገኘ እንደሆነ ተወካዩ የሠራው በቅን ልቡና ሆኖ ሲገኝ ሥራውን ወካዩ እንዲያጸድቅለት ይገደዳል፡፡

(2) ወካዩ የሥራውን አረማመድና መልካም አካሄድ ሁኔታ ቢረዳው ኖሮ ለተወካዩ የሥራውን የሥልጣን ወሰን ማስፋት የሚያስፈልግ መሆኑን መገመት ይችል ነበር ተብሎ በአእምሮ ግምት የሚታመን ሆኖ ሲገኝም አፈጻጸሙ በዚሁ ዐይነት ነው፡፡

(3) ተወካዩ ያልተፈቀደለትን ሥራ በገዛ አሳቡ ከመፈጸሙ አስቀድሞ የሥልጣኑን ወሰን እንዲያሰፋለት ወካዩን ለመጠየቅ የሚያስችለው ምቹ መንገድ እያለው ፈቃድ ሳይጠይቅ ቸል ብሎ በራሱ አሳብ ሠርቶ እንደሆነ፤ ወይም አስፈላጊ ተግባሩን ከፈጸመ በኋላ ለወካዩ ሳያስታውቀው ቀርቶ እንደሆነ ያለ ፈቃድ የፈጸምኩትን አጽናልኝ ብሎ ወካዩን የመጠየቅ መብት አይኖረውም፡፡



ክፍል 2፡፡ የተወካዩ ግዴታዎች፡፡

ቊ 2208፡፡ ጥብቅ የሆነ ቅን ልቡና፡፡

(1) ተወካዩ ከወካዩ ጋራ በሚያስተሳስረው ግንኙነት ውስጥ ጥብቅ የሆነ ቅን ልቡና ሊኖረው ይገባል፡፡

(2) የውክልናውን ሥልጣን የሚያስቀሩትን ምክንያቶችና ወይም የቃላቸውን አነጋገር ማሻሻል አስፈላጊ የሚሆንበትን ምክንያት ለወካዩ አሳብ ማቅረብና ማስታወቅ አለበት፡፡

ቊ 2209፡፡ አፈጻጸሙ፡፡

(1) ተወካዩ ሥራውን የሚፈጽመው በተለይ ለወካዩ ጥቅም ሊሰጥ በሚችልበት መንገድ ብቻ ነው፤ ስለዚሁም በወኪልነቱ ምክንያት በሚሠራው ሥራ ወካዩ ሳያውቅ አንዳችም ጥቅም ለግሉ መውሰድ አይችልም፡፡

(2) ተወካዩ በውክልናው ምክንያት ያገኛቸውን መረጃዎች፤ የወካዩን ጥቅም በሚጎዳ ሁኔታ ሊሠራባቸው አይችልም፡፡

ቊ 2210፡፡ የውክልናው ሒሳብ አያያዝ፡፡

(1) ተወካዩ በውክልና ሥራው ምክንያት ገቢ ላደረገው ገንዘብና በሥራውም ላገኘው ትርፍ ሁሉ ያገኘው ገንዘብ ሁሉ ለወካዩ የማይገባው እንኳ ቢሆን ስለ ሒሳብ አያያዝ ሥራ ለወካዩ አላፊ ይሆናል፡፡

(2) ተወካዩ ለወካዩ ሊከፍል የሚገባውን ገንዘብ ለራሱ ጥቅም አውሎት እንደሆነ፤ ገንዘቡን ከወሰደበት ቀን አንሥቶ አንድም ማስጠንቀቂያ ሳያስፈልግ እስከ ወለዱ ለወካዩ ሊከፍለው ይገባል፡፡

ቊ 2211፡፡ አስፈላጊ ትጋት፡፡

(1) ተወካዩ በውክልና ሥራው ላይ በሚገኝባቸው ጊዜዎች ሁሉ በውክልናው የተሰጠውን አደራ፤ አንድ መልካም የቤተሰብ አባት ቤተሰቡን ለመጠበቅ እንደሚያደርገው ሁሉ በትጋትና በጥንቃቄ መጠበቅ አለበት፡፡

(2) በአላፊነት የሚጠየቀው የማታለል በሠራው ሥራ ብቻ ሳይሆን በሥራው አመራር በሚያደርጋቸው ጥፋቶችም ጭምር ነው፡፡

(3) የውክልናው ሥልጣን የተሰጠው በነፃ እንደሆነ የወካዩን ጒዳዮች እንደራሱ ጒዳይ አድርጎ ተጠንቅቆ ከሠራ በአላፊነት ሊያስጠይቀው አይችልም፡፡

ቊ 2212፡፡ ዋቢነት የሌለው ጒዳይ፡፡

(1) በውላቸው ውስጥ ተቃዋሚ የሆነ ስምምነት የሚገኝበት ካልሆነ በቀር፤ ተወካዩ በራሱ ስም ሆኖ ቢሠራም ከሌላው ጋራ ላደረገው ውል አፈጻጸም ጒዳይ በራሱ ስም አላፊነት ሊጠየቅ አይገባውም፡፡

(2) ውሉን በፈጸመበት ጊዜ የተዋዋለው ሰው እንደ ውሉ ቃል ለመፈጸም የማይችልና በገባበት ግዴታ መሠረት ገንዘቡን የማይከፍል መሆኑን የሚያውቅ ወይም ማወቅ የሚገባው የሆነ እንደሆነ አፈጻጸሙ ከዚህ በላይ ከተጻፈው የተለየ ይሆናል፡፡

ቊ 2213፡፡ የሒሳብ ማቅረብ ግዴታ ፡፡

(1) ተወካዩ ወካዩ በጠየቀው ጊዜ የሥራውን አካሄድ መግለጫና ሒሳብ በየጊዜው የማቅረብ ግዴታ አለበት፡፡

(2) የተሰጠውን የውክልና ሥራ መፈጸሙን ያለመዘግየት ለወካዩ ማስታወቅ ይገባል፡፡

ቊ 2214፡፡ የሥራውን አመራር ተግባር ስለ ማጽደቅ፡፡

(1) ተወካዩ ያቀረበው የሥራ አካሄድ መግለጫ ለወካዩ ደርሶት የጒዳዩ ዐይነትና ልማዳዊው ደንብ ለመልስ መስጫ የሚበቃ ጊዜ እስከሚፈቅድለት ቀን ድረስ፤ (በቀረበለት መግለጫ መሠረት የሚፈቅድ ወይም የማይፈቅድ መሆኑን) መልስ ሳይሰጠው ከተወሰነው የበለጠ ጊዜ በዝምታ ያሳለፈው እንደሆነ ተወካዩ የያዘውን የሥራ አካሄድ ዘዴ ወካዩ ፈቅዶ እንደተቀበለው ያስቈጥረዋል፡፡

(2) ተወካዩ ወካይ ከሰጠው ትእዛዝ አልፎ ሠርቶ እንደሆነና በውክልናው ከተሰጠው ሥልጣን በላይም ሠርቶ እንደሆነ፤ ለወካዩ ላቀረበው መግለጫ ተቃዋሚ ወይም አጽዳቂ መልስ ካልተሰጠው አፈጻጸሙ ከላይ በተመለከተው ዐይነት ይሆናል፡፡

ቊ 2215፡፡ በተወካይ ስለ መተካት፡፡ (1) የሚቻልበት ሁኔታ፡፡

(1) ከውክልናው ሥልጣን ውጭ የሆነውን ሌላ ሰው በራሱ ምትክ አድርጎ እንዲያሠራ ወካዩ ካልፈቀደለት በቀር፤ ተወካዩ የተወከለበትን ሥራ እሱ ራሱ መፈጸም አለበት፡፡

(2) የተወካዩ በሥራው ላይ መገኘት ወይም ሌላ ሰው መተካቱ እንደ ልማዳዊው ሕግ ለወካዩ እኩል ሆኖ የሚታየው ከሆነ ተወካዩ ሌላ ሰው ተተክቶ ሥራውን እንዲያሠራ እንደ ተፈቀደለት ያህል ይቈጠራል፡፡

(3) ተወካዩ በውክልናው የተሰጠውን የሥራ ጒዳይ ራሱ እንዳያካሂደው ድንገተኛ መሰናክል የገጠመው እንደሆነና የወካዩም ሥራ መልካም አመራር ጒዳይ የሚያስገድደው ሆኖ የተገኘ እንደሆነ፤ ይህንንም ከማድረጉ በፊት ለወካዩ ለማስታወቅና ለማስፈቀድ ጊዜ የሚያጥረው የሆነ እንደሆነ ሌላ ሰው ተክቶ ሥራውን ማሠራት አለበት፡፡

ቊ 2216፡፡ (2) የተወካዩ አላፊነት፡፡

(1) ተወካዩ በማይገባ በሥራው ላይ ተክቶ ያሠራው ሰው በሚያደርገው ሥራ ሁሉ፤ እሱ ራሱ እንደ ሠራው ያህል ተቈጥሮ በአላፊነት ይጠየቃል፡፡

(2) በሥራው ላይ ሌላ ሰው እንዲተካና እንዲያሠራ በሚገባ ተፈቅዶለት እንደሆነ ግን፤ በአላፊነት የሚጠየቀው ተተኪውን በመምረጥ ላይ ጥንቃቄ ባላደረገበት ጒዳይና ለተተኪውም የሰጠው የሥራ መሪ ትእዛዝ የሚያስከትለውን ጒድለት በሚመለከተው ነገር ብቻ ነው፡፡

ቊ 2217፡፡ (3) በወካዩና በተተኪው ተወካይ መካከል ያሉ ግንኙነቶች፡፡

(1) በወካዩና ተተኪው ተወካይ መካከል ያሉት ግንኙነቶች የሚወሰኑት ተተኪው ወኪል ዋናው ወኪል በሌላ ሦስተኛ ሰው ለመተካት መብት ያለው እንደሆነ ያህል በሚገባ ያመነ ሲሆን ተተኪው ወኪል ይህን ሥልጣን ያገኘው በቀጥታ ከወካዩ ላይ እንደሆነ ያህል በመቊጠር ነው፡፡

(2) እንዲህ ባልሆነ ጊዜ ግን ጒዳዩ የሚወሰነው ስለ ሥራ አመራር በተነገረው ድንጋጌ መሠረት ነው፡፡

ቊ 2218፡፡ ስለ ብዙ ወኪሎች፡፡

(1) ተቃራኒ የሆነ ስምምነት ከሌለ በቀር፤ በአንድ ዐይነት ውል ላይ ብዙ ሰዎች ተወክለው እንደሆነ፤ ይህን የውክልና ሥልጣን ሁሉም በአንድነት መቀበላቸው ካልተረጋገጠ በቀር ውክልናው እንደ ጸና አይቈጠርም፡፡

(2) እንዲሁም ተቃራኒ የሆነ ስምምነት ከሌለ በቀር በአንድ ውል ብዙ ሰዎች ተወክለው እንደሆነ፤ የሠሩዋቸው ሥራዎች ወካዩን ሊያስገድዱት የሚችሉት ተወካዮቹ ሁሉ አብረው ሠርተው ሲገኙ ነው፡፡



ክፍል 3፡፡ ስለ ወካዩ ግዴታዎች

ቊ 2219፡፡ በውል ስምምነት መሠረት ስለሚከፈል የድካም ዋጋ፡፡

(1) ተወካዩ በውሉ ላይ ታስቦ የተመለከተውን የድካም ዋጋ የመቀበል መብት አለው፡፡

(2) በውሉ ላይ የተመለከተው የድካም ዋጋ ከመጠን ያለፈ ሆኖ ያገኙት እንደሆነና ተወካዩም ከሰጠው የአገልግሎት ፍሬ የበለጠ ሆኖ የመገቱት እንደሆነ፤ ዳኞች በውሉ ላይ ከተመለከተው የድካም ዋጋ ላይ በመጠኑ ሊቀንሱ ይችላሉ፡፡

ቊ 2220፡፡ በውል ያልተወሰነ የድካም ዋጋ፡፡

(1) ስለ ድካሙ ዋጋ ሊከፈለው የሚገባው ነገር በውል ላይ ያልተመለከተ እንደሆነ፤ የሥራውን ተግባር በውክልናው የፈጸመው በሞያ ሥራው ውስጥ በተመለከተ በግል ሥራው ካልሆነና እንደ ልማዳዊው ሕግ የድካም ዋጋ ማግኘት የሚገባው ካልሆነ በቀር ወኪሉ ዋጋ የመጠየቅ መብት አይኖረውም፡፡

(2) በተዋዋዮቹ መካከል ስምምነት የሌለ ሲሆንና በእንደዚህ ያለው አጋጣሚ ሁኔታ ለሞያ ሥራ ሊከፈል በሚገባው በታወቀው የሥራ ዋጋ ልክ ማስታወቂያ ታሪፍና በልማዳዊው ሕግ መሠረት ለወኪሉ የሚከፈለውን የድካም ዋጋ ዳኞች ይወስናሉ፡፡

ቊ 2221፡፡ ተቀዳሚ ተከፋይና ወጪ፡፡

(1) ለተወካዩ ስለ ውክልናው ሥራ ማስኬጃና ማከናወኛ የሚሆን ተቀዳሚ ተከፋይ ወጪ ሊሰጠው ይገባል፡፡

(2) እንዲሁም ተወካዩ ስለ ውክልና ሥራው መልካም አካሄድ ያደረገውን ወጪ ሁሉ ወካዩ ሊከፍለው ይገባል፡፡

(3) የዚህም የተቀዳሚ ተከፋይና የወጪ ገንዘብ ወለድ ወጪ ከሆነበት ቀን ጀምሮ አንዳችም ማስጠንቀቂያ ሳያስፈልግ መታሰብ አለበት፡፡

ቊ 2222፡፡ ግዴታና ኪሣራ፡፡

(1) ተወካዩ ለወካዩ ጥቅምና ለውክልናው ሥራ መልካም አካሄድ ሲል በወኪልነቱ ከገባው የውል ግዴታ ወካይ ነፃ ሊያወጣው ይገባል፡፡

(2) እንዲሁም ተወካዩ በራሱ ጥፋት ያመጣው ካልሆነ በቀር የውክልና ሥራውን በሚያከናውንበት ጊዜ ስለደረሰበት አደጋ ወካዩ ኪሣራ ሊከፍለው ይገባዋል፡፡

ቊ 2223፡፡ ለመቃወም የሚቻልበት ነገር፡፡

(1) ወካዩ የሥራውን ጒዳይ መልካም ውጤት አላገኘም በማለት ምክንያት፤ ለወኪሉ ሊከፍለው የሚገባውን ገንዘብ አልከፍልም ለማለት አይችልም፡፡

(2) ተወካዩ ሊከፍለው ከሚገባው በተለይም የውክልና ሥራውን ሲፈጽም ስላደረገው ጥፋት ከሚከፍለው ገንዘብ ጋራ ወካዩ ለተወካዩ የሚከፍለውን ገንዘብ ለማቻቻል ይችላል፡፡

ቊ 2224፡፡ የመያዝ መብት፡፡

ወካዩ ሊከፍለው የሚገባውን ገንዘብ ጨርሶ እስኪከፍለው ድረስ ተወካዩ በውክልናው ሥልጣን መሠረት እንዲሠራበትና እንዲገለገልበት ከተረከበው ዕቃ ውስጥ ሊከፈለው በሚገባው ገንዘብ መጠን በእጁ ለማቈየት ይችላል፡፡

ቊ 2225፡፡ ስለ ብዙ ወካዮች፡፡

ብዙ ወካዮች ሆነው ለአንድ ዐይነት የጋራ ጒዳይ የወከሉት እንደሆነ፤ ወካዮቹ ሁሉ ስለ ውክልናው ውል መልካም አፈጻጸም ጒዳይ እየአንዳንዳቸው ለተወካዩ በሙሉ አላፊዎች ይሆናሉ፡፡



ክፍል 4፡፡ ስለ ውክልና መቅረት፡፡

ቊ 2226፡፡ ውክልናውን ስለ መሻር፡፡

(1) ወካዩ አስፈላጊ መስሎ በታየው ጊዜ የውክልናውን ሥልጣን ለመሻርና አስፈላጊ ሆኖም ቢገኝ በወካዩ የውክልና ሥልጣኑን የተቀበለበትን የውል ጽሑፍ በፈቀደ ጊዜ እንዲመልስለት ሊያስገድደው ይችላል፡፡

(2) ይህንንም ተቃራኒ የሆነ የውል ቃል ፈራሽ ነው፡፡

ቊ 2227፡፡ የውክልናው ሥልጣን መሻር የሚያስከትለው ውጤት፡፡

(1) በውክልናው የተሰጠው የሥልጣን ጊዜ ከማለቁ በፊት ወካዩ ወኪሉን ከሥልጣኑ ሽሮት እንደሆነ፤ ወይም የሽረቱ ጒዳይ በተወካዩ ላይ ጉዳት የሚያደርስበት ሆኖ የተገኘ እንደሆነ፤ ወካዩ ተወካዩን ከሥልጣኑ በሻረው ጊዜ በሚደርስበት ጉዳት ሁሉ ኪሣራ መክፈል አለበት፡፡

(2) የውሉ መጽኛ ዘመን የተወሰነው ለራሱ ልዩ ጥቅም ብቻ እንደሆነና ወይም ተወካዩን ለመሻር በቂ የሆነ ምክንያት ካለው ወካዩ ማናቸውም አላፊነት የለበትም፡፡

ቊ 2228፡፡ ስለ ብዙ ወካዮች፡፡

(1) ብዙ ወካዮች ሁነው ለጋራ ጒዳያቸው የወከሉትን ተወካይ አንዱ ብቻ ሊሽረው አይችልም፡፡

(2) ስለ ተወካዩ መሻር በቂ የሆነ ትክክለኛ ምክንያት ከሌለ በቀር ወካዮቹ በመላው ሳይስማሙበት አንዱ ወካይ ብቻውን ተወካዩን ሊሽረው አይችልም፡፡

ቊ 2229፡፡ ወኪሉ የውክልና ሥልጣኑኑ ስለ መተው፡፡

(1) ተወካዩ የውክልናውን ሥራ የሚተው መሆኑን ለወካዩ አስታውቆ ውክልናውን ለመተው ይችላል፡፡

(2) ይህ የተወካዩ ሥራ መተው በወካዩ ላይ ጉዳት የሚያደርስበት ከሆነ፤ ተወካዩ በወካዩ ላይ የደረሰውን ኪሣራ መክፈል አለበት፡፡ ሆኖም ተወካዩ የውክልናውን ሥራ መቀጠሉ በራሱ ላይ ከፍ ያለ ግምት ያለው ጉዳት የሚያደርስበት መሆኑ ከታወቀና ሥራውንም ለመቀጠል በፍጹም የማያስችለው ምክንያት መኖሩ ከተረጋገጠለት ማንኛውንም የጉዳት ኪሣራ ለመክፈል አይገደድም፡፡

ቊ 2230፡፡ የተወካዩ መሞት ወይም ሥራ ያለ መቻል፡፡

(1) ተወካዩ የሞተ እንደሆነ፤ በስፍራው ያለመኖሩ የተረጋገጠ እንደሆነ፤ ለመሥራት ችሎታ ያጣ እንደሆነ፤ ወይም ኪሣራ ደርሶበት በንግድ ኪሣራ ላይ መውደቁ የተረጋገጠ እንደሆነ ስለዚህ ጒዳይ ታስቦ ተቃራኒ የሚሆን ውል ተመልክቶ ካልተገኘ በበር የውክልናው ሥልጣን ወዲያውኑ ይቀራል፡፡

(2) የተወካዩ ወራሾች ወይም ሕጋዊ እንደራሴ የውክልና ሥልጣን መኖሩን ካወቁ፤ በተወካዩ ላይ ይህን የመሰለ ነገር እንደ ደረሰበት ወዲያውኑ ለወካዩ ማስታወቅ አለባቸው፡፡

(3) እንዲሁም ዋናው ተወካይ ይህን የመሰለ ነገር ከደረሰበት በኋላ ወካዩ ነገሩን ዐውቆ አስፈላጊውን ድርጅት እስኪያደርግ ድረስ ለወካዩ ጥቅም የሚሆነውን አስፈላጊ ነገር ሁሉ መፈጸም አለባቸው፡፡

ቊ 2231፡፡ ስለ ብዙ ተወካዮች፡፡

(1) ብዙዎች ተወካዮች አንድ ዐይነት ጒዳይ ለማከናወን ተወክለው እንደሆነና ከመካከላቸው አንደኛው በአንድ ምክንያት ሥራውን ለመቀጠል የማያስችለው ነገር ገጥሞት የውክልናውን ሥራ ለማቋረጥ የተገደደ እንደሆነ፤ ስለ እንደዚህ ያለው ጒዳይ ተቃራኒ የሆነ ቃል በውላቸው ውስጥ ተመልክቶ ካልተገኘ በቀር የአንዱ ሥራ ማቆም የሁሉንም ተወካዮች ሥራ ለማቆም ይችላል፡፡

(2) ሌሎቹ ተወካዮች የውክልና ሥልጣናቸው የቆመበትን ምክንያት እንዳወቁ ወዲያውኑ ለወካዩ ማስታወቅ አለባቸው፡፡ ወካዩም አስፈላጊውን ነገር እስኪያዘጋጅ ድረስ የሥራው ሁኔታና የጊዜው አጋጣሚ የሚያስገድደውን ዋና ዋና ጒዳይ እያከናወኑ መቈየት ይገባቸዋል፡፡

ቊ 2232፡፡ የወካዩ መሞት ወይም ሥራ ያለ መቻል፡፡

(1) ወካዩ የሞተ እንደሆነ፤ በስፍራው አለመኖሩ የተረጋገጠ እንደሆነ ለመሥራት ችሎታ ያጣ እንደሆነ ወይም በንግድ የመውደቅ ኪሣራ የደረሰበት እንደሆነ ለጒዳዩ ተቃራኒ የሚሆን ውል ካልተገኘ በቀር የውክልናው ሥልጣን ወዲያውኑ ይቀራል፡፡

(2) በእንደዚህ ያለው አጋጣሚ ሁኔታ ተወካዩ ሥራውን ቢያቋርጥ በጒዳዩ ላይ አደጋ የሚደርስበት እንደሆነና በውክልናው ሥልጣንም መሠረት ሥራውን ጀምሮ እንደሆነ የዋናው ወካይ ወራሾች ወይም ሕጋዊ እንደራሴዎች አስፈላጊውን ጒዳይ እስኪያደርጉና ራሳቸውም ሊያስቡበት እስኪችሉ ድረስ ሥራውን መቀጠል አለበት፡፡



ክፍል 5፡፡ ለሦስተኛ ወገኖች የውክልናው ሥልጣን የሚያስከትለው ውጤት፡፡

ቊ 2233፡፡ ወደ እንደራሴነት ደንብ ስለ መምራት፡፡

በወካዩ በተወካዩና የሦስተኛ ወገን በሆኑ በሌሎች ሰዎች መካከል የሚደረገው የግንኙነት ጒዳይ በዚህ አንቀጽ በምዕራፍ 1 በተደነገገው ደንብ ላይ በተመለከተው ሕግ መሠረት ይከናወናል፡፡




ምዕራፍ 3፡፡ ስለ ኮሚሲዮን፡፡


ክፍል 1፡፡ ስለ ግዥ ወይም ስለ ሽያጭ ኮሚሲዮን፡፡

ቊ 2234፡፡ ትርጓሜ፡፡

(1) የግዥ ወይም የሽያጭ ኮሚሲዮን ሲባል ኮሚሲዮኔር ተብሎ የሚጠራው፤ ተወካይ ኮሚሲዮን ሰጭ ተብሎ ለሚጠራው ወካይ ተወካዩ በራሱ ስም ሆኖ ነገር ግን ለወካዩ ጥቅም የንግድ ዕቃዎችን ዋጋ ያላቸው ወረቀቶችን፤ ወይም ይህን የመሳሰሉትን ሌላ ነገሮች፤ ለመግዛት ወይም ለመሸጥ ግዴታ የሚገባበት ውክልና ማለት ነው፡፡

(2) በዚህ ክፍል ውስጥ ከተመለከተው ግልጽ ድንጋጌና የማሻሻል ደንብ በመሠረቱ ልዩነት ከሚኖረው በቀር የውክልና ደንብ ለእንደዚህ ያለው ውል ጒዳይ ይጸናል፡፡

ቊ 2235፡፡ የአጠባበቅ ጥንቃቄዎች፡፡

(1) ኮሚሲዮኔሩ፤ በኮሚሲዮን ሰጪው ስም የተላኩለትን ዕቃዎች ለመጠበቅ የሚያስፈልገውን ጒዳይ ሁሉ መፈጸምና ዕቃዎችም የተበላሹ መስለው የታዩ እንደሆነ፤ ወይም ከተወሰነው ጊዜ በመዘግየት ደርሰው እንደሆነ በዕቃ ጫኚው ዘንድ እንደ ባለንብረት ሆኖ የኮሚሲዮን ሰጪውን መብት ይዞ መሥራት አለበት፡፡

(2) ስለ እንደዚህ ያለውም ጒዳይ ዕቃዎቹ እንዳልደረሱ ያህል በሚያስቈጥር አጋጣሚ ሁኔታ፤ ኮሚሲዮኔሩ ለኮሚሲዮን ሰጪው ወዲያውኑ አሳቡን ማቅረብ ይገባዋል፡፡

(3) አንድ ሰው የኮሚሲዩኑን አደራ ያልተቀበለም ቢሆን እንኳ የኮሚሲዮኑ ሥራ ጒዳይ የዚህን ሰው የሞያና የግል ሥራውን የሚመለከት ከሆነ ይህን የመሰሉ ግዴታዎችን መፈጸም ይገባዋል፡፡

ቊ 2236፡፡ የንግድ ዕቃዎች መሸጥ፡፡

በኮሚሲዮን የተላኩትን የንግድ ዕቃዎች በቶሎ ይበላሻሉ ተብሎ የሚያሠጋ ነገር የተገኘ እንደሆነ፤ ኮሚሲዮኔሩ የንግድ ዕቃዎች በሚገኙበት አገር ባሉት ባለሥልጣኖች ፊት እንዲሸጣቸው መብት ይኖረዋል፤ እንዲያውም የኮሚሲዮን ሰጪው ጥቅም የሚያስገድደው ሆኖ ሲገኝ ይህንኑ የመፈጸም ግዴታ አለበት፡፡

ቊ 2237፡፡ አስቀድሞ ዋጋ ስለ መክፈል፡፡

ሻጭ ዕቃውን ከማስረከቡ በፊት ኮሚሲዮን ሰጪው ሳይፈቅድለት ኮሚሲዮኔሩ ላልተረከበው ዕቃ አስቀድሞ ዋጋ የከፈለ እንደሆነ ለሚመጣው ኪሣራና ጥፋት አላፊ የሚሆነው ራሱ ነው፡፡

ቊ 2238፡፡ በዱቤ የመሸጥ ጒዳይ፡፡

(1) የሽያጩ ጒዳይ በሚፈጸምበት ስፍራ ያለው የንግድ ልማድ የዚሁ ዐይነት እንደሆነና ኮሚሲዮን ሰጪውም ተቃዋሚ የሆነ ትእዛዝ ካልሰጠው በቀር ኮሚሲዮኔሩ ለዕቃ ገዢው ዕቃውን በዱቤ ሸጦ የዋጋውን መክፈያ ጊዜ ሊወስንለት ይችላል፡፡

(2) ለዕቃ ገዢው የመክፈያ ቀን የፈቀደለት ኮሚሲዮኔር ገዢው ማን መሆኑንና ለዋጋ መክፈያ የፈቀደለት ለምን ያህል ጊዜ እንደሆነ ለኮሚሲዮን ሰጪው ማስታወቅ አለበት፡፡

(3) ኮሚሲዮኔሩ በራሱ ጥፋት ይህን ጒዳይ ለኮሚሲዮን ሰጪው ሳያስታውቅ የቀረ እንደሆነ፤ የዕቃው ዋጋ እጅ በእጅ እንደተከፈለ ከመቈጠሩም ይልቅ ከዚህ ቀጥሎ ባለው ቊጥር ውስጥ የተመለከተው ድንጋጌ የጸና ይሆናል፡፡

ቊ 2239፡፡ ያለ ፈቃድ የተደረገ ዱቤ፡፡

(1) ኮሚሲዮኔሩ ኮሚሲዮን ሰጪው የሰጠውን ትእዛዝ በመቃምና የአገሩንም ልማድ ተቃራኒ በሆነ ዐይነት የንግድ ዕቃውን በዱቤ ሸጦ ለዋጋው መክፈያ ጊዜ ሰጥቶ እንደሆነ፤ ባለንብረቱ የዕቃውን ዋጋ ወዲያውኑ እንዲከፍለው ኮሚሲዮኔሩን ለማስገደድ ይችላል፡፡

(2) በእንደዚህ ያለው ጊዜ ኮሚሲዮኔሩ ለዕቃው ዋጋ አከፋፈል ጊዜ በመስጠት ያገኘውን ትርፍ ለግል ጥቅሙ ለማስቀረት ይችላል፡፡

ቊ 2240፡፡ ኮሚሲዮኔሩ መስጠት ስለሚገባው ዋቢነት፡፡

(1) ኮሚሲዮኔሩ፤ በኮሚሲዮን ሥራው የተሰጠው ሥልጣን ራሱ በሚያምነው ነገር ሁሉ እንዲሠራ እንደሆነ፤ በዚሁ ሥራው ከሌሎች ጋራ ለተዋዋለው ግዴታ መልካም አፈጻጸምና ስለ ዕቃውም ዋጋ አከፋፈል ጒዳይ ሁሉ ለኮሚሲዮን ሰጪው አላፊ ነው፡፡

(2) ዋጋ ያላቸው ወረቀቶችን የመግዛትና የመሸጥ ኮሚሲዮን ሥልጣን የተሰጠው ኮሚሲዮኔር፤ ተቃራኒ የሆነ ስምምነት ከሌለ በቀር፤ በራሱ እምነት ሊሠራ የሚችል ኮሚሲዮኔር ተብሎ የሚጠራ ነው፡፡

(3) የንግድ ዕቃዎችን ለመግዛት ወይም ለመሸጥ ሥልጣን የተሰጠው ኮሚሲዮኔር፤ የኮሚሲዮኑ ውል በተደረገበት አገር ያለው የንግድ ልማዳዊ ሕግ የዚሁ ዐይነት እንደሆነ ወይም ስለ ንግድ ለተዋዋላቸው ሰዎች አላፊ ዋስ ሆኗቸው እንደሆነ፤ በራሱ እምነት ሥልጣን የሚሠራ ኮሚሲዮኔር ነው፡፡

ቊ 2241፡፡ በራሱ እምነት ስለሚሠራ ኮሚሲዮኔር፡፡

(1) በራሱ እምነት የሚሠራ ኮሚሲዮኔር በኮሚሲዮኑ ጒዳይ ለሚዋዋለው ሰው ሙሉ አላፊ የሆነ ዋስ ነው፡፡

(2) የውሉን ስምምነት ያለመፈጸም ጒዳይ ያስከተለው በኮሚሲዮን ሰጪው ጒድለት በተነሣ ምክንያት ካልሆነ በቀር ኮሚሲዮኔሩ ላደረገው ውል አፈጻጸምና ለማናቸውም አጋጣሚ ነገር ሁሉ ለኮሚሲዮን ሰጪው አላፊ ነው፡፡

ቊ 2242፡፡ የአደጋ መጠባበቂያ ውል (ኢንሹራንስ)፡፡

ኮሚሲዮን ሰጪው ትእዛዝ ካልሰጠው በቀር ኮሚሲዮኔሩ የአደጋ መጠባበቂያ ውል (ኢንሹራንስ) እንዲያደርግ አይገደድም፡፡

ቊ 2243፡፡ ለኮሚሲዮኔሩ የሚከፈል የድካም ዋጋ፡፡

(1) ለኮሚሲዮኔሩ ሊከፈለው የሚገባው የድካም ዋጋ በውሉ ላይ ያልተወሰነ እንደሆነ፤ ኮሚሲዮኔሩ የኮሚሲዮኑን ውል በተዋዋለበት አገር ባለው ልማድ መሠረት እንዲከፈለው ይደረጋል፡፡

(2) ልማድ የሌለ እንደሆነ፤ ኮሚሲዮኔሩ የፈጸመውን የሥራ ፍሬ መሠረት አድርጎ በመያዝና ሥራውንም ለማከናወን ያደገውን ወጪና የደረሰበትን ኪሣራና ድካም በመገመት ዳኞች በትክክለኛ ፍትሐዊ መንገድ ሊወስኑ ይችላሉ፡፡

(3) ኮሚሲዮኔሩ በራሱ እምነት የሚሠራ እንደሆነ፤ በኮሚሲዮኑ ውል መሠረት የተወሰነለትን፤ በልማድ ወይም በትክክለኛ ሥርዐት መሠረት ልዩ የሆነ የድካም ዋጋ የማግኘት መብት አለው፡፡

ቊ 2244፡፡ የድካሙ ዋጋ የሚከፈልበት ጊዜ፡፡

(1) ኮሚሲዮኔሩ እንዲፈጽም ለታዘዘው ሥራ የድካም ዋጋ የማግኘት መብት የሚኖረው የታዘዘውን ጒዳይ እግቡ በማድረስ፤ በሚገባ በፈጸመ ጊዜ ወይም ይህ ሥራ ሳይፈጸም የቀረው በኮሚሲዮን ሰጪው ጒድለት የተነሣ የሆነ እንደሆነ አፈጻጸሙ እግቡ ሊደርስ ሲችል በዚህ ምክንያት ተሰናክሎ በቀረ ጊዜ ነው፡፡

(2) ሥራውን በሚያካሂድበት ስፍራ ላይ ተቃራኒ የሚሆን ልማድ ካልኖረ በቀር እንዲፈጽም የተሰጠው የሥራ ጒዳይ እግቡ ደርሶ ሳይፈጸም የቀረው በሌላ ምክንያት ከሆነ የድካም ዋጋ የመጠየቅ መብት አይኖረውም፡፡

ቊ 2245፡፡ የድካም ዋጋ የማግኘት መብት ስለ ማጣት፡፡

(1) ኮሚሲዮኔሩ በኮሚሲዮን ሰጪው ፊት እምነቱን በማጒደል ጥፋተኛ ሆኖ የተገኘ እንደሆነ፤ ማንኛውንም የድካም ዋጋ ለመጠየቅ መብት ይቀርበታል፡፡

(2) እንዲሁም የገዛውን ዕቃ በእርግጥ ከገዛበት ዋጋ አብልጦ የገዛው ያስመሰለ እንደሆነ ወይም የሚሸጠውን ከሸጠበት ከእውነተኛው ዋጋ በታች አሳንሶ የሸጠ ያስመሰለ እንደሆነ የድካም ዋጋ መብት የማጣቱ ጒዳይ በዚሁ ዐይነት ይፈጸማል፡፡

ቊ 2246፡፡ ልዩ ልዩ ወጪና ተቀዳሚ ተከፋይ፡፡

(1) ኮሚሲዮኔሩ፤ ኮሚሲዮን ሰጪው ያዘዘውን የሥራ ጒዳይ ለማከናወን በቅን ልቡና ያደረገውን ወጪና በተቀዳሚነት የከፈለውን ሒሳብ ሁሉ ከነወለዱ እንዲከፍለው የመጠየቅ መብት አለው፡፡

(2) ተቃራኒ ስምምነት ከሌለ በቀር ወጪ ያደረገበት ጒዳይ ፍጻሜ ያላገኘም ቢሆን እንኳ ሥራውን ለማከናወኛ የከፈለው ወጪ ሊመለስለት ይገባል፡፡

ቊ 2247፡፡ የመያዝ መብት፡፡

(1) ኮሚሲዮን ሰጪው ለኮሚሲዮኔሩ ሊከፍል የሚገባውን ገንዘብ እስኪከፍለው ድረስ ኮሚሲዮኔሩ አንድ ነገር በመያዣ ስም የማስቀረት መብት አለው፡፡

(2) ይህንንም መብት ለኮሚሲዮን ሰጪው ሊገዛ ወይም ሊሸጥ ከመደባቸው ዕቃዎች ውስጥ በማናቸውም ዐይነት ዕቃ ላይ ሊፈጽም ይችላል፡፡

(3) እንዲሁም በኮሚሲዮን ሰጪው ስም ከተቀበለው ከአንድ ዕቃ ዋጋ ላይ ይዞ ለማቈየት ይችላል፡፡

ቊ 2248፡፡ የኮሚሲዮኔሩ የመግዛት መብት፡፡

(1) እንዲገዛ ወይም እንዲሸጥ ትእዛዝ የተቀበለበት ዕቃ የንግድ ታሪፍ ተወስኖለት ወይም በገበያ ተወስኖ የታወቀ ዋጋ ያለው ሲሆን ኮሚሲዮኔሩ እንደ ሌላ ሰው ሆኖ ከራሱ ጋራ የውል ስምምነት ለመፈጸም ይችላል፡፡

(2) በእንደዚህ ያለው ጊዜ፤ በስምምነቱ መሠረት ወይም እንደ ልማድ ሊከፈለው የሚገባውን መብት አይከለክልበትም፡፡

(3) ከራሱ ጋራ የሚስማማበት ዋጋ፤ ኮሚሲዮን ሰጪው ከወሰነው ዋጋ በንግድ ታሪፍ ወይም በዕለት የገበያ ዋጋ ከተወሰነው በታች ሊሆን አይገባውም፡፡

ቊ 2249፡፡ የይመስላል ግምት፡፡

ኮሚሲዮኔሩ ራሱ ገዥ ወይም ሻጭ ሆኖ በግዥው ወይም በሽያጩ ጒዳይ ከማን ጋራ እንደተዋዋለ ለኮሚሲዮን ሰጪው ሳይገልጽለት በውክልናው ሥልጣን የተሰጠው አደራ የተፈጸመ መሆኑን ብቻ ለኮሚሲዮን ሰጪው ያስታወቀ እንደሆነ የገዥነቱን ወይም የሻጭነቱን አላፊነት እሱ ራሱ እንደወሰደ ይቈጠራል፡፡

ቊ 2250፡፡ ስለ ኮሚሲዮን መቅረት፡፡

ኮሚሲዮን ሰጪው፤ ወይም ኮሚሲዮኔሩ ቢሞቱ የመሥራት ችሎታ ቢያጡ፤ ወይም በአገር አለመኖራቸው ቢረጋገጥም እንኳ፤ የኮሚሲዮን ሰጪው ወይም የኮሚሲዮኔሩ ወራሾች ወይም እንደራሴዎቻቸው የነዚሁ ምትክ ሆነው የንግድ ሥራውን በማካሄድ ከቀጠሉ የኮሚሲዮኑ ሥራ እንደቀረ አይቈጠርም፡፡



ክፍል 2፡፡ ስለ ማመላለሻ ኮሚሲዮን፡፡

ቊ 2251፡፡ የማመላለሻ ኮሚሲዮን፡፡

(1) የማመላለሻ ኮሚሲዮን ሲባል ላኪ ኮሚሲዮኔር ወይም የትራንስፖር መልክተኛ ተብሎ የሚጠራ ተወካይ በራሱ ስም ሆኖ ነገር ግን ኮሚሲዮን ሰጪ ተብሎ ለተጠራው ወካይ ጥቅም ሲል የንግድ ዕቃዎች የማመላለሻ ስምምነት ከትራንስፖር ኮሚሲዮኔሮች ጋራ የመዋዋል ውክልና ማለት ነው፡፡

(2) የግዥው ወይም የሽያጭ ኮሚሲዮን ደንቦች ለእንደዚህ ያለው ውልም የሚጸኑ ናቸው፡፡

ቊ 2252፡፡ የአደጋ መጠባበቂያ ውልና ኢንሹራንስ የዚሁ ለውጥ መብት፡፡

(1) ዕቃ ላኪው ኮሚሲዮኔር ተቃራኒ የሆነ ስምምነት ከሌለ በቀር ለሚልካቸው የንግድ ዕቃዎች መጠባበቂያ ኢንሹራንስ እንዲያደርግ አይገደድም፡፡

(2) የማመላለሱን (የትራንስፖርን) ጒዳይ እርሱ ራሱ ሊጠባበቀው ይችላል፡፡

(3) በእንደዚህ ያለው ጊዜ ዕቃ ጫኙ የሚገባውን መብት ያገኛል፡፡ የሚደርስበትንም ግዴታ ይፈጽማል፡፡




ምዕራፍ 4፡፡ ዳኞች ስለሚሰጡት ውክልና፡፡

ቊ 2253፡፡ መሠረቱ፡፡

አንድ የተወሰነ ሥራን ወይም የተመደቡ ሥራዎችን በሌላው ስም ሆኖ እንዲያከናውን ዳኞች ጠባቂ ባላደራ ለተባለው ለአንድ ሰው ውክልና ለመስጠት ይችላሉ፡፡

ቊ 2254፡፡ እንዲሾም ስለ መጠየቅ፡፡

(1) እንደራሴ እንዲደረግበት ለሚያስፈልገው ሰው ባል ወይም ሚስት የሆኑ ወይም ዘመዶች የሆኑ ወኪል እንዲሾሙለት ለዳኞች ጥያቄ ማቅረብ ይችላሉ፡፡

(2) ሌላ ሰው ግን ይህን ጥያቄ ማቅረብ አይችልም፡፡

ቊ 2255፡፡ የዳኞች ውሳኔ፡፡

(1) እንደራሴ ይደረግለት የተባለው ሰው በመራቅ ወይም በሕመም ወይም በሌላ ምክንያት ወኪል ከማጣት ሁኔታ ውጭ ካልሆነ በቀር ዳኞች ወኪል እንዲሾሙለት የቀረበላቸውን ጥያቄ አይቀበሉትም፡፡

(2) እነርሱም የሚሾሙት ጠባቂ ባላደራ አስቸኳይ የሆኑትን ጒዳዮች ብቻ እንዲያከናውን ይፈቅዱለታል፡፡

(3) እንደራሴ የተደረገለት ሰው መብቶች በሙሉ የሚጠበቁበትንና እንደራሴ የተደረገለት ሰው ንብረት ጠባቂ ባላደራ በጥበቃ ሥራው ምክንያት በአላፊነት የሚፈረድበት ፍርድ እንዲፈጸም አስፈላጊ የሆኑትን ትእዛዞች ሁሉ ያደርጋሉ፡፡

ቊ 2256፡፡ ውጤቶች፡፡

(1) ዳኞች የመረጡት ጠባቂ ባለአደራ እንደራሴው እንዲሆን ለተሾመለትሰው የርሱ ወኪል ሆኖ መሾሙን እንደተቻለ ወዲያው ያስታውቀዋል፡፡

(2) ወኪልነቱን የሰጡት ዳኞች በሆኑ ጊዜ እንደራሴ የተደረገለት ሰውና የጠባቂው (ባለአደራው) የየራሳቸው መብቶችና ግዴታዎች በዚህ አንቀጽ በሁለተኛው ምዕራፍ ድንጋጌዎች መሠረት ይወሰናሉ፡፡



ምዕራፍ 5፡፡ ስለ ሥራ አመራር፡፡

ቊ 2257፡፡ የአፈጻጸሙ ሥልጣን፡፡

አንድ ሰው የነገሩን ሁኔታ እየተገነዘበ ይህን እንዲፈጽም ሳይገደድ የወኪልነትም ሥልጣን ሳይሰጠው የሌላውን ሰው ጒዳይ በመምራት ሥራ ውስጥ ገብቶ ጒዳዩን ያካሄደ እንደሆነ የሥራ ጒዳይ አመራር እንዳለ ይቈጠራል፡፡

ቊ 2258፡፡ ባለቤቱ ያልፈቀደውን ሥራ ስለ መምራት፡፡

(1) አንድ ሰው የባለቤቱን ፈቃድ ተቃራኒ በሆነ መንገድ የሥራውን ጒዳይ መምራት ያከናወነ እንደሆነ ያላገባብ ስለመበልጸግ የተወሰነው ድንጋጌ ተፈጻሚ ይሆናል፤ እንዲሁም አስፈላጊ ሆኖ የተገኘ እንደሆነ ከውል ውጭ የሚመጣ አላፊነትን ስለሚመለከተው ጒዳይ የተወሰነውን ድንጋጌ መፈጸም ይቻላል፡፡

(2) ባለንብረቱ የሥራ አስኪያጅን ተግባር ያጸደቀለት እንደሆነ ግን በዚሁ ምዕራፍ ላይ የተመለከቱት ድንጋጌዎች ተፈጻሚነት አይኖራቸውም፡፡

ቊ 2259፡፡ ለባለንብረቱ ጥቅም በማይሰጥ ሁኔታ የተፈጸሙ የሥራ ጒዳይ አመራሮች፡፡

(1) የሥራው አመራር ጒዳይ የተወሰነው ለባለንብረቱ ጥቅም ሳይሆን ሥራ መሪው ለራሱ ጥቅም ሲል በሌላው ሰው ጒዳይ ውስጥ ገብቶሥራውን ለመምራት ወጥኖ እንደሆነ፤ ያለአገባብ ስለ መበልጸግ ጒዳይ የተወሰነው ድንጋጌ ሊጸና ይችላል፡፡

(2) እንዲሁም አስፈላጊ ሆኖ የተገመተ እንደሆነ ከውል ውጭ የሚመጣን አላፊነት ስለሚመለከተው ጒዳይ የተወሰነው ድንጋጌ የሚጸና ይሆናል፡፡

(3) ይህ ሥራ መሪ ያካሄደው የሌላው ሰው ጒዳይ ከራሱ ሥራ ጋራ የተያያዘ ግንኙነት ያለው ሆኖ አንዱ ሥራ ካንደኛው ተለይቶ ብቻውን ሊካሄድ የማይችል በመሆኑ ምክንያት የሌላውን ሰው ሥራ ከራሱ ሥራ ጋራ ደርቦ መርቶት እንደሆነም ምን ጊዜም ቢሆን በዚህ ምዕራፍ ላይ የተመለከቱት ድንጋጌዎች መጽናታቸው አይቀርም፡፡

ቊ 2260፡፡ የሥራ መሪው ግዴታዎች፡፡

(1) የሌላውን ሰው የሥራ ጒዳይ ለመምራት የወጠነው የሥራ መሪ፤ የወጠነውን የሥራ ጒዳይ በተቻለ መጠን ለባለንብረቱ የስታወቅ ግዴታ አለበት፡፡

(2) የጉዳዩ ባለቤት የሥራውን ጒዳይ ራሱ ለማካሄድ እስኪችል ድረስ፤ ሥራ መሪው የወጠነውን የሌላውን ሰው ሥራ መቀጠል አለበት፡፡

(3) የሥራውን ሁኔታ መግለጫ ስለ መስጠት ጒዳይ አንድ ተወካይ ሊፈጽመው የሚገባውን ጒዳይ የመፈጸም ግዴታ አለበት፡፡

ቊ 2261፡፡ ትጋትና አላፊነት፡፡

(1) ሥራ መሪው ለማከናወን የወጠነውን ሥራ፤ እንደ መልካም የቤተ ዘመድ አባት ለቤተ ዘመዱ እንደሚያስብና እንደሚጠነቀቅ ያህል በጥንቃቄና በትጋት ማከናወን ይገባዋል፡፡

(2) ምን ጊዜም ቢሆን፤ ዳኞች ከሥራ መሪው ጥፋት የተነሣ ለሚደርሰው ካሣና ኪሣራ አከፋፈል ጒዳይ ውሳኔ ለመስጠት ሲያስቡ ሥራ መሪው የሌላውን ሰው ሥራ ለማካሄድ ያነሳሱትን አጋጣሚ ምክንያቶች ገምቶ መሠረት በማድረግ የኪሣራውን ውሳኔ ከዚሁ ጋራ ማመዛዘን ይችላሉ፡፡

ቊ 2262፡፡ የመሪው ችሎታ ማጣት፡፡

ሥራ መሪው ይህን ሥራ ለመምራት በውል ግዴታ ለመግባት የማይችል ሆኖ ሲገኝ በመራው ሥራ አላፊ የሚሆነው በጥቅሙ በከበረበት መጠን ተመዛዛኝ ሊሆን በሚቻል ግምት ወይም በክፉ ልቡና በሥራው ካገኘው ትርፍ ባስቀረው ጥቅም ልክ ነው፡፡

ቊ 2263፡፡ ቅን ልቡና፡፡

(1) የሥራ መሪው፤ ከባለንብረቱ ጋራ በሚያደርገው የሥራ ግንኙነት ጒዳይ ሁሉ የቅን ልቡናን ደንብ መከተል አለበት፡፡

(2) እንደዚህ ላለው ነገር የውክልናን ሥልጣን ስለሚመለከቱት ጒዳዮች የተሰጠው ድንጋጌ ይጸናል፡፡

ቊ 2264፡፡ የባለንብረቱ ግዴታዎች፡፡

(1) የሥራው አመራር እንዲወጠንና በሥራ መሪው እንዲካሄድ የባለቤቱ ጥቅም የሚያስገድድ ሆኖ የተገኘ እንደሆነ፤ ሥራ መሪው በስሙ የወጠነውን የሥራ ተግባር ባለንብረቱ ሊያጸድቅለት ይገባዋል፡፡

(2) ሥራ መሪውም ይህን ሥራ ስለ መራለት ሥራውን ለማካሄድ ያወጣውን ወጪ መክፈል ለድካሙም የሚገባውን ዋጋ መስጠትና ለሥራውም መምራት ጒዳይ ያወጣውን ወጪ መተካት፤ በራሱ ጥፋት ሳይሆን በሥራው ጒዳይ ለደረሰበት አደጋ ኪሣራ መክፈል አለበት፡፡

(3) ለሥራው ማካሄጃ በሥራ አስኪያጁ ሒሳብ ወጪ የሆነውን ገንዘብ አንዳችም ማስጠንቀቂያ አስፈላጊ ሳይሆን ወጪ ከሆነበት ቀን አንሥቶ ወለድ ይታሰብለታል፡፡

ቊ 2265፡፡ የሥራውን ማጽደቅ ጒዳይ የሚያስከትለው ውጤት፡፡

በሕጉ መሠረት ወይም በሥራው የጒዳዩ ባለቤት የሥራውን አመራር ተግባር ለሥራ መሪው የሚያጸድቅለት በሆነ ጊዜ ስለ ውክልና ጒዳይ የወጣው ደንብ ይጸናበታል፡፡






አምስተኛ መጽሐፍ ስለ ልዩ ውሎች፡፡


አንቀጽ 15፡፡ መብቶች ማስተላለፍን ስለሚመለከቱ ውሎች፡፡


ምዕራፍ 1፡፡ ስለ ሽያጭ፡፡

ቊ 2266፡፡ ትርጓሜ፡፡

ሽያጭ ማለት ሻጭ የሆነው አንዱ ወገን ገዥ ለሆነው ሌላ ወገን ዋጋው በገንዘብ የተወሰነውን አንድ ነገር ገዢው ሊከፍለው ግዴታ በገባበት መሠረት ሊያስረክብና ሀብትነቱን ሊያስተላልፍ የሚገደድበት ውል ነው፡፡

ቊ 2267፡፡ የዚህ ምዕራፍ ተፈጻሚነት፡፡ (1) ግዙፍነት ያለው ተንቀሳቃሽ፡፡

(1) በዚህ ምዕራፍ የተወሰኑት ድንጋጌዎች ግዙፍነት ባላቸው ተንቀሳቃሾች ነገሮች ላይ ተፈጻሚ ይሆናሉ፡፡

(2) ግዙፍነት ያላቸውን አንዳንድ ዐይነት ተንቀሳቃሾች የሆኑትን ነገሮች ስለሚመለከት የመሸጥ ውል፤ የተወሰኑ ልዩ ድንጋጌዎች የተጠበቁ ናቸው፡፡

ቊ 2268፡፡ (2) ከማይንቀሳቀሱ ንብረት የማይለይ አካል የሆነ ክፍል፡፡

(1) ከማይንቀሳቀሱ ነገሮች ጋራ የተያያዙ ክፍሎች መሸጥ እነዚህ ክፍሎች በተደረገው ውል ምክንያት ከማይንቀሳቀሰው ነገር ተለይተው ግዙፍነት እንዳላቸው ተንቀሳቃሾች በመሆን ለገዢው መተላለፍ የሚገባቸው ሲሆን የተንቀሳቃሽ ንብረት መሸጥ ይባላል፡፡

(2) ይልቁንም እንደዚህ የሚሆንበት፤ ሰብልን ወይም የሚፈርስ ሕንጻ የተሠራባቸው ነገሮችን ወይም ድንጋይን እብነ በረድን፤ እነዚህን የመሳሰሉትን ከመሬት የሚወጡትን ነገሮች የመሸጥ ነገር ሲሆን ነው፡፡

ቊ 2269፡፡ የማስረከብ ስምምነት፡፡

ስለዚህ ምዕራፍ ተፈጻሚነት፤ የሚሠሩትን ወይም የሚወጡትን ግዙፍነት ያላቸውን ተንቀሳቃሾች ነገሮች ስለ ማስረከብ የሚደረገው ውል እነዚህን የተባሉትን ነገሮች ለማስረከብ ግዴታ የገባው ሰው ለሚሠራው ወይም ለሚወጣው ነገር አስፈላጊ የሆኑትን ዐይነተኞች ነገሮች መስጠት ያለበት እንደሆነ ውሉ እንደ ሽያጭ ውል ይቈጠራል፡፡


ክፍል 1፡፡ የውሉ አደራረግ፡፡

ቊ 2270፡፡ የሚሸጠው ነገር፡፡

(1) የሚሸጠው ነገር፤ የሻጩ ገንዘብ ሆኖ ሀልዎት ያለው ነገር ለመሆን ይችላል፡፡

(2) እንዲሁም የሽያጩ ጒዳይ ሻጩ ወደፊት ለገዢው የሚያስረክበውና ሠርቶ ለማውጣት ግዴታ የሚገባበት ነገር ለመሆን ይችላል፡፡

(3) እንዲሁም ደግሞ፤ የሌላ ገንዘብ በሆነ ነገር ላይ ለመዋዋል ይችላል፡፡

ቊ 2271፡፡ ዋጋውን ሌላ ሽማግሌ እንዲገምተው ስለ መተው፡፡

(1) ዋጋውን ሌላ ሽማግሌ እንዲገምተው ለመተው ይቻላል፡፡

(2) የተባለው ሌላ ሽማግሌ ዋጋውን ለመገመት ያልፈለገ ወይም ያልቻለ እንደሆነ ሽያጩ ይቀራል፡፡

ቊ 2272፡፡ የውሉ ዐይነት፡፡

(1) የሽያጩ ውል ያለአንዳች ሁኔታ ወይም ሁኔታ ያለበት መሆን ይችላል፡፡

(2) ግልጽ የሆነ ተቃራኒ ቃል ከሌለ በቀር፤ ሁለቱ ወገን ተዋዋዮች የገቡባቸው ግዴታዎች የውሉን መኖር የሚነኩ ምክንያቶች ለመሆን አይችሉም፡፡



ክፍል 2፡፡ ስለ ውሉ መፈጸም፡፡


ንኡስ ክፍል 1፤ የሻጩ ግዴታዎች፡፡

ቊ 2273፡፡ ጠቅላላ ድንጋጌዎች፡፡


	ሻጩ፤ በውሉና በዚህ ሕግ እንደተመለከቱት ሁኔታዎች የሸጠውን ነገር ማስረከብ ግዴታው ነው፡፡




(2) ሻጩ የሸጠውን ነገር ባለሀብትነት ለገዢው ለማዛወርና ለዚህም ለሸጠው አንዳንድ ጒድለቶች ዋቢ መሆን ግዴታው ነው፡፡

(3) ከዚህም በቀር በሽያጭ ውል የተጣሉበትን ሌሎች ግዴታዎች ለመፈጸም ይገደዳል፡፡

(ሀ) የማስረከብ ግዴታ

ቊ 2274፡፡ በግዴታው ውስጥ ያለው ነገር፡፡

ማስረከብ ማለት በውሉና በተጨማሪው ውስጥ የተመለከተውን ነገር ለገዢው በውሉ ልክ መስጠት ነው፡፡

ቊ 2275፡፡ በግምት የሚወሰን ብዛት፡፡

(1) ሻጩ፤ ብዛቱ በግልጽ የተወሰነ ነገር ለማስረከብ ግዴታ ገብቶ እንደሆነ፤ ለገዢው ጥቅም ሲባል ብቻ የተደረገ መሆኑን የሚገልጹ ምክንያቶች ካልተገኙበት በቀር የሚሰጠውን ነገር የብዛት ልክ መወሰን የሻጩ ነው፡፡

(2) በተደረገው ውል ይህን ያህል ይሁን በተባለው የግምት ብዛትና በውነተኛው ባስረከበው ብዛት መካከል ያለው ልዩነት የተገዛው ነገር የአንድ መርከብ ሙሉ ጭነት የንግድ ዕቃ ሲሆን ከመቶ ዐሥር በሌላ ጊዜ ግን ከመቶ አምስት በላይ መሆን የለበትም፡፡

ቊ 2276፡ የማስረከቢያው ጊዜ፡፡

የተሸጠውን ነገር የማስረከቢያው ጊዜ በሁለቱ ወገን ተዋዋዮች ቃል ያልተገለጸ ሲሆን፤ ገዢው አስረክበኝ ብሎ ሲጠይቅ ሻጩ የሸጠውን ነገር ወዲያውኑ ማስረከብ አለበት፡፡

ቊ 2277፡፡ በተወሰነ ጊዜ ውስጥ የሚደረግ ማስረከብ፡፡

የተሸጠውን ነገር ማስረከብ የሚፈጸምበት በእንደዚህ ያለ ጊዜ ውስጥ ይሁን በመባባል ሁለት ወገን ተዋዋዮች የተስማሙ እንደሆነ፤ ገዥው የሚረከብበትን ቀን የሚወስንበት ምክንያት ካልተገኘ በቀር፤ የሸጠውን ነገር የማስረከቢያውን ቀን መወሰን የሻጩ ነው፡፡

ቊ 2278፡፡ የማስረከቢያውና የዋጋው መክፈል አንድ ጊዜ ስለ መሆን፡፡

(1) በውሉ የተነገረ ተቃራኒ ነገር ከሌለ በቀር የተሸጠውን ማስረከብ ከዋጋው መክፈል ጋራ በአንድ ጊዜ መሆን አለበት፡፡

(2) በዚህ ጊዜ ሻጩ ዋጋው እስኪከፈለው ድረስ የሸጠውን ነገር በጁ ይዞ ለመቈየት መብት አለው፡፡

ቊ 2279፡፡ የማስረከቢያው ቦታ፡፡ (1) መሠረቱ፡፡

የተሸጠው ነገር መረከቢያ ቦታ በሁለት ወገን ተዋዋዮች ያልገለጹ እንደሆነ፤ ሻጩ የሸውን ነገር ማስረከብ ያለበት ውሉ በተደረገበት ጊዜ በነበረው መሥሪያ ቤት ወይም መሥሪያ ቤት ባይኖረው ዘወትር በሚቀመጥበት መኖሪያ ቤቱ ነው፡፡

ቊ 2280፡፡ (2) ልዩነት፡፡

(1) የተሸጠው አንድ የተረጋገጠ ነገር ሲሆንና ሁለቱ ወገን ተዋዋዮች ውሉ በተደረገ ጊዜ የተባለው ነገር ያለበትን ቦታ ያወቁ እንደሆነ ሻጩ የሸጠውን ነገር ማስረከብ ያለበት በዚሁ በተባለው ቦታ ላይ ነው፡፡

(2) እንዲሁም የተሸጡት ነገሮች አንድ ዐይነት ሆነው ከአንድ የንግድ ዕቃ ማከማቻ ውስጥ የመወሰዱ ወይም አንድ የተወሰነ ጠቅላላ ነገር ሲሆኑ፤ ወይም ውሉ በተደረገበት ጊዜ በሁለቱ ወገን ተዋዋዮች በታወቀ ቦታ ላይ የሚሠሩ ወይም የሚወጡ ሲሆኑም ከዚህ በላይ እንደተነገረው ይሆናል፡፡

(ለ) ባለሀብትነቱን ለገዢው የማስተላለፍ ግዴታ፡፡

ቊ 2281፡፡ ባለሀብትነቱን ለገዢው ለማስተላለፍ አስፈላጊ የሆኑ ግዴታዎች፡፡

ሻጩ የሸጠውን ነገር የማያስነካ መብት ለገዢው ለማስተላለፍ አስፈላጊ የሆኑትን ተግባሮች ለመፈጸም ግዴታ አለበት፡፡

ቊ 2282፡፡ የኔ ነው ባይ ሲመጣ መድን ስለመሆን፡፡ (1) መሠረቱ፡፡

በተሸጠው ነገር ላይ በውሉ ጊዜ ለሌላ ሰው በነበረው መብት ምክንያት ሻጩ የተሸጠውን ነገር በሙሉ ወይም በከፊል ይለቀቅልኝ የሚለውን መጪ ለመመለሰ ለገዢው መድን ነው፡፡

ቊ 2283፡፡ (2) ስለ መድኑ የተሰጠ ሕጋዊ ወሰን፡፡

(1) ገዢው በገዛው ነገር ላይ ይለቀቅልኝ ባይ መኖሩን በውሉ ጊዜ ዐውቆ እንደሆነ፤ ሻጩ መጪውን ለመመለስ ቃሉን ሰጥቶ ካልተገኘ በቀር መድንነት የለበትም፡፡

(2) ነገር ግን በእንደዚህ ያለ ጊዜም ቢሆን ይለቀቅልኝ ባይነቱ ሻጩ በሰጠው የዋስትና መያዣ ምክንያት የተፈጠረ እንደሆነ፤ ለሸጠው ነገር መድንነቱ የርሱ ይሆናል፡፡

ቊ 2284፡፡ መድን ላለመሆን የሚደረግ ውለታ፡፡

(1) ይለቀቅልኝ ባይ (መጪን) ለመመለስ የሻጩን መድንነት የሚያስቀሩ ወይም የሚቀንሱ ውለታዎች በጠባቡ መተርጐም አለባቸው፡፡

(2) የተሸጠው ነገር ለይለቀቅልኝ ባይ በሚለቀቅበት ጊዜ በግልጽ የገባ ተቃራኒ የሚሆን የውል ቃል ከሌለ በቀር እነዚህ ውለታዎች በሺያጩ ላይ የተቀበለውን ዋጋ በሙሉ ወይም በከፊል ለገዢው የመመለስ ግዴታ እንዲኖር ያደርጋሉ፡፡

(3) ሻጩ፤ በሸጠው ነገር ላይ ለሌላ ሰው ያለውን የይለቀቅልኝ ባይነት መብት ሆነ ብሎ ሰውሮት ቢገኝ ወይም ይህ ይለቀቅልኝ ባይነት ሻጩ በሠራው ሥራ ምክንያት የተፈጠረ ሲሆን፤ አላፊነትን የሚያስቀር ወይም የሚቀንስ ማንኛቸውም ውለታ ፈራሽ ነው፡፡

ቊ 2285፡፡ ሻጩን በዋቢነት ስለ ማሳለፍ፡፡

(1) የኔ ነው ባይ የተነሣበት ገዥ በርሱ ላይ ለተነሣው ሙግት ሻጩን በዋቢነት ማሳለፍ አለበት፡፡

(2) ሻጩ በሚገባ ጊዜ ለነገሩ እንዲያልፍ ሲጠየቅ፤ ይለቀቅልኝ ባይ የመጣው በገዢው በሚመካኝ ምክንያት መሆኑን ካላስረዳ በቀር፤ ዋቢ የመሆን ግዴታ አለበት፡፡

(3) ሻጩ ጨነገሩ እንዲያልፍ ያልተጠየቀ እንደሆነ፤ በአስፈላጊው ጊዜ ለነገሩ ቢያልፍ ኖሮ ሙግቱ ለርሱ ይቀናው እንደነበረ በሚያስረዳበት መጠን ለነገሩ ያለ ማለፉ ምክንያት ሳይነካው ከአላፊነት ግዴታ ነጻ ይሆናል፡፡

ቊ 2286፡፡ ግልግል፡፡

ግዥው በዳኛ ፊት ከሚደረገው ክርክር ውጭ ለሌላው ሦስተኛ ሰው መብቱን ዐውቆለት እንደሆነ፤ ወይም ከተባለው ሦስተኛ ሰው ጋራ ወዶ ተገላግሎ እንደሆነ፤ ሻጩ የኔ ነውና ይልቀቅልኝ ባይ መጪን ለመመለስ የማይችል መሆኑን ካላስረዳ በቀር ገዢው ሻጩ እንዲያልፍለት መድንነቱን ለመጠየቅ አይችልም፡፡

(ሐ) በተሸጠው ነገር ላይ ለሚገኝ ጒድለት ዋቢ መሆን፡፡

ቊ 2287፡፡ መሠረቱ፡፡

ሻጩ ያስረከበው ነገር እንደ ውሉ ትክክል ለመሆኑና ጒድለትም የሌለበት ለመሆኑ ለገዢው መድን (አላፊ) ነው፡፡

ቊ 2288፡፡ እንደ ውሉ ትክክል ስለ መሆኑ፡፡

ዕቃው እንደ ውሉ ትክክል ሆኖ አልተገኘም የሚባለው፡-

(ሀ) ሻጩ ከተሸጠው ነገር አንዱን ክፈል ብቻ የሰጠ እንደሆነ ወይም ሻጩ ሊሰጥ በውል ቃል ከገባበት ልክ አብልጦ ወይም አሳንሶ የሰጠ እንደሆነ፤

(ለ) በውሉ የተመለከተው ሳይሆን ሌላ ነገር ወይም ዐይነቱ ሌላ የሆነውን ነገር የሰጠ እንደሆነ ነው፡፡

ቊ 2289፡፡ ዋቢ ያላቸው ጒድለቶች፡፡

ዋቢ ሊሰጥበት የሚገባው፡-

(ሀ) የሸጠው ነገር ለደንበኛው አገልግሎት ወይም በንግድ ረገድ ለመጠቀሚያ ጥሩነት የሌላቸው ሲሆን፤

(ለ) የሸጠው ነገር በውሉ ውስጥ በግልጽ ወይም በውስጣዊ አሳብ ለተነገረው ልዩ አገልግሎት የሚሆኑ አሰፈላጊ የሚሆኑት ጥሩነት የሌሉት ሲሆን፤

(ሐ) ዕቃዎቹ በውሉ ቃል ውስጥ በግልጽ ወይም በዝምታ የተመለከተው ዐይነታቸው ወይም ልዩነታቸው የሌለ ሲሆን ነው፡፡

ቊ 2290፡፡ የማመዛዘን ግምት ስለሚደረግበት ጊዜ፡፡

(1) ዕቃው እንደ ውሉ ትክክል መሆኑ እንዲሁም ጒድለቶች የሌሉበት መሆኑ የሚወሰነው፤ የአደጋ አላፊነት በሚዛወርበት ጊዜ ዕቃው በነበረው ሁኔታ መሠረት ነው፡፡

(2) ውሉ ፈርሷል ወይም ለጐደለው ነገር ምትክ ይሰጥ ብሎ መግለጫ በመስጠት ምክንያት የአደጋ ኪሣራ አላፊነት አልተዛወረ እንደሆነ፤ ዕቃው እንደ ውሉ ትክክል ኑሮ ቢሆን የአደጋ ኪሣራ ይዛወር ነበር የሚባልበትን ጊዜ መሠረት በማድረግ ነው፡፡

(3) በዕቃው ላይ የተገኘ ጒድለት ወይም የዕቃው ትክክል ያለመሆን የደረሰው ከዚህ በላይ ከተመለከተው ቀን በኋላ ቢሆንም ዕቃው እንደ ውሉ ትክክል ያልሆነው ወይም ጒድለት የደረሰበት በሻጩ አድራጎት ወይም እሱ አላፊ በሆነው ሰው አድራጎት የሆነ እንደሆነ፤ ዕቃው እንደ ውሉ ትክክል ሳይሆን ለመቅረቱ ወይም ጒድለት ያለበት ሆኖ ለመገኘቱ ሻጩ መድን መሆን ይገባዋል፡፡

ቊ 2291፡፡ ገዢው የሚያደርገው ምርመራ

(1) ገዢው የገዛውን ነገር ለመመርመር እንደተቻለው ወዲያው ባጭር ጊዜ ውስጥ ነገሩን መመርመር አለበት፡፡

(2) ተቃራኒ የሚሆን የውል ቃል ከሌለ በቀር የዚህ ምርመራ አሠራር ፎርም ምርመራው በሚፈጸምበት ስፍራ ባሉት ልማዶች መሠረት ይፈጸማል፡፡

(3) ገዢው በምርመራው ውጤት እጠቀማለሁ የሚል እንደሆነ፤ ዕቃውን የጥፋት አደጋ የሚያገኘው ካልሆነ በቀር፤ ሻጩን ወይም ወኪሉን በምርመራው ጊዜ ውስጥ መጥራት አለበት፡፡

ቊ 2292፡፡ ገዢው የሚያደርገው ማስታወቅ፡፡

(1) የተደረገው ምርመራ ዕቃው እንደ ውሉ ትክክል አለመሆኑን ወይም ጒድለት ያለው መሆኑን የገለጠ እንደሆነ፤ ገዢው ይህንኑ ባጭር ጊዜ ውስጥ ለሻጩ ማስታወቅ አለበት፡፡

(2) ጒድለቱን ሲያስታውቅ ገዢው እንደ ልማድ አሠራርና በቅን ልቡና የጒድለቱን ዐይነት መለየት አለበት፡፡

ቊ 2293፡፡ አለማስታወቅ፡፡

(1) ገዢው የነገሩን ጒድለት ሳያስታውቅ የቀረ እንደሆነ ሻጩ ጒድለት መኖሩን ካላመነ በቀር፤ ገዢው ዕቃው ከውሉ ስምምነት ጋራ አንድ ዐይነት አይደለም ወይም፡-

(2) ስለሆነም እንደ አሠራሩ ልማድ በተደረገው ምርመሪ ሊገለጽ ያልቻለው ጒድለት በኋላ የተገኘ እንደሆነ፤ የተባለው ጒድለት እንደተገለጸ ገዢው ወዲያው በፍጥነት የተገለጸውን ጒድለት ለሻጩ ካስታወቀ ስለ ጒድለቱ ሻጩን ለመጠየቅ ይችላል፡፡

(3) አስቦ ገዢውን እንዲታለል ያግባባ ሻጭ ጒድለቱ እንደሚገባ በቂ ሆኖ አልተለየልኝም ወይም በአስፈላጊ ጊዜ አላስታወቅኸኝም በማለት ከአላፊነት ሊያመልጥ አይችልም፡፡

ቊ 2294፡፡ የስምምነት አላፊነት፡፡

ሻጩ የገባበት አላፊነት፤ ለነገሩ አንዳንድ ዐይነት ወይም ለነገሩ መልካም አገልግሎት፤ እስከዚህ ቀን ድረስ ነው ሲል ጊዜ በመወሰን ዋቢ ሆኖ እንደሆነ፤ ገዢው የነገሩን ጒድለት በዚያው በተወሰነው ጊዜ ውስጥ ለሻጩ ማስታወቅ በቂው ነው፡፡

ቊ 2295፡፡ የተሸጠውን ነገር ጒድለቶች ገዢው ስለ ማወቁ፡፡

(1) ሻጩ የተሸጠውን ነገር ጒድለቶች ውሉ በተደረገ ጊዜ ገዢው ዐውቆዋቸው እንደነበረ ያስረዳ እንደሆነ በዋቢነት አይያዝም፡፡

(2) እንዲህ በሆነ ጊዜ ሻጩ የገባበት አላፊነት ግልጽ ቢሆንም ዋጋ የሌለው ነው፡፡

ቊ 2296፡፡ የገዢው ከባድ ቸልተኛነት፡፡

(1) የተሸጠው ነገር ጒድለቶች ግልጽ ሆነው የሚታዩ እንደሆኑና ገዢው ያላወቃቸውም ከራሱ ከባድ ቸልተኛነት ብቻ የተነሣ ሲሆን ሻጩ ለነዚሁ ጒድለቶች ዋቢ አይሆንም፡፡

(2) ነገር ግን በዚህም ጊዜ ቢሆን፤ ሻጩ ጨተሸጠው ነገር ጒድለት የለበትም ሲል በግልጽ አስታውቆ እንደሆነ ወይም ለዕቃው አንዳንድ ዐይነት ዋቢ በመሆን ተዋውሎ ሲገኝ አላፊነት አለበት፡፡

ቊ 2297፡፡ ከዋቢነት የሚያድን የውል ቃል፡፡

የተሸጠውን ነገር ጒድለቶች ገዢው እንዳያውቃቸው ሻጩ በተንኰል ደብቋቸው እንደሆነ፤ አላፊነትን የሚሰርዙ ወይም የሚቀንሱ ውለታዎች ወራሾች ናቸው፡፡

ቊ 2298፡፡ የዋቢነት ክስ የሚቀርብበት ጊዜ፡፡

(1) ክስ ማቅረቡን የከለከለው የሻጩ አጭበርባሪነት ካልሆነ በቀር ገዢው ዕቃው እንደ ውሉ ትክክል አለመሆኑን ወይም ጒድለት ያለበት መሆኑን ካስታወቀበት ቀን አንሥቶ እስከ አንድ ዓመት ክስ ያላቀረበ እንደሆነ፤ ዕቃው እንደ ውሉ ትክክል አይደለም ወይም ጒድለት ያለበት ነው ብሎ የመክሰስ መብቱን ያጣል፡፡

(2) ሁለቱ ወገን ተዋዋዮች ይህን የተባለውን ጊዜ ለማሳጠር አይችሉም፡፡

(3) ስለ ተባለው ዐይነት ወይም ስለ ነገሩ መልካም አገልግሎት ሻጩ የሰጠው ዋቢነት ለተወሰነ ጊዜ እንደሆነ፤ ገዢው ክሱን ለማቅረብ መነሻ የሚያደርገው የተባለው ጊዜ የተፈጸመበትን ቀን ነው፡፡

ቊ 2299፡፡ የተወሰነው ጊዜ ሲያልፍ የገዢው ሁኔታ፡፡

(1) ከዚህ በላይ በተመለከተው ቊጥር የተነገረው ጊዜ ካለፈ በኋላ ገዢው የገዛውን ነገር ከውሉ ጋራ ትክክል ያለመሆኑን ወይም ጒድለቱን ለማንሣት አይችልም፡፡

(2) ነገር ግን ዋጋውን ያልከፈለ እንደሆነ፤ የነገሩን ከውሉ ጋራ ያለ መስማማት ወይም ጒድለት በቂ በሆነ ጊዜ አስታውቆ እንደሆነ፤ ገዢው ስለ አከፋፈል ለሚደረግለት ጥያቄ የዋጋውን መቀነስ ወይም በተገኘው ጒድለት ምክንያት ስለደረሰበት ጉዳት ኪሣራ መክፈልን መቃሚያ ሊያደርጋቸው ይችላል፡፡

ቊ 2300፡፡ ጒድለትን ለማደስ የሚችል ስለ መሆኑ፡፡

(1) ሽያጩ አንድ ዐይነት ባላቸው ነገሮች ላይ እንደሆነ፤ ሻጩ፤ በውሉ የተወሰኑት ጊዜዎች እስኪያልፉ ድረስ ጒድለት በተገኘባቸው ነገሮች ፋንታ፤ አዲስ የሆኑትን ነገሮች ለማስረከብ መብት አለው፡፡

(2) ሽያጩ በገዢው ልዩ ትእዛዝ መሠረት ሻጩ በሚሠራቸው ወይም በሚያወጣቸው ነገሮች ሲሆን፤ የነዚህ ነገሮች የመረከባቸው መዘግየት ለገዢው ችግር ወይም ኪሣራ የሚያመጣበት አይሁን እንጂ፤ ነገሮቹን ለማስረከብ የተወሰነው ጊዜ ካለፈ በኋላም ቢሆን፤ በነገሮቹ የተገኙትን ጒድለቶች በቂ በሆነ ጊዜ ለማደስ መብት ያለው ይሆናል፡፡

(3) ስለ ጉዳት የተወሰነው ኪሣራ መቀበል መብት ለገዢው እንደተጠበቀ ነው፡፡

(መ) የሻጩ ሌሎች ግዴታዎች፡፡

ቊ 2301፡፡ አስረጅ ጽሑፎችን ስለ ማስተላለፍ፡፡

(1) ሻጭ፤ የተሸጠውን ነገር የሚመለከቱ አስረጅ ጽሑፎችን ለገዢው እንዲያስተላልፍ ልማድ ያለ እንደሆነ፤ ሻጭ የሸጠውን ነገር ከማስረከብ ሌላ የተባሉትን አስረጅ ጽሑፎችን ለገዢው መስጠት አለበት፡፡

(2) ይኸውም አስረጅ ጽሑፎቹ የመስጠት ሥራ በውሉ በተወሰነው ወይም ለልማድ ትክክል በሆነው ስፍራ በሙሉ ትጋትና በተቻለ ፍጥነት መፈጸም አለበት፡፡

(3) አስረጅ ጽሑፎቹ ከውሉ ጋራ የተስማሙ ካልሆኑ በቀር ገዢው ሊቀበላቸው አይገደድም፡፡

ቊ 2302፡፡ ኢንሹራንስ፡፡

አካባቢ ሁኔታዎችን በመመልከት የማመላለስ ኢንሹራንስ ማድረግ ልማድ እንደሆነና ሻጩም ራሱ ኢንሹራንስ ለማድረግና ለመፈረም ግዴታ የሌለበት እንደሆነ፤ ወይም ኢንሹራንስ እንዲያደርግ ገዢው ለሻጩ አላስታወቀው እንደሆነ፤ ወይም እንደዚህ ያለውን ኢንሹራንስ ለመዋዋል ገዢው የጠየቀው እንደሆነ ሻጭ አስፈላጊዎች የሆኑትን መግለጫዎች ሁሉ ለገዢው ማስታወቅ ግዴታው ነው፡፡



ንኡስ ክፍል 2፡፡ የገዢው ግዴታዎች፡፡

ቊ 2303፡፡ ጠቅላላ ድንጋጌ፡፡

(1) ገዢው ዋጋ ለመክፈልና የገዛውን ነገር ለመረከብ ይገደዳል፡፡

(2) ከዚህም በቀር ገዢው በሽያጩ ውል የገባባቸውን ሌሎች ግዴታዎች ሁሉ መፈጸም አለበት፡፡

ቊ 2304፡፡ ዋጋውን የመክፈል ግዴታ፡፡

(1) ዋጋን የመክፈል ግዴታ ዋጋውን ለመክፈል ስለ ማዘጋጀት ወይም በአላፊነት ስለ ማረጋገጥ በተደረገው ውል ወይም ስለዚህ ጒዳይ ባለው ልማድ መሠረት አስፈላጊ ጥንቃቄዎች ሁሉ የመፈጸምን ግዴታ ይጠቀልላል፡፡

(2) ገዢው እንደ ነገሩ ሁኔታዎች የሐዋላ ደብዳቤ እንዲሰጥ ወይም አንድ ገንዘብ የሚያስጥ ሰነድ (ክሬዲ ደኩማንቴር) እንዲከፍት ወይም የባንክ ወይም ሌላ ዋስ እንዲሰጥ ሊገደድ ይቻላል፡፡

ቊ 2305፡፡ በክብደት የተወሰነ ዋጋ፡፡

ዋጋው የተወሰነው በዕቃው ክብደት መሠረት የሆነ እንደሆነ፤ ጥርጣሬ ባለ ጊዜ መገመት ያለበት የዕቃው የራሱ ብቻ ጥሩ ክብደቱ ነው፡፡

ቊ 2306፡፡ የታወቀ ዋጋ ያለው ዕቃ፡፡

የተሸጠው ዕቃ በገበያ የተወሰነ ወይም የታወቀ ዋጋ ያለው ሲሆን፤ ሁለቱ ወገን ተዋዋዮች ስለተሸጠው ነገር ሻጩ የሸጠውን በሚያስረክብበት ቀንና ቦታ በሚገበይበት ዋጋ እንደተዋዋዩ ይቈጠራል፡፡

ቊ 2307፡፡ ሻጭ ዘወትር የሚሸጣቸው ነገሮች፡፡

(1) ሽያጩ ዘወትር ሻጩ በሚሸጠው ነገር ሲሆን ሁለት ወገን ተዋዋዮች ሽያጩ ሻጩ የሸጠውን በሚያስረክብበት ቀንና ቦታ ዘወትር በሚሸጥበት ዋጋ እንደተዋዋዩ ይቈጠራል፡፡

(2) ሻጩ ባቀረበው ፋክቱር ላይ የተጻፈው ዋጋ ከዚህ በላይ ከተጻፈው ዋጋ ጋሪ ትክክለኛ ዋጋ ነው ተብሎ ይገመታል፡፡

ቊ 2308፡፡ የዕቃው ብዛት በውሉ ከተመለከተው ብዛት በላይ ስለ መሆኑ፡፡

(1) ሻጩ በውሉ ከተመለከተው ብዛት በላይ ዕቃ ለገዢው ያቀረበ እንደሆነ፤ ገዢው በውሉ ከተመለከተው ብዛት በላይ የሆነውን ላለመቀበል ወይም ለመቀበል ይችላል፡፡

(2) ገዢው የቀረበለትን በሙሉ የተቀበለ እንደሆነ፤ በተጨመረው ዕቃ ብዛት መጠን ዋጋውን መክፈል አለበት፡፡

ቊ 2309፡፡ ዋጋው የሚከፈልበት ቦታ፡፡

(1) ገዢው በውሉ በተወሰነው ቦታ ላይ ዋጋውን መክፈል አለበት፡፡

(2) የተወሰነ ቦታ የሌለ እንደሆነ ገዢው ዋጋውን መክፈል ያለበት በሻጩ ቤት ነው፡፡

(3) ውሉ የዋጋው መከፈል የተሸጠው ነገር ወይም ሰነዶቹ በገዢው እጅ ሲገቡ መሆን አለበት የሚል እንደሆነ፤ እንደ ውሉ ቃል ዋጋው እነዚህ በሚሰጡበት ቦታ ዋጋው መከፈል አለበት፡፡

ቊ 2310፡፡ ዋጋው የሚከፈልበት ጊዜ፡፡ (1) የጅ በጅ ሽያጭ፡፡

የዋጋው መከፈል ገዢው የገዛውን ነገር በሚረከብበት ጊዜ ሲሆን ገዢው የገዛውን ነገር ሳይመረምር ዋጋውን ለመክፈል አይገደድም፡፡

ቊ 2311፡፡ (2) የዱቤ ሽያጭ፡፡

በዱቤ በተደረገው ሽያጭ ዋጋው የሚከፈልበት ጊዜ በውሉ ያልተወሰነ እንደሆነ፤ ገዢው የገዛውን ነገር ከተረከበ በኋላ ሻጩ እንደ ጠየቀው ወዲያውኑ ዋጋውን መክፈል አለበት፡፡

ቊ 2312፡፡ ከማስረከብ ጋራ የሚደረጉ ተግባሮች፡፡

ሻጩ የሸጠውን ነገር የማስረከብ ግዴታውን ለመፈጸም እንዲችል አስፈላጊ ሲሆን ገዢው በበኩሉ የሚደረጉትን አስፈላጊ ተግባሮች መፈጸም አለበት፡፡

ቊ 2313፡፡ ዕቃውን መረከብ፡፡

ገዢው የገዛውን ነገር ከተረከበ በኋላ ዕቃውን እጅ ስለ ማድረግ አስፈላጊ የሆኑትን ተግባሮች መፈጸም አለበት፡፡



ንኡስ ክፍል 3፡፡ በሻጩና በገዢው ላይ ያሉ አጠቃላይ ድንጋጌዎች፡፡

(ሀ) ወጪ፡፡

ቊ 2314፡፡ የውሉ ወጪ፡፡

ለሽያጩ ስለተደረገው ውል የሚደረገውን ወጪ የሚችል ገዢው ነው፡፡

ቊ 2315፡፡ ስለ መክፈል የሚደረገው ወጪ፡፡

(1) ለገዛው ነገር ዋጋውን ስለ መክፈል የሚደረገውን ወጪ የሚችለው ገዢው ነው፡፡

(2) ውሉ ከተደረገ በኋላ ሻጩ መሥሪያ ቤቱን ወይም መኖሪያውን በመለወጡ ምክንያት ወጪው በዝቶ የተገኘ እንደሆነ፤ ሻጩ ተጨማሪ የሆነውን ወጪ መቻል አለበት፡፡

ቊ 2316፡፡ ስለ ማስረከብ የሚደረገው ወጪ፡፡

(1) የተሸጠውን ነገር ስለ ማስረከብ የሚደረገውን ወጪ የሚችል ሻጩ ነው፡፡

(2) ይኸውም ወጪ በተለይ የተሸጠውን ነገር ለመቊጠር ለመለካትና ለመመዘን የሚደረገውን ወጪ ያጠቃልላል፡፡

ቊ 2317፡፡ ከመረከብ በኋላ የሚደረገው ወጪ፡፡

የገዛውን ነገር ከተረከበ በኋላ የሚወጣውን ወጪ የሚችል ገዢው ነው፡፡

ቊ 2318፡፡ የማመላለስ (የትራንስፖርት) ወጪ፡፡

(1) የተሸጠው ነገር ወደ መረከቢያው ቦታ መላኩ ቀርቶ፤ ወደ ሌላ ቦታ የሚላክ ሲሆን፤ (የትራንስፖርቱን) የማመላለሱን ወጪ የሚችለው ገዢው ነው፡፡

(2) ነገር ግን የተሸጠውን ነገር መረከብ ያለ ኪሣራ ይሆናል የሚል የውል ቃል ያለ እንደሆነ፤ የማመላለሱን (የትራንስፖርቱን) ወጪ የሚችል ሻጩ ነው፡፡

(3) ከሁለቱ ወገን ተዋዋዮች ማንኛቸውም አላፊ በማይሆኑበት ነገር ምክንያት (ትራንስፖርት) ለማመላለሻው የተቋረጠ እንደሆነ፤ ልዩ የሆነውን የማመላለሻ (የትራንስፖርትን) ወጪ የሚችል ድንገተኛውን የሚችለው ወገን ነው፡፡

ቊ 2319፡፡ የጉምሩክ ቀረጥ፡፡

(1) ስለ ዕቃው ማምጣት የሚከፈለውን የጉምሩክ ቀረጥ ወይም የመጣውን ዕቃ ስለሚመለከት ጒዳይ የሚከፈለውን ሌላ ተከፋይ ገንዘብ የሚችለው ሻጩ የሆነ እንደሆነና ውሉ ከተደረገ በኋላ በዚህ በሚከፈለው ቀረጥ ላይ ሌላ ተጨማሪ ተከፋይ ያለ እንደሆነ፤ ይህ ተጨማሪ ሒሳብ ከዋጋው ጋራ ይደመራል፡፡

(2) ስለሆነም ይህን ቀረጥ የደረሰበትን ዕቃ ተቀባዩ ሳይረከብ የቈየው በሻጩ ወይም ሻጩ በአላፊነት በሚጠየቅበት ሰው አድራጎት የሆነ እንደሆነ፤ ይህን ዕቃ በውሉ ላይ ወይም በሕግ በተወሰነው ጊዜ ገዢው ተረክቦ ቢሆን ኖሮ በዕቃው ላይ ሌላ ተጨማሪ ቀረጥ ወይም ሒሳብ መክፈል ሊደርስ አይችልም ነበረ ብሎ ሻጩ ካላስረዳ በቀር ይህን በተጨማሪነት የሚጠየቀውን ሒሳብ የሚከፍል ሻጩ ነው፡፡

(3) በማናቸውም ሁኔታ ቢሆን የጉምሩክ ቀረጥ በሚቀነስበት መጠን ዋጋም ይቀነሳል፡፡

(ለ) የተሸጠውን ነገር መጠበቅ፡፡

ቊ 2320፡፡ የሻጩ ግዴታ፡፡

(1) ገዢው የገዛውን ነገር ሳይረከብ ወይም ዋጋውን ሳይከፍል የዘገየ እንደሆነ፤ ሻጩ የተሸጠውን ነገር በገዢው ኪሣራ ማስጠበቅ አለበት፡፡

(2) ሻጩ የተሸጠውን ነገር በመጠበቅ ያወጣው ወጪ እስኪከፈለው ድረስ የተባለውን ነገር በጁ ለማቈየት መብት አለው፡፡

ቊ 2321፡፡ የገዢው ግዴታ፡፡

(1) ገዢው የተሸጠውን ገንዘብ የቀበለ ሲሆን፤ የማይፈልገው መሆኑን በሚያስብበት ጊዜ የተቀበለውን ነገር በሻጩ ኪሣራ ማስጠበቅ አለበት፡፡

(2) የተቀበለውን ነገር አንዳች ምክንያት ሳይሰጥ እንዲያው ዝም ብሎ ወደ ሻጩ ለመመለስ መብት የለውም፡፡

(3) የተቀበለውን ነገር በመጠበቅ ያወጣው ወጪ እስኪከፈለው ድረስ ይህን የተቀበለውን ነገር በጁ ይዞ ለማቈየት መብት አለው፡፡

ቊ 2322፡፡ የተሸጠውን ነገር ማስረከብ ወይም መሸጥ፡፡

ሻጩ ወይም ገዢው ጠቅላላው ስለ ውሎች በሚል አንቀጽ በተሰጡት በዚህ ሕግ ውሳኔዎች መሠረት፤ ዕቃውን በማስረከብ ወይም በመሸጥ ዕቃውን ከመጠበቅ ግዴታ ነፃ ለመውጣት ይችላል፡፡

(ሐ) ሊደርሱ የሚችሉትን አደጋዎች ስለ ማስተላለፍ፡፡

ቊ 2323፡፡ መሠረቱ፡፡

የአደጋ አላፊነት ለገዢው ተዛውሮ እንደሆነ፤ በዕቃው ላይ ጥፋት ቢደርስ ወይም ዋጋው ቢለዋወጥ እንኳ ገዢው ዋጋውን መክፈል ይገባዋል፡፡

ቊ 2324፡፡ የተሸጠውን ዕቃ ስለ ማስረከብ፡፡

(1) በውሉና በዚህ ሕግ በተመለከቱት ሁኔታዎች መሠረት ዕቃው ለገዢው ከተሰጠበት ጊዜ ጀምሮ የአደጋ አላፊነትም ለገዢው ይዛወራል፡፡

(2) ለገዢው የተሰጠው እንደ ውሉ ትክክል ያልሆነ ዕቃ ቢሆንም፤ ገዢው ውሉ እንዲፈርስ ያላስታወቀ ወይም ያልጠየቀ፤ ወይም ዕቃው እንዲለወጥና እንዲተካለት ያልጠየቀ ሲሆን ከዚህ በላይ ባለው ኀይለ ቃል የተጻፈው ደንብ ይፈጸማል፡፡

ቊ 2325፡፡ የገዢው መዘግየት፡፡

(1) እንዲሁም ሊደርሱ የሚችሉ የአደጋ አላፊነቶች ገዢው የዕቃ ማስረከቢያ ዋጋውን ለመክፈል ከሚዘገይበት ቀን አንሥቶ ለገዢው ይዛወራሉ፡፡

(2) ሽያጩ የተደረገው የተወሰነ ዐይነት በአላቸው ነገሮች ላይ የሆነ እንደሆነ፤ ሻጩ ስለ ውሉ አፈጻጸም በግልጽ የተጠበቁትን ነገሮች ለብቻ አስቀድሞ ለይቶ ማኖሩን ለገዢው ካላስተወቀው ገዢው ሳይቀበል በመዘግየቱ በነዚህ ነገሮች ሊደርሱ የሚችሉት የአደጋ አላፊነቶች ወደርሱ አይዛወሩበትም፡፡

(3) ዐይነታቸው ተለይቶ የታወቁት ነገሮች ከዐይነታቸው የተነሣ የማይለያዩ በመሆናቸው ምክንያት ገዢው እስኪረከባቸው ድረስ ሻጩ ለይቶ ለማስቀመጥ የማይችል የሆነ እንደሆነ፤ ገዢው እነዚህን ዕቃዎች ሊረከብ የሚችልበትን ማናቸውንም የተቻለውን ነገር ሁሉ ቢያደርግ በቂ ነው፡፡

ቊ 2326፡፡ በጒዞ ላይ ስላለ ነገር፡፡

(1) ሽያጩ የተፈጸመው በጒዞ ላይ ባለው ነገር ስሆን፤ የተሸጠው ነገር ለጫኙ በመሰጠቱ የማስረከቡ ነገር ስለተፈጸመ ሊደርሱ የሚችሉት የአደጋዎች አላፊነቶች በገዢው ላይ ይሆናሉ፡፡

(2) ስለሆነም ውሉ በተደረገበት ጊዜ የተሸጠው ዕቃ ጠፍቶ ወይም ተበላሽቶ እንደነበረ ሻጩም የሚያውቅ ወይም ማወቅ የሚገባው የሆነ እንደሆነ፤ ይህ ደንብ ተፈጻሚ አይሆንም፡፡

ቊ 2327፡፡ ወጪዎችን የሚመለከት የውል ቃል፡፡

(1) ስለ ወጪ የተደረገው የውል ስምምነት ይልቁንም ወጪውን የሚችለው ሻጩ እንዲሆን የተደረገ ቢሆንም ይህ ሁኔታ ሊደርሱ የሚችሉትን የአደጋ አላፊነቶች ለማዛወር በቂ አይሆንም፡፡

ቊ 2328፡፡ በክፍል በክፍል ተደርገው በአንድነት የሚጫኑ ሸቀጦች፡፡

ሸቀጦቹ በክፍል በክፍል ተደርገው በአንድነት በተጫኑ ጊዜ ሻጩ ለገዢው ዕቃው የተጫነበትን ማስረጃ ወረቀት ወይም ዕቃው መጫኑን የሚያስረዳ ሌላ ማስታወቂያ ከላከለት፤ ሻጩ ዕቃውን ለጫኙ በመስጠት የማስረከቡን ነገር ስለፈጸመ ሊደርስ የሚችለው አላፊነት ለገዢዎች ለየአንዳንዱ በየድርሻቸው መጠን ይዛወራል፡፡




ክፍል 3፡፡ ውልን ስላለመፈጸም፡፡


ንኡስ ክፍል 1፡፡ ውልን በግድ ስለ ማስፈጸም፡፡

ቊ 2329፡፡ የመረካከብን ግዴታ ስላለመፈጸም፡፡ (1) መሠረቱ፡፡

ሻጩ የሸጠውን ነገር በደንብ ያላስረከበ እንደሆነ፤ የተዋዋለበት ውል በግድ ሲፈጸም ልዩ የሆነ ጥቅም የሚያስገኝለት ሆኖ ሲታየው ገዢው ውሉ በግድ እንዲፈጸምለት ለማስገደድ ይችላል፡፡

ቊ 2330፡፡ (2) ምትክ ለመስጠት ስለ መቻሉ፡፡

የሽያጭ ስምምነት የተደረገበት ዕቃ በልማድ ምትክ ሊገዛበት የሚቻል እንደሆነ፤ ወይም የተባለው ምትክ በገዢው በኩል ያለ ችግርና ከፍ ያለ ወጪ ሳይደረግበት ሊፈጸም የሚቻል እንደሆነ፤ ገዢው ውሉ በግድ እንዲፈጸምለት ለማስገደድ አይችልም፡፡

ቊ 2331፡፡ (3) የማስገደጃ ጊዜ፡፡

(1) ገዢው ውሉ ሳይፈጸም መዘግየቱን ከተመለከተ በኋላ በግዴታ እንዲፈጸምለት የማስገደድ አሳቡን ባጭር ጊዜ ለሻጩ ያልገለጸለት እንደሆነ፤ ውሉ በግድ እንዲፈጸም ለማስገደድ የሚፈቀድለት መብቱን ያጣል፡፡

(2) የውሉ መፈጸሚያ ጊዜ በጥብቅ ተወስኖ እንደሆነ፤ ከዚህ በላይ የተነገረው የማስታወቂያው ጊዜ ልዩ በሆነ ጥብቅ አኳኋን የተገመተ መሆን አለበት፡፡

ቊ 2332፡፡ ዕቃው እንደ ውሉ ቃል ትክክል ስለ አለመሆኑ ወይም ጒድለት ያለበት ስለ መሆኑ፡፡

(1) ገዢው የተሸጠውን ዕቃ እንደ ውሉ ትክክል ያለመሆኑን ወይም ጒድለት ያለበት መሆኑን በሚገባ ያስታወቀው እንደሆነ፤ ውሉን በግዴታ ለማስፈጸም በሚቻልበት ጊዜ ሻጩ አዲስ ዕቃዎች ወይም ከዕቃው የጐደለውን እንዲያስረክበው ለመጠየቅ ይችላል፡፡

(2) የሽያጩ ስምምነት በገዢው ልዩ ትእዛዝ መሠረት ሻጩ በሚሠራው ወይም ከአንድ ሥራ በሚያወጣው ነገር ላይ ሲሆንና የተሠራው፤ ወይም የወጣው ነገር ጒድለት ሲገኝበት ሻጩ ጒድለቱን በማጥፋት ሊያድሰው የሚችል እንደሆነ፤ በሚገባ ጊዜ እንዲያድስለት ገዢው ሻጩን ለመጠየቅ ይችላል፡፡

ቊ 2333፡፡ ዋጋን አለመክፈል፡፡

ገዢው ዋጋውን ያልከፈለ እንደሆነ፤ ለዕቃው የተደረገው የሽያጩ ስምምነት በንግድ ልማድ መሠረት ሁለቱን ባለጒዳዮች በሚያቻችል ሽያጭ ለመሆን የሚችል ካልሆነ በቀር ሻጩ ዋጋው እንዲከፈለው ለማስገደድ መብት አለው፡፡

ቊ 2334፡፡ ዐይነቱ ወደፊት የሚገለጽ ሽያጭ፡፡

(1) የሻጩ መብት፡፡

በውሉ ውስጥ ገዢው ከስምምነቱ በኋላ የገዛውን ነገር ፎርም፤ መለካትን ወይም ለነገሩ ሌላውን ዐይነት ሁሉ ስለ መስጠት የመወሰን መብት የርሱ እንዲሆን አድርጎ እንደሆነና የሚለየውን ዐይነት በተወሰነው ጊዜ ወይም ለርሱ በሚበቃ በተወሰነለት ጊዜ ውስጥ ሳይለይ የቀረ እንደሆነ ሻጩ ራሱ ለገዢው አስፈላጊ የሚሆነውን በሚያውቀው መሠረት ዐይነቱን ሊለይለት ይችላል፡፡

ቊ 2335፡፡ (2) ለነገሩ አሠራር የተሰጠው ዐይነትና ውሳኔ፡፡

(1) ሻጩ ለነገሩ የሰጠው ዐይነት ሁኔታ ለይቶ እንደዚያው እንደተለየው ለገዢው ያስታውቃል፡፡ ደግሞ የተለየ አሠራር ዐይነት የሚፈልግ እንደሆነ፤ የሚበቃ ጊዜ ይወሰንለታል፡፡

(2) ገዢው በተወሰነው ጊዜ ውስጥ የሚፈልገውን የአሠራር ልዩነት ዐይነት ሳይለይ የቀረ እንደሆነ፤ ሻጩ የፈጸመው ዐይነት አስገዳጅ ይሆናል፡፡ (ገዢውን እንዲቀበል ያስገድደዋል)፡፡



ንኡስ ክፍል 2፡፡ የውል መፍረስ፡፡

(ሀ) ገዢው ውሉን የሚያፈርስበት ምክንያት፡፡

ቊ 2336፡፡ መሠረቱ፡፡

(1) በዚህ ሕግ ስለ ውሎች በጠቅላላው በሚለው አንቀጽ በተመለከቱት ሁኔታዎች መሠረት ገዢው ውሉ ፈርሷል ብለው እንዲበይኑ ለዳኞች ማመልከቻ ማቅረብ ወይም ውሉ ፈርሷል ብሎ ማስታወቅ ይችላል፡፡

(2) በዚህ ምዕራፍ የተጻፉት ከዚህ ቀጥለው ያሉት ድንጋጌዎች የተጠበቁ ናቸው፡፡

ቊ 2337፡፡ ጥብቅ የሆነ የውሳኔ ጊዜ፡፡

(1) ዕቃዎች በገበያ ላይ ዋጋቸው የተወሰነ ሲሆንና ገዢውም እነዚህኑ በገበያ ላይ ሊያገኛቸው የሚችል ሲሆን ስለ ማስረከብ የሚወሰነው ጊዜ ዘወትርም የጠበቀ ነው፡፡

(2) እንደዚህም በውሉ በተወሰነ ጊዜ ውስጥ ሻጩ ወይም ገዢው ቀኑን ለመወሰን የሚችሉ ሲሆን ይህ የተወሰነው ቀን በጥብቅ እንደተወሰነ ይቈጠራል፡፡

ቊ 2338፡፡ ተጨማሪ ጊዜ፡፡ (1) ስለ መቻሉ፡፡

(1) የተሸጠውን ነገር ስለ ማስረከብ የተሰጠው ጊዜ በጥብቅ ያልተወሰነ ጊዜ ሲሆን ዳኞቹ ለሻጩ ግዴታውን የሚፈጽሙበት የችሮታ ጊዜ ሊሰጡት ይችላሉ፡፡

(2) እንዲሁም ገዢው ለሻጩ በቂ የሆነ ተጨማሪ ጊዜ ወስኖ ይህ ጊዜ ካለፈ ዕቃውን የማይቀበል መሆኑን ለሻጩ ሊያስታውቅ ይችላል፡፡

(3) ሻጩ የተወሰነው ተጨማሪ ጊዜ ሲደርስ የተሸጠውን ነገር ያላስረከበ እንደሆነ፤ ውሉ ያለ ክርክር ፈራሽ ይሆናል፡፡

ቊ 2339፡፡ የማይበቃ ጊዜ ስለ መስጠት፡፡

(1) ገዢው የወሰነው የመረከብ ጊዜ፤ በአእምሮ ግምት በቂ ያልሆነ ሲሆን፤ ሻጩ በአእምሮ ግምት በቂ ጊዜ ካለፈ በኋላ ካልሆነ የማረካከቡን ተግባር እንደማይፈጽም በአጭር ጊዜ ውስጥ ለገዢው ለማስታወቅ ይችላል፡፡

(2) ሳያስታውቅ የቀረ እንደሆነ ግን፤ ገዢው የወሰነውን ጊዜ ሻጩ እንደተቀበለ ይቈጠራል፡፡

ቊ 2340፡፡ የመረኪያ ስፍራ፡፡

(1) ሻጩ ሊየስረክብ ይገባው የነበረበትን ስፍራ ትቶ ዕቃውን በሌላ ስፍራ ያስረከበ እንደሆነ፤ ውሉ የተፈጸመበት መንገድ የውሉን ስምምነት የመጣስ ዐይነተኛ ነገር ሆኖ ካልተገኘ በቀር ገዢው በሚያቀርበው ጥያቄ ዳኞች ውሉ እንዲፈርስ አይበይኑም፡፡

(2) እንዲሁም ከውሉ ግዴታ የጐደለውን ነገር ውሉ ወይም በሚፈቅደው ጊዜ ውስጥ ሻጩ ሊያሻሽል የማይችል ካልሆነ በቀር ዳኞች ውሉ እንዲፈርስ አይፈርዱም፡፡

ቊ 2341፡፡ በሙሉ ለገዢው ያልተላለፈ ሀብትነት፡፡

(1) መብቱን በሚነካ ጒድለት ምክንያት ሻጩ የኔ ነው ከሚሉ ሦስተኛ ወገኖች መብት ሁሉ ነፃ የሆነ ነገር ለገዢው ሳያስረክብ የቀረ እንደሆነ ውሉን ለማፍረስ ይቻላል፡፡

(2) ነገር ግን ገዢው ዕቃውን ሲገዛ ከዚህ በላይ የተነገረው የሌላ ሰው መብት ያለበት መሆኑን እያወቀ ገዝቶት እንደሆነ፤ ውሉ ፍርስ ለመሆን አይችልም፡፡

(3) እንደዚሁም የሌላ ሰው መብት ያለበት ሆኖ የተገኘው የተሸጠው ዕቃ እጅግም የማያጎዳ የሆነ እንደሆነና ገዢው በዕቃው ላይ የተባለው የሌላ ሰው መብት መኖሩን ቢያውቅም ኖሮ ሳይገዛው የማይቀር እንደነበረ መስሎ ሲታይ ውሉ ፍርስ ለመሆን አይችልም፡፡

ቊ 2342፡፡ እንዲለቅ ስለ መደረጉ፡፡

(1) ሻጩ የኔ ነው ባይ ተፋላሚ ሲመጣ ለገዢው መድን መሆን የሚገባው እንደሆነ፤ ገዢ የገዛውን ዕቃ በሙሉ ሲለቅ ውሉ ያለ ክርክር ፈራሽ ይሆናል፡፡

(2) ገዢው ከገዛው ነገር በከፊል እንዲለቅ የተደረገ እንደሆነ ውሉ ሊፈርስ ይችላል፡፡

ቊ 2343፡፡ በከፊል ስለ ማስረከብ፡፡

(1) ሻጩ የሸጠውን ዕቃ አንዱን ክፍል ብቻ ያስረከበ እንደሆነ፤ ወይም ካስረከበው ዕቃ አንዱ ክፍል ብቻ እንደ ውሉ ቃል ትክክል ሆኖ ያልተገኘ እንደሆነ፤ ገዢው ውሉ በዚህ አኳኋን የሚፈጸም መሆኑን ተገንዝቦት ቢሆን ኖሮ ውሉን አያደርግም ነበር ተብሎ ካልተገመተ በቀር ገዥ በሞላው ውሉ እንዲፈርስ ለመጠየቅ አይችልም፡፡

(2) ገዢው የገዛውን ነገር በከፊል እንዲለቅ የተደረገ እንደሆነ፤ ውሉን ለማፍረስ ይችላል፡፡

(3) እንዲህም በሆነ ጊዜ ገዢው እንዲለቅ የተደረገው ዕቃ እጅግም የማያጎዳ የነገሩ ክፍል ሲሆንና፤ ገዢው የዚህን በጣም የማያጎዳ ያልሆነውን ነገር መልቀቅ የሚደርስበት መሆኑን ዐውቆ ቢሆን ኖሮም ሳይገዛው የማይቀር እንደነበረ መስሎ ሲታይ ውሉን ለማፍረስ አይቻልም፡፡

ቊ 2344፡፡ የተሸጠው ነገር ጒድለት፡፡

(1) የተሸጠው ነገር ሻጩ ለገዢው ዋቢ ሊሆንበት የሚገባው ጒድለት የተገኘበት እንደሆነ ውሉን ለማፍረስ ይቻላል፡፡

(2) እንዲህም በሆነ ጊዜ ጒድለቱ እጅግም የማያጎዳ እንደሆነና ገዢው ጒድለቱን ዐውቆ ኖሮም ቢሆን ጒድለት የተገኘበትን ነገር ሳይገዛው የማይቀር እንደነበረ ሲታይ ውሉን ለማፍረስ አይቻልም፡፡

ቊ 2345፡፡ ከተሸጡት ነገሮች በአንዱ ክፍል ብቻ የሚገኝ ጒድለት፡፡ (1) መሠረቱ፡፡

(1) የተሸጡት ነገሮች ብዙዎች ሲሆኑ ወይም የአንድ ጠቅላላ ነገር ዕቃዎች ሲሆንና የተገኘው ጒድለት ከነገሮቹ መካከል በአንዳንዶቹ ላይ ብቻ ሲሆን ውሉን ለማፍረስ የሚቻለው ጒድለት በተገኘባቸው ነገሮች ብቻ ነው፡፡

(2) እንዲህም በሆነ ጊዜ ገዢው ለሻጩ ጒድለት የሌለባቸው ሆነው ስለ ተረከባቸው ነገሮች እንደ ግምታቸው መጠን ዋጋቸውን ይከፍላል፡፡

ቊ 2346፡፡ (2) ልዩነት፡፡

(1) ጒድለት የተገኘበት ነገር ወይም ዕቃው፤ በገዢው ወይም በሻጩ ላይ ጉዳት ሳያደርስ ጒድለት ከሌለባቸው ነገሮች ሊነጠል የማይቻል የሆነ እንደሆነ ውሉን በሙሉ ለማፍረስ ይቻላል፡፡

(2) ተጨማሪ የሆኑት ነገሮች በልዩ ልዩ ዋጋ የተሸጡ እንኳ ቢሆን በዋናው ነገር የተደረገው የውል መፍረስ በተጨማሪዎቹም ላይ ይደርሳል፡፡

(ለ) ሻጩ ውሉን የሚያፈርስበት ምክንያት፡፡

ቊ 2347፡፡ መሠረቱ፡፡

(1) በዚህ ሕግ ስለ ውሎች በጠቅላላው በሚለው አንቀጽ በተመለከቱት ሁኔታዎች መሠረት፤ ሻጩ ውሉ ፈርሷል ብለው እንዲፈርዱለት ዳኞቹን ለመጠየቅ ወይም ውሉ ፈርሷል ብሎ ለማስታወቅ ይችላል፡፡

(2) ከዚህ ቀጥሎ የተጻፉት የዚህ ምዕራፍ ድንጋጌዎች የተጠበቁ ናቸው፡፡

ቊ 2348፡፡ የዋጋ አለመክፈል፡፡

(1) ዋጋውን የመከፈል መብት በውሉ ግልጽ ሆኖ ለሻጩ የተሰጠው ሆኖ ሲገኝ ዋጋው ያልተከፈለው እንደሆነ፤ ሻጩ ወዲያውኑ ውሉ ፈርሷል ብሎ ለማስታወቅ ይችላል፡፡

(2) ሽያጩ የተደረገው ዋጋቸው በተወሰነ ወይም የዕለት ዋጋቸው በታወቀ ዕቃዎች ላይ የሆነ እንደሆነ፤ ወይም እንደዚህ ያለው መብት በውሉ ላይ ለሻጩ በግልጽ ተሰጥቶ እንደሆነ፤ ሻጩ የሚበቃ ቀን ሰጥቶ በማስጠንቀቂያ ቃል ለገዢው የወሰነለት ጊዜ ሲያልፍ ሻጩ ውሉ ፈርሷል ብሎ ለማስታወቅ ይችላል፡፡

(3) እንደዚሁም ዳኞች ለገዢው የችሮታ ጊዜ ሰጥተውት እንደሆነ፤ ይህ የተባለው ጊዜ ሲያልፍ ሻጩ ውሉ ፈርሷል ብሎ ለማስታወቅ ይችላል፡፡

ቊ 2349፡፡ ዕቃውን ስላለመረከብ፡፡

ገዢው የገዛውን ነገር በውሉ በተነገሩት ውለታዎች አደራረግ ያልተረከበ እንደሆነና ይህ ገዥ የገዛውን ነገር አለመረከብ ዋጋውን ሳይከፍል ይቀራል ተብሎ የሚያሠጋ ሲሆን፤ ወይም የነገሩ ሁኔታዎች ንሰታዩ ከውሉ ዋነኛው አንዱ የውል ቃል ገዢው የገዛውን ነገር መረከብ እንደሆነ ሻጩ ውሉ ፈርሷል ብሎ ለማስታወቅ ይችላል፡፡

ቊ 2350፡፡ ለይቶ የማስታወቅ ጒድለት፡፡

በውሉ ውስጥ ገዢው ከስምምነቱ በኋላም ቢሆን የገዛውን ነገር ፎርም (ቅጡን) ለመለካት ወይም ለነገሩ ሌላውን ዐይነት ሁሉ ስለ መስጠት የመወሰን መብት ለርሱ እንዲሆን አድርጎ እንደሆነና የሚለየውን ዐይነት በተወሰነው ጊዜ ወይም ለርሱ በሚበቃ ሻጩ በወሰነለት ጊዜ ውስጥ ሳይለይ የቀረ እንደሆነ ሻጩ ውሉ ፈርሷል ብሎ ለማስተወቅ ይችላል፡፡

(ሐ) ሁለቱም ወገን ተዋዋዮች ውሉን የሚያፈርሱባቸው ምክንያቶች፡፡

ቊ 2351፡፡ የተሸጠውን ነገር በማከታተል ስለ ማስረከብ የተደረገ ውል፡፡

(1) በማከታተል ስለ ማስረከብ በተደረገው ውል ከሁለቱ ወገን ተዋዋዮች አንዱ ግዴታ የገባበትን ነገር ሳይፈጽም በመቅረቱ ወይም የሚሰጠው ነገር የተበላሸ በመሆኑ ምክንያት ሌላው ወገን ወደፊት ሊፈጽሙ የሚገባቸውም የመስጠት ተግባሮች ሳይፈጸሙ ይቀራሉ ወይም የተበላሹ ይሆናሉ ተብሎ የሚያሠጋ ምክንያት ያለው ሲሆን ይህ ሥጋት ያደረበት ወገን ውሉ እንዲፈርስ ለመጠየቅ ይችላል፡፡

(2) ከዚህም በቀር፤ ገዢው የሚረከባቸው ነገሮች ሳይፈጸሙለት ከቀሩት ወይም ከተበላሹ ነገሮች ጋራ የተያያዙ በመሆናቸው ምክንያት ለርሱ ጠቃሚነት የሌላቸው መሆኑን ያስረዳ እንደሆነ፤ ወደፊት ለሚረከባቸው ወይም አስቀድሞ ለተረከባቸው ወይም ለሁለቱም ውሉ እንዲፈርስ ለመጠየቅ ይችላል፡፡

ቊ 2352፡፡ ውልን ለመፈጸም የማይቻል ስለ መሆኑ፡፡

ለውሉ መፈጸም የተወሰነው ጊዜ ከመድረሱ በፊትም ቢሆን አንድ ወገን ተዋዋይ የተዋዋልውን ቃል ለመፈጸም የማይቻል ሲሆን ወይም የውሉ መሠረት የሚነካ እስከ መሆን መፈጸሙ የሚዘገይ ሲሆን፤ ሌላው ወገን ተዋዋይ ውሉ ፈርሷል ብሎ ለማስታወቅ ይችላል፡፡

ቊ 2353፡፡ አስቀድሞ የሚደረግ የውል ማፍረስ፡፡

ለውሉ መፈጸም የተወሰነው ጊዜ ከመድረሱ በፊት ከሁለቱ ወገን ተዋዋዮች አንዱ ውሉን የማይፈጽም መሆኑን ለሌላው ወገን ያስታወቀ እንደሆነ ሌላው ወገን በዚህ ሕግ ስለ ውሎች በጠቅላላው በሚል አንቀጽ በተጻፈው መሠረት ውሉ ፈርሷል ብሎ ለማስታወቅ መብት አለው፡፡

(መ) የውሉ መፍረስ ሁኔታዎችና የሚያስከትላቸው ውጤቶች፡፡

ቊ 2354፡፡ በመዘግየት ምክንያት የሚደረግ የሚገባ የውል መፍረስ፡፡

አንዱ ወገን ተዋዋይ ከውሉ አንዱን ዋነኛ የሆነውን ግዴታ ሳይፈጽም የዘገየ እንደሆነ፤ ሌላውን ወገን ውሉን እንዲፈጽምለት መፈለጉን ከጠየቀ በኋላ ባጭር ጊዜ ውስጥ ምላሽ ሳይሰጠው የቀረ እንደሆነ ውሉ በሚገባ ፈራሽ ይሆናል፡፡

ቊ 2355፡፡ የውሉ መፍረስ የሚያስከትላቸው ውጤቶች፡፡

(1) ውሉ በፈረሰ ጊዜ ተገቢ ለመሆን የሚችሉት ኪሣራዎች እንደተጠበቁ ሆነው ሁለቱ ወገን ተዋዋዮች ባደረጉት ውል ከገቡባቸው ግዴታዎች ነጻ ይሆናሉ፡፡

(2) አንዱ ወገን የውሉን ቃል በሙሉ ወይም በከፊል ፈጽሞ እንደሆነ ስለ ጒዳዩ ያወጣውን ኪሣራ ጭምር የሰጠው ነገር እንዲመለስለት ለመጠየቅ ይችላል፡፡

(3) ሁለቱም ወገኖች በየበኩላቸው የፈጸሙት ግዴታ እንዳለ የተቀበሉትን ነገር ስለ መመለስ በያንዳንዳቸው ላይ ስለሚወድቀው ግዴታ አንዱ ወገን ለሌላው ያለበትን የመመለስ ግዴታ እስኪፈጽምለት ድረስ ሌላውም አልመልስም ለማለት ይችላል፡፡

ቊ 2356፡፡ የዋጋው ወለድና ሌላ ጥቅም፡፡

(1) ሻጩ የተቀበለውን ዋጋ በሚመለስበት ጊዜ ሁሉ ዋጋውን ከተቀበለበት ቀን አንሥቶ ከነወለዱ መክፈል አለበት፡፡

(2) ገዢውም፤ የገዛውን ነገር ሲመልስ፤ ከዚያው ነገር ያገኘውን ጥቅም ጭምር መመለስ አለበት፡፡

ቊ 2357፡፡ የተገዛውን ነገር እንዳለ ለመመለስ አለመቻል፡፡

(1) በርሱ ወይም እርሱ አላፊ በሚሆንለት ሰው ምክንያት ሳይሆን የገዛው ነገር በሙሉ ወይም አንዱ ክፍል ብቻ ጠፍቶ ወይም ተበላሽቶ የተገኘ እንደሆነ፤ ገዢው ውሉ እንዲፈርስ የመጠየቅ ወይም የማስታወቅ ወይም ፈርሷል የተባለውን ውል የመጥቀስ መብቱን እንደያዘ ይቈያል፡፡

(2) እንዲሁም በልማድ እንደሚደረገው የገዛውን ነገር ለምርመራ ሰጥቶት በምርመራው ምክንያት የተበላሸ እንደሆነ፤ ይህን የተባለውን መብት እንደያዘ ይቈያል፡፡

(3) ነገር ግን ገዢው የገዛውን ነገር ስለሸጠው ወይም ስለ ለዋወጠው ወይም የተባለው ነገር በርሱ ምክንያት ስለ ጠፋ ወይም ስለ ተበላሸ ለመመለስ የማይቻለው ሆኖ ሲገኝ ውሉ ሊፈርስ አይችልም፡፡

ቊ 2358፡፡ በተሸጠው ነገር ላይ ስለሚደርስ መለዋወጥ፡፡

የተሸጠው ነገር ዐይነት ተለዋውጦ በሚገኝበት ጊዜ ገዢው ውሉ እንዲፈርስ ለመጠየቅ ወይም ለማስታወቅ ያለውን መብቱን እንደያዘ የሚቈየው፡-

(ሀ) ውሉ እንዲፈርስለት የሚጠይቅበትን ወይም የሚያስታውቅበትን ጒድለት ለማግኘት ከመቻሉ በፊት ገዢው የገዛው ነገር ወይም አንዱን ክፍል ከለዋወጠው በኋላም ቢሆን ጒድለቱ የተገለጸ እንደሆነ፤

(ለ) በነገሩ ላይ የደረሰው መለዋወጥ ግን የማይጎዳ እንደሆነ ነው፡፡

ቊ 2359፡፡ ወጪ ገንዘብ፡፡

(1) ገዢው ስለ ገዛው ነገር ያደረገውን ወጪ ገንዘብ ስለሚመለከተው ጒዳይ ያለአገባብ ስለ መበልጸግ በሚል ምዕራፍ በተነገረው ሕግ የተጻፉት ውሳኔዎች ተፈጻሚዎች ይሆናሉ፡፡

(2) ገዢው የገዛውን ነገር እንዲለቅ በተደረገበት ጊዜ ከዚያው ከሚያስለቅቀው ሦስተኛ ወገን ኪሣራውን ለመቀበል የማይችል ካልሆነ በቀር ለገዛው ነገር ያደረገውን ወጪ ከሻጩ ለመጠየቅ አይችልም፡፡



ንኡስ ክፍል 3፡፡ የጉዳት ኪሣራ፡፡

ቊ 2360፡፡ ጠቅላላ ውሳኔ፡፡

(1) አንዱ ወገን ተዋዋይ ለአንደኛው ወገን ከገባበት ግዴታዎች አንዱን ሳይፈጽምለት በመቅረቱ ምክንያት ጉዳት አድርሶበት ሲገኝ፤ ሻጩ ወይም ገዢው ስለደረሰበት ጉዳት ኪሣራውን ለመጠየቅ ይችላል፡፡

(2) ውሉ በትክክልና በተወሰነው ጊዜ ውስጥ ሳይፈጸም በቀረ ጊዜ ውሉ ቢፈርስም ጸንቶ ቢቀርም ኪሣራ ለመጠየቅ ይቻላል፡፡

(ሀ) ውሉ ባልፈረሰ ጊዜ ስለሚሰጥ ኪሣራ፡፡

ቊ 2361፡፡ የኪሣራው ልክ፡፡

(1) ውሉ ያልፈረሰ እንደሆነ የጉዳት ኪሣራው በዚህ ሕግ ስለ ውሎች በጠቅላላው በሚለው አንቀጽ መሠረት ይወሰናል፡፡

(2) ገዢው ዋጋውን ሳይከፍል በሚዘገይበት ጊዜ፤ በሕግ በተወሰነው ወለድ መሠረት የመዘግየት ወለድ መክፈል አለበት፡፡

(3) በገዢውና በሻጩ መካከል ሁለቱን የሚያገናኝ ተመላላሽ ሒሳብ ከሌለ በቀር በየዓመቱ በዋናው ገንዘብ ላይ የወለድ ወለድ አይከፈልም፡፡

(ለ) ውሉ በፈረሰ ጊዜ ስለሚሰጥ ኪሣራ፡፡

ቊ 2362፡፡ ነገሩ የታወቀ ዋጋ ያለው ስለ መሆኑ፡፡ (1) መሠረቱ፡፡

(1) ውሉ በፈረሰ ጊዜ የተሸጠው ነገር የታወቀ ዋጋ ያለው ሲሆን፤ የጉዳቱ ኪሣራ የውሉን ፈራሽነት የማስታወቅ መብት ሊሠራበት በተቻለበት ቀን ወይም ውሉ በዳኞች ፍርድ ወይም በሙሉ መብት ፈራሽ በሆነበት ቀን ማግሥት በነበረው ዋጋ መካከል ካለው የዋጋ ልዩነት ጋራ እኩል ይሆናል፡፡

(2) ከዚህም ሌላ በምትክ በሚሆን ግዥ፤ ወይም በማቻቻያ በሚደረግ የሽያጭ ውል ምክንያት የሚደርሰውም ደንበኛ ወጪ አብሮ ይታሰባል፡፡

(3) ለኪሣራው ማመዛዘኛ የሚሆነው ዋጋ፤ ገዢው ወይም ሻጩ የንግድ ሥራዎቻቸው በሚያከናውኑበት ደንበኛ ጊዜ በውሉ የተነገሩትን ሸቀጦች ለመግዛት ወይም ለመሸጥ የሚሄዱበት ገበያ ዋጋ ነው፡፡

ቊ 2363፡፡ (2) በምትክ ስለሆነ ግዥ ወይም በመቻቻያ ስለተደረገ ሽያጭ፡፡

(1) ገዢው በምትክ የተደረገውን ግዥ ወይም ሻጩ የማቻቻያውን ሽያጭ በውነት ፈጽመው እንደሆነ የጉዳትን ኪሣራ ለማሰብ መሠረት የሚደረገው፤ ስለ ግዥው የተከለው ዋጋ ወይም በሽያጩ የተገኘው ዋጋ ነው፡፡

(2) አንዱ ወገን ተዋዋይ በምትክ የሆነው ግዥ ወይም በመቻቻያ የተደረገው ሽያጭ በክፉ ልቡና ወይም ለንግድ አሠራር ደንበኛ ባልሆነ አኳኋን መፈጸሙን ያስረዳ እንደሆነ፤ ኪሣራው ሊቀነስ ይችላል፡፡

ቊ 2364፡፡ የበለጠ ጉዳት፡፡

(1) ጉዳት የደረሰበት አንዱ ወገን ተዋዋይ ውሉ በተደረገ ጊዜ ከልዩ አካባቢዎች ምክንያቶች የተነሣ፤ የጉዳቱ ልክ የበለጠ ለመሆን እንደሚችል ለሁለተኛው ወገን ማስጠንቀቁን ያስረዳ እንደሆነ የሚከፈለው ኪሣራ በውነት በደረሰበት ጉዳት ልክ ነው፡፡

(2) እንዲሁም አንድ ወገን ተዋዋይ ግዴታው ሳይፈጸም የቀረበት ተዋዋዩን በመጉዳት ፍላጎት በከባድ ቸልተኛነት ወይም ከባድ በሆነ ጥፋት ምክንያት መሆኑን ያስረዳ እንደሆነ ከዚህ በላይ የተጻፈው ይፈጸማል፡፡

ቊ 2365፡፡ ነገሩ የታወቀ ዋጋ የሌለው ስለ መሆኑ፡፡

(1) ዕቃው የታወቀ ዋጋ የሌለው ሲሆን የሚከፈለው የጉዳቱ ኪሣራ ዕውቀት ባለው ሰው ግምት የውሉ አለመፈጸም በባለገንዘቡ ይደርስበታል ተብሎ በሚገመተው ጉዳት ልክ ነው፡፡

(2) ስለሆነም ባለፈው ቊጥር እንደተመለከተው አጋጣሚ ሁኔታ ሲሆን ስለ ኪሣራው የሚከፈለው የካሣ ልክ በእውነት ከደረሰው ጉዳት ጋራ እኩልነት ያለው በሚሆን መጠን ነው፡፡

ቊ 2366፡፡ ከተወሰነው ጊዜ በፊት የውሉ መፍረስ፡፡

(1) ከተወሰነው ጊዜ በፊት ውሉ በሚፈርስበት ጊዜ ዕቃው የታወቀ ዋጋ ያለው ሲሆን ኪሣራ የሚገመተው፤ ስለ ግዴታው መፈጸም በውሉ በተወሰነው ጊዜ ማለቂያ መጨረሻ ቀን ዕቃው ባለው ዋጋ መሠረት ነው፡፡

(2) በውሉ ማንኛውም ጊዜ ያልተወሰነ እንደሆነ ኪሣራው የሚገመተው የውሉን መፍረስ የማስታወቅ መብት ሊሠራበት በቻለ ቀን የነበረውን የዕቃውን ዋጋ መሠረት በማድረግ ነው፡፡

(3) ስለሆነም የጉዳቱ ኪሣራ አስቀድሞ ለተሸጠው ዕቃ ምትክ በተገዛበት ጊዜ እርግጥ ከተከፈለው ገንዘብ በላይ፤ ወይም አስቀድሞ ለተሸጠው ዕቃ የማቻቻያ ሽያጭ በተደረገበት ጊዜ እጅ በእጅ ከተከፈለው ዋጋ በላይ ለመሆን አይችልም፡፡

ቊ 2367፡፡ የገዛውን ዕቃ እንዲለቅ ስለ መደረጉ፡፡

ገዢው የገዛውን ነገር እንዲለቅ በተደረገበት ጊዜ፤ ሻጩ ሌላውን ኪሣራ መክፈሉ ሳይቀር ክስ የሚያቀርብ መሆኑን ለሻጭ ገዥ ነግሮት ቢሆን ሊያስቀረው ይችል የነበረ ወጪ፤ ቀሪ ሆኖ ለዳኝነትና ከዳኝነት ውጭ ያወጣውን ገንዘብ መክፈል አለበት፡፡




ክፍል 4፡፡ ልዩ ልዩ የሽያጭ አሠራር፡፡


ንኡስ ክፍል 1፡፡ ስለ ከብቶችና ሌሎች በሕይወት ስላሉ እንስሶች ሽያጭ፡፡

ቊ 2368፡፡ (1) መሠረቱ፡፡

ከዚህ ቀጥሎ ባሉት ቊጥሮች የተመለከተው እንደተጠበቀ ሆኖ ስለ ከብቶችና ስለ ሌሎች በሕይወት ስላሉ እንስሶች ሽያጭ የተመለከተው ደንብ ከዚህ በላይ በተጻፉት ድንጋጌዎች መሠረት ተወስኖዋል፡፡

ቊ 2369፡፡ ተላላፊ በሽታዎች፤ መድን የመሆን ሕጋዊ ግዴታ፡፡

ሻጩ የሸጠውን እንስሳ በሚያስረክብበት ጊዜ እንስሳው ከዚህ ቀጥሎ ካሉት በሽታዎች በአንዱ ያልተያዘ ለመሆኑ መድን ነው፡፡ በሽታዎች የተባሉትም፤ ከአበደ ውሻ በሽታ ከማናቸውም ዐይነት እንስሶች ሁሉ፤

ከደስታ በሽታ በቀንድ ከብቶችና እነሱንም ለመሳሰሉት ሁሉ፤

ከሳምባ በሽታ በቀንድ ከብቶች፤

ከዕባጭና ከንድፍት በጋማ ከብቶችና እነሱንም በመሳሰሉት ሁሉ፤

ከአባ ሠንጋና ልዩ ልዩ ዐይነት መዥገር አመጣሽ በሽታዎች በጋማ ከብት፤ በቀንድ ከብቶች፤ በፍየልና በበጎች ላይ፤

ከአፍታ (አፈማዝ) በቀንድ ከብቶች፤ በበግ፤ በፍየሎችና በላሞች እንዲሁም በአሳማና በግመል ላይ፤

ከአባ ጐርባና ነቀርሳ በሽታ በቀንድ ከብቶች ላይ፤

ከበጎች ፈንጣጣ በበጎችና በአሳሞች ላይ፤

ከልዩ ዐይነቶች የአሳሞች በሽታና ፈንጣጣ፤

ከእከክ (የቆዳ በሽታ) በጋማ ከብትና እነሱን በመሳሰሉት ሁሉ፤

ከአሳማ ነቀርሳ፡፡

ከንድፍት (ቲሪፓኖ ዞማዚስ) ከዝንብ የሚተላለፍ በሽታ በጋማ ከብቶችና በግመል ላይ፤

ከኤፕ ቶስፖይሮሲስ (የጉበት በሽታ) በጋማ ከብቶች ላይ፤

ከኩልኩልት ኦስፋ (ጐስቶ ማቶሲስ) (ትል በሽታ) በበጎች ላይ፤

ከውርጃ በሽታ በቀንድ ከብቶች በበግና በፍየሎች ላይ፤

ከመዥገር አመጣሽ በሽታ፤

ከተላላፊ የጋማ ከብት የመስክ በሽታ፤

ከልዩ ዐይነት የአዕዋፍ በሽታ፤

ተላላፊ ከሆነና የተጋብኦ ጠባይ ያለው ልዩ ዐይነት የቆዳ በሽታና ማናቸውም ዐይነት የንብ በሽታ ሁሉ፤

ቊ 2370፡፡ (2) ተቃራኒ የሚሆን የውል ቃል፡፡

ከዚህ በላይ በተጻፈው ቊጥር ለተነገሩት ድንጋጌዎች ተቃራኒ የሚሆን ማናቸውም ውል ፍርስ ነው፡፡ (አይረጋም)

ቊ 2371፡፡ ስለ ጒድለቶች (1) መድን የመሆን ሕጋዊ ግዴታ፡፡

የተሸጠው እንስሳ ለተፈጥሮው ወይም በውሉ ለተነገረው አገልግሎት እንዳይሆን የሚያደርገው ጒድለት ያደረገበት ሆኖ የተገኘ እንደሆነ፤ ሻጩ መድን መሆን አለበት፡፡

ቊ 2372፡፡ (2) በስምምነት የሚደረግ የውል ቃል፡፡

(1) ሁለቱ ወገን ተዋዋዮች ለእንስሳው አለበት የተባለውን ጒድለት ከዚህ በላይ በተጻፈው ቊጥር መሠረት፤ ግልጽ በሆነ የውል ቃል ለማስወገድ ይችላሉ፡፡

(2) ደግሞ በሻጩ በኩል እንስሳው እንደዚህ ያለ ስጦታ አለው ስለሚባለው ነገር የመድንነቱን ወሰን ለማስፋትና ስለ ዋቢነቱም የውል ቃል ለማድረግ ይችላሉ፡፡

ቊ 2373፡፡ የውሉ መፍረስ፡፡

እንደ ሕጉ ወይም እንደ ውሉ ስለ እንስሳው መድን መሆን የሚገባ ሲሆን ተላላፊ በሽታ የያዘው ወይም ጒድለት ያለበት ሆኖ የተገኘ እንደሆነ፤ ገዢው፤ የሺያጩ ውል እንዲፈርስ ለመጠየቅ ይችላል፡፡

ቊ 2374፡፡ የእንስሳው መሞት፡፡

መድን መሆን ባለበት በሽታ ወይም ጒድለት ምክንያት ወይም በዚህ ጒድለት በደረሰው ድንገተኛ ነገር ምክንያት እንስሳው የሞተ እንደሆነ የእንስሳው መሞት የሻጩ ኪሣራ ሆኖ ዋጋውን መመለስ አለበት፡፡

ቊ 2375፡፡ የጉዳት ኪሣራ፡፡

ከዚህም በቀር ሻጩ ከዚህ ቀጥሎ በተመለከቱት ሁለት ምክንያቶች በገዢው ላይ ለደረሰው ጒዳት ኪሣራ መክፈል አለበት፡፡

(ሀ) ለሽያጩ ውል መፍረስ ምክንያት የሆነው እንስሳ በሽታ ያልያዘው ወይም ጒድለት የሌለበት መሆኑን በግልጽ አረጋግጦ መድን ሆኖ እንደሆነ፤

(ለ) ለሽያጩ ውል መፍረስ ምክንያት የሆነውን እንስሳ ሻጩ ባስረከበበት ጊዜ እንስሳው በሽታ ወይም ጒድለት ያለበት መሆኑን ሻጩ ማወቁን ለማስረዳት የተቻለ እንደሆነ፤

ቊ 2376፡፡ የውሉ አለመፍረስ፡፡

(1) ገዢው የእንስሳውን በሽታ ወይም ጒድለት፤ በሁለቱ ተዋዋዮች መካከል በጽሑፍ በተነገረው የውል ቃል በተወሰነው ጊዜ ውስጥ፤ በልዩ ዐዋቂዎች አሳይቶ እንስሳው በሽታ ወይም ጒድለት ያለበት መሆኑን ለሻጩ ካላስታወቀው ገዢው በሻጩ ላይ ያለውን መብቱን ያጣል፡፡

(2) በውል የተወሰነ ጊዜ የሌለ እንደሆነ ሻጩ እንስሳውን ካስረከበበት ቀን ጀምሮ በሠላሳ ቀን ጊዜ ውስጥ የእንስሳውን በሽታ ወይም ያለበትን ጒድለት በልዩ ዐዋቂዎች አሳይቶ ለሻጩ ካላስታወቀው እንደዚሁ ገዢው በሻጩ ላይ ያለውን መብቱን ያጣል፡፡



ንኡስ ክፍል 2፡፡ በዐይነት ስለሚደረግ ሽያጭ፡፡

ቊ 2377፡፡ ሻጩ ኀላፊ መድን የሚሆንባቸው ዐይነቶች፡፡

(1) ዐይነትን ወይም ሞዴልን (ናሙናን) በማሳየት የሚደረግ ሽያጭ የተባለው ነገር ዐይነት ልክ እንደታየው ዐይነት ወይም እንደታየው ሞዴል መሆን አለበት፡፡

(2) በተሰጠው ዐይነትና (በናሙናው) በውሉ ውስጥ የዚሁ ዐይነት አጻጻፍ መካከል የሚያጣላ ነገር የተገኘ እንደሆነ፤ የተሰጠው ዐይነት ብልጫ ይኖረዋል፡፡

(3) የሚያጣላ ነገር ሳይኖር፤ ልዩነት ብቻ የተገኘ እንደሆነ፤ የተባለው ዕቃ የዐይነቱንና (ናሙናውን) በውሉ ውስጥ የተጻፉትን ዐይነቶች ሁለቱም እንዲኖረው ያስፈልጋል፡፡

ቊ 2378፡፡ የዕቃውን ዐይነት ስለ ማቅረብ፡፡

ዐይነቱ የተሰጠው ወገን ለማሳየት የሚያቀርበው ዐይነቱ አስቀድሞ ከተቀበለው ጋራ አንድ መሆኑን ማስረዳት አለበት፡፡

ቊ 2379፡፡ የነዚህ ውሳኔዎች ተፈጻሚነት፡፡

(1) ሽያጩ፤ (ናሙናውን) ዐይነቱን (ኤሻንቲዮውን) ወይም ሞዴሉን ለገዢው ለማሳየት ያህል ብቻ እንጂ፤ የዕቃውን ዐይነት ለመስጠት ያለ አንዳች መገደድ መሆኑን ያስረዳ እንደሆነ ዐይነትን (ኤሻንቲዮን) ወይም ሞዴልን በማሳየት የተደረገ ሽያጭ አለ አይባልም፡፡



ንኡስ ክፍል 3፡፡ በፈተና የሚደረግ ሽያጭ፡፡

ቊ 2380፡፡ ወዶ ለመቀበል የሚሰጥ ጊዜ፡፡

(1) የሽያጩ ውል በፈተና የተደረገ እንደሆነ ገዢው በውሉ በተወሰነው ጊዜ ውስጥ የተባለውን ነገር ወዶ መቀበሉን ወይም አለመቀበሉን ማስታወቅ አለበት፡፡

(2) በውሉ ማናቸውም ጊዜ ያልተወሰነ እንደሆነ፤ ገዢው ለመፈተን የወሰደውን ነገር ወዶ መቀበሉን አለመቀበሉን የሚያስታውቅበትን በቂ ጊዜ ሻጩ ሊወስንለት ይችላል፡፡

ቊ 2381፡፡ የገዢው ዝምታ፡፡

(1) ገዢው የወሰደውን ነገር ወዶ መቀበሉን ወይም አለመቀበሉን ከዚህ በላይ በተጻፈው ቊጥር በተወሰነው ጊዜ ውስጥ ያላስታወቀ እንደሆነ፤ የተባለውንም ነገር እንዲፈትን ተሰጥቶት እንደሆነ፤ የሽያጩ ውል ደንበኛ ይሆናል፡፡

(2) ከዚህ በላይ እንደተነገረው ያልሆነ እንደሆነ፤ ገዢው ዕቃውን እንዳልፈለገው ሆኖ ይቈጠራል፡፡

ቊ 2382፡፡ የዝምታ መቀበል፡፡

እንደዚሁም ገዢው አንድ ነገር ሳይለይ ለወሰደው ነገር ዋጋውን በሙሉ ወይም በከፊል የሰጠ እንደሆነ፤ ወይም ለመፈተን አስፈላጊ ከነበረው ሥራ አልፎ በወሰደው ነገር በሌላ ዐይነት አደራረግ የሠራበት እንደሆነ፤ ሽያጩ ደንበኛ ይሆናል፡፡

ቊ 2383፡፡ በነገሩ ሊደረስ የሚችል መበላሸት፡፡

የሚፈተነውን ነገር ገዢው የተረከበውም እንኳ ቢሆን፤ ገዢው ለመፈተን የወሰደውን ነገር መውደዱን ሳያውቅ በሚቈይበት ጊዜ በተባለው ነገር ላይ ሊደርስ የሚችለው መበላሸት በሻጩ ላይ ይሆናል፡፡



ንኡስ ክፍል 4፡፡ ዋጋው በየጊዜው ስለሚከፈልለት ሽያጭ፡፡

ቊ 2384፡፡ ለሻጩ ያለው የመምረጥ መብት፡፡

በየጊዜው ዋጋው እንዲከፈል ውለታ በማድረግ፤ አንድ ነገር ተሸጦ፤ ለገዢው የተሰጠ እንደሆነና፤ ገዢው በየጊዜው እንዲከፍለው ከተመደበው ገንዘብ አንዱን መደብ እንዲከፍለው ሻጩ ማስጠንቀቂያ ሰጥቶት እንደሆነ፤ ያልተከፈለውን ገንዘብ እንዲያገባለት ገዢውን ለመክሰስ ይችላል፤ ወይም የውሉን ፈራሽነት የማስታወቅ መብት የራሱ እንዲሆን አድርጎ እንደሆነ፤ ውሉ ፈርሷል ብሎ ለማስታወቅ ይችላል፡፡

ቊ 2385፡፡ የውሉ መፍረስ፡፡

(1) ውሉ በፈረሰ ጊዜ፤ ሻጩና ገዢው አንዱ ለአንዱ የተሰጣጡትን ነገር መመለስ አለባቸው፡፡

(2) ስለሆነም፤ ሻጩ በገዢው እጅ ስለቈየው ነገር አገልግሎት የሚገባ ኪራይና በማገልገሉ፤ ስለተበላሸበትም ኪሣራ እንዲከፈለው ለመጠየቅ ይችላል፡፡

(3) በገዢው ላይ በጣም ከባድ የሆኑትን ግዴታዎች ለመጣል የሚናገረው ማንኛውም የውል ቃል ፈራሽ ነው፡፡

ቊ 2386፡፡ ቀሪው ዕዳ ስለሚከፈል የአስገዳጅነት ውል፡፡

(1) ዋጋው በየጊዜው እንዲሰጥ የተደረገው አከፋፈል በሚቀርበት ጊዜ ቀሪውን ዕዳ የማስከፈል አስገዳጅነት በውሉ ተነግሮ እንደሆነ፤ ባለዕዳው በማከታተል ሁለት ጊዜ ያልከፈለው ገንዘብ እጅግ ቢያንስ ከሽያጩ ዋጋ ዐሥረኛው እጅ ካልሆነ በቀር ሻጩ በተደረገው ስምምነት ሊጠቀምበት አይችልም፡፡

(2) በገዢው ላይ የበለጠና ከፍ ያለ ወጪን የሚያስከትል ተቃራኒ ስምምነት ሁሉ አይጸናም፡፡



ንኡስ ክፍል 5፡፡ ባለሀብትነቱን ለራሱ በማስጠበቅ የሚደረግ ሽያጭ፡፡

ቊ 2387፡፡ በሌላ ሦስተኛ ወገን ላይ መቃወሚያ ስለሚሆን ውል፡፡

(1) ይዞታው ለገዥው ተላልፎ ባለሀብትነቱ ግን ዋጋው እስኪከፈልለት ድረስ የሻጩ ሆኖ እንዲቈይ የተደረገ የውል ቃል፤ ስለዚሁ ጒዳይ በተዘጋጀ የሕዝብ መዝገብ ላይ በገዢው መኖሪያ ቤት ካልተጻፈ በቀር የተባለው የውል ቃል ነገሩን በገዙት በሦስተኛ ወገኖች ላይ መቃወሚያ ሊሆንባቸው አይችልም፡፡

(2) በንግድ ሕግ በተወሰኑት ድንጋጌዎች መሠረት ካልሆነ በቀር ነገሩን የገዛው ሰው በከሠረ ጊዜ ይህ የውል ስምምነት ከገዢው ገንዘብ በሚፈልጉት ሰዎች ላይ መቃወሚያ ሊሆን አይችልም፡፡

ቊ 2388፡፡ በዕቃው ላይ ሊደርሱ የሚችሉ አደጋዎች፡፡

የማስረከቡ ተግባር ከተፈጸመበት ጊዜ ጀምሮ በዕቃው ላይ ሊደርሱ የሚችሉ አደጋዎች የገዢው ናቸው፡፡

ቊ 2389፡፡ የሽያጭ መፍረስ፡፡

(1) ሽያጩ በሚፈርስበት ጊዜ ሻጩ በየጊዜው በተደረገው አከፋፈል የተቀበለውን ገንዘብ ለገዢው መመለስ አለበት፡፡

(2) ደግሞም በገዢው እጅ ስለቆየው ነገር አገልግሎት የሚገባ ኪራይና በማገልገሉ ስለ ተበላሹትም ኪሣራን ለመጠየቅ ይችላል፡፡

(3) በገዢው ላይ በጣም ከባድ የሆኑትን ግዴታዎች ለመጣል የሚናገረው ማንኛውም የውል ቃል ፈራሽ ነው፡፡



ንኡስ ክፍል 6፡፡ የተሸጠውን መልሶ ስለ መግዛት የሚደረግ ውል፡፡

ቊ 2390፡፡ መልሶ የመግዛት ችሎታ፡፡

ሻጩ የሸጠውን ነገር በተወሰነ ጊዜ ውስጥ መልሶ ከገዥው ለመግዛት የሚፈቅድለትን መብት አስጠብቆ ለመዋዋል ይችላል፡፡

ቊ 2391፡፡ የሚወሰነው ጊዜ፡፡

(1) ሻጩ የሸጠውን ነገር መልሶ ስለ መግዛት ባለው ችሎታ የሚሠራበት ጊዜ፤ ከሁለት ዓመት የበለጠ ሊሆን አይችልም፡፡

(2) ከዚህ ያነሰ ጊዜ በመወሰን ስምምነት አልተደረገ እንደሆነ በሁለት ዓመት የተወሰነ ይሆናል፡፡

ቊ 2392፡፡ ቅጣት (ኪሣራ)፡፡

(1) መልሶ በመግዛት ውል የተሸጠውን ነገር፤ ገዢው ለሌላ ሰው ሊሸጠው አይችልም፡፡

(2) ነገር ግን ሻጩ የሸጠውን ነገር መልሶ እንዲገዛ የሚፈቅደው ውል ስለዚህ ጒዳይ በተዘጋጀው የሕዝብ መዝገብ ላይ በገዢው መኖሪያ ቦታ ካልተጻፈ በቀር፤ ይህ የተባለው ለሌላ ሰው ለመሸጥ አለመቻል ለሌሎች ሦስተኛ ወገኖች መቃወሚያ ለመሆን አይችልም፡፡

ቊ 2393፡፡ (ሀ) የሻጩ ግዴታ፡፡

(1) የሸጠውን መልሶ ለመግዛት ችሎታ ያለው ሻጭ የተቀበለውን ዋጋ ለባለውሉ መመለስና ተዋዋዩ ስለ ሽያጩ ውል ያደረገውን ወጪ መክፈል አለበት፡፡

(2) ገዢው ለገዛው ነገር ያደረገው ወጪ እንዳለም፤ ተቃራኒ የሚሆን የውል ቃል ከሌለ በቀር በዚህ ሕግ ያላገባብ ስለ መበልጸግ በሚለው ምዕራፍ የተወሰኑት ድንጋጌዎች የሚፈጸሙ ይሆናሉ፡፡



ንኡስ ክፍል 7፡፡ ዕቃውን ከመላክ ግዴታ ጋራ የሚደረግ ሽያጭ፡፡

ቊ 2394፡፡ ዕቃውን የማመላለስ ጥንቃቄ፡፡

ውሉ የተሸጠውን ነገር ሻጩ እንዲልክ የሚያስገድደው የሆነ እንደሆነ፤ የተሸጠው ዕቃ በሺያጩ ውል እስከተመለከተው ስፍራ ድረስ እንዲደርስ ሻጩ በተለመዱት ዘዴዎች ለመላክ አስፈላጊዎችን የማመላለስ ውሎች ከዕቃ ጫኙ ጋራ መዋዋል አለበት፡፡

ቊ 2395፡፡ ማስረከብ፤ (1) መሠረቱ፡፡

(1) የሽያጩ ውል የዕቃውን ማጓጓዝ ግዴታ የሚጨምር ሲሆን ተቃራኒ ስምምነት ከሌለ በቀር የዕቃው ማስረከብ ጒዳይ የሚፈጸመው ዕቃውን ለዕቃ አመላላሹ በመስጠት ነው፡፡

(2) ይህን የዕቃ ማመላለስ ሥራ የሚያከናውነው ሻጩ በራሱ የማመላለሻ ዘዴዎች ወይም በሻጩ ስም በሚሠሩና እሱ በቀጠራቸው ዕቃ አመላላሾች አማካይነት በሆነ ጊዜ የዕቃው ማስረከብ ሥራ የሚፈጸመው በገዢው ስም የተደረገ የዕቃ ማመላለስ ውል ተሠርቶ ለዕቃ አመላላሹ ዕቃው በተሰጠ ጊዜ ነው፡፡

(3) የዕቃው ማጓጓዝ ሥራ በብዙ ዕቃ አመላላሾችና በተከታታይ ሁኔታ የሚፈጸም የሆነ እንደሆነና የሽያጩም ውል ሻጩ ስለ ዕቃው ማጓጓዝ አንድ ወይም ብዙ ውል በማድረግ ጠቅላላውን የዕቃ መጫን ውል ራሱ እንዲፈጽም የሚያስገድደው የሆነ እንደሆነ የዕቃው ማስረከብ ጒዳይ የሚፈጸመው ዕቃውን ለመጀመሪያው ዕቃ አመላላሽ በመስጠት (በማስረከብ) ነው፡፡

ቊ 2396፡፡ (2) ውልን ለመፈጸም የተላከ መሆኑ ያልተገለጸበት ዕቃ፡፡

አድራሻ በማድረግ ወይም በሌላ አኳኋን ለጫኙ የተሰጠው ዕቃ የተላከው ውልን ለመፈጸም መሆኑን የሚገልጽ ነገር ያልተደረገበት እንደሆነ ሻጩ ለገዢው ዕቃው መላኩን ማስታወቂያ አስፈላጊ በሆነ ጊዜም የዕቃውን ዝርዝር የሚያስታውቅ ወረቀት ካላከለት በቀር የማስረከቡ ነገር እንደተፈጸመ ሆኖ አይቈጠርም፡፡

ቊ 2397፡፡ በውሃ ላይ የሚደረግ ማጓጓዝ፡፡

(1) ከዚህ በላይ እንደተነገሩት ድንጋጌዎች ዕቃውን እንዲጭን የሚሰጠው ዕቃ ጫኝነቱ በውሃ ላይ የማመላለስ ሥራ ለሚሠራ የሆነ እንደሆነ የማስረከቡ ሥራ የሚፈጸመው እንደ ውሉ አኳኋን ዕቃውን በመርከቡ ላይ ወይም በመርከቡ አጠገብ በመስጠት ነው፡፡

(2) ሻጩ ለገዢው ዕቃው በመርከብ የተሳፈረበትን ደረሰኝ ወይም ማናቸውንም ይህን የመሰለ ሌላ ሰነድ እንደ ውሉ ቃል የማቅረብ መብቱ የተጠበቀ ነው፡፡

ቊ 2398፡፡ ሻጩ ዕቃውን ለመያዝ መብት ያለው ስለ መሆኑ፡፡

(1) ዕቃው የሚጫንበት ውል ሻጩ ዕቃው በጒዞ ላይ ባለበት ጊዜ ሊያዝበት መብት የሚሰጠው ካልሆነ በቀር ሻጩ ዋጋው እስኪከፈለው ድረስ ዕቃ መላኩን ለመዘግየት ይችላል፡፡

(2) ስለሆነም ውላቸው ዕቃውን ሻጩ ለገዢው የሚያስረክበው በተላከበት ስፍራ የሆነ እንደሆነ ወይም ዋጋው የሚከፈለው ዕቃውን ካስረከበ በኋላ የሆነ እንደሆነ ወይም ዋጋው የሚከፈለው ዕቃውን ካስረከበ በኋላ የሆነ እነደሆነ፡፡ ሻጩ ዕቃውን መያዝና ማቈየት አይችልም፡፡

(3) ሻጩ ዕቃው በጒዞ ላይ ሳለ የሚያዝበት በመሆኑ ዕቃውን ልኮ እንደሆነ፤ ዕቃው በተላከበት ስፍራ ዋጋው ሳይከፈለው ለገዢው አንዳይሰጥ መቃወም ይችላል፡፡

ቊ 2399፡፡ ጽሑፍ ከተቀበለ በኋላ ስለሚደረግ የዋጋ አከፋፈል፡፡

(1) ዕቃውን ለመቀበል የሚያስችል ዕቃው የተጫነበት ማስረጃ ወረቀት (ኮኔስማ) ወይም ሌላ ጽሑፍ ተደርጎለት እንደሆነ በዚሁም ዕቃ ለማዘዝ ይህንኑ ጽሑፍ መያዝ የሚያስፈልግ ሲሆን በውሉ የተመለከቱት ወይም በልማድ የታወቁት ጽሑፎች ሳይሰጡ የዕቃውን ዋጋ መጠየቅ አይቻልም፡፡

(2) ዕቃውን ለመቀበል የሚያስችለው ጽሑፍ ለገዢው ከተሰጠው ዕቃውን ለመመርመር አልቻልሁም በማለት ዋጋውን አልከፍልም ለማለት መብት የለውም፡፡

(3) ጽሑፉ ዕቃው የተጫነበት ማስረጃ ወረቀት ወይም ሌላ ጽሑፍ ሲሆንና ዕቃውን ለመቀበል የሚያስችለው ይኸው ጽሑፍ ሲሆን ወይም በዕቃው ለማዘዘ ይህንኑ ጽሑፍ መያዝ አስፈላጊ ሲሆን ጽሑፎቹን የመስጠት ግዴታ የውሉ ፍሬ ነገር ሆኖ ይቈጠራል፡፡

ቊ 2400፡፡ ዕቃውን በመንገድ ላይ ስለ ማቆም፡፡

(1) ሻጩ ዕቃውን ከላከ በኋላ ገዢው መክፈል አለመቻሉን በፍርድ እንደተነገረ የሰማ እንደሆነ የተባለው ዕቃ የተጫነበትን የደረሰኝ ማስታወቂያ ወይም የገዛውን እንዲረከብ የሚፈቅድለት ማንኛቸውም ሌላ ሰነድ በጁ ቢገኝም ለገዢው ዕቃው እንዳይሰጠው ሲል ሻጩ ለመቃወም ይችላል፡፡

(2) ሻጩ ዕቃው የተጫነበት የማስታወቂያ ደረሰኝ ወይም ከዚህ በላይ የተመለከተውን ሰነድ በደንብ ይዞ የሚጠይቅ ሌላ ሦስተኛ አምጪ ዕቃውን እንዳይረከብ ለመቃወም አይችልም፡፡

(3) በዚህ ጊዜ ዕቃው የተጫነበትን የማስታወቂያ ደረሰኝ ወይም ሰነዱ ዕቃዎቹን ስለ ማስተላለፍ በሚመለከተው ጒዳይ ልዩ ልዩ ድንጋጌዎች ያሉበት ካልሆነ በቀር፤ ወይም የደረሰኙ ወይም የሰነዱ አምጪ ያመጣውን ደረሰኝ ወይም ሰነድ ለማግኘት ዐውቆ ሻጩን ለመጉዳት ሲል ያደረገው መሆኑን ሻጩ ካላስረዳ በቀር ዕቃው እንዳይሰጥ የመቃወም መብት የለውም፡፡

ቊ 2401፡፡ የተገዛውን ነገር የመረከብ ግዴታ፡፡

(1) የተሸጠው ነገር ለገዢው ተልኮለት እንደሆነና በመረከቢያው ቦታ ዝግጁ ሆኖ ሲገኝለት ገዢው ዕቃውን ለመቀበል፤ የማይፈቅድ ሲሆን ዋጋውን ሳይከፍልና ያለ ችግርም ሌላ ወጪ ሳያደርግ ለመቀበል ከቻለ የተላከውን ነገር በሻጩ ስም ሆኖ መቀበል አለበት፡፡

(2) ሻጩ በሸጠው ነገር መድረሻ ቦታ ላይ ሲገኝ ወይም በዚሁ ቦታ ላይ ስለ ርሱ ሆኖ የተላከውን ነገር አላፊ ሆኖ እንዲቀበልለት የተደረገ ሰው ሲኖር፤ ከዚህ በላይ በተጻፈው መሥመር የተሰጠው ውሳኔ ተፈጻሚ አይሆንም፡፡

ቊ 2402፡፡ በነገሩ ላይ የተገኘው ጒድለት መታየት፡፡

(1) የተሸጠው ነገር በሚላክበት ጊዜ፤ ገዢው በተባለው ነገር መድረሻ ቦታ ላይ የተላከለትን ነገር መመርመር አለበት፡፡

(2) ገዢው የገዛውን ዕቃ መልሶ የላከው ከጭነቱ ሳይራገጀፍ የሆነ እንደሆነና ሻጩም ውሉ በተደረገበት ጊዜ ዕቃው ተመልሶ መላክ የሚችል መሆኑን የሚያውቅ ወይም ማወቅ የሚገባው እንደሆነ የተሸጠው ዕቃ ምርመራ የሚደረገው ይህ ዕቃ ተመልሶ ወደ አዲሱ መድረሻ ቦታው በደረሰ ጊዜ ነው፡፡



ንኡስ ክፍል 8፡፡ በሐራጅ ስለሚደረግ ሽያጭ፡፡

ቊ 2403፡፡ የውሉ አደራረግ፡፡

(1) በሐራጅ የሚደረግ ሽያጭ ተፈጸመ የሚባለው፤ ሻጩ ወይም ለሐራጁ አሻሽጥ ተመረጠው ሰው ዕቃውን ለገዢው የንተ ነው ባሉበት ጊዜ ነው፡፡

(2) ሻጩ ተቃራኒ የሚሆን አሳቡን ካልገለጸ በስተቀር ሐራጁን የሚያካሂደው ዋጋ ላበለጠ ለመሸጥ መብት እንዳለው ይቈጠራል፡፡

ቊ 2404፡፡ በሐራጅ ገዥ የሆነ ሰው ግዴታ፡፡

(1) በሐራጅ ላይ እገዛለሁ ያለ ሰው ለሽያጩ ሁኔታ በተመለከቱት ቃሎች መሠረት በሚያደርገው የዋጋ አቀራረብ ይገደዳል፡፡

(2) ተቃራኒ የሚሆን የውል ቃል የሌለ እንደሆነ ከቀረበው ዋጋ በላይ ሌላ ዋጋ ካልተነገረ ወይም ያቀረበውን ዋጋ ከተለመደው ከሐራጅ ድምፅ በኋላ ወዲያውኑ ካልተቀበሉት ከግዴታው ነጻ ይሆናል፡፡

ቊ 2405፡፡ እጅ በጅ ስለ መክፈል፡፡

(1) በሽያጩ ስምምነት ሁኔታ ውስጥ የተነገረ ተቃራኒ የሚሆን ነገር ከሌለ በሐራጅ ገዢው እጅ በጅ ዋጋውን ለመክፈል ግዴታ አለበት፡፡

(2) ሻጩ ገንዘቡ እጅ በጅ ወይም በሽያጩ ስምምነት እንደተነገሩት ሁኔታዎች፤ ያልተከፈለው እንደሆነ ሻጩ ውሉ ፈርሷል ብሎ ወዲያው ለማስታወቅ ይችላል፡፡

ቊ 2406፡፡ ሻጩ ዋቢ ስለ መሆኑ፡፡

(1) ሻጩ በተለመደው የሽያጭ ስምምነት ለሚሸጠው ነገር ዋቢ በመሆን እንደሚገደድ ሁሉ በአደባባይና በፈቃድ ለሚደረገው የሐራጅ ስምምነት ዋቢ ነው፡፡

(2) እርሱ የተንኰል ሥራ የሠራ ካልሆነ በቀር ሻጩ በግድ ለሚደረግ ሐራጅ ዋቢ መሆን የለበትም፡፡

ቊ 2407፡፡ በሐራጅ ይሸጥልኝ ባዩ ዋቢ ስለ መሆኑ፡፡

(1) አንድ ሰው ባቀረበው ጥያቄ ምክንያት ሐራጅ ሲባል ጥያቄ አቅራቢው በሐራጅ ስለሚሸጠው ነገር ለሰጠው ዝርዝር ዋቢ ነው፡፡

(2) እንዲሁም በዚሁ ነገር ለሠራው አታላይነትም ተጠያቂ ይሆናል፡፡





ምዕራፍ 2፡፡ የመሸጥ ውል መሰልነት ያላቸው ልዩ ልዩ ውሎች፡፡


ክፍል 1፡፡ የለውጥ ውል፡፡

ቊ 2408፡፡ ከሽያጭ ውል ያለው ልዩነት፡፡

(1) እያንዳንዱ ለዋጭ ለመለዋወጥ የተነገሩትን ነገሮች ስለሚመለከት ጒዳይ፤ የአንድ ሻጭ መብቶችና ግዴታዎች አሉት፡፡

(2) በለውጡ ውል መሠረት ተጨማሪ ገንዘብ እንዲከፍል ግዴታ ያለበት ለዋጭ ተጨማሪውን ገንዘብ ስለሚነካው ጒዳይ ገዥ የሆነ ሰው በሚገደድበት ግዴታ ይገደዳል፡፡

(3) ተቃራኒ የሚሆን የውል ቃል ከሌለ በቀር ስለ ለውጥ ውል የሚደረገውን ወጪ ሁለቱ የለውጥ ተዋዋዮች እኪል በኩል ይችላሉ፡፡

ቊ 2409፡፡ ስለ ሽያጭ ውል ወደ ተሰጡት ደንቦች መምራት፡፡

የሽያጩን ስምምነት ውል የሚመለከቱት ደንቦች ስለ ለውጥ ውል ለቀረበውም ጒዳይ ተፈጻሚ ይሆናል፡፡



ክፍል 2፡፡ የባለሀብትነትን መብት ሳይሆን ሌሎችን መብቶች ስለ ማስተላለፍ፡፡

ቊ 2410፡፡ ሪምን ስለ ማስተላለፍ፡፡

(1) አንድ ሰው በአንድ ንብረት ላይ ያለውን የሪም መብት ለሌላ ሰው በዋጋ ባስተላለፈ ጊዜ የሽያጭን ውል የሚመለከቱት ደንቦች ተፈጻሚ ይሆናሉ፡፡

(2) የዕቃውን ሀብትነት ስለ ማስተላለፍ ሻጩ ግዴታ እንዳለበት እንዲሁም በዚህ ጊዜ ሪም ሰጪው ሪሙን የማስተላለፍ ግዴታ አለበት፡፡

ቊ 2411፡፡ ግዙፍነት የሌላቸውን መብቶች ስለ ማስተላለፍ፡፡

(1) አንድ ሰው፤ ግዙፍነት የሌላቸውን መብቶች በዋጋ ለሌላ ሰው የሚያስተላልፍ ሲሆን ልዩ የሆኑት ሕጎች እንደተጠበቁ ሆነው በተቻለ መጠን የሽያጭ ደንቦች ተፈጻሚ ይሆናሉ፡፡

(2) ስለ ገንዘብ መብት ማስተላለፍ የተደነገጉት ደንቦች ስለ ውሎች በጠቅላላው በሚል አንቀጽ ተገልጸው ይገኛሉ፡፡



ክፍል 3፡፡ ስለ ኪራይ ሽያጭ፡፡

ቊ 2412፡፡ ሽያጭን ስለ መምሰሉ፡፡

ተዋዋዮቹ የሚያደርጉት ውል የዕቃ ኪራይ ውል ነው፡፡ በየጊዜውም የተወሰነው ገንዘብ ከተከፈለ በኋላ ተከራዩ ለተከራዩ የዕቃው ባለ ሀብት ይሆናል ብለው የተዋዋዩ እንደሆነ ከዚህ የሚከተሉት ድንጋጌዎች እንደተጠበቁ ሆነው ስለ ሽያጭ የተወሰኑት ደግቦች ተፈጻሚ ይሆናል፡፡

ቊ 2413፡፡ ሊደርሱ የሚችሉ አደጋዎች፡፡

የተከራየው ነገር ከተሰጠው ጊዜ አንሥቶ በዕቃው ላይ ሊደርስ የሚችል አደጋ በተከራዩ ላይ የሚታሰብ ነው፡፡

ቊ 2 ሺ414፡፡ ውልን ስላለመቀጠል የሚደረግ ማስታወቅ፡፡

ተከራይ የተከራየውን ነገር ለአከራዩ በመመለስ፤ በማንኛቸውም ጊዜ ቢሆን ውሉ እንዲቀር ለማድረግ ይችላል፡፡

ቊ 2415፡፡ የውል መፍረስ፡፡

(1) ውሉ በፈረሰ ጊዜ፤ አከራዩ በኪራይ የተቀበለውን ገንዘብ ለተከራዩ መመለስ አለበት፡፡

(2) ነገር ግን አከራዩ የሚገባውን ኪራይና ተከራዩ የተከራየውን ነገር በመገልገል ስለ ጐዳበት ኪሣራን ለመጠየቅ ይችላል፡፡

(3) በተከራዩ ላይ ይበልጥ ከፍ ያለ ወጪን የሚያስከትል ተቃራኒ የሆነ ማንኛውም የውል ቃል ፈራሽ ነው፡፡



ክፍል 4፡፡ የዕቃ ማቅረብ ውል፡፡

ቊ 2416፡፡ ትርጓሜ፡፡

የዕቃዎች ማቅረብ ውል ማለት ከተዋዋዮቹ አንዱ ለሌላው ተዋዋይ አስፈላጊ የሆኑትን ዕቃዎች በየጊዜው ወይም ባለማቋረጥ በዋጋ ለመስጠት ውለታ የሚገባበት ውል ነው፡፡

ቊ 2417፡፡ የውሉ ዓላማ፡፡

(1) የሚቀርበው ዕቃ ልክ ያልተወሰነ ሲሆን አቅራቢው ውሉ የተደረገበትን ጊዜ በማመዛዘን ለተዋዋዩ ደንበኛ አስፈላጊ ሆኖ የሚገኘውን ያህል ለመስጠት ይገደዳል፡፡

(2) ተዋዋዮቹ የሚቀርበውን ዕቃ በጠቅላላው ወይም በየአንዳንድ ጊዜ የሚቀርበውን ከፍ ያለውን ወይም ያነሰውን ወሰን ብቻ ቈርጠው የተዋዋሉ ሲሆኑ የአቅራቢው ተዋዋይ ሊቀበለው የሚገባውን ልክ፤ በነዚህ በተሰጡት ወሰኖች ውስጥ ለመወሰን መብት አለው፡፡

(3) ሊቀርብ የሚገባው ዕቃ ልክ ለተዋዋዩ አስፈላጊነት እንደሚበቃ ሆኖ እንዲሰጥ የተወሰነ ሲሆን የቀረበው ልክ አነስተኛ ተብሎ ከተወሰነው ልክ በላይ ሆኖ ቢገኝ እንኳን ተቀባዩ አስፈላጊውን በሙሉ ለመውሰድ ይገደዳል፡፡

ቊ 2418፡፡ ዋጋ፡፡

የሚቀርቡት ዕቃዎች በየተወሰነው ጊዜ የሚቀርቡ ሲሆኑ፤ በውሉ የተነገረ የውለታ ቃል ከሌለ የነዚህ ዕቃዎች የየአንዳንዱ ጊዜ ዋጋ በዚህ አንቀጽ በምዕራፍ 1 በተጻፉት ድንጋጌዎች መሠረት ይወሰናል፡፡

ቊ 2419፡፡ የዋጋው መከፈያ ጊዜ፡፡

(1) ዕቃዎቹ በየጊዜው የሚቀርቡ ሲሆኑ፤ ዋጋቸው በየቀረቡበት ጊዜ ተካፋይ ነው፡፡

(2 ) ባለማቋረጥ ሊቀርቡ የሚገባቸው ሲሆኑ፤ ዋጋው በልማድ በሚወሰነው ጊዜ ይከፈላል፡፡

ቊ 2420፡፡ የጊዜው ወሰን፡፡

(1) ለሚቀርቡት ዕቃዎች የተወሰነ ጊዜ ሲኖር የተባለው ጊዜ ስለ ሁለቱ ተዋዋዮች ጥቅም እንደተወሰነ ሆኖ ይገመታል፡፡

(2) በሚቀርቡት ዕቃዎች ላይ መብት ያለው ሰው ልዩ ልዩ ሆነው ስለሚቀርቡት ዕቃዎች ጊዜ ለመወሰን ሥልጣን ያለው እንደሆነ በአእምሮ ግምት በቂ በሆነ ማስታወቂያ ለዕቃ አቅራቢው ጊዜውን ማስታወቅ አለበት፡፡

ቊ 2421፡፡ ውልን አለመፈጸም፡፡

(1) ከተዋዋዮቹ አንዱ ስለተነገረው የዕቃ ማቅረብ የገባባቸውን ግዴታዎች ያልፈጸመ እንደሆነና አለመፈጸሙም ከፍ ያለ ነገር ያሳየ እንደሆነ፤ ይኸውም ነገር ለወደፊት በሚፈጸሙ ግዴታዎች የደንብ አፈጻጸም ውስጥ እምነት የሚያጠፉ ጠባይ ያለበት ሲሆን፤ ውሉ ለመፍረስ ይችላል፡፡

(2) ዕቃ አቅራቢው ለተዋዋለው ሰው አስቀድሞ በአእምሮ ግምት በቂ በሆነ ጊዜ ማስታወቂያ ካልሰጠ በቀር፤ ውሉን ለማፍረስ ወይም አፈጻጸሙን ማቆም አይችልም፡፡

(3) ማንኛቸውም ስለዚሁ ጒዳይ የተነገረው ተቃራኒ የውል ቃል ፈራሽ ነው፡፡

ቊ 2422፡፡ የምርጫ ስምምነት (1) የሚቈይበት ጊዜ፡፡

(1) አንድ ሰው የተለየ ዐይነት ያላቸው ዕቃዎች ባስፈለጉት ጊዜ በምርጫ ከአንድ ዕቃ አቅራቢ ብቻ ለመውሰድ ግዴታ የሚገባበት ውል ከሦስት ዓመት የበለጠ ጊዜ ሊጸና አይችልም፡፡

(2) ይበልጥ እንዲቈይ ተደርጎም እንደሆነ፤ ከሦስት ዓመት የበለጠ ሊጸና አይችልም፡፡

ቊ 2423፡፡ (2) ተፈጻሚነት፡፡

(1) እንደዚህ ባለ ቃል ውል የሚገባ ተዋዋይ ሌሎች ሦስተኛ ወገኖች ያቀረቡለትን ውለታዎች ለዕቃ አቅራቢው ማስታወቅ አለበት፡፡

(2) ለምርጫ ባለው መብት እጠቀማለሁ ያለ እንደሆነ፤ ዕቃ አቅራቢው በውሉ በተወሰነው ወይም በአእምሮ ግምት በቂ በሆነ ጊዜ ውስጥ፤ ማስታወቅ አለበት፡፡ ካላስታወቀ መብቱ ይቀርበታል፡፡

ቊ 2424፡፡ ከተመረጠው አቅራቢ ብቻ በደንበኛው ያለበት የመቀበል ግዴታ፡፡

(1) በውሉ ውስጥ አንድ ሰው አንዳንድ የዕቃ ዐይነት ከአንድ የታወቀ ዕቃ አቅራቢ ብቻ ለመውሰድ የተዋዋለ እንደሆነ፤ የተባለው ሰው በውሉ የተነገረውን የዕቃ ዐይነት ከሌላ ሦስተኛ ወገን ለመውሰድ አይችልም፡፡

(2) እንዲሁም ተቃራኒ የሚሆን የውል ቃል ከሌለ በቀር፤ ይህ ሰው በውሉ የተነገሩትን ዕቃዎች ለመሥራት ወይም ለማውጣት አይችልም፡፡

ቊ 2425፡፡ ለተመረጠው ደንበኛ ብቻ ለማቅረብ፤ በዕቃ አቅራቢው ያለበት ግዴታ፡፡

(1) ዕቃ አቅራቢው ለአንድ የታወቀ ሰው ብቻ ለማቅረብ የተዋዋለ እንደሆነ፤ ዕቃ አቅራቢው በውሉ በተነገረው ቀበሌ ውስጥና ውሉ በሚቈይበት ጊዜ፤ በውሉ የተነገሩትን የዕቃ ዐይነቶች በቀጥታም ሆነ በጅ አዙር ለሌላ ሦስተኛ ወገኖች ጥቅም ለማቅረብ አይችልም፡፡

(2) ተዋዋዩ የግል ሆነው የተጠበቁለትን ነገሮች በመሸጥ በተወሰነለት ቀበሌ ውስጥ ለማስፋፋት ተዋውሎ ሳለ፤ ይህን ግዴታ ያልፈጸመ እንደሆነ፤ በውሉ የተነገረውን አነስተኛውን መጠን ሸጦ ቢገኝ እንኳን ኀላፊ ይሆናል፡፡

ቊ 2426፡፡ ውሉን ስለ ማስቀረት፡፡

የዕቃው አቀራረብ የተወሰነ የውል ጊዜ፤ በውሉ አልተጻፈ እንደሆነ፤ አስቀድሞ ማስታወቂያ ስለ መስጠት በውሉ የተጻፈውን ጊዜ አስቀድሞ በመስጠት ወይም አስቀድሞ ስለ ማስታወቅ የተጻፈ የውል ቃል የሌለ እንደሆነ፤ በአእምሮ ግምት በቂ ጊዜ በመስጠት ተዋዋዮቹ እየአንዳንዳቸው ውሉ እንዲቀር ለማድረግ ይችላሉ፡፡




ምዕራፍ 3፡፡ ስለ ስጦታ፡፡

ቊ 2427፡፡ ትርጓሜ፡፡

ስጦታ ማለት አንድ ወገን ተዋዋይ ማለት ሰጪው ተቀባይ ተብሎ ለሚጠራው ለሌላ ሰው ችሮታ በማድረግ አሳብ ከንብረቶቹ አንዱን የሚለቅበት ወይም ግዴታ የሚገባበት ውል ነው፡፡

ቊ 2428፡፡ በሞት ምክንያት የሚደረጉ ስጦታዎች፡፡

ሰጪው ሲሞት ይፈጸማሉ ተብለው በተወሰኑት ስጦታዎች ላይ ስለ ኑዛዜ የተነገሩትን ድንጋጌዎች ተፈጻሚዎች ይሆናሉ፡፡

ቊ 2429፡፡ ስለ ጋብቻ ርዳታ የሚደረጉ ስጦታዎች፡፡

(1) በጋብቻ ምክንያት በሚደረጉት ስጦታዎች ላይ ስለ ሌሎቹ ስጦታዎች የተወሰኑት ድንጋጌዎች ተፈጻሚዎች ይሆናሉ፡፡

(2) እነዚህ ስጦታዎች በማናቸውም ሁኔታ ቢሆን በዋጋ እንደተደረጉ ሆነው አይቈጠሩም፡፡

(3 ) ስለዚህ ስጦታዎች በተለይ የተነገሩት የዚህ ሕግ ድንጋጌዎች የተጠበቁ ናቸው፡፡

ቊ 2430፡፡ ያለ ዋጋ የሚሆን አገልግሎት፡፡

ያለ ዋጋ የሚደረግ የአገልግሎት ሥራ፤ ወይም የራሱን ዕቃ ያለዋጋ ለሌላው ሰው ዝግጅ ማድረግ ስጦታ አይባልም፡፡

ቊ 2431፡፡ አለመቀበል፡፡

እንደዚሁም፤ ወራሽነትን አልፈልግም ብሎ መተው ወይም በኑዛዜ የተደረገለትን ስጦታ አልቀበልም ማለት ወይም አንድ መብትን የሚያስገኘውን ወይም መብትን እንደ ያዙ ለመቅረት የሚያስፈልገውን ግዴታ ሳይፈጽሙ መቅረት ስጦታ ነው ተብሎ አይቈጠርም፡፡

ቊ 2432፡፡ የተፈጥሮ ግዴታ፡፡

መንፈሳዊ ተግባርን ለመፈጸም የሚደረገው የገንዘብ መክፈል ሥራ ስጦታ አይባልም፡፡

ቊ 2433፡፡ ስለ ሥራ ዋጋ የሚደረግ ስጦታ፡፡

እንደዚሁም፤ አንድ ሰው ለሰጪው ወይም ለቤተሰቡ ስላደረገው አገልግሎት በልማድ መሠረት ያደረገው የሥራ ዋጋ መከፈል ስጦታ አይባልም፡፡

ቊ 2434፡፡ ስጦታ ማድረግ የሰጭ የራሱ ተግባር ስለ መሆኑ፡፡

(1) ስጦታ የሰጭ የራሱ የተለየ ተግባር ነው፡፡

(2) ስጦታ የሚደረገው በወኪሉ ሲሆን የሚሰጡት ንብረቶች እንዴት ያሉ እንደሆኑና ለማን እንደሚሰጡ ገልጾ ካላስታወቀ በቀር ፈራሽ ነው፡፡

ቊ 2435፡፡ ስለ ስጦታ የተስፋ ቃል መስጠት፡፡

(1) ስጦታ አደርጋለሁ ብሎ የተስፋ ቃል መስጠት አንዳች ግዴታ አያስከትልም፡፡

(2) እንደዚህ ያለውን ቃል አለመፈጸም፤ ቃል የተሰጠው ወገን በዚህ በተሰጠው ቃል ምክንያት በቅን ልቡና ያወጣው ገንዘብ እንዲመለስ ብቻ ያስገድዳል፡፡

ቊ 2436፡፡ ስጦታን ተቀባዩ እቀበላለሁ ማለት አስፈላጊ ስለ መሆኑ፡፡

(1) የስጦታ ውል ፍጹም የሚሆነው፤ ስጦታ ተቀባዩ ለእርሱ የተደረገውን ልግስና እቀበላለሁ ብሎ አሳቡን የገለጸ እነደሆነ ነው፡፡

(2) ሰጪው ከሞተ ወይም ችሎታ ከአጣ በኋላ ስጦታውን እቀበላለሁ የማለት ቃል ዋጋ የለውም፡፡

(3) ስጦታን የስጦታ ተቀባዩ ሕጋዊ እንደራሴ ስለሱ ሆኖ ሊቀበል ይችላል፡፡ የስጦታ ተቀባዩ ወራሾች ግን ስለሱ ሆነው መቀበል አይችሉም፡፡

ቊ 2437፡፡ የሰጪው አእምሮ ትክክል አለመሆን፡፡

(1) ከዚህ ቀጥሎ ባሉት ሁኔታዎች ካልሆነ በቀር፤ የሰጪው አእምሮው ትክክል አልነበረም የማለት ምክንያት ስጦታን መያፈርስም፤ ስጦታው ፈራሽ የሚሆነው፤

(ሀ) ሰጪው ስጦታውን ባደረገበት ጊዜ ተከልክሎ የነበረ ሰው እንደሆነና ስጦታው በሞግዚቱ በኩል በደንብ ያልተደረገ እንደሆነ፤

(ለ) ሰጪው በፍርድ እንዲከለከል ጥያቆ የቀረበው በሕይወቱ ሳለ የሆነ እንደሆነና ዳኞች ለቀረበላቸው ጥያቄ ውሳኔ ለመስጠት ከመቻላቸው በፊት ሰጪው የሞተ እንደሆነ፤

(ሐ) የሰጪው አእምሮ ትክክል አለመሆን ስለ ስጦታው በተደረገው የውል አጻጻፍ የሚታወቅ ሆኖ የተገኘ እንደሆነ ነው፡፡

ቊ 2 ሺ438፡፡ ሕገ ወጥ የሆነ ምክንያት፡፡

(1) ስጦታው፤ የተደረገበት ምክንያት ግብረ ገብ ካልሆነ ወይም ሕገ ወጥ ከሆነ መንፈስ የሆነ እንደሆነ ፈራሽ ነው፡፡

(2) እንዲህ በሆነ ጊዜ ግብረ ገብነት የሌለው ወይም ሕገ ወጥ ምክንያት ያለበት ስጦታ ከዚያው ከስጦታው አደራረግ ወይም ከሰጪው የጽሑፍ አስረጅ ካልተገኘ በቀር፤ ስጦታው ፍርስ መሆኑን ለማስረዳት አይቻልም፡፡

ቊ 2439፡፡ የመንፈስ መጫን፡፡ (1) በውርስ አንቀጽ በተመለከተው ሁኔታ፡፡

(1) ዳኞች፤ የኑዛዜን ቃል ለመቀነስ ወይም ለመሻር ሕግ በሚፈቅድላቸው ሁኔታ፤ ስጦታን ለመቀነስ ወይም ለመሻር ይችላሉ፡፡

(2) ስጦታ ተቀባዩ የሰጪው ዘመድ ወይም የጋብቻ ዝምድና ያለው ሰው ወይም ከተጋቢዎቹ አንዱ (ባል ወይም ሚስት) ቢሆንም ስጦታው እንዲቀነስ ወይም እንዲሻር ለመጠየቅ ይችላል፡፡

(3) ለአስተዳዳሪ (ላሳዳጊ) ወይም ለሞግዚት የተደረገ ስጦታ ሲሆን የሰጪውን ዕድሜ መገመት አያስፈልግም፡፡

ቊ 2440፡፡ (2) ክርክር ያለበት በመሆኑ ምክንያት ስለተደረገ ስጦታ፡፡

ስጦታው የተደረገው የሰጪውን ወይም ከባልና ሚስት ያንደኛውን ወይም የዘመዱን ጥቅም የሚጎዳ ክርክር በተነሣበት ሀብት ላይ ሆኖ ስጦታ ተቀባዩ ወይም ማናቸውም ሌላ ሰው በዚሁ ንብረት ላይ የተነሣው ክርክር እንዲወገድ የመንፈስ መጫን መብቱን (የሥልጣን መብቱን) በዚህ ላይ እንዲያውል ወይም እንዲረዳው ለማድረግ የሆነ እንደሆነ በዚህ ዐይነት የተደረገው ስጦታ እንዲፈርስ ለመጠየቅ ይችላል፡፡

ቊ 2441፡፡ (3) ስጦታን ለመቀነስ ወይም ለመሻር የሚቀርብ ጥያቄ፡፡

(1) ስጦታ እንዲቀነስ ወይም እንዲሻር የሚቀርበው ጥያቄ ስጦታው ከተደረገበት ቀን አንሥቶ እስከ ሁለት ዓመት ለዳኞች ካልቀረበ በቀር ዋጋ የሌለው ነው፡፡

(2) ሟች ያደረገውን ኑዛዜ በመጫን ምክንያት ነው በማለት ኑዛዜው እንዲፈርስ ለመጠየቅ ሕግ የሚፈቅድላቸው ሰዎች ካልሆኑ በቀር ሰጭ፤ ከሞተ በኋላ በቁም ያደረገው ስጦታ እንዲፈርስ ለመጠየቅ አይቻልም፡፡

ቊ 2442፡፡ ስሕተት ወይም ተንኰል፡፡

(1) በመሳሳት የተደረገ የኑዛዜ ቃል እንዲሻር ሕግ በሚፈቅደው ምክንያት ካልሆነ በቀር የሰጭ ወራሾች በሰጭ ስሕተት ምክንያት ስጦታው እንዲሻር ጥያቄ ለማቅረብ አይችሉም፡፡

(2) የሰጪው ወራሾች በተደረገው ስጦታ ተንኰል አለበት በማለት ስጦታው እንዲሻር ለመጠየቅ አይችሉም፡፡

(3) ስጦታው ስሕተት ወይም ተንኰል ያለበት ነው በማለት ሰጪው በሕይወቱ ሳለ ስጦታው እንዲሻር ክስ አቅርቦ እንደሆነ ግን ወራሾቹ ክሱን ለመቀጠል ይችላሉ፡፡

ቊ 2443፡፡ የስጦታው ሥርዐት ፎርም (1) የማይንቀሳቀሱ ንብረቶች፡፡

በማይንቀሳቀስ ንብረት ወይም በማይንቀሳቀስ ንብረት ላይ መብትን የሚሰጥ ስጦታ በግልጽ በሚደረግ ኑዛዜ አሠራር ዐይነት ካልተደረገ ፈራሽ ነው፡፡

ቊ 2444፡፡ (2) የሚንቀሳቀሱ ግዙፎች ንብረቶችና ለአምጪው የሚከፈሉ፣ ሰነዶች፡፡

(1) ግዙፎች የሆኑ ተንቀሳቃሽ ንብረቶችና፤ ለአምጪው የሚከፈሉ ሰነዶች፤ እጅ በጅ በሚደረግ ማስተላለፍ ብቻ ሊሰጡ ይቻላል፡፡

(2) ወይም ለማይንቀሳቀስ ንብረት ስጦታ፤ አስፈላጊ የሆነውን ሥርዐት ሞልቶ ሊሰጡ ይቻላል፡፡

ቊ 2445፡፡ (3) ሌሎች መብቶችና የገንዘብ መጠየቂያ መብቶች፡፡

(1) ሌሎች መብቶችን ወይም የገንዘብ መጠየቂያ መብቶችን፤ በዋጋ ስለማስተላለፍ በታዘዘው ሥርዐት ፎርም መሠረት ሊሰጡ ይቻላል፡፡

(2) ተቀባዩ ያለበትን ዕዳ በመተው ስጦታ ሊደረግ ይቻላል፡፡

(3) ሰጭ ከሦስተኛ ወገን ጋራ ለሌላ ሰው ጥቅም እንዲሰጥ የተዋዋለበትን የውል ስምምነት ለስጦታ ተቀባይ በመስጠት ስጦታ ለማድረግ ይቻላል፡፡

ቊ 2446፡፡ የተሰወረ ስጦታ፡፡

(1) ስጦታን ዋጋ የተቀበሉበት ዐይነት አድርጎ ለመስጠት ይቻላል፡፡

(2) ስለ ስጦታዎች የተወሰኑት መሠረታውያን ደንቦች በስውር በተደረጉ ስጦታዎች ላይ ተፈጻሚዎች ይሆናሉ፡፡

ቊ 2447፡፡ ማስረጃ፡፡

(1) ስጦታ አለ የሚለው ሰው ስጦታ መኖሩን ማስረዳት አለበት፡፡

(2) ግዙፍ የሆኑ ተንቀሳቃሽ ንብረቶችን ወይም ለአምጪው የሚሰጡ ሰነዶችን ይዞ መገኘት የነዚህ ነገሮች ይዞታ የሚያሻማ ምክንያት የሌለበት ካልሆነ በቀር ይዞታው ስጦታ መኖሩን አያረጋግጥም፡፡

ቊ 2448፡፡ በውለታ ቢስነት ምክንያት ስጦታን ስለ መሻር፡፡

1 ሰጪው የሚያቀርበው ክስ፡፡

(1) ስጦታ ተቀባዩ ሟችን ለመውረስ የማይገባ የሚያደርግ ወንጀል በሰጭ ላይ በመሥራት ውለታ ቢስ ሆኖ የተገኘ እንደሆነ፤ ማናቸውም ተቃራኒ የሚሆን የውል ቃል ቢኖርም እንኳ ስጦታው ሊሻር ይቻላል፡፡

(2) ተቀባዩ ያደረገውን ውለታ ቢስነት ሰጪም ምሕረት አድርጎለት እንደሆነ ስጦታውን ለመሻር አይቻልም፡፡

(3) ሰጪው ያደረገውን ስጦታ ለመሻር፤ የሚችልበትን ምክንያት ካወቀ በኋላ፤ ያደረገለትን ስጦታ የመሻር አሳቡን በአንድ ዓመት ጊዜ ውስጥ ለተቀባዩ ያላስታወቀው እንደሆነ ማናቸውም ተቃራኒ የሚሆን አስረጅ ቢኖር እንኳ ይቅርታ እንደ አደረገለት ይገመታል፡፡

ቊ 2449፡፡ የስጦታ አድራጊው ወራሾች ስለሚያቀርቡት ክስ፡፡

የሰጪው ወራሾች፤ አውራሻቸው ያደረገውን ስጦታ እንዲሻር ለመጠየቅ የሚችሉት፤

(ሀ) ሰጪው በሕይወቱ ሳለ ለተቀባዩ ያደረገለትን ስጦታ የመሻር አሳቡን በማያሻማ አነጋገር አስታውቆት እንደሆነ፤

(ለ) ተቀባዩ ሰጪውን ሆነ ብሎ እንዲሞት አድርጎ እንደሆነ፤

(ሐ) የውለታ ቢስነት ሥራ፤ ሰጪው ከሞተ በኋላ ተሠርቶ እንደሆነ፤

(መ) ሰጪው በስጦታ መሻር መብቱ እንዳይሠራበት ስጦታ ተቀባዩ ከልክሎ እንደሆነ ነው፡፡

ቊ 2450፡፡ የልጅ መወለድ፡፡

በተደረገው የስጦታ ውል ውስጥ ተቃራኒ የሚሆን ቃል ከሌለ በቀር፤ ስጦታ ከተደረገ በኋላ ልጅ በመወለዱ ምክንያት ስጦታውን ለመሻር አይቻልም፡፡

ቊ 2451፡፡ የሚሰጠው ነገር፡፡

(1) ስጦታ የሚደረገው፤ ስጦታው በተደረገበት ቀን የሰጪው ገንዘብ ከሆነ ንብረት ላይ ብቻ ነው፡፡

(2) ስጦታው ገና ወደፊት የሚገኙትን ንብረቶች የሚመለከት በሚሆንበት መጠን ዋጋ የለውም፡፡

ቊ 2452 ፡፡ ክርክር ያለበት ሀብት፡፡

ስጦታው በተደረገበት ጊዜ የተሰጠው ንብረት ክርክር ያለበት የሆነ እንደሆነ በእንደዚህ ያለው ሀብት ላይ የተደረገው ስጦታ ፍርስ ነው፡፡

ቊ 2453፡፡ አላባን ለራስ ጠብቆ ስለሚደረግ ስጦታ፡፡

ሰጪው የሰጣቸውን ንብረቶች አላባውን ለራሱ የተጠበቀ ለማድረግ ይችላል፡፡

ቊ 2454፡፡ በየጊዜው ስለሚደረጉ ስጦታዎች፡፡

በግልጽ የተነገረ ተቃራኒ የሚሆን የውል ቃል ከሌለ በቀር፤ ስጦታ በየጊዜው የሚሰጥ ነገር የሆነ እንደሆነ፤ ሰጪው ሲሞት ይቋረጣል፡፡

ቊ 2455፡፡ ገደብ ወይም ግዴታ፡፡

(1) ስጦታው ገደብ ያለበት ወይም ግዴታ የተጣለበት ሊሆን ይችላል፡፡

(2) በኑዛዜ ለሚሰጡ ነገሮች ስለ ገደብ ወይም ስለ ግዴታ በውርስ አንቀጽ ውስጥ የተሠራው ደንብ በቁም ስጦታዎችም ላይ ለተደረገ ገደብ ወይም ግዴታ ተፈጻሚ ይሆናል፡፡

ቊ 2456፡፡ የማይቻል ወይም ሕገ ወጥ የሆነ ገደብ ወይም ግዴታ፡፡

(1) ሰጪው ስጦታውን ገደብ ወይም ግዴታ ያለበት አድርጎት እንደሆነና ገደቡ ወይም ግዴታው የማይቻል ወይም ለሕግ ወይም ለመልካም ጠባይ ተቃራኒ የሆነ እንደሆነ እንደልተጻፈ ይቈጠራል፡፡

(2) ገደቡ ወይም ግዴታው እንዳልተጻፈ ሆኖ የሚቈጠር ሲሆን ስጦታውን ያደረገበት ዋና ምክንያት ገደቡ ወይም ግዴታው ቢሆንም እንኳ ስጦታው አይፈርስም፡፡

ቊ 2457፡፡ በጋብቻ ምክንያት የሚደረጉ ስጦታዎች፡፡

(1) በጋብቻ ምክንያት ወደፊት ለሚጋቡ ዕጮኞች የሚደረጉ ስጦታዎች ጋብቻው እስቲፈጸም ድረስ ታግዶ የሚቈይ ውለታ ያሉባቸው ስጦታዎች ሆነው የቈያሉ፡፡

(2) በጋብቻ ምክንያት ለዕጮኞቹ አባት ወይም እናት ወይም ለሌሎቹ ዘመዶቻቸው የተደረጉትም ስጦታዎች ጋብቻው እስቲፈጸም ድረስ ታግዶ የሚቈይ ውለታ ያለባቸው ስጦታዎች ሆነው ይቈያሉ፡፡

(3) የጋብቻው መሰረዝ ወይም መፍረስ ውጤት ስጦታዎችን ስለሚመለከተው ጒዳይ በዚህ ሕግ ስለ ሥጋ ዝምድና ስለ ጋብቻ ስጦታዎችን ስለሚመለከተው ጒዳይ (ዝምድና) በተነገረው አንቀጽ መሠረት ይወሰናል፡፡

ቊ 2458፡፡ ለሰጭ ቀለብ የመስጠት ግዴታ፡፡

(1) በግልጽ የተነገረ የውል ቃል ባይኖርም ሰጪው በድኅነት ላይ ወድቆ ሲገኝ ስጦታ ተቀባዩ ለሰጭ የቀለብ መስጠት ግዴታ አለበት፡፡

(2) ሰጭ እንደመረጠ ቀለቡን፤ እርሱ ስጦታ ካደረገለት ሰው ወይም ሕግ ለርሱ ቀለብ ለመስጠት ግዴታ አለባቸው ከሚላቸው ሰዎች ላይ ለመጠየቅ ይችላል፡፡

(3) ለሰጭ ቀለቡን የሰጡ ሰዎች የሰጡትን ቀለብ፤ ስጦታ የተደረገለት ሰው እንዲሰጣቸው ለመጠየቅ ይችላሉ፡፡

ቊ 2459፡፡ ዕዳ የመክፈል ግዴታ፡፡

ስጦታ ተቀባይ የሰጪውን ዕዳ እንዲከፍል ውል ተደርጎ እንደሆነ ስጦታ ተቀባዩ ስለ ሰጭው መክፈል ያለበት የዕዳው ልክ ተወስኖ የታወቀ ካልሆነ በቀር ዋጋ የለውም፡፡

ቊ 2460፡፡ ስጦታው ለሰጭ እንዲመለስ ስለሚደረግ ውል፡፡

(1) ከሰጭ አስቀድሞ ስጦታ ተቀባይ የሞተ እንደሆነ ሰጭ የሰጣቸው ነገሮች እንዲመለሱለት በስጦታው ውስጥ የውል ቃል ለማግባት ይችላል፡፡

(2) በግልጽ የተነገረ ተቃራኒ የሚሆን የውል ቃል ከሌለ በቀር ተቀባዩ ወደታች የሚቈጠሩ ተወላጆች ትቶ የሞተ እንደሆነ ስጦታዎቹ እንዲመለሱ የመጠየቅ መብት ሊሠራበት አይቻልም፡፡

(3) ስጦታ የተደረገው ስጦታዎቹ ለሰጭ እንዲመለሱ ውል ከማድረግ ጋራ የሆነ እንደሆነ የተሰጡት ንብረቶች እንዳይሸጡ እንዳይለወጡ የሚያደርግ የውል ቃል ውጤት አለው፤ የዚህም ዐይነት ውል የሚፈጸምበትን ደንብ የሚከተል ይሆናል፡፡

ቊ 2461፡፡ ምትክነት፡፡

(1) ተቀባይ የተሰጡትን ንብረቶች ጠብቆ አቈይቶ እሱ ሲሞት ወይም አንድ የተወሰነ ጊዜ ሲያልፍ ወይም አንድ ሁኔታ ሲፈጸም በስጦታ የተቀበላቸውን ንብረቶች ለሚተኩ ለአንድ ወይም ለብዙ ሰዎች ማስተላለፍ አለበት የሚል ቃል ሰጭ በስጦታው ውል ውስጥ ማግባትና በስጦታ ተቀባይ የሚተኩ ሰዎች እንዲቀሩ ለማድረግ ይችላል፡፡

(2) እንደዚህ ያለው የውል ቃል በኑዛዜ የተነገረውን ምትክነት ስለሚመለከት ነገር በዚህ ሕግ በተጻፉት ሥርዐቶች ፎርማሊቴዎች መንገድና ግዴታዎች መሠረት ውጤት ይኖረዋል፡፡

ቊ 2462፡፡ ግዴታ ስለ መፈጸም፡፡

(1) ሰጭ በስጦታ ውስጥ ያለው ግዴታ ያለበት ውል እንዲፈጸም ለማስገደድ ይችላል፡፡

(2) ውል የተደረገለት ሰው ወይም ግዴታውን እንዲያስፈጽምለት ሰጭ የመረጠው ሰው ወይም የሰጪው ወራሾች ይህ የማስገደድ መብት አላቸው፡

(3) ተቀባዩ ግዴታውን መፈጸም ያለበት ስጦታው በተደረገለት ቀን በነበረው ግምት መጠን ብቻ ነው፡፡

ቊ 2463፡፡ ለበጎ አድራጎት ወይም ለሕዝብ አገልግሎት ድርጅት ስለሚደረግ ስጦታና ስለ አደራ ንብረት ጠባቂ (ፊዴዩኮሚ)፡፡

በሕግ የሰው መብት ስለ ተሰጣቸው ድርጅቶችና ለልዩ አገልግሎት ስለ ተመደቡ ንብረቶች በሚለው አንቀጽ በተነገሩት ድንጋጌዎች መሠረት ሰጪው ለበጎ አድራጎት ወይም ለሕዝብ አገልግሎት ድርጅት የሚደረጉ ስጦታዎችንና የአደራ ንብረት ጥበቃን ለማቋቋም ይችላል፡፡

ቊ 2464፡፡ ግዴታን ባለመፈጸም ምክንያት የስጦታው መሻር፡፡

(1) ተቀባይ፤ ግዴታዎቹን ባመፈጸሙ ምክንያት፤ ከዚህ በላይ በተጻፈው ቊጥር በተመለከቱት ሰዎች ጥያቄ፤ ስጦታው ሊሻር ይችላል፡፡

(2) ተቀባይ ግዴታውን ያልፈጸመ እንደሆነ ስጦታው ይሻራል ብሎ ሰጭ በስጦታው ውል በግልጽ ያላመለከተና የስጦታውም መሻር የሚያመጣውን ነገር የወሰነ ካልሆነ በቀር በሰጪው ወራሾች ጠያቂነት ስጦታው ሊፈርስ አይችልም፡፡

(3) የተደረገውን ስጦታ ለመሻር ይቻላል ተብሎ ፍርድን ስለ መስጠት የሚነገሩ ምክንያቶችና የስጦታው መሻር ውጤቶች፤ ውሎችን ስለመሻርና ስለ መሰረዝ በዚህ ሕግ ስለ ውሎች በጠቅላላው በሚለው አንቀጽ በተነገሩት ደንቦች መሠረት ይፈጸማል፡፡

ቊ 2465፡፡ መድን ስለ መሆን፡፡

(1) ሰጭ ያደረገውን ስጦታ የኔ ነው ባይ ሲመጣ መድን ለመሆን በግልጽ ውል ገብቶ እንደሆነ፤ ወይም የተሰጠው ነገር የኔ ነው ባይ የመጣው በሰጭ ተንኰል ወይም በሰጭ የግል ሥራ ምክንያት የሆነ እንደሆነ ስጦታ ላደረጉለት ሰው መድን ይሆናል፡፡

(2) ስጦታውን አስለቃቂ ሲመጣ የሰጭ መድንነት ነገር በሺያጭ ጊዜ ስለ መድን በተሠራው በዚህ ሕግ ደንቦች መሠረት ይፈጸማል፡፡

(3) ስጦታ የተደረገለት ሰው የተደረገለትን ስጦታ የኔ ነው ባይ ያስለቀቀው እንደሆነ ከተሰጠው ንብረት ላይ አላባ አግኝቶ በአላባው የተቻቻለ ካልሆነ በቀር በስጦታው ምክንያት ያደረገው ወጪ በነዚህ ደንቦች እንዲመለስለት ለመጠየቅ ይችላል፡፡

ቊ 2466፡፡ ስለ ጒድለት የሚሰጥ የመድንነት ቃል፡፡

(1) ሰጭ በተሰጠው ነገር ጒድለት አላፊ መድን ሊሆን በግልጽ ቃል ካልገባ ወይም አንድ የተንኰል ሥራ ካልሠራ በቀር ስለ ተባለው ጒድለት አላፊ መድን አይሆንም፡፡

(2) እንደዚህም በሆነ ጊዜ የጒድለቱ መድንነት ነገር ስለ ሽያጭ ውል በዚህ ሕግ የተነገረው ደንብ ተፈጻሚ ይሆናል፡፡ (ከቊ 22)(6 እስከ 23)9)፡፡

(3) በማናቸውም ሁኔታ ቢሆን ስጦታ ተቀባዩ በስጦታ የወሰደው ሀብት ጒድለት ያለበት በመሆኑ ምክንያት ያደረሰበትን ጉዳት ከዚሁ ሀብት ላይ ያገኘው አበል ያልተካለት ሲሆን በነዚሁ ደንቦች መሠረት በስጦታ የወሰደው ነገር ያደረሰበት ኪሣራ እንዲከፈለው ለመጠየቅ ይችላል፡፡

ቊ 2467፡፡ ገንዘብ ጠያቂ ስለሚያቀርበው ክስ፡፡

(1) ከሰጪው ላይ ገንዘብ ጠያቂ የሆኑ ሰዎች መብታቸውን ለመጉዳት ሰጪው በተንኰል ያደረገውን ስጦታ ለመቃወም ይችላሉ፡፡

(2) ይህን ስለሚመለከተው ነገር በዚህ ሕግ ስለ ውሎች በጠቅላላው በሚለው አንቀጽ የተጻፉት ደንቦች ይፈጸማሉ፡፡

ቊ 2468፡፡ የመጦሪያ መብት ስላላቸው ሰዎች (1) መሠረቱ፡፡

ከሰጪው ውርስ ላይ የመጦሪያ መብት ያላቸው ሰዎች ይህ የውርስ ሀብት የማይበቃ ሆኖ ሲገኝ ሰጪው ከመሞቱ ከሦስት ዓመት በፊት የሟቹን ስጦታ ከተቀበሉ ሰዎች ላይ የመጦሪያ መብታቸውን ለመጠየቅ ይችላሉ፡፡

ቊ 2469፡፡ (2) የሚገመተው ዋጋ፡፡

(1) ስጦታ የተደረገለት ሰው የሚገደደው በተቀበላቸው ንብረቶች ዋጋ መጠን ብቻ ነው፡፡

(2) ግምቱም የሚደረገው ስጦታ በተደረገበት ቀን በነበረው ዋጋ ነው፡፡

(3) አስፈላጊ ሲሆንም በስጦታ ተቀባዩ ላይ የተጣሉት ግዴታዎች ዋጋ ተቀናሽ ይሆናል፡፡

ቊ 2470፡፡ ለብዙ ሰዎች የተደረጉ ስጦታዎች፡፡

(1) ሟቹ ከመሞቱ አስቀድሞ ባለፉት ሦስት ዓመቶች ውስጥ፤ ለብዙ ሰዎች ስጦታዎች አድርጎ እንደሆነ፤ ስጦታ የተደረገላቸው ሰዎች እያንዳንዱ፤ በየተሰጧቸው ንብረቶች መጠን፤ የጡረታ መብት ላላቸው ሰዎች የሚከፈለውን ገንዘብ ማውጣት አለባቸው፡፡

(2) በልዩ ልዩ የተደረጉት ስጦታዎች እየአንዳንዳቸው የተሰጡበት ጊዜ በግምት ውስጥ አይገባም፡፡



ምዕራፍ 4፡፡ የሚያልቅ ነገር ብድር፡፡

ቊ 2471፡፡ (1) ትርጓሜ፡፡

የሚያልቅ ነገር ብድር ማለት ከተዋዋዮቹ አንዱ ወገን አበዳሪው፤ ሌላውን ተበዳሪ ሰው የተበደረውን ነገር በዐይነቱ ለመመለስ ተገዳጅ በማድረግ ገንዘብ ወይም በማገልገል የሚያልፍ ሌላ ነገር ለተበዳሪው ለመስጠትና ሀብትነቱን ለማስተላለፍ የሚገደድበት ውል ነው፡፡

ቊ 2472፡፡ (2) የብድር ማስረጃ፡፡

(1) በብድር የተሰጠው ገንዘብ $500 የኢትዮጵያ ብር በላይ ሲሆን የብድሩን ውል በጽሑፍ ወይም በፍርድ ቤት በተደረገ የእምነት ቃል ወይም መሐላ ካልሆነ በቀር ለማስረዳት አይቻልም፡፡

(2) ለብድር ውል ማናቸውም ሌላ ዐይነት ማስረጃ ለማቅረብ አይቻልም፡፡

(3) እንደዚሁም ከ$500 የኢትዮጵያ ብር የበለጠ ገንዘብ የመከፈል ነገር በዚህ ዐይነት ይፈጸማል፡፡

ቊ 2473፡፡ (3) በባለ ባንኮችና በደንበኞቻቸው መካከል ስላሉ ግንኙነቶች፡፡

(1) ከዚህ በላይ ባሉት ቊጥሮች የተነገረው ድንጋጌ ዋነኛው ሥራቸው የባንክ ሥራ በሆነ ሰዎች ወይም ማኅበሮችና በደንበኞቻቸው መካከል ያለውን ግንኙነት በሚመለከት ጒዳይ ተፈጻሚ አይሆንም፡፡

(2) የነዚህ ሰዎች መካከል ባለው ግንኙነት የብድርን ውል ወይም የተበደረውን ገንዘብ መልሶ መክፈልን በምስክሮች ወይም በአእምሮ ግምት ማስረጃ ለማስረዳት ይቻላል፡፡

ቊ 2 ሺ474፡፡ የአበዳሪው ግዴታ፡፡

(1) በሽያጭ ውል ምዕራፍ የተነገሩት፤ የሻጭን ግዴታዎች የሚመለከቱ ደንቦች በአበዳሪ ላይ የሚፈጸሙ ይሆናሉ፡፡

(2) ነገር ግን ብድሩ እንዲያው ያለ ዋጋ ተደርጎ እንደሆነ፤ የአበዳሪው ግዴታዎች በቀላሉ የሚገመቱ ይሆናሉ፡፡

(3) በዚህ ጊዜ፤ ባበደረው ነገር ላይ ለሚገኘው እርሱ ለሚያውቀው ጒድለት ብቻ ካልሆነ ዋቢ መሆን የለበትም፡፡

ቊ 2475፡፡ ተበዳሪው ዕዳውን ለመክፈል ስላለመቻሉ፡፡

(1) ውሉ ከተደረገ በኋላ ተበዳሪው የመክፈል ችሎታ ማጣት የደረሰበት እንደሆነ፤ አበዳሪው በብድር ሊሰጠው ቃል የገባለትን ነገር ለመከልከል ይችላል፡፡

(2) ይህ ለመክፈል አለመቻሉ ውሉ ከመደረጉ በፊት ደርሶ እንደሆነና አበዳሪው ውሉ ከተደረገ በኋላ ነገሩን ቢያውቀውም እንኳን አልሰጥም የማለት መብት አለው፡፡

ቊ 2476፡፡ ስለ ወጪና የዕቃው ጥበቃ፡፡

(1) ስለ ወጪና ስለ ዕቃው አጠባበቅ ተዋዋዮቹ ያሉባቸውን ግዴታዎች የሚመለከቱት፤ በሽያጭ ውል ምዕራፍ የተጻፉት ደንቦች በሚያልቅ ነገር ብድርም ላይ ተፈጻሚ ይሆናሉ፡፡

(2) በዚህ ነገር ባበዳሪው ላይ የሻጭ ግዴታዎች በተበዳሪው ላይ የገዢው ግዴታዎች ይፈጸማሉ፡፡

ቊ 2477፡፡ ሊደርስ የሚችል አደጋ፡፡

(1) ተበዳሪው ለተበደረው ነገር ባለሀብት ይሆናል፡፡

(2) የተበደረው ነገር የጠፋ ወይም የተበላሸ እንደሆነ ከተቀበለበት ጊዜ አንሥቶ በነገሩ የሚደርሰውን የጥፋት ወይም የመበላሸት አደጋ የሚችል እርሱ ይሆናል፡፡

ቊ 2478፡፡ ወለድ፡፡ (1) የሚከፈልበት ጊዜ፡፡

ተበዳሪው ወለድ እንዲከፍል የውል ቃል ከሌለ በቀር ላበዳሪው ወለድ መክፈል የለበትም፡፡

ቊ 2479፡፡ (2) የወለዱ ልክ፡፡

(1) ተዋዋዮቹ በወለድ የሚከፈለውን ገንዘብ በዓመት በመቶ ከዐሥራ ሁለት በላይ እንዲሆን ለመዋዋል አይችሉም፡፡

(2) ብድሩ በወለድ እንዲሆን ውል ቢኖር በወለድ የሚከፈለው ገንዘብ ግን ከፍተኛ እንዲሆን በጽሑፍ የተደረገ ውል የሌለ እንደሆነ ተበዳሪው ዘጠኝ በመቶ በዓመት ወለድ መክፈል ይገባዋል፡፡

(3) በወለድ የሚከፈለው ገንዘብ በመቶ ከአሥራ ሁለት በላይ በዓመት እንዲሆን በጽሑፍ የተደረገ ውል ቢኖር እንኳ ተበዳሪው፤ በመቶ ዘጠኝ ብቻ በዓመት ወለድ መክፈል አለበት፡፡

ቊ 2480፡፡ (3) የመክፈል አስገዳጅነት፡፡

ተቃራኒ የሚሆን የውል ቃል ከሌለ በቀር፤ ወለዱ ውሉ ከተደረገበት አንሥቶ በሚቈጠር በየዓመቱ መጨረሻ መከፈል አለበት፡፡

ቊ 2481፡፡ የወለድ ወለድ፡፡

(1) ተዋዋዮቹ ወለዱ ከዋናው ገንዘብ ጋራ ተጨማሪ ሆኖ ወለድ ይወልዳል ብለው አስቀድመው ለመዋዋል አይችሉም፡፡

(2) ስለ ተመላላሽ ሒሳብ የወለድ ወለድ አስተሳሰብ ደንቦች እንደተጠበቁ ናቸው፡፡

ቊ 2482፡፡ የብድር መመለሻ ጊዜ፡፡ (1) በውሉ የተወሰነ ጊዜ፡፡

(1) ተበዳሪው፤ የተበደረውን ነገር በብዛቱና በዐይነቱ ልክ፤ በውሉ በተወሰነው ጊዜ ለመመለስ ይገደዳል፡፡

(2) ብድሩ በወለድ ያልሆነ እንደሆነ፤ ተበዳሪው የተበደረውን ለመመለስ ማሰቡን ከአንድ ወር በፊት ላበዳሪው አስታውቆ ከተወሰነው ጊዜ በፊት ሊመልስለት ይችላል፡፡

(3) ከዘጠኝ በመቶ በላይ በሆነ ወለድ ተደርጎ እንደሆነ፤ ምንም እንኳ ማናቸውም የውል ቃል ቢኖር ከዚህ በላይ እንደተባለው ይፈጸማል፡፡

ቊ 2 ሺ483፡፡ (2) የተወሰነ ጊዜ አለመኖር፡፡

(1) ብድሩ የሚመለስበት አንዳችም ጊዜ ያልተወሰነ እንደሆነ፤ አበዳሪው መልስልኝ ሲል ከጠየቀበት ቀን አንሥቶ በአንድ ወር ጊዜ ውስጥ ተበዳሪው የተበደረውን ነገር መመለስ አለበት፡፡

(2) እንዲሁም በሆነ ጊዜ ተበዳሪው የተበደረውን ነገር ላበዳሪው ለመመለስ አሳቡን ከአንድ ወር በፊት ካስታወቀ በኋላ ሊመልስለት ይችላል፡፡

ቊ 2484፡፡ ልዩ የሆነ የውል ቃል፡፡

ተበዳሪው እንደተቻለው፤ ወይም ገንዘብ እንዳገኘ ሊመልስ ውል ያለ እንደሆነ፤ ዳኞቹ የነገሩን ሁኔታ በማመዛዘን ከስድስት ወር በላይ የማያልፍ የሚከፍልበትን ጊዜ ሊወስኑለት ይችላሉ፡፡

ቊ 2485፡፡ የሚመለሰው ነገር፤ (1) በኢትዮጵያ ብር፡፡

(1) በብድር የተሰጠው ገንዘብ በኢትዮጵያ ብር የሚታሰብ እንደሆነ፤ ተበዳሪው የተበደረውን ገንዘብ በሚከፍልበት ቀን የሕግ መገባያያ ሆኖ የሚገኘውን ኖትም ሆነ ዝርዝር በተበደረው መጠን በመክፈል ነፃ ይሆናል፡፡

(2) ተበዳሪው ገንዘቡ በብድር ከተሰጠበት ጊዜ ወዲህ በዚህ ገንዘብ ግዥ ላይ የደረሰውን የዋጋ መለዋወጥ ማሰብ የለበትም፡፡

(3) እንዲሁም ገንዘቡ በብድር ከተሰጠበት ጊዜ ወዲህ ስለ ኢትዮጵያ ብር የተሰጠውን ትርጓሜ መለወጥ ማሰብ የለበትም፡፡

ቊ 2486፡፡ (2) ብድሩ በውጭ አገር ገንዘብ ስለ መሆኑ፡፡

(1) በብድር የተሰጠው ገንዘብ በውጭ አገር ገንዘብ የተጻፈ ሲሆን፤ ተበዳሪው የተበደረውን ገንዘብ በሚከፍልበት ቀን፤ በተባለው ገንዘብ አገር ውስጥ የሕግ መገበያያ ሆኖ የሚገኘውን ያንኑ የውጭ አገር ገንዘብ በተበደረው ቊጥር ልክ ኖት ዝርዝር በመስጠት ነፃ ይሆናል፡፡

(2) የሚፈቅድም እንደሆነ በሚከፍልበት ቀን ከዚህ ከተበደረው ገንዘብ ጋራ እኩል የሚቈጠር የኢትዮጵያ ብር በመክፈል ነፃ ይሆናል፡፡

ቊ 2487፡፡ (3) የንግድ ዕቃዎች ወይም እንክብል ገንዘቦች፡፡

(1) በብድር የተሰጡ ነገሮች ወይም እንክብሎች ወይም ለምግብ የሚሆኑ ነገሮች ወይም ሸቀጦች ሲሆኑ ተበዳሪው በተበደረው ልክ ብዛቱንና ዐይነቱን በመክፈል ነፃ ይሆናል፡፡

(2) ከብድሩ ጊዜ ወዲህ የሆነው የነዚህ የእንክብሎች ለምግብ የሚሆኑ ነገሮችና የሸቀጦች ዋጋ መለዋወጥ ከግምት አይገባም፡፡

(3) ተበዳሪው፤ የተበደረውን ነገር ለመመለስ የማይቻለው ሲሆን፤ ወይም በርሱ ጥፋት ምክንያት መመለሱ እጅግ አስቸጋሪ ሲሆንበት፤ ዕዳው በሚከፈልበት ቀንና ቦታ ላይ (የተገመተ) የብድሩን ግምት ላበዳሪው በመስጠት ከዕዳው ነፃ ይሆናል፡፡

ቊ 2488፡፡ የተበዳሪው መዘግየት (1) ውሉን ማፍረስ፡፡

(1) ተበዳሪው አንድ ላይ ሲታሰብ ሁለት ጊዜ በማከታተል የተዘለለው ወለድ የዋና ገንዘብ ዐሥረኛ ካልሆነ በቀር አበዳሪው ወለድ ሳይከፈለኝ ቀረ በማለት በብድር የሰጠው ነገር እንዲመለስለት ለማስገደድ አይችልም፡፡

(2) እንዲሁም በብድር የተሰጠው ዋናው ገንዘብ በየጊዜው በከፊል እንዲመለስ ስምምነት ሲኖር ከዚህ በላይ የተነገረው ደንብ ተፈጻሚ ይሆናል፡፡

(3) ለዚህ ተቃራኒ የሚሆን ማንኛቸውም የውል ቃል ፈራሽ ነው፡፡

ቊ 2489፡፡ ኪሣራ፡፡

(1) ተበዳሪው የተበደረውን ነገር ከመመለስ ወይም የሚገባውን ወለድ ከመክፈል የዘገየ እንደሆነ፤ ስለ ውሎች በጠቅላላው በሚል አንቀጽ በተሰጡት ውሳኔዎች መሠረት ጊዜ በማስተላለፍ የሚከፈለውን ወለድ እንዲከፍል ይገደዳል፡፡

(2) ይህን ግዴታ የሚያከብድ ማንኛቸውም የውል ቃል ፈራሽ ነው፡፡



ምዕራፍ 5፡፡ መጦሪያን ስለ ማቋቋም፡፡

ቊ 2490፡፡ ትርጓሜ፡፡

(1) መጦሪያን የማቋቋም ውል ማለት አንድ ንብረትን በለውጥ በማስተላለፍ ወይም አንድ ዋና ገንዘብ በመተው ይህን ያህል የሚባል ገንዘብን ወይም ብዛታቸው ይህን ያህል የሚሆኑ የሚያልቁ ዕቃዎችን በየጊዜው ለማስከፈል፤ የማስገደድ መብትን አንዱ ወገን ለአንዱ የሚሰጥበት ውል ነው፡፡

(2 ) የመጦሪያ የውል ቃል በስጦታ ላይ እንደሚደረግ ግዴታ ሆኖ ስምምነት ሊደረግበት ይቻላል፡፡

ቊ 2 ሺ491፡፡ ዕዳውን ስለሚያመለክት ሰነድ፡፡

(1) ሰነዱን በእጁ ከያዘ ዘጠኝ ዓመት ያለፈ እንደሆነ ዕዳ አስከፋዩ አዲስ ሰነድ እንዲሰጠው ዕዳ ከፋዩን ሊያስገድድ ይችላል፡፡

(2) አዲሱ ሰነድ የሚዘጋጀው በዕዳ አስከፋይ ኪሣራ ነው፡፡

ቊ 2492፡፡ ዘለዓለም ስለሚኖር መጦሪያና እስከ ዕድሜ ልክ ስለሚቈይ መጦሪያ፡፡

መጦሪያ ለዘለዓለም ወይም እስከ ዕድሜ ልክ ሆኖ መቋቋም ይችላል፡፡

ቊ 2493፡፡ መከፈል ያለበትን ገንዘብ ስለ መክፈል፡፡

(1) ተቃራኒ የውል ቃል ከሌለ የመጦሪያ ገንዘብ ውሉ ከተፈጸመበት አንሥቶ በየዓመቱ መጨረሻ ይከፈላል፡፡

(2) ተዋዋዮቹ ያልተከፈለ የመጦሪያ ገንዘብ ወለድ ይሰጣል ብለው አስቀድመው መስማማት አይችሉም፡፡

ቊ 2494፡፡ ወደ ብድር ደንቦች ስለ መምራት፡፡

ከዚህ በላይ ባለው ምዕራፍ የተደነገጉት ውሳኔዎች በመጦሪያ ማቋቋም ውል ላይም ተፈጻሚ ይሆናል፡፡

ቊ 2495፡፡ የተጠበቁ ደንቦች፡፡

በመንግሥት ወይም በሌሎች በሕዝብ አገልግሎት መሥሪያ ቤቶች፤ ስለ መጦሪያዎች የተመለከቱ ደንቦች እንደተጠበቁ ናቸው፡፡


ክፍል 1፡፡ ለዘለዓለም ስለሚኖር መጦሪያ፡፡

ቊ 2496፡፡ መልሶ ስለ መግዛት ችሎታ (1) መሠረቱ፡፡

ምንም እንኳ ተቃራኒ የውል ቃል ቢኖር ለዘለዓለም የተቋቋመውን መጦሪያ ዕዳ ከፋይ እንደገና ሊገዛው ይችላል፡፡

ቊ 2497፡፡ (2) የሚቻሉ ውሳኔዎች፡፡

(1) ሆኖም ዕዳ ጠያቂው ከመሞቱ በፊት ወይም ዐሥር ዓመት ከማይበልጥ ጊዜ በፊት መልሶ መግዛት አይቻልም ብለው ተዋዋዮቹ ስምምነት ለማድረግ ይችላሉ፡፡

(2) እንዲሁም የአንድ ዓመት ማስጠንቀቂያ ለዕዳ ጠያቂው ካልተሰጠው በቀር መልሶ መግዛት የማይቻል መሆኑን ተዋዋዮቹ ለመዋዋል ይችላሉ፡፡

(3) ከዚህ የበለጡ ጊዜዎች በውሉ ተጽፈው እንደሆነ፤ ከዚህ በላይ ባሉት (ኀይለ ቃሎች) የተለከቱት ከፍተኞች የሆኑ ጊዜዎች ይተኩባቸዋል፡፡

ቊ 2498፡፡ መልሶ የመግዛት ግዴታ፡፡

ለዘለዓለም የተቋቋመን መጦሪያ ዕዳ ከፋይ መልሶ እንዲገዛ የሚገደደው፤

(ሀ) ሁለት ዓመት ግዴታዎቹን ሳይፈጽም የቀረ እንደሆነ፤

(ለ) ለዕዳ ጠያቂው በውሉ ተስፋ የተሰጡትን ማረጋገጫዎች ወይም እነዚህ ከሌሉ የሚገዳደሩ አዲስ ማረጋገጫዎች ያልሰጠ እንደሆነ፤

(ሐ) ባለዕዳው የመክፈል ችሎታ ማጣቱ በፍርድ የተረጋገጠ እንደሆነ ነው፡፡

ቊ 2499፡፡ መልሶ ሲገዛ የሚሰጠው ዋና ገንዘብ፡፡

(1) መጦሪያውን መልሶ በገዛ ጊዜ ዕዳ ከፋዩ (ስለ ወለድ) በሕግ በተወሰነው ወለድ መሠረት የመጦሪያውን ዋና ገንዘብ የሚገዳደር ገንዘብ ለዕዳ ጠያቂው መክፈል አለበት፡፡

(2) ስለዚህ ጒዳይ የዕዳ ከፋዩን ሁኔታ የሚያከብድ የውል ቃል ሁሉ ፈራሽ ነው፡፡



ክፍል 2፡፡ እስከ ዕድሜ ልክ ስለሚቈይ መጦሪያ፡፡

ቊ 2500፡፡ መጦሪያው የሚቈይበት ጊዜ፡፡ (1) የአንድ ሰው ዕድሜ፡፡

(1) እስከ ዕድሜ ልክ የሚቈይ መጦሪያ በዕዳ ጠያቂው ዕድሜ በዕዳ ከፋዩ ወይም በአንድ ሦስተኛ ወገን ዕድሜ ልክ መቋቋም ይችላል፡፡

(2) ተቃራኒ የውል ቃል ከሌለ በዕዳ ጠያቂው ዕድሜ ልክ እንደተቋቋመ ይቈጠራል፡፡

ቊ 2501፡፡ (2) የብዙ ሰዎች ዕድሜ፡፡

(1) ዕድሜ ልክ የሚቈይ መጦሪያ በብዙ ሰዎች ዕድሜ ልክ ለመቋቋም ይችላል፡፡

(2) እንዲሁም ዕዳ ጠያቂው የሞተ እንደሆነ በሌላ ሰው ላይ ይተላለፋል የሚል የውል ቃል ማግባት ይቻላል፡፡

ቊ 2502፡፡ የሚፈርስበት ሁኔታ፡፡

(1) ጡረታው የተቋቋመባቸው ሰዎች የመጦሪያ ውል በተቋቋመበት ቀን አንዳቸውም በሕይወት የሌሉ እንደሆነ መጦሪያውን የሚያቋቁመው ውል ፈራሽ ነው፡፡

(2) መጦሪያው ለሌላ ሰው ይተላለፋል የሚል ቃል ያለ እንደሆነ የመጦሪያው ውል በሚቋቋምበት ቀን ይተላለፍለታል የተባለው ሰውዬው በሕይወት ከሌለ መጦሪያውን የሚያስተላልፈው የውል ቃል ፈራሽ ነው፡፡

ቊ 2503፡፡ ስለ ማስተላለፍ፡፡

ተቃራኒ የውል ቃል ከሌለ በዕዳ ከፋዩ ወይም በአንድ ሦስተኛ ወገን ላይ የተቋቋመ መጦሪያ ለዕዳ ጠያቂዎች ወራሾች ይተላለፋል፡፡

ቊ 2504፡፡ ለመጦሪያ ለሚከፈለው ገንዘብ በሕግ ከተወሰነው ወለድ በላይ የሆነ አራጣ፡፡

(1) እስከ ዕድሜ ልክ የሚቈይ መጦሪያ አንድ ዋና ገንዘብን በመክፈል ለውጥ የተቋቋመ እንደሆነ፤ ዕዳ ከፋዩ የሚሰጣቸው ገንዘቦች ከዚህ ዋና ገንዘብ ከመቶ ሓያ የሚበልጡ ለመሆን አይችሉም፡፡

(2) አንድ ከፍ ያለ ወለድ በጽሑፍ ውል የሌለ እንደሆነ ወይም ከመቶ ኻያ የሚበልጥ ወለድ በስምምነት ተደርጎ እንደሆነ ወለዶቹ የሚከፈሉት በመቶ ዐሥራ ሁለት ነው፡፡

ቊ 2505፡፡ ስለ ውሉ መፍረስ፡፡

አቋቋሚው ሰው ስለ ውሉ አፈጻጸም በውል ቃል የተነገሩትን ማረጋገጫዎች ያልሰጠው እንደሆነ እስከ ዕድሜ ልክ የሚቈየው መጦሪያ የተቋቋመለት ሰው፤ ውሉ እንዲፈርስ ለመጠየቅ ይችላል፡፡

ቊ 2506፡፡ ገንዘቦችን ስለ አለመክፈል፡፡

(1) የመጦሪያ ገንዘቦችን ያለመክፈል፤ መጦሪያው የተቋቋመለት ሰው ዋናው ገንዘብ እንዲመለስለት ወይም ያስተላለፋቸው ሀብቶች በእጁ እንዲገቡ ለመጠየቅ አይፈቅድለትም፡፡

(2) የዕዳ ከፋዩን ሀብቶች ማስያዝና ማሸጥ ከሽያጩም ዋጋ ላይ እንዲታዘዝለት ወይም እንዲፈቀድለት ማድረግ፤ ለገንዘቦች ሥራም በቂ የሚሆን ገንዘብ የመውሰድ መብት አለው፡፡

ቊ 2507፡፡ መልሶ የመግዛት ችሎታ አለመኖር፡፡

(1) ዋናውን ገንዘብ እመልሳለሁ በማለትና የከፈላቸውንም ገንዘቦች በመተው ዕዳ ከፋዩ መጦሪያውን ከመክፈሉ ነፃ ለመውጣት አይችልም፡፡

(2) የተጠዋሪ ወይም መጦሪያው የተቋቋመባቸው ሰዎች ዕድሜ በሚቈይበት ጊዜ የመጦሪያው አከፋፈል ምንም እንኳ ከፍ ያለ ወጪ የሚያስፈልገው ቢሆን ዕዳ ከፋዩ መጦሪያውን መስጠት አለበት፡፡

ቊ 2508፡፡ ለመድረስ የሚችል ጉዳት፡፡

(1) እስከ ዕድሜ ልክ የሚሆነው መጦሪያ ለዕዳ ጠያቂው የሚከፈለው መጦሪያ በተቋቋመበት ሰው ዕድሜ ልክ ነው፡፡

(2) ሆኖም አስቀድሞ የሚከፈል ለመሆኑ ስምምነት ያለ እንደሆነ አከፋፈሉ በሚደረግበት ቀን ገንዘቦች ተከፋይ ይሆናሉ፡፡

ቊ 2509፡፡ መብትን ስለ ማስተላለፍና ስለ መያዝ፡፡

(1) ተቃራኒ የውል ቃል ከሌለ ዕዳ ጠያቂው መብቶቹን ለማስተላለፍ ይችላል፡፡

(2) ለአንድ ሦስተኛ ወገን ጥቅም መጦሪያው ያለ ዋጋ የሚያቋቁም ሰው መጦሪያውን በሚአቋቁምበት ጊዜ ከዚሁ ሦስተኛ ሰው ላይ ዕዳ የሚጠይቁ ሰዎች የመጦሪያውን ገንዘብ ለመያዝ አይችሉም ሲል በውል ቃል ውስጥ ለመጻፍ መብት አለው፡፡

ቊ 2510፡፡ ስለ ገንዘብ ጠያቂነት መብት ማስረጃ፡፡

እስከ ዕድሜ ልክ የሚቈይ የመጦሪያ ዕዳ ጠያቂው በሕይወቱ መኖሩን ወይም መጦሪያ የተቋቋመበት ሰው መኖሩን ማስረጃ ካላቀረበ ገንዘቦችን ለመጠየቅ አይችልም፡፡

ቊ 2511፡፡ በአሹራንስ መሠረት የሚከፈል መጦሪያ፡፡

እስከ ዕድሜ ልክ የሚቈይ መጦሪያ በአሹራንስ መሠረት የሚከፈል የሆነ እንደሆነ የአሹራንስን ውል የሚመለከቱ ደንቦች እንደተጠበቁ ናቸው፡፡





አንቀጽ 16፡፡ የሥራዎች አገልግሎት መስጠትን የሚመለከቱ ውሎች፡፡


ምዕራፍ 1፡፡ ስለ ሥራ ውል በጠቅላላው፡፡

ቊ 2512፡፡ (1) ትርጓሜ፡፡

የሥራ ውል ማለት ከተዋዋዮቹ ወገን አንዱ፤ ሠራተኛው፤ ለሌላው ወገን ለአሠሪው፤ አንድ ግዙፍነት ያለው ወይም የአእምሮ ሥራ በተወሰነ ወይም ባልተወሰነ ጊዜ ውስጥ አሠሪው ሊከፍለው በተገደደበት አንድ ደመወዝ በርሱ አገልግሎትና በርሱ መሪነት ሥራውን ለማከናወን ግዴታ የገባበት ውል ነው፡፡

ቊ 2513፡፡ (2) የመንግሥት ሹማምቶችና ሠራተኞች፡፡

(1) የሕዝብ ባለሥልጣኖች ከሹማምቶች ጋራ ባሏቸው ግንኙነቶች ላይ የዚህ ምዕራፍ ድንጋጌዎች አይፈጸሙባቸውም፡፡

(2) በልዩ ሕጎች ተቃራኒ ውሳኔዎች ከሌለ በቀር ከኢንዱስትሪኤል ወይም ከንግድ ሥራ ማካሄጃዎች ጋራ በመንግሥት ወይም በአስተዳደር (በኢድሚኒስትራቲብ) ወይም በቴክኒክ ክፍሎቹ መሪነት በሚደረጉ የሥራ ውሎች ላይ ተፈጻሚ ይሆናሉ፡፡

ቊ 2514፡፡ (3) የማይነኩ ልዩ ሠራተኞች፡፡

የሠራተኞችን አንዳንድ ልዩ ሁኔታ የሚመለከቱ ልዩ ድንጋጌዎች እንደተጠበቁ ናቸው፡፡


ክፍል 1፡፡ ስለ ውሉ አፈጻጸም፡፡

ቊ 2515፡፡ የውል አፈጻጸም፡፡

ለሥራ ውል አፈጻጸም ማናቸውም የተለየ ፎርም አያስፈልገውም፡፡

ቊ 2516፡፡ የኅብረት ስምምነቶች (1) መሠረቱ፡፡

አሠሪዎች ወይም የአሠሪዎች ስብሰባ ባንድ ወገን የሠራተኞች ስብሰባ በሌላው ወገን፤ ከኅብረት ስምምነቶች ውስጥ እነዚሁኑ የሚመሩ የእያንዳንዳቸው የሥራ ውል የሚደረጉበትን ሁኔታዎች መወሰን ይችላሉ፡፡

ቊ 2517፡፡ (2) ውሉ የሚጸናበትና የሚቈይባቸው ሁኔታዎች፡፡

(1) ከዚህ በላይ ባለው ቊጥር የተመለከቱት የጋራ ስምምነቶች በጽሑፍ ካልሆኑና ደንበኛ በሆኑ የሕዝብ ባለሥልጣኖች ካልጸደቁ በቀር ዋጋ የላቸውም፡፡

(2) ቢሆንም ማንኛውም ተቃራኒ የውል ቃል ቢኖር እንኳ፤ ውሉ ከተደረገ አንድ ዓመት ካለፈ በኋላ በማናቸውም ጊዜ የ6 ወር ማስታወቂያ ተሰጥቶ የኅብረቱ ስምምነት ቀርቷል ብሎ ለማስታወቅ ይቻላል፡፡

ቊ 2518፡፡ (3) ውጤቶች፡፡

(1) ለሠራተኛው የበለጠ የሚጠቅሙ ካልሆኑ በቀር የእያንዳንዳቸው የሥራ ውሎች ቃል ከኅብረት ስምምነት ጋራ የማይስማሙ ሲሆን ፈራሾች ናቸው፡፡

(2) ፈራሾች የሆኑት የየአንዳንድ የሥራ ውል ቃል በኅብረት ስምምነት በተመለከቱት ቃል የሚተኩ ይሆናሉ፡፡

ቊ 2519፡፡ ለዐይነት የሚሆኑ ውሎች (1) መሠረቱ፡፡

(1) የሕዝብ ባለሥልጣኖች ልዩ ልዩ ለሆኑ የሥራ ውሎች ዐይነት የሚሆኑ ውሎች ማዘጋጀት ይችላሉ፡፡

(2) የተዘጋጁትም የውል ዐይነቶች ውሎች ዋጋ ያላቸው የሚሆኑት በሚገባ ታትመው በግልጽ በወጡ ጊዜ ነው፡፡

ቊ 2520፡፡ (2) ውጤቶች፡፡

(1) የእያንዳንዳቸው የሥራ ውል በዐይነት ውሎች ሁኔታዎች እንደተደረጉ ይገመታሉ፡፡

(2) ተዋዋይ ወገኖች በዐይነት ውሎች ውስጥ የተመለከቱትን ሁኔታዎች በጽሑፍ መለወጥ ይችላሉ፡፡

ቊ 2521፡፡ የሥራ ማካሄጃው የውስጥ ደንብ፡፡

(1) በሥራ ማካሄጃ ውስጥ አሠሪው ያዘጋጀው የውስጥ ትእዛዝ ደንብ በጽሑፍ የተደረገ ሆኖ ከመቀጠሩ በፊት ካልተሰጠው በቀር ሠራተኛውን አያስገድደውም፡፡

(2) በዚህ ደንብ አፈጻጸም አሠሪው በሠራተኛው ላይ ያደረጋቸው ቅጣቶች በሕግ ወይም ለሚገባ ፍርድ ተቃራኒ የሆኑ እንደሆነ፤ እንደገና በዳኞች ለመሻሻል (መታየት) ይችላሉ፡፡

ቊ 2522፡፡ ሠራተኛውን የሚጎዳ የውል ቃል፡፡

(1) በዚህ አንቀጽ ድንጋጌዎች ከተጻፈው በአነሰ አኳኋን ለሠራተኛው የሚጠቅም የሥራ የውል ቃል በሕግ ግልጽ ሆኖ ካልተፈቀደ በቀር ዋጋ የለውም፡፡

(2) ይህም የውል ቃል በጽሑፍ ካልተደረገ በቀር ፈራሽ ይሆናል፡፡



ክፍል 2፡፡ ስለ ሠራተኛው ሥራ፡፡

ቊ 2523፡፡ ግዴታው የራሱ ስለመሆኑ፡፡

በውሉ ወይም በሁኔታዎቹ ተቃራኒ ነገር ከሌለ በቀር ሠራተኛው ሊሠራው ቃል የሰጠበትን ሥራ ራሱ መፈጸም አለበት፡፡

ቊ 2524፡፡ የትጉህነት አሠራር ግዴታ፡፡

(1) ሠራተኛው ሥራውን በጥንቃቄ መሥራት አለበት፡፡

(2) አስቦ ወይም በቸልተኛነት ወይም ባለመጠንቀቅ በአሠሪው ላይ ለሚያደርሰው ጉዳት አላፊ ነው፡፡

(3) አላፊነት አለበት ወይም የለበትም ብሎ ለመገመት የሚቻለው አሠሪው ለሠራተኛው ቃል የሰጠበትን ሥራ ዐይነት እንዲሁም የሠራተኛውን የትምህርት ደረጃ ችሎታዎችና የሥራ ደረጃውን አሠሪው የሚያውቀው ወይም ይገባው የነበረውን ማወቅ መሠረት በማድረግ ነው፡፡

ቊ 2525፡፡ የሥራው ሥነ ሥርዐት (ዲሲፕሊን)፡፡

የሥራውን አፈጻጸም የሚመለከቱ የአሠሪው ትእዛዞች፤ ለውሉ ለሕጉና ለመልካም ጠባይ አንዳችም ተቃራኒነት ከሌላቸውና እነዚህንም መፈጸም አደጋ የማያመጣ ከሆነ ሠራተኛው መታዘዝ አለበት፡፡

ቊ 2526፡፡ መሠራት የሚገባው ሥራ፡፡ (1) መሠረቱ፡፡

ሠራተኛው ሊሠራው ግዴታ የገባበትን ሥራ ብቻ መሥራት አለበት፡፡

ቊ 2527፡፡ (2) ስለ ሥራ መለወጥ፡፡

(1) ቢሆንም ተቃራኒ የውል ቃል ከሌለ በቀር አሠሪው ስለ ሥራው ማካሄጃ ጥቅም አስፈላጊ ሆኖ የሠራተኛውን ደመወዝ የሚቀንስ ወይም ከሁኔታው ዋና ነገር የሚለዋወጥ ካልሆነ በቀር ሌላ ልዩ ሥራ መስጠት ይችላል፡፡

(2) አዲሱ ሥራ ሠራተኛው ከተቀጠረበት ሥራ ይበልጥ ከፍ ያለ ደመወዝ ያለው እንደሆነ፤ ሠራተኛው ይህን ደመወዝ ለማግኘት መብት አለው፡፡

ቊ 2528፡፡ (3) ስለ ተጨማሪ ሥራ፡፡

(1) አሠሪው በውሉ ከተመለከተው በላይ የሥራ ፍሬ እንዲሰጥ ሠራተኛውን መጠየቅ ይችላል፡፡

(2) ሠራተኛው ይህን ተጨማሪ ሥራ መሥራት ከቻለና አልሠራም ማለቱም ለቅን ልቡና አሠራር ተቃራኒ የሆነ እንደሆነ፤ ሠራተኛው ይህን ተጨማሪ ሥራ መሥራት አለበት፡፡

(3) ሠራተኛውም አስቀድሞ በተስማሙበት ደመወዝ አንጻር በተወሰነውና በሁኔታዎቹ ዐይነት ለዚህ ተጨማሪ ሥራ ተጨማሪ የሥራ ዋጋ ለማግኘት መብት አለው፡፡

ቊ 2529፡፡ (4) በቊጥር ወይም በሙሉ ሥራን ስለ መሥራት፡፡

(1) በቊጥር ወይም በሙሉ ሥራው ደመወዝ የሚከፈለው ሠራተኛ አሠሪው ከሆነው ሰው ውሉ በሚጸናበት ጊዜ ሁሉ በቂ የሆነ ብዛት ያለው ሥራ እንዲሰጠው ለመጠየቅ መብት አለው፡፡

(2) በቊጥር ወይም በሙሉ የሚሠራ ሥራ፤ ለመስጠት ካልቻለ አሠሪው በሰዓት ወይም በቀን ሠራተኛውን ሊያሠራው ይችላል፡፡

ቊ 2530፡፡ መሣሪያዎችን መሥሪያዎችን (1) ስለማቅረብ፡፡

(1) ተቃራኒ የውል ቃል ወይም ልማድ ከሌለ በቀር ለሥራው አስፈላጊ የሚሆኑትን መሥሪያዎችና መሣሪያዎች ለሠራተኛው የሚያቀርበው አሠሪው ነው፡፡

(2) ሠራተኛው ግዴታ ሳይኖርበት በሙሉ ወይም በከፊል ያቀረባቸው እንደሆነ፤ አሠሪው ኪሣራውን ይከፍለዋል፡፡

ቊ 2531፡፡ (2) በጥበቃ ስለ ማኖር፡፡

ሠራተኛው ለሥራው አፈጻጸም የተሰጡትን ነገሮች በጥንቃቄ መያዝ አለበት፡፡

ቊ 2532፡፡ ሠራተኛው ስለሚፈጥረው ነገር፡፡

(1) ለአሠሪው ሥራ ሲል ሥራውን በሚሠራበት ጊዜ ቢሆንም እንኳ ሠራተኛው ፈጥሮ ያወጣው ነገር የራሱ ነው፡፡

(2) ነገር ግን ሠራተኛው ፈጥሮ ወይም ፈልጎ እንዲያወጣ በተለይ ተቀጥሮ እንደሆነ ለአሠሪው ይሆናል፡፡

ቊ 2533፡፡ የሥራ ማካሄጃን ስለሚመለከቱ መግለጫዎች፡፡

(1) ሠራተኛው የሥራው ውል ካለቀ በኋላም ቢሆን በሥራው ጊዜ ያወቃቸውን የአሠሪውን ምስጢሮች መጠበቅ አለበት፡፡

(2) በአሠሪው ላይ ጉዳት በማድረግ ዐይነት በሥራው ጊዜ ያገኛቸውን መግለጫዎች ሊሠራባቸው አይገባውም፡



ክፍል 3፡፡ ለሠራተኛው ስለሚገባው ደመወዝ፡፡

ቊ 2534፡፡ ስለ ደመወዝ መብት፡፡

ይህ ሥራ ያለ ዋጋ እንዲሠራ ልምድ ካልሆነ ወይም ይህን ሥራ በሚሠራ ሰው ሞያ ውስጥ የሚገባ ከሆነ፤ ሥራ ሁሉ በደመወዝ እንደተሠራ ይገመታል፡፡

ቊ 2535፡፡ የደመወዙ ልክ፡፡

(1) በተስማሙበት ወይም በኅብረት ስምምነቶች ያለውን ወይም ለአሠሪው አስገዳጅ በሆኑ ዐይነት ውሎች መሠረት ሠራተኛው ደመወዝ ለማግኘት መብት አለው፡፡

(2) እነዚህ የውል ቃሎች ከሌሉ የደመወዝ ውል በልማድ ሞያዎች ወይም ሥራው በሚሠራበት ቦታ ልምዶች የተወሰነ ይሆናል፡፡

(3) ልምዶች ከሌሉ ግን በርትዕ መሠረት ዳኞች ይወስኑታል፡፡

ቊ 2536፡፡ ስለ ደመወዝ አወሳሰን፡፡

(1) ደመወዝ ላንድ ለተወሰነ ጊዜ፤ በሰዓት፤ በቀን፤ በሳምንት፤ በዐሥራ አምስት ቀን፤ በወር ወይም በዓመት ሊወሰን ይችላል፡፡

(2) እንዲሁም ባንድ በተወሰነ ገንዘብ ወይም በቊጥር ሥራ ወይም በሙሉ ሥራ ሠራተኛው ለአሠሪው በሚሰጠው ሥራ መጠን ለመሆን ይችላል፡፡

ቊ 2537፡፡ ከትርፍ ተከፋይ ስለ መሆን፡፡

(1) ደመወዙ በሙሉ ወይም በከፊል፤ አሠሪው ካገኛቸው ትርፎች ካንድ ድርሻ ውስጥ ወይም ከሥራ ማካሄጃ የንግድ ክንውን ውስጥ ወይም በሥራ ማካሄጃው ውስጥ ከተገኘው የቁጠባ ገንዘብ ካንድ ድርሻ ውስጥ ወይም ይህንኑ ከመሰለ ከሌላ ከሥራ ዋጋ ውስጥ በመቶ ይህን ያህል ተበሎ ለመወሰን ይቻላል፡፡

(2) እንዲህም በሆነ ጊዜ እያንዳንዱ የዕቃ ዝርዝር መዝገብ (ኢንቫንቴር) ካደረገ በኋላ አሠሪው ለሠራተኛው ሊከፍለው የሚገባውን ሒሳብ ያስረክበዋል፡፡

(3) ሠራተኛውም በተዋዋሉት ስምምነት መሠረት የተመረጠው አንድ ሦስተኛ ወገን ወይም ይህ ስምምነት ባይኖር ዳኞች የመረጡት ሰው የተሠራውን ሒሳብ እንዲመረመርለት ለማስደረግ ይችላል፡፡

ቊ 2538፡፡ ጒርሻዎች፡፡

ደመወዝም በሙሉ ወይም በከፊል ደንበኞች ለሠራተኛው ከከፈሉት ጒርሻዎች ውስጥ ወይም ስለ ሠራተኞቹ አሠሪው ከተቀበላቸው ውስጥ መሆን ይችላል፡፡

ቊ 2539፡፡ የመክፈያው ጊዜ፡፡

(1) ግዙፍነት ያለውን ሥራ ለመሥራት የተገደዱ ሠራተኞች ደመወዝ የሚከፈለው፤ በቀን መቊጠሪያው በየዐሥራ አምስት ቀን መጨረሻ ወይም በውሉ አጭር ሆኖ በተወሰነው ጊዜ መጨረሻ ነው፡፡

(2) ለጸሓፊዎችና ለቢሮ ወይም ለማጋዘን ሠራተኞች የሚከፈለው በየወሩ መጨረሻ ወይም በውሉ አጭር ሆኖ በተወሰነው ጊዜ መጨረሻ ነው፡፡

(3) የሥራው ውል ሲያልቅ በማናቸውም ሁኔታ ደመወዝ ተከፋይ ይሆናል፡፡

ቊ 2540፡፡ ሥራ ስለ ማቆም፡፡

የሚከተሉት ሁለት ቊጥሮች እንደተጠበቁ ሆነው ሥራውን ላልሠራባቸው ቀኖች ሠራተኛው ደመወዝ ለማግኘት መብት የለውም፡፡

ቊ 2541፡፡ የሥራ አለመኖር፡፡

(1) ሠራተኛው አንድም የሥራ አገልግሎት ባይሰጥም እንኳ ይኸውም ሁኔታ አሠሪው ሥራ ሳይሰጠው በመቅረቱ ወይም አሠሪው እንዳይሠራ ከመከልከሉ የተነሣም የሆነ እንደሆነ፤ ደመወዙን ለማግኘት መብት አለው፡፡

(2) ሠራተኛው የሥራ አገልግሎት ሳይሰጥ በመቆጠብና ሌላ ሥራ በመፈጸም ያገኛቸውን ጥቅሞች አሠሪው ከደመወዙ ለመቀነስ ይችላል፡፡

(3) የሥራው አለመኖር በአሠሪው ጥፋት ያልሆነ እንደሆነ፤ ሠራተኛው በቅን ልቡና ሌላ ሥራ በመፈጸም ሊያገኝ ይችል የነበረውን ጥቅሞች አሠሪው እንደዚሁ ከደመወዙ ለመቀነስ ይችላል፡፡

ቊ 2542፡፡ ስለ ሠራተኛው መታመም (1) መሠረቱ፡፡

(1) ሠራተኛው እጅግ ቢያንስ የሦስት ወር የሥራ አገልግሎት ሰጥቶ ሆነ ብሎ ሳይሆን በበሽታ ምክንያት አገልግሎት እንዳይሰጥ የታወከ እንደሆነ፤ የደመወዙን ግማሽ ለማግኘት መብት አለው፡፡

(2) ሠራተኛው ለአሠሪው አንድ ዓመት ወይም ይበልጥ ሥራውን ከመተው በፊት ሠርቶ እንደሆነ፤ የደመወዙ መብት ካንድ ወር በኋላ ይቀራል፡፡ እንዲህ ካልሆነ ግን ካሥራ አምስት ቀን በኋላ ቀሪ ይሆናል፡፡

(3) አሠሪው አስገዳጅ በሆነው ሕጋዊ አሹራንስ መሠረት ለሠራተኛው ሥራውን በመተው ምክንያት የተከፈሉትን ገንዘቦች ከዕዳው ለመቀነስ መብት አለው፡፡

ቊ 2543፡፡ (2) ለያንዳንድ ሥራ በቊጥር የሚከፈል ደመወዝ ወይም ጒርሻ፡፡

(1) ደመወዝ በያንዳንዱ ሥራ በቊጥር ወይም በመላው ሥራ የሚከፈል እንደሆነ፤ ከዚህ በፊት ያለውን ቊጥር እንዲሠራበት ለማድረግ በበሽታ ምክንያት የታወከው ሠራተኛ ይሠራው የነበረውን ሥራ ዐይነት የሚፈጽሙ በሥራው ማካሄጃ ውስጥ ባሉት ሠራተኞች በሚከፈለው መካከለኛ ደመወዝ ግምት ይወሰናል፡፡

(2) እንዲሁም ደግሞ ሥራውን ከመተው አስቀድሞ የነበረው ወር ውስጥ ታሞ የነበረው ሠራተኛ ይቀበለው የነበረው ደመወዝ በግምት ውስጥ ይገባል፡፡

(3) የሚከፈለውም ደመወዝ በሙሉ ወይም በከፊል በጒርሻዎች የሆነ እንደሆነ፤ ስለ ሠራተኞቹ ወይም በማናቸውም ሌላ ዐይነት ለመቈጣጠር በሚቻል አኳኋን አሠሪው የሚቀበላቸው ጒርሻዎች ብቻ በግምት ውስጥ ይገባሉ፡፡

ቊ 2544፡፡ ደመወዝን ስለ መያዝ ወይም ስለ ማስተላለፍ፡፡

(1) በፍትሐ ብሔር ሕግ ሥነ ሥርዐት በተወሰነው አደራረግ ካልሆነ በቀር የሠራተኛ ደመወዝ በገንዘብ ጠያቂዎቹ በኩል ለመያዝ አይችልም፡፡

(2) እንደዚህ ባለ አኳኋን ካልሆነ በቀር ላንድ ሦስተኛ ሰው ሠራተኛው ለማስተላለፍ አይችልም፡፡

ቊ 2545፡፡ ከደመወዝ ላይ አስቀድሞ ስለ መውሰድ፡፡

(1) ከሠራተኛው ችግር የተነሣና ለአሠሪውም ምንም ጉዳት የሚያመጣበት ካልሆነ በሠራው ሥራ ለሠራተኛው አስፈላጊ የሆነውን ገንዘብ አሠሪው አስቀድሞ መስጠት አለበት፡፡

(2) ሠራተኛው ደመወዙን ለሌላ ለማስተላለፍ በሚችልበት መጠን ካልሆነ በቀር ገና ባልተፈጸመ ሥራ ምክንያት ለሠራተኛው አስቀድሞ ገንዘብ መክፈል ሊፈቀድ አይቻልም፡፡

ቊ 2546፡፡ ስለ ማቻቻል፡፡

(1) ሠራተኛው ደመወዙን ለሌላ ሰው ማስተላለፍ በሚችልበት መጠን ካልሆነ በቀር አሠሪው በሠራተኛው ስም ለሌላ የከፈለውን ገንዘብ ማቻቻያ አድርጎ ሠራተኛውን ለመቃወም አይችልም፡፡

(2) ስለሆነም ሠራተኛው አስቦ በአሠሪው ላይ ላደረገው ጉዳት ምክንያት ሊከፍለው የሚገባውን ኪሣራ መቻቻያ አድርጎ ያላንዳች ወሰን ሠራተኛውን ሊቃወመው ይችላል፡፡

ቊ 2547፡፡ ከደመወዝ ላይ ስለ መያዝ፡፡

(1) ከደመወዝ ላይ ይያዛል ተብሎ ስምምነት ተደርጎ እንደሆነ ተቃራኒ የውል ቃል ከሌለ በቀር ሠራተኛው በአጋጣሚ አሠሪውን ሊያደርስበት የሚችለውን ጉዳት ለመካስ እንደተያዘ ሆኖ ይገመታል፡፡

(2) ደመወዙን ለሌላ ሰው ለማስተላለፍ በሚቻልበት መጠን ካልሆነ በቀር ይህ የደመወዝ መያዝ አይፈቀድም፡፡

(3) ደመወዙም ከተያዘበት ቀን አንሥቶ ወለድ መከፈል አለበት፡፡



ክፍል 4፡፡ ስለ አሠሪው የጸጥታ አጠባበቅ ግዴታ፡፡

ቊ 2548፡፡ መሠረቱ፡፡

(1) የሠራተኛውን ሕይወት፤ ሙሉ ሰውነቱን ጤንነቱንና የሕሊና (የሞራል) ክብሩን በመጠበቅ ረገድ አሠሪው ለሥራው ልዩ ሁኔታዎች ተገቢ የሆኑትን ጥንቃቄዎች ሁሉ ማድረግ አለበት፡፡

(2) በልማድና በቴክኒክ ሥራዎች መሠረት በዚሁ ግብ ለሥራው ማካሄጃ ቦታዎችን ማቋቋምና አስፈላጊ መሣሪያን በተለይ ማደራጀት አለበት፡፡

ቊ 2549፡፡ በሥራ ምክንያት የሚደርሱ አደጋዎች፡፡

በሥራው ምክንያት በሠራተኛው ላይ ለሚደርሱ አደጋዎች አሠሪው አላፊ ነው፡፡

ቊ 2550፡፡ ለሥራው ተመሳሳይ ስለሚሆን ሌላ ሥራ፡፡

ይህ ሥራ በአሠሪው የታዘዘም ባይሆን ለሥራ ማካሄጃው ጥቅም ሠራተኛው በሚሠራው ሥራ ማካሄድ ምክንያት ለሚደርሱበት አደጋዎች አሠሪው አላፊ ነው፡፡

ቊ 2551፡፡ በሥራው ጊዜና ቦታ ስለሚሆኑ አደጋዎች፡፡

(1) ሠራተኛው ባንድ በተወሰነለት መሬት ወይም ቦታ ውስጥ የሥራውን አገልግሎት ሲፈጽም የሆነ እንደሆነ በሥራው ጊዜና ቦታ በሠራተኛው ለሚደርሱበት አደጋዎች አሠሪው አላፊ ነው፡፡

(2) በሥራው ሰዓት የሚፈቀደው የዕረፍት ጊዜ እንደ ሥራ ጊዜ ሆኖ ይቈጠራል፡፡

(3) በነዚሁ ዕረፍት ጊዜ ለሠራተኞች ማረፊያ የተዘጋጁት ቦታዎች እንደ ሥራ ቦታ ክፍል ሆነው ይቈጠራሉ፡፡

ቊ 2552፡፡ በሞያ ሥራዎች ላይ ስለሚደርሱ በሽታዎች፡፡

(1) በሠራተኛው ላይ በሥራው ምክንያት ለሚደርሱበት በሽታዎች አሠሪው አላፊ ነው፡፡

(2) ምንም ተቃራኒ ማስረጃ ቢኖር እንኳ ያስተዳደር ደንቦች በልዩ ልዩ ኢንዱስትሪዎች የሚደርሱትን በሥራ ላይ እንደደረሱ የሚቈጠሩትን በሽታዎች ይወስናሉ፡፡

(3) ከነዚህ በሽታዎች ዝርዝር ውጭ ለሆነው ወይም የእነዚህ ዝርዝር በሌለ ጊዜ ሠራተኛው በሥራው ምክንያት በሽታው የደረሰበት ለመሆኑ በማናቸውም ጊዜ ለማስረዳት ይችላል፡፡

ቊ 2553፡፡ ስለ አሠሪው ከአላፊነት መዳን፡፡

(1) ጉዳት የደረሰበት ሰው ጥፋት፡፡

(1) አደጋው ወይም በሽታው የደረሰበት ሰው አስቦ ባደረገው ጥፋት መሆኑን አሠሪው ካስረዳ ከዚህ በፊት ባሉት ቊጥሮች ከተወሰነው አላፊነት አሠሪው ነጻ ይሆናል፡፡

(2) እንዲሁም አደጋው ወይም በሽታው የደረሰበት ሠራተኛው በግልጽ በጽሑፍ የተሰጠውን ትእዛዝ በመተላለፍ መሆኑን ካስረዳ አሠሪው ነጻ ይሆናል፡፡

ቊ 2554፡፡ (2) ከሥራው ጋራ ግንኙነት ስለ አለመኖር፡፡

አደጋው ከሠራተኛው ሥራ ጋራ ወይም ሠራተኛው ግንኙነት ካለው ከሥራው ውል ጋራ ምንም ግንኙነት የሌለው መሆኑን ካስረዳ አሠሪው አላፊነት የለበትም፡፡

ቊ 2555፡፡ (3) ሌሎች ምክንያቶች፡፡

አሠሪው በሌላ በማናቸውም ምክንያት ከአላፊነት አይድንም፡፡

ቊ 2 ሺ556፡፡ የአላፊነት መጠን፡፡ (1) የሕክምናና የሌሎች ወጪዎች፡፡

(1) አሠሪው ስለ ሕክምና መድኀኒቶች ሆስፒታልና ሌሎችም አደጋው ወይም በሽታው ሠራተኛውን የሚያስገድዱትና በሚገባ አኳኋን የተደረጉትን ወጪዎች ሁሉ መክፈል አለበት፡፡

(2) በአደጋው ወይም በበሽታው ጠንቅ ሠራተኛው የሞተ እንደሆነ፤ በዚሁ አኳኋን ለመቃብር ሥርዐቶች አስፈላጊ የሆኑትን ወጪዎች አሠሪው መክፈል አለበት፡፡

ቊ 2 ሺ557፡፡ (2) የደመወዝ ክፍል፡፡

(1) በአደጋው ወይም በበሽታው ምክንያት ሠራተኛው ለመሥራት የታወከ እንደሆነ፤ ሠራተኛው ሥራውን ከተወበት ጊዜ አንሥቶ እስከ አንድ ዓመት ከደመወዙ ከመቶ ሰባ አምስት አሠሪው መክፈል አለበት፡፡

(2) ከሠራተኛው ደመወዝ የበለጠ ሳይሆን አሠሪው የሚሰጠው ገንዘብ ሠራተኛው በአሠሪው ሥራ ላይ ለቈየበት ለያንዳንድ ዓመት በመቶ አምስት ይጨመራል፡፡

(3) ሆኖም በወር ከአምስት መቶ የኢትዮጵያ ብር የሚበልጥ ገንዘብ ለመሆን አይችልም፡፡

ቊ 2558፡፡ (3) ስለ ቀለብ ግዴታ፡፡

(1) ከዚህ በፊት ባለው ቊጥር የተመለከተው ጊዜ ካለቀ በኋላና ሠራተኛው ከአደጋው ወይም ከበሽታው የተነሣ ግማሹን ወይም የሚበልጥ የሥራ ችሎታውን በጭራሽ ያጣ ሆኖ ሲገኝ አሠሪው ለሠራተኛውና አካለ መጠን ላላደረሱ ልጆቹ የቀለብ መክፈል ግዴታ አለበት፡፡

(2) አሠሪው ይህ ግዴታ የሚደርስበት በምትክነት ስለሆነ፤ ሠራተኛው ከቤተ ዘመዱ አባሎች ይህን የቀለብ ርዳታ ለማግኘት ያልቻለ እንደሆነ ነው፡፡

(3) ይህ ግዴታ በዚህ ሕግ ስለ ቤተ ዘመድ በተነገረው መጽሐፍ በተመለከቱት ደንቦች ይወሰናል፡፡

ቊ 2559፡፡ (4) ስለ አሠሪው ከባድ ጥፋት ወይም አታላይነት፡፡

(1) በሠራተኛው ላይ የደረሰው ጉዳት ወይም በሽታ በአሠሪው አታላይነት ወይም ከባድ ጥፋት የሆነ እንደሆነ ከዚህ በፊት ያሉት የሁለቱ ቊጥሮች ውሳኔዎች ተፈጻሚ አይሆኑም፡፡

(2) በዚህ ሕግ ከውል ውጭ ስለሚደርስ አላፊነት በሚለው ምዕራፍ ውሳኔዎች መሠረት ሠራተኛው ቤተ ዘመዱና ወራሾቹ የደረሰባቸውን የጒዳት ካሣ አሠሪውን ለመጠየቅ ይችላሉ፡፡

(3) አሠሪው ስሕተት፤ አለመጠንቀቅ፤ ወይም ችላ ባይነት ሲያደርግና ይኸውም በነዝኅላልነት በድፍረት ወይም ለሠራተኞቹ ሕይወት ወይም ጤንነት ግድ የሌለው ሆኖ ሲተረጐም ከባድ ጥፋት ይሆናል፡፡



ክፍል 5፡፡ ለሠራተኞች የሚገባ የዕረፍት ጊዜ፡፡

ቊ 2560፡፡ የተለመዱ ሰዓቶችና ቀኖች፡፡

አሠሪው ለሠራተኛው የተለመዱትን የዕረፍት ሰዓቶችና ቀኖች መፍቀድ አለበት፡፡

ቊ 2561፡፡ የዓመት የዕረፍት ፈቃድ፡፡

ሥራ አሠሪው የሠራተኛውን ጊዜ ወይም ከጊዜው ዋነኛውን ክፍል የተገለገለበት ሲሆን ለሠራተኛው የዓመት የዕረፍት ፈቃድ መስጠትና ለዕረፍት በሚሰጠውም ጊዜ ደመወዙን መክፈል አለበት፡፡

ቊ 2562፡፡ ዕረፍቱ የሚቈይበት ጊዜ፡፡

(1 ) ሠራተኛው በአሠሪው ሥራ ውስጥ ወይም በአንድ የሥራ ማከናወኛ ክፍል ከአንድ ዓመት እስከ 5 ዓመት ሠርቶ እንደሆነ የዕረፍቱ ጊዜ የሚሰጠው መደዳውን ዐሥር ቀን ይሆናል፡፡

(2) ሠራተኛው በአሠሪው ሥራ ውስጥ ወይም በአንድ የሥራ ማከናወኛ ክፍል ሲሠራ ከአምስት እስከ 0 ዓመት ቈይቶ እነደሆነ የዕረፍቱ ጊዜ መደዳውን ዐሥራ አምስት ቀን ይሆናል፡፡

(3) ሠራተኛው በአሠሪው ሥራ ውስጥ ወይም ባንድ የሥራ መከናወኛ ክፍል ሲሠራ ዐሥራ አምስት ዓመት ወይም ከዚህ ይበልጥ ሆኖት እንደሆነ የዕረፍቱ ጊዜ የሚቈየው መደዳውን ኻያ ቀን ይሆናል፡፡

ቊ 2563፡፡ ስለ ውሉ ማለቅ፡፡

የሥራው ውል ባለቀ ጊዜ ሠራተኛው ለአሠሪው በዓመቱ ውስጥ የሠራበት ጊዜ ተገምቶ የሚገባውን የዕረፍት ጊዜ ለማግኘት መብት አለው፡፡

ቊ 2564፡፡ ስለሚቀነሱ ቀኖች፡፡

(1) በሠራተኛው ጥያቄ ወይም አስቀድሞ ከዕረፍቱ ላይ የተሰጡትን የዕረፍት ቀኖች አሠሪው ለሠራተኛው ከሚገባው ከዓመት የዕረፍት ቀኖች ላይ ይቀንሳል፡፡

(2) ሠራተኛው በሌላ ምክንያት ያልሠራባቸውን ቀኖች አሠሪው ለመቀነስ አይችልም፡፡

ቊ 2565፡፡ የዕረፍት ጊዜ፡፡

(1) የዕረፍቱም ጊዜ ከዓመቱ ውስጥ ምቹ በሆነ ወራት ይፈቀዳል፡፡

(2) ይኸውም የሥራውን ዐይነት የአሠሪውንና የሠራተኛውን ጥቅሞች እንደተቻለ በማስማማት ነው፡፡

(3) ዕረፍቱን የሚያገኝበት ጊዜ እጅግ ቢያንስ ለሠራተኛው ካንድ ወር በፊት ይነገረዋል፡፡

ቊ 2566፡፡ ለመውለድ ስለሚሰጥ ዕረፍት፡፡

(1) ልጅ ለመውለድ የምትጠባበቅ ሠራተኛ በመውለጃዋ ጊዜ ያንድ ወር ዕረፍት ለማግኘት መብት አላት፡

(2) በዚሁ የዕረፍት ጊዜ አሠሪው ግማሽ ደመወዝዋን መክፈል አለበት፡፡



ክፍል 6፡፡ ውልን ስለ ማቋረጥ፡፡

ቊ 2567፡፡ ጊዜው የተወሰነ ውል፡፡

(1) የሚቈይበት ጊዜ የተወሰነ የሥራ ውል የተወሰነው ጊዜ ሲፈጸም ያለቀ ይሆናል፡፡

(2) የተወሰነ ሥራን ለመፈጸም የተደረገ ውል በስምምነት የሆነው ሥራ ሲፈጸም ያለቀ ይሆናል፡፡

(3) የተፈጸመውን ውል አልቋል ለማለት ተቃራኒ የውል ቃል ከሌለ በቀር ማናቸውም ማስታወቂያ አስፈላጊ አይደለም፡፡

ቊ 2568፡፡ ውሉ የሚቈይበት ከፍተኛ ጊዜ፡፡

(1) ከአምስት ዓመት ለሚበልጥ ጊዜ የአገልግሎትን ሥራ ለመዋዋል አይቻልም፡

(2) ከተዋዋዮቹ ባንዱ ወገን ዕድሜ ልክ ወይም ከ5 ዓመት ለበለጠ ጊዜ የሚደረግ የሥራ ውል ተዋዋዮቹን ሊያስገድዳቸው አይችልም፡፡

(3) ይህ ጊዜ ካለፈ የስድስት ወር የማስጠንቀቂያ ጊዜ በመስጠት ተዋዋዮቹ ውሉን ቀሪ ለማድረግ ይችላሉ፡፡

ቊ 2569፡፡ ስለ ውል ማደስ፡፡

ለተወሰነ ጊዜ የተደረገ የሥራ ውል የተወሰነው ጊዜ ካለቀ በኋላ አሠሪው ሳይቃወመው ሠራተኛው ሥራውን የቀጠለ እንደሆነ ላልተወሰነ ጊዜ ውሉ እንደታደሰ ይቈጠራል፡፡

ቊ 2570፡፡ የሚቈይበት ጊዜ ያልተወሰነ ውል፡፡

(1) ውሉ የሚቈይበት ጊዜ ያልተወሰነ እንደሆነና የተጠየቀው የሥራው ዐይነት ወይም ማናቸውም ሌላ ሁኔታ ውሉ የሚቈይበትን ጊዜ የሚያመለክቱ ያልሆኑ እንደሆነ እያንዳንዳቸው ተዋዋዮች በማናቸውም ጊዜ ውሉን ቀሪ ለማድረግ ይችላሉ፡፡

(2) ስለሆነም ውሉን ቀሪ ለማድረግ አሠሪው ወይም ሠራተኛው ማስጠንቀቂያ አስቀድሞ መስጠት አለበት፡፡

ቊ 2571፡፡ ማስጠንቀቂያ ለመስጠት አስፈላጊ የሆነው ጊዜ፡፡

(1) ማስጠንቀቂያው እጅግ ቢያንስ ከሰባት ቀን በፊት መሰጠት አለበት፡፡ ውጤትም የሚያገኘው ከሚከተለው የደመወዝ መክፈያ ቀን አንሥቶ ነው፡፡

(2) የሥራው ውል ካንድ ዓመት በላይ ቈይቶ እንደሆነ ለወሩ መጨረሻ ሆኖ ማስጠንቀቂያው እጅግ ቢያንስ ከሁለት ወር አስቀድሞ መሰጠት አለበት፡፡

(3) ከዚህ በፊት ባሉት ኀይለ ቃሎች ለተወሰነው ጊዜ ለሠራተኛው ደመወዙን ወዲያውኑ የሰጠው እንደሆነ አሠሪው ማስጠንቀቂያ መሰጠቱ ይቀርለታል፡፡

ቊ 2572፡፡ ውሉ የሚቀርበት ምክንያት፡፡

የሚቈይበት ጊዜ ያልተወሰነውን የሥራ ውል ቀሪ ያደረገበትን ወይም የሚቈይበት ጊዜ የተወሰነለትን የሥራ ውል የሚያድስበትን ምክንያት ሠራተኛው የጠየቀ እንደሆነ አሠሪው በጽሑፍ ማስታወቅ አለበት፡፡

ቊ 2573፡፡ ከሥራ በማሰናበት ስለሚሰጥ ኪሣራ፡፡

አሠሪው ውሉን ቀሪ በማድረግ ወይም አላድስም በማለት ይህን ውሳኔ በግልጽ የሚያረጋግጥ በቂ ምክንያት የሌለው እንደሆነ ሠራተኛው ተገቢ የሆነ ኪሣራ ለማግኘት መብት አለው፡፡

ቊ 2574፡፡ የኪሣራው ልክ፡፡

(1) የዚህን ተገቢ የሆነውን የኪሣራ ገንዘብ ለመወሰን የሠራተኛውን የአገልግሎት ጊዜና የሥራውን ዐይነት የሚያስወቅሱትንም ጥፋቶች ከባድነት፤ የሥራ ማካሄጃውን ገንዘብ ሁኔታና አስፈላጊ የሆኑትን ማናቸውንም ግልጽ ሁኔታዎች ሁሉ ዳኞች ይመረምራሉ፡፡

(2) ኪሣራውም ሠራተኛው ባለፈው ሦስት ወር ከተቀበለው ደመወዝ ሊበልጥ አይችልም፡፡

ቊ 2575፡፡ በቂ ምክንያቶች፡፡

(1) ከውሉ ዐይነት የተነሣ ውሉ እንዲታደስ ወይም አንዲራዘም ባሉት ሁኔታዎች መሠረት ለአእምሮ በቂ የሆነ ምክንያት ባልተገኘ ጊዜ አሠሪው የወሰነው ውሳኔ፤ በቂ ምክንያት እንዳለው ሆኖ ይገመታል፡፡

(2) እንዲሁም በሥራው አፈጻጸም ላይ በአእምሮ ግምት የሚፈለገውን የቴክኒክ ዕውቀቶቹን ቅን ሕሊና ያለው መሆኑን፤ ትክክለኛነቱን፤ ወይም ፈጣንነቱን፤ በሥራው ያላሳየ እንደሆነ አሠሪው የወሰነው ውሳኔ፤ በቂ ምክንያት እንዳለው ይገመታል፡፡

(3) ሠራተኛው የሚሠራው ሥራ በቅን ልቡና ቀሪ የተደረገ እንደሆነ አሠሪው የወሰነው ውሳኔ በቂ ምክንያት እንዳለው ይቈጠራል፡፡

ቊ 2576፡፡ ውሉን ያስቀረው ሠራተኛው ስለ መሆኑ፡፡

(1) ውሉን ያስቀረው አሠሪው ባይሆንም እንኳ ሠራተኛው ውሉን እንዲያፈርስ አሠሪው በአድራጎት ገፋፍቶት እንደሆነ ከሥራ በማሰናበቱ የሚወሰንለትን ኪሣራ እንዲሰጠው ለማድረግ ይቻላል፡፡

(2) በተለይም አሠሪው ሠራተኛውን በማይገባ ሁኔታ ያጉላላው እንደሆነ ወይም የውሉን ዋና ፍሬ ነገር በመንካት ወይም የውሉን ቃል በመደጋገም የጣሰ እንደሆነ ከዚህ በላይ የተነገረው ተፈጻሚ ይሆናል፡፡

ቊ 2577፡፡ ስለ እምነት ሥራዎች፡፡

(1) የሥራው ውል ልዩ የሆኑ ችሎታዎችን የሚጠይቁ የእምነት ሥራዎች የሆኑ እንደሆነ አሠሪው ውሉን ቀሪ የሚያደርግበትን ወይም የማያድስበትን ምክንያት ለማስታወቅ አይገደድም፡፡

(2) እንዲህም ሲሆን ውሉ እንዲቀር የተደረገው በማይገባ ጊዜና አንደኛውን ወገን ለመጉዳት ወይም ሊደርስበት የሚችለውን ጉዳት ባለማሰብ መሆኑ ካልተረጋገጠ በቀር የውሉ መቅረት ኪሣራ መከፈልን አያስከትልም፡፡

ቊ 2578፡፡ ስለ ውሉ ፈራሽነት፡፡ (1) መሠረቱ፡፡

ለመፍረስ ትክክለኛ የሆነ ምክንያት የኖረ እንደሆነ አሠሪው ወይም ሠራተኛው ማስጠንቀቂያ ሳይሰጥ የሥራውን ውል ወዲያውኑ ቀሪ ለማድረግ ይችላል፡፡

ቊ 2579፡፡ (2) ግዴታዎችን ስላለመፈጸም፡፡

ባንድ ወገን በውሉ ውስጥ ያሉ ግዴታዎች አለመፈጸም በሁኔታዎችና በልምዶች አንጻር በቂ የሆነ ከባድ ጠባይ ካላሳየ በቀር ውሉን ለማፍረስ ትክክለኛ ምክንያት አይሆንም፡፡

ቊ 2580፡፡ (3) ያለ ፈቃድ ሥራን ስለ መተው፡፡

ሁኔታው ለሠራተኛው ጥፋት ካልሆነ በቀር በበሽታ ምክንያት ወይም በማናቸውም ሌላ ምክንያት ሠራተኛው እንዳይሠራ የተከለከለበት ሁኔታ ለአሠሪው ውሉን ለማፍረስ ትክክለኛ ምክንያት አይሆንም፡፡

ቊ 2581፡፡ (4) የሥራ አድማ፡፡

(1) ላንድ የሥራ ማቆም አድማ የሠራተኛው ተካፋይ መሆን የሥራ ማቆም አድማ የተደረገው አሠሪውን ለመጉዳት ብቻ የሆነ እንደሆነ ወይም በሕግ ወይም በሕዝብ ባለሥልጣኖች የተከለከለ የሆነ እንደሆነ ውሉን ለማፍረስ ለአሠሪው ትክክለኛ ምክንያት ይሆናል፡፡

(2 ) ከነዚህ ሁኔታዎች ውጭ የሥራ ማቆም አድማ ውሉን ለማፍረስ ትክክለኛ ምክንያት አይሆንም፡፡

ቊ 2582፡፡ (5) የአሠሪው መክሠር ወይም የመክፈል ችሎታ ማጣት፡፡

አሠሪው የከሠረ ወይም ለመክፈል ያልቻለ እንደሆነ ሠራተኛው ስለ ደመወዙ ዋስትና የጠየቃቸው ማረጋገጫዎች ዋሶች በቂ በሆነ ጊዜ ውስጥ ያልተሰጡት እንደሆነ ውሉን ለማፍረስ ይችላል፡፡

ቊ 2 ሺ583፡፡ ስለ ኪሣራ ግዴታ፡፡ (1) አላገባብ ውልን ስለ ማፍረስ፡፡

ከተዋዋዮቹ አንዱ ወገን በማይገባ ሁኔታ ውሉን ያፈረሰ እንደሆነ በማይገባ ውሉን ስላቋረጠ ውል አፍራሹ በተዋዋዩ ላይ ለደረሰበት ጉዳት ኪሣራ መክፈል አለበት፡፡

ቊ 2584፡፡ (2) በሚገባ ውልን ስለ ማፍረስ፡፡

አንዱ ወገን ውሉን ለማፍረስ የሚያደርሰው ትክክለኛ ምክንያት ውልን በመጣስ ወይም ይህን ከመሰለ መጣስ ጋራ ግንኙነት ያለው እንደሆነ ግዴታዎቹን ያልፈጸመው ወገን ውሉን በመተው በተዋዋዩ ላደረሰበት ጉዳት ኪሣራ መክፈል አለበት፡፡

ቊ 2585፡፡ ስለ ሠራተኛው መሞት፡፡

(1) የሠራተኛው መሞት የሥራውን ውል ቀሪ ያደርገዋል፡፡

(2) የሠራተኛው ወራሾች በውሉ ምክንያት ምንም የግል ግዴታ አይደርስባቸውም፡፡

ቊ 2586፡፡ ስለ አሠሪው መሞት፡፡

(1) ስምምነቱ የተደረገው አሠሪውን በመመልከት ካልሆነ በቀር በአሠሪው መሞት የሥራው ውል ቀሪ አይሆንም፡፡

(2) በአሠሪው መሞት የሥራው ውል ቀሪ የሆነ እንደሆነ በዚሁ ቀን ጊዜው ላልተወሰነ የሥራ ውል ማስታወቂያ እንደተቀበለ ያህል ተቈጥሮ አሠሪው ከሞተ በኋላ ሠራተኛው ደመወዙን ለማግኘት መብት አለው፡፡

ቊ 2587፡፡ የሥራ ማካሄጃን ስለ ማስተላለፍ፡፡

(1) አሠሪው የሥራ ማካሄጃውን ለሌላ ያስተላለፈ እንደሆነ እሱ ያደረጋቸው የሥራ ውሎች በሠራተኞቹና የሥራ ማካሄጃውን በገዛው ሰው መካከል ይቀጥላሉ፡፡

(2) ሠራተኞቹ የሥራው መካሄጃ ከመተላለፉ በፊት ያገኙዋቸውን የነባርነት መብቶች እንደ ያዙ ይሆናሉ፡፡

(3) የሥራው ማካሄጃ በተላለፈለት ጊዜ አንድ ሠራተኛ ለሠራው ሥራ ሊከፈል ለሚገባው ገንዘብና እንዲሁም አስተላላፊው ውሉን በማፍረሱ ሊከፍል ለሚገባው ገንዘብ ጭምር እነዚህ ገንዘቦች ሊከፈሉ የሚገባ መሆኑን የሚያውቅ እንደሆነ ወይም ለሠራተኛው፤ ሊከፈለው የሚገባው ገንዘብ በተላለፈው የሥራ ማካሄጃ መዝገብ ወይም በሠራተኛው የሥራ ደብተር ተጽፎ የተገኘ እንደሆነ ገዢው ካስተላለፈው ጋራ ባንድነት ይገደዳል፡፡

ቊ 2568፡፡ ስለ ተሠራው ሥራ የምስክር ወረቀት፡፡

(1) ሠራተኛው የውሉ ጊዜ ሲያልቅ የሥራውን ዐይነትና ሥራዎቹ የቈዩበት ጊዜ ብቻ እንዲሁም የአሠሪው ስምና አድራሻ ያለበት የምስክር ወረቀት እንዲሰጠው አሠሪውን ለማስገደድ ይችላል፡፡

(2) ለጠባዩና ለፈጸመው ሥራ ዐይነት ያስተያየት ግምት በምስክር ወረቀት ላይ እንዲሰጠው ሠራተኛው አሠሪውን በግልጽ ካልጠየቀው በቀር የምስክሩ ወረቀት የዚህ ዐይነት አስተያየት አይገኝበትም፡፡

ቊ 2569፡፡ መወዳደር እንዳይደረግ የሚደረግ የውል ቃል (1) መሠረቱ፡፡

(1) ለሠራተኛው የተሰጠው ሥራ የአሠሪውን ደንበኞች ለማወቅ ወይም ለጒዳዮቹ ምስጢር ውስጥ ለመግባት የፈቀደለት እንደሆነ ሠራተኛው ውሉ ቀሪ ከሆነ በኋላ በራሱ ስም አሠሪውን ለመወዳደር እንዳይችል በናቸውም ዐይነት ሁኔታ አሠሪውን በሚወዳደር የሥራ ማካሄጃው ውስጥ ተካፋይ እንዳይሆን ሁለቱም ወገኖች መዋዋል ይችላሉ፡፡

(2) ይህ የውል ቃል በግልጽና በጽሑፍ ካልሆነ በቀር ዋጋ የለውም፡፡

ቊ 2590፡፡ (2) ስለ ስምምነቱ ወሰን፡፡

(1) መወዳደርን የሚከለክለው ስምምነት ዋጋ ያለው የሚሆነው ለአሠሪው ተገቢ የሆኑት ጥቅሞች ለመጠበቅ አስፈላጊ በሆነው መጠንና ለሠራተኛው የወደፊት አኗኗር ዕድል በርትዕ መሠረት ተቃራኒ ያልሆነ እንደሆነ ነው፡፡

(2) በተለይም ይህ ስምምነት የሚጸናው ለሠራተኛው የተከለከለው ሥራ ዐይነት ስፍራውና ጊዜው የተወሰነ ሲሆን ነው፡፡

ቊ 2591፡፡ (3) ስለ ቅጣት፡፡

(1) የተከለከለውን የመወዳደር ስምምነት የጣሰ ሰው ስምምነቱን በመጣሱ ለሚደርሰው የጉዳት ኪሣራ አላፊ ነው፡፡

(2) ክልከላውን የጣሰ ይቀጣል ብለው ተዋውለው እንደሆነ ግልጽ የሆነ ተቃራኒ ስምምነት ከሌለ በቀር ሠራተኛው ለአሠሪው የተወሰነውን መቀጫ በመክፈል ነጻ ለመውጣት ይችላል፡፡

(3) ይህ መብት ለራሱ እንዲጠበቅ በጽሑፍ በግልጽ ተወስኖ እንደሆነ ከጉዳት ኪሣራ በቀር አደጋ በደረሰባቸው ወይም ያደርስባቸዋል ተብለው በሚያሠጉት ጥቅሞች ትልቅነት መጠንና ከሠራተኛው አሠራር የተነሣ ውሳኔው ተገቢ ሆኖ ሲታይ ይህ ሠራተኛው ያደረገው የውል መተላለፍ ሥራ እንዲቀር አሠሪው ለማስገደድ ይችላል፡፡

ቊ 2592፡፡ (4) ስለ ውሉ ቃል ፈራሽነት፡፡

(1) የመወዳደር ክልከላ እንዲጠበቅ ለማድረግ አሠሪው እርግጠኛ ጥቅም የሌለው መሆኑ ሲታወቅ የመወዳደሩ ክልከላ ስምምነት ቀሪ ይሆናል፡፡

(2) በሠራተኛው ላይ ትክክለኛ ምክንያት ሳያገኝበት አሠሪው የሥራውን ውል ያፈረሰ ወይም ለማደስ እንቢ ያለ እንደሆነ አሠሪው ውድድርን በሚከለክለው ውለታ ለመጠቀም አይችልም፡፡

(3) እንዲሁም ሠራተኛው ውሉን እንዲያፈርስ ትክክለኛ ምክንያት የሰጠው አሠሪው የሆነ እንደሆነ ውድድሩን በሚከለክለው ውለታ አሠሪው ሊጠቀምበት አይችልም፡፡

ቊ 2593፡፡ የቀሪ ሒሳብ የመጨረሻ ደረሰኝ፡፡

(1) ሠራተኛው የፈረመበት የቀሪ ሒሳብ የመጨረሻ ደረሰኝ አሠሪው ለሚሰጠው ደመወዝ ብቻ እንደተጻፈ ይቈጠራል፡፡

(2) ሠራተኛው ከአሠሪው ላይ ሊያገኛቸው የሚችለው ሌሎች ገንዘቦች የተከፈሉ ሆነው የሚገመቱት አሠሪውን ነጻ የሚያደርጉት ልዩ ልዩ ደረሰኞች ሆነው አከፋፈላቸውን የሚያመለክቱ ወይም የሠራተኛውን አልፈልግም ማለትን የሚያስረዱ ሰነዶች በተገኙ ጊዜ ነው፡፡




ምዕራፍ 2፡፡ ስለ አንዳንድ ልዩ ልዩ የሥራ ውሎች፡፡ 


ክፍል 1፡፡ ስለ ሞያ ሥራ መልመጃ ውል፡፡

ቊ 2594፡፡ አሠሪው ለሥራ ለማጁ የሚሰጠው ትምህርት፡፡

(1) በሥራ መልመጃ ውል መሠረት አሠሪው ለሥራ ለማጁ የሞያ ሥራ ትምህርትን በሚያስፈልገው ጥንቃቄ ሁሉ መስጠት ይገባዋል፡፡

(2) በውሉ ላይ ከተለከተው የሞያ ሥራ ጋራ ግንኙነት ባላቸው ሥራዎች ላይ ብቻ አሠሪው ሥራ ለማጁን ያውለዋል፡፡

ቊ 2595፡፡ ትምህርት ቤቶችን ስለ ማዘውተር፡፡

(1) ሥራ ለማጁ የግዴታ ትምህርት ቤቶችን እንዲያዘወትር አሠሪው ይጠባበቃል፡፡

(2) አሠሪውም ትምህርት ቤቶችንና የሞያ ሥራዎችን ትምህርት እንዲሁም በሥራ ለማጆች ፈተና ተካፋይ ለመሆን እንዲችል፤ ለሥራ ለማጁ አስፈላጊውን ጊዜ ይፈቅድለታል፡፡

ቊ 2596፡፡ የተከለከሉ ሥራዎች፡፡

ከሁኔታዎች የተነሣ የሚገባ ልዩ ምክንያት ካልተገኘ በቀር አሠሪው፤ ሥራ ለማጁ በሌሊት ወይም በእሑድ እንዲሠራ ለማድረግ አይችልም፡፡

ቊ 2597፡፡ ወደ ሥራ ውል ደንቦች ስለ መሠራት፡፡

እንዲሁም ደግሞ የሥራ ውል ደንቦች በሥራ መልመጃ ውል ላይ ይጸናሉ፡፡



ክፍል 2፡፡ ስለ ሥራ ሙከራ ውል፡፡

ቊ 2598፡፡ በሙከራ ስለ መቅጠር፡፡

(1) ሠራተኛውን በሙከራ ለመቅጠር ይቻላል፡፡

(2) ይህንን ሁኔታ ከሚያረጋግጥ ጽሑፍ የሌለ እንደሆነ በሙከራ የተቀጠረው ሠራተኛ ላልተወሰነ ጊዜ እንደተቀጠረ ይቈጠራል፡፡

ቊ 2599፡፡ የሕሊና ግምት፡፡

ከአሽከሮች ጋራ የተደረገ የሥራ ውል ተቃራኒ የውል ቃል ከሌለ የመጀመሪያዎቹ ሁለት ሳምንቶች እንደ ሙከራ ጊዜ ሆነው ይቈጠራሉ፡፡

ቊ 2600፡፡ ለሙከራ የተደረገን ውል ስለ ማፍረስ፡፡

(1) በሙከራው ጊዜ እያንዳንዱ ወገን ማስጠንቀቂያ ለመስጠት ሳይገደድ ወይም ኪሣራ ሳይከፍል ውሉን ለማፍረስ ይችላል፡፡

(2) የሆነ ሆኖ ሙከራው አስፈላጊ ለሆነ አነስተኛ ጊዜ የተመለከተ እንደሆነ ይህ አነስተኛ ጊዜ ከመፈጸሙ በፊት ውሉን ለማፍረስ አይቻልም፡፡



ክፍል 3፡፡ በቤተሰብ አስተዳደር ውስጥ ስለሚኖር አሽከር የሥራ ውል፡፡

ቊ 2601፡፡ ስለ ሠራተኛው ጤናና ግብረ ገብነቱ፡፡

ሠራተኛው ከአሠሪው ቤተሰብ ጋራ የሚኖር እንደሆነ አሠሪው የመኖሪያ ቦታዎችን የምግብን የሥራና የዕረፍት ጊዜዎችን የሚመለከቱትን የሠራተኛውን ጤና ግብረ ገብነቱን የሚጠብቁትን በአእምሮ ግምት አስፈላጊ የሆኑትን ዝግጅቶች ማድረግ አለበት፡፡

ቊ 2602፡፡ ሠራተኛውን የማስታመም ግዴታ፡፡ (1) መሠረቱ፡፡

(1) በአሠሪው ቤተሰብ ውስጥ የሚኖረውና እርሱም የሚጠብቀው አሽከር የታመመ እንደሆነ ውሉ በሚቈይበት ጊዜ ለታመመው ሠራተኛ የሚያስፈልገውን ሕክምናዎች በቤቱም ሆነ ወይም ባንድ ሆስፒታል ለማስታመም አሠሪው አስፈላጊውን ማድረግ አለበት፡፡

(2) ውሉ ከተጀመረ ቢያንስ ከአንድ ዓመት በኋላ በሽታው የደረሰበት እንደሆነ ለአንድ ወር በሚቈይ ጊዜ እንዲሁም ውሉ ከተጀመረ ከሦስት ወር በኋላ የደረሰበት እንደሆነ ለዐሥራ አምስት ቀን በሚቈይ ጊዜ፤ ይህ የማስታመም ግዴታ የተወሰነ ነው፡፡

(3) በበሽታው ጊዜ ያደረጋቸውን ወጪዎች አሠሪው ከሠራተኛው ደመወዝ ላይ ለመቀነስ ይችላል፡፡

ቊ 2603፡፡ (2) ነጻ ስለሚያደርጉ ምክንያቶች፡፡

(1) ሠራተኛው ሆነ ብሎ አስቦ በሽታው እንዲይዘው አድርጎ እንደሆነ አሠሪው ከዚህ በፊት ባለው ቊጥር ከተመለከቱት ግዴታዎች ነጻ ይሆናል፡፡

(2) በሽታውን ተቃዋሚ ከሚሆን ካንድ አስገዳጅ አሹራንስ የመነጨን አንድ መብት በመፈጸም ባንድ ሆስፒታል ውስጥ ሠራተኛው የገባ እንደሆነ የአሠሪው ግዴታ እንዲሁ ቀሪ ይሆናል፡፡

(3) በሠራተኛው በሽታ ምክንያት ውሉን በማፍረስ ከዚህ በፊት ባለው ቊጥር ከተለከቱት ግዴታዎች አሠሪው ነጻ ለመሆን አይችልም፡፡

ቊ 2604፡፡ ስለ ደመወዝ አከፋፈል፡፡

(1) የሥራው ውል ያነሰ ጊዜ ካልወሰነ በቀር ከአሠሪው ቤተሰብ ጋራ በአሽከርነት የሚኖሩ ሠራተኞች ደመወዝ የሚከፈላቸው በየሦስት ወር መጨረሻ ነው፡፡

(2) በማናቸውም ሁኔታ ውሉ ቀሪ ሲሆን ደመወዝ ተከፋይ ይሆናል፡፡



ክፍል 4፡፡ ስለ እርሻ ሥራ ውል፡፡

ቊ 2605፡፡ መሠረቱ፡፡

(1) የእርሻ ሥራ ውል በጠቅላላው የሚመራው ከዚህ በላይ ባለው ምዕራፍ ድንጋጌዎችና በተለይም አስፈላጊ ሲሆን ከዚህ በላይ ባሉት ንኡስ ክፍሎች ድንጋጌዎች መሠረት ነው፡፡

(2) ስለሆነም፤ ከዚህ ቀጥሎ የተመለከቱት ድንጋጌዎች የሚፈጸሙበት ሁኔታ እንደተጠበቀ ነው፡፡

ቊ 2606፡፡ ጊዜው ያልተወሰነ ውል፡፡

(1) ጸንቶ የሚቈይበት ጊዜ ባልተወሰነ ውል መሬቱን ያከራየ ባመሬት ውሉን የሚያፈርስ መሆኑን ከሦስት ወር በፊት ማስታወቅ አለበት፡፡

(2) ከዚህ በላይ ባለው ኃይለ ቃል የተሰጠው የጊዜ ውሳኔ ገበሬው በመሬቱ ላይ በኖረበት ለየአንዳንዱ ዓመት የአንድ ወር ተጨማሪ ጊዜ ይኖረዋል፡፡

(3) ስለ ገበሬው መሰናበት የተሰጠው የጊዜ ውሳኔ ግን ከመጋቢት 1 ቀን ካለው ቀን በፊት ማናቸውንም ውጤት አያስከትልም፡፡

ቊ 2607፡፡ ባለመሬቱ ገበሬውን ለመመገብ ስላለበት ግዴታ፡፡

(1) የእርሻ ሥራ ገበሬ በተወሰነ የእርሻ ስፍራ ዐሥር ዓመት ሙሉ የሠራ እንደሆነ ባለመሬቱ ለዚህ ገበሬ ምግብ የመስጠት ግዴታ አለበት፡፡

(2) ከዚህ ቀጥሎ የተመለከቱት ድንጋጌዎች እንደተጠበቁ ሆነው፤ በዚህ ግዴታ ላይ የዚህ ሕግ ስለ ሥጋ ዝምድናና ስለ ጋብቻ ዝምድና በተመለከተው አንቀጽ የተባሉት ድንጋጌዎች ይጸኑበታል፡፡

ቊ 2608፡፡ ይህ ግዴታ ሁለተኛ ደረጃ ግዴታ ስለ መሆኑ፡፡

(1) ባለመሬቱ ሊመግባቸው የሚገደድበት ሌሎች የሥጋ ዘመዶችና ወይም የጋብቻ ዘመዶች ያሉት እንደሆነ እነሱን በመጉዳት ገበሬው አሠሪውን ባለመሬት ቀለብ እንዲሰጠው ለማስገደድ አይችልም፡፡

(2) እንዲሁም ገበሬው ምግብ ሊሰጡት የሚችሉ የሥጋ ወይም የጋብቻ ዘመዶች ያሉት እንደሆነ ባለመሬቱን ምግብ እንዲሰጠው ለማስገደድ አይችልም፡፡

ቊ 2609፡፡ የጊዜው ወሰን፡፡

ባለመሬቱ ገበሬውን ለመመገብ ያለበት ግዴታ የእርሻ ሥራው ውል ከተፈጸመ ከሁለት ዓመት በኋላ የሚቀር ይሆናል፡፡




ምዕራፍ 3፡፡ ስለ ሥራ ውል፡፡

ቊ 2610፡፡ ትርጓሜ፡፡

የሥራ ማከናወኛ ውል ማለት አሠሪው በገባው ውለታ ለ1ኛው ወገን የሥራውን ዋጋ ሊከፍለው ሥራ ተቋራጩም በኀላፊነት የተሰጠውን አንድ ሥራ በገባበት ውለታ ሊፈጽም በሁለቱ ወገኖች መካከል የተደረገ ውል ነው፡፡

ቊ 2611፡፡ የማይንቀሳቀሱ ንብረቶች ሥራ ማከናወኛዎች፡፡

(1) የሥራ ማከናወኛው ዓላማ የማይንቀሳቀስ ንብረት የሆነ እንደሆነ፤ የማከናወኛውን ውል የሚመለከቱ ድንጋጌዎች የማይንቀሳቀሱትን ንብረቶች በሚመለከተው በዚሁ ሕግ አንቀጽ ውስጥ ተመልክተዋል፡፡

(2) የሚሠራው ሥራ ጠቅላላ ዋጋ ከአምስት መቶ የኢትዮጵያ ብር የማይበልጥ ከሆነ ግን የዚህ አንቀጽ ድንጋጌዎች ተፈጻሚ ይሆናሉ፡፡

ቊ 2612፡፡ በዝምታ መቀበል፡፡

(1) አንድ ሥራ ለመፈጸም በግልጽ ያስታወቀ ሰው ወይም የዚሁ ሥራ አፈጻጸም በሙያ ሥራው ክንውን ውስጥ የገባ ሲሆን ይህ ሰው የሥራውን ማቅረብ ተቀብሎ የታዘዘለትን ሥራ ለመፈጸም ወዲያውኑ እንቢታውን ካላስታወቀ የማከናወኛው ውል የተፈጸመ ይሆናል፡፡

(2) አንድ ሰው አንድ ሥራ ለመፈጸም በባለሥልጣኖች የተመረጠ ሲሆንና ለመፈጸም አለመፈለጉን ወዲያውኑ ካላስታወቀ እንደዚሁ ውሉ ተፈጻሚ ይሆናል፡፡

ቊ 2613፡፡ መሣሪያዎችና መሥሪያዎች፡፡

(1) ሥራ ተቋራጩ ሥራን ለመፈጸም አስፈላጊ መሣሪያዎችንና መሥሪያዎችን የሚያቀርበው በራሱ ኪሣራ ነው፡፡

(2) ነገር ግን መሣሪያዎችንና መሥሪያዎችን አሠሪው እንዲሰጥ ሆኖ ሥራ ተቋራጩ ሥራውን ብቻ እንዲሠራ ለመዋዋል ይችላል፡፡

ቊ 2614፡፡ ሥራ ተቋራጩ የሚያቀርባቸው መሥሪያዎች፡፡

(1) ሥራ ተቋራጩ ለሚያቀርባቸው መሥሪያዎች መልካምነት አላፊ ነው፡፡

(2) ስለ መሥሪያዎቹ መልካምነት ሻጩ አላፊ እንደመሆኑ ሥራ ተቋራጩም አላፊ ነው፡፡

(3) አንድ ተዋዋይ የገባበት የዕውቀት የሥራ ውለታ ተዋዋይ የተዋዋለበት ነገር በሚሰጣቸው ዕቃዎች ግምት መጠን ሥራው ተጨማሪ ሆኖ የሚታይ እንደሆነ፤ የሽያጭ ውል እንጂ የሥራ ማከናወኛ ውል አይሆንም፡፡

ቊ 2615፡፡ አሠሪው ያቀረባቸው መሥሪያዎች፡፡

(1) መሥሪያዎቹን ያቀረባቸው አሠሪው ሲሆን ሥራ ተቋራጩ በጥንቃቄ ሊሠራባቸው ይገባል፡፡

(2) ሥራ ተቋራጩ የሠራባቸውን መሥሪያዎች ለአሠሪው ገልጾ ሥራውን ከተፈጸመ በኋላ የተረፈውን ይመልስለታል፡፡

(3) አሠሪው ያቀረባቸው መሥሪያዎች የተበላሹ ሲሆኑ ሥራ ተቋራጩ ወዲያውኑ ለአሠሪው ማስታወቅ አለበት፡፡

ቊ 2616፡፡ የሥራ ተቋራጭ ነጻነት፡፡

(1) የኪነ ጥበብን ደንቦች በማክበር ሥራ ተቋራጩ እንደሚመስለው ሥራውን ይፈጽማል፡፡

(2) ውሉን ባደረገ ጊዜ እንደተስማማበት መጠን ካልሆነ በቀር በአሠሪው ትእዛዞች ለመሄድ አይገደድም፡፡

ቊ 2617፡፡ ራሱ ባለቤቱ ስለሚፈጽመው ሥራ፡፡

ከታዘዘው ሥራ ዐይነት የተነሣ የሥራ ተቋራጩ ችሎታ ለአሠሪው ቁም ነገር የሌላቸው ካልሆኑ በቀር ሥራ ተቋራጩ ራሱ ሥራውን መፈጸም አለበት፡፡

ቊ 2618፡፡ ስለ ሥራ አፈጻጸም ማዘግየት፡፡

(1) ሥራ ተቋራጩ ሥራውን ሳይጀምር በመቈየቱ በውሉ በተወሰነው የቀጠሮ ጊዜ ለመፈጸም የማይችል መሆኑ ግልጽ ሲሆን ሥራውን የሚጀምርበትን በቂ የሆነ ጊዜ አሠሪው ሊወስንለት ይችላል፡፡

(2) ይህ የቀጠሮ ጊዜ አልፎ ሥራ ተቋራጩ ሥራውን ያልጀመረ ሲሆን ወይም ለቅን ልቡና ተቃራኒ በሆነ አኳኋን ያቋረጠ እንደሆነ፤ ስለ ሥራው አፈጻጸም የተወሰነውን ጊዜ ሳይጠብቅ አሠሪው ውሉ ፈርሷል ብሎ ለማስታወቅ ይችላል፡፡

(3) እንዲህም ሲሆን ከዚህ በቀር አስፈላጊ የሆነ እንደሆነ፤ አሠሪው ከሥራ ተቋራጩ ላይ ኪሣራ መጠየቅ ይችላል፡፡

ቊ 2619፡፡ ጊዜ ስላልተወሰነበት ጒዳይ፡፡

(1) በውሉ ማንኛውም ጊዜ ያልተመለከተበት እንደሆነ ሥራ ተቋራጩ ወዲያውኑ ሥራውን ጀምሮ በአሠራር ልምድ መሠረት በቂ በሆነ ጊዜ ይህንኑ ሥራ መፈጸም አለበት፡፡

(2) ሥራ ተቋራጩ ሥራውን ወዲያውኑ ያልጀመረ ወይም ይህን አፈጻጸም ያቋረጠ እንደሆነ፤ ከዚህ በላይ ባለው ቊጥር የተደነገጉት ውሳኔዎች ተፈጻሚ ይሆናሉ፡፡

ቊ 2620፡፡ ሥራን ደኅና አድርጎ ስላለመሥራት፡፡

(1) ውሉ ጸንቶ በሚቈይበት ጊዜ ውስጥ ሥራው በመጥፎ አኳኋን ወይም ለውሉ ተቃራኒ በመሆን የሚፈጸም ሆኖ ሲታይ አሠሪው ለተመለከተው ጒድለት ማሻሻል በቂ የሆነ ጊዜ ለሥራ ተቋራጩ ለመወሰን ይችላል፡፡

(2) በውሉና በኪነ ጥበብ ደንቦች መሠረት በዚሁ ጊዜ ውስጥ ሥራ ተቁራጩ ሥራውን ያላደሰ እንደሆነ አሠሪው መብቶቹን ለማስከበር ስለ ሥራው መጨረሻ ጊዜ የተመለከተውን የውል ቃል ሳይጠብቅ ውሉ ፈርሷል ብሎ ማስታወቅ ይችላል፡፡

(3) ከዚህም በቀር አስፈላጊ የሆነ እንደሆነ፤ አሠሪው ከሥራ ተቋራጩ ላይ ለደረሰበት ጉዳት ኪሣራ መጠየቅ ይችላል፡፡

ቊ 2621፡፡ ሥራን ለአሠሪው ስለ ማስረከብ፡፡

(1) ሥራ ተቋራጩ ሥራውን በጨረሰ ጊዜ በውሉ በተመለከተው ቦታ ወይም ይህ ቦታ በውሉ ውስጥ ባይገኝ የሥራ ተቋራጩ የሥራ ማከናወኛ ቦታ ወይም መኖሪያ ቤት በአለበት ቦታ ለአሠሪው ያስረክባል፡፡

(2) ለጒዳዮቹ እንደተለመደው የሥራ አካሄድ አሠሪው ሥራውን በፍጥነት ይቀበላል፡፡

ቊ 2622፡፡ የጒድለት ዋስትና፡፡

(1) ሥራ ተቋራጩ ሥራው የተከናወነው በውሉ ላይ በተመለከተው መሠረት በትክክል ስለ መሆኑና ጒድለትም የሌለበት ስለ መሆኑ ለአሠሪው አላፊ መድን የመሆን ግዴታ አለበት፡፡

(2) በአንድ ነገር ላይ የሚደርስ ጒድለትን አላፊ መድንነት የሚመለከተው በዚህ ሕግ ስለ ሽያጭ በተነገረው ምዕራፍ የተመለከቱት ደንቦች በሥራ ተቋራጩና በአሠሪው መካከል ስላሉት ግንኙነቶች ተፈጻሚ ይሆናሉ፡፡

ቊ 2623፡፡ የመክፈያ ጊዜ፡፡

(1) ሥራው የተፈጸመ ሆኖ አሠሪው ከተረከበ (ከተቀበለ)፤ ለሥራ ተቋራጩ ዋጋው ተከፋይ ይሆናል፡፡

(2) ሥራዎቹን በከፊል ለማስረከብና ክፍያዎቹም በከፊል እንዲሆኑ ስምምነቶች ተደርገው እንደሆነ፤ ይህንኒ ሥራ አሠሪው ሲረከብ (ሲቀበል) ለዚሁ ሥራ የተመደበው ዋጋ ተከፋይ ይሆናል፡፡

ቊ 2624፡፡ በቊርጥ የተወሰነ ዋጋ፡፡

(1) ዋጋው በቊርጥ የተወሰነ ሲሆን አሠሪው ይህን ዋጋ መክፈል አለበት፡፡

(2) ሥራ ተቋራጩ የበለጠ ሥራ አስፈለገው በማለት ወይም ከተመለከተው በላይ ውድ ዋጋ አወጣ በለት፤ ከተወሰነው ዋጋ በላይ ለሥራው ተጨማሪ ገንዘብ መጠየቅ አይችልም፡፡

(3) አሠሪው ያነሰ ሥራ አስፈለገው በማለት ወይም ከተመለከተው በታች ያነሰ ዋጋ አወጣ በማለት ከተወሰነው ዋጋ ይቀንስልኝ ብሎ መጠየቅ አይችልም፡፡

ቊ 2625፡፡ ስምምነት የተደረገበትን ሥራ ስለመለወጥ፡፡

(1) ስለ ሥራው አፈጻጸም ሁኔታ በፊት የተስማሙትን ሁለቱ ወገኖች በአዲስ ስምምነት ቢለውጡት እንኳ ለሥራው የተወሰነ ቊርጥ ዋጋ ያው እንደሆነ ይቀራል፡፡

(2) እንዲሁም ስምምነት ካልተደረገ በቀር በዚሁ መለወጥ፤ ዋጋ ለመጨመር ወይም ለመቀነስ አይቻልም፡፡

ቊ 2626፡፡ አስቀድሞ ያልተወሰነ ዋጋ፡፡

(1) ዋጋው በውሉ ያልተወሰነ እንደሆነ በሙያ ሥራዎች ታሪፍና (የዋጋ ልክ) በልማድ መሠረት ሥራ ተቋራጩ ይወስናል፡፡

(2) የሙያ ሥራዎች ታሪፍና ልማድ በሌለ ጊዜ ሥራ ተቋራጩ ለሥራ ያዋለውን መሥሪያዎች ዋጋ፤ ሥራውን ለመፈጸም አስፈላጊ የሆነ ደንበኛ ሥራና የተቋራጩን ወጪዎች በመገመት ይወስናል፡፡

ቊ 2627፡፡ በተቃረበ ግምት ዋጋን ስለ መወሰን፡፡

ውሉ በሚወሰንበት ጊዜ ስለ ዋጋው በተቃረበ ግምት ስምምነት ተደርጎ እንደሆነ ከተደረገው ግምት ዋጋው ከመቶ ሓያ ሊበልጥ አይችልም፡፡

ቊ 2628፡፡ የመያዝ መብት፡፡

(1) ሥራ ተቋራጩ የሠራቸው ወይም ያደሳቸውና በጁ የሚገኙትን የአሠሪው የሆኑትን ተንቀሳቃሽ ዕቃዎች በውሉ መሠረት በአሠሪው ላይ ስላለው ገንዘብ ዋስትና ለመያዝ መብት አለው፡፡

(2) አሠሪው ለሥራ ተቋራጩ የሰጣቸው ዕቃዎች የሦስተኛ ወገን የሆኑ እንደሆነ፤ የተሰጡት ዕቃዎች ሦስተኛው ወገን ሳያውቀው ወይም ከፈቃዱ ውጭ መሆኑን ያወቀ ወይም ሊያውቅ የሚገባው ካልሆነ በቀር ሥራ ተቋራጩ ስለ መያዝ መብቱ ይህንን ሦስተኛ ወገን ለመቃወም ይችላል፡፡

ቊ 2629፡፡ ሊደርስ ስለሚችል አደጋ፡፡

(1) ሥራው በሚፈጸምበት ጊዜ አስፈላጊዎች መሥሪያዎች ከዐቅም በላይ በሆነ ኀይል የጠፉ እንደሆነ ኪሣራው መሥሪያዎቹን ባቀረበው ወገን ላይ ነው፡፡

(2) ከዚህም በቀር የአደጋን አላፊነት ስለ ማስተላለፍ በዚህ ሕግ ስለ ሽያጭ በተነገረው ምዕራፍ የተመለከቱትን ደንቦች መሠረት አድርጎ መያዝ ይቻላል፡፡

ቊ 2630፡፡ ስለ ሥራ ተቋራጩ መሞት፡፡

(1) ሥራ ተቋራጩ የሞተ እንደሆነ፤ ወይም ከዐቅም በላይ በሆነ ኀይል ሥራውን ለመፈጸም የማይችል የሆነ እንደሆነ፤ ውሉ የተደረገው የሥራ ተቋራጩን የግል ችሎታዎች በመገመት እንደሆነ ውሉ ቀሪ ይሆናል፡፡

(2) ሊሠራባቸው ከቻለ አሠሪው በከፊል የተፈጸሙትን ሥራዎች እንዲረከብና (እንዲቀበልና) የነዚህንም ዋጋ እንዲከፍል ይገደዳል፡፡

(3) ትክክል የሆነ ግምት ከፍሎ ለዚሁ ሥራ አፈጻጸም የተሰናዱት መሥሪያዎችና ፕላን እንዲሰጡት አሠሪው ማስገደድ ይችላል፡፡

ቊ 2631፡፡ አንዱ ወገን ብቻ ውልን ስለ ማፍረሱ፡፡

(1) አሠሪው በማናቸውም ጊዜ ውሉን ለማፍረስ ይችላል፡፡

(2) በዚህም ጊዜ ሥራ ተቋራጩ በስምምነት የተደረገውን ዋጋ ለማግኘት መብት አለው፡፡

(3) ቢሆንም ሥራ ተቋራጩ ውሉ ከመፍረሱ የተነሣ የቀረበለትን ወጪና በሌላ ሥራ ያገኘውን ወይም ለማግኘት ይችል የነበረውን በክፉ ልቡናና በቸልተኛነት ሳያገኝ የቀረው ሁሉ ተቀናሽ ይሆናል፡፡



ምዕራፍ 4፡፡ ስለ ዕውቀት ሥራ ማከራየት ውል፡፡

ቊ 2632፡፡ የሚፈጸሙ ድንጋጌዎች፡፡

(1) የዕውቀት ጠባይ ሥራዎች አገልግሎት ዓላማ ያለው ውል በሚከተሉት ድንጋጌዎች ተወስኗል፡፡

(2) ከነዚሁ ውሳኔዎች ጋራና ከተመለከተው ግንኙነት ዐይነት ጋራ ለመስማማት በሚችሉበት መጠን ከዚህ በፊት ባለው ምዕራፍ ድንጋጌዎች እንደዚሁ ይፈጸማሉ፡፡

(3) የልዩ ልዩ ሞያዎችን ተግባር የሚመለከቱ የልዩ ሕጎች ድንጋጌዎች እንደተጠበቁ ናቸው፡፡

ቊ 2633፡፡ ግዴታው የግል ስለ መሆኑ፡፡

(1) የዕውቀት ሥራውን የተዋዋለ ሰው ግዴታዎቹን ራሱ መፈጸም አለበት፡፡

(2) ተባብሮ መሥራት በውሉ ወይም በልማድ የተፈቀደ ሲሆንና ከሥራ አገልግሎት መስጠት ዓላማ ጋራ የሚስማማ ከሆነ በሱ መሪነትና አላፊነት ረዳቶችን ማሠራት ይችላል፡፡

ቊ 2634፡፡ አሠሪው አስቀድሞ ስለሚከፍለው ገንዘብ፡፡

(1) ስለ ሥራ አፈጻጸም አስፈላጊ ወጪዎችን አሠሪው ለተዋዋዩ አስቀድሞ ይከፍላል፡፡

(2) እንደዚሁ በልማድ መሠረት ከሥራ ዋጋ በከፊል አስቀድሞ ሊሰጠው ይገባዋል፡፡

ቊ 2635፡፡ ከመጠን በላይ ስለሚደረገው የሥራ ዋጋ፡፡

በሁለት ወገኖች መካከል ስምምነት የተደረገበት የሥራ ዋጋ ከመጠን በላይ መሆኑ ግልጽ ሆኖ ሲገኝ የዕውቀት ሥራውን ለሚያዋውለው ሰው የሞያ ሥራ ተግባር ክብር ተቃራኒ የሆነ እንደሆነ ዳኞች ሊቀንሱት ይችላሉ፡፡

ቊ 2636 ፡፡ ስለሚጠየቅበት ጥንቃቄና አላፊነት፡፡

(1) በውቀት ሥራው የሚዋዋል ሰው በልማድና በሙያ ሥራ ድንጋጌዎች መሠረት ከልብ በመሥራት ለአሠሪው ጥቅሞች በሚሻል አኳኋን ሥራን ለመፈጸም ግዴታ እንደገባ ይቈጠራል፡፡

(2) የኪነ ጥበብን ደንቦች በማፍረስ ጥፋት ካላደረገ በቀር በአሠሪው በኩል ሥራ ተቋራጩን አላፊነት አይነካውም፡፡

(3) ሳይሠራ ከመቅረቱ የተነሣ እንዲሁም በአሠሪው ላይ ጉዳትን የሚያመጣ ሥራ ያደረገ እንደሆነ አጥፊ ነው ለመባል ይቻላል፡፡

ቊ 2637፡፡ ስለ ውል መፍረስ፡፡ (1) የአሠሪው ውል ማፍረስ፡፡

(1) አሠሪው በማናቸውም ጊዜ ውሉን ማፍረስ ይችላል፡፡

(2) በዚህ ጊዜ ለተዋዋዩ ስለ ወጪዎቹ ኪሣራን እንዲሰጥና ለፈጸመው ሥራ በርትዕ የሚገባውን ዋጋ እንዲከፍል ይሆናል፡፡

ቊ 2638፡፡ (2) የሠሪው ውል ማፍረስ፡፡

(1) የዕውቀት ሥራውን ያዋዋለ ሰው በማናቸውም ጊዜ ውሉን ማፍረስ ይችላል፡፡

(2) በዚህ ጊዜ ከሥራው ዋጋና ወጪዎች ላይ አስቀድሞ የተቀበላቸውን ለአሠሪው ይመልሳል፡፡

(3) ውሉ ሲፈርስ አሠሪውን ከዚህ የተነሣ የሚያገኘው ጉዳት ከሁሉ ያነሰ ካልሆነ በቀር ኪሣራ ሊከፍለው ይገባል፡፡



ምዕራፍ 5፡፡ ስለ ሕክምና ወይም ስለ ሆስፒታል ውል፡፡

ቊ 2639፡፡ የሕክምና ውል ትርጓሜ፡፡

የሕክምና ውል ማለት አንድ ሐኪም ውለታ ገብቶ የሚገባውን ገንዘብ በመቀበል ላንድ ሰው የሕክምና ሥራዎችን እንዲያደርግለትና በተቻለውም በመልካም ጤና እንዲቈይ ወይም ሊያድነው የሚደረግ ውል ነው፡፡

ቊ 2640፡፡ የሕክምና ሞያ፡፡

የሕክምና ውልን የሚመለከቱ ደንቦች ለቀዳጆች፤ ለጥርስ ሐኪሞች፣ ለአእምሮ በሽታ ሐኪሞች፤ (ለራዲአሎን)፤ ለአዋላጅ ሴቶች ለአስታማሚዎችና ሰዎችን ከማከም ኪነ ጥበብ ጋራ ተያይዘው የሞያዎች ተግባርን የመሳሰሉን በሚሠሩ ሌሎች ሰዎችም ላይ ይፈጸምባቸዋል፡፡

ቊ 2641፡፡ የሆስፒታል ውል ትርጓሜ፡፡

የሆስፒታል ውል ማለት አንድ የሆስፒታሉ መሥሪያ ቤት ስለ አንድ የታወቀ በሽታ ብዙ ሐኪሞች ወይም አንድ ሆኖ ላንድ ሰው የሕክምና ሥራዎች ሊያደርግለት የሚደረግ ውል ነው፡፡

ቊ 2642፡፡ ስለ ውሉ መፈጸም፡፡

(1) ውሉ በቀጥታ በሚታከመው ሰውና በሐኪሙ ወይም በሆስፒታሉ መሥሪያ ቤት መካከል ሊደረግ ይቻላል፡፡

(2) እንዲሁም በሚታከመው ሰው ፋንታ ከሐኪሙ ወይም ከሆስፒታሉ መሥሪያ ቤት ጋራ ሦስተኛ ሰው ውሉን ሊያደርግ ይችላል፡፡

ቊ 2643፡፡ ስለ ታከመው ሰው ግዴታ፡፡

በርሱ ፈንታ ሦስተኛ ሰው ውሉን ያደረገለት እንደሆነ የታከመው ሰው ለሐኪሙ የሚገባውን ገንዘብ ወይም ለሆስፒታሉ መሥሪያ ቤት ዋጋውን የሚከፍለው፤

(ሀ) በርሱ ፈንታ ውሉን ያደረገው ሰው አባቱ እናቱ ወይም በሕጉ መሠረት ወይም በውል ስለ ጤናው አጠባበቅ ግዴታ ያለበት ሰው ሲሆን፤

(ለ) ውሉም በተደረገ ጊዜ ፈቃደኛነቱን ለማስታወቅ ያልቻለ ወይም በዚሁ ጊዜ ሕክምና ሊደረግለት አስቸኳይ ሲሆን ነው፡፡

ቊ 2644፡፡ ሐኪሙን ስለጠራው ሰው ግዴታ፡፡

ለሌላው ሰው ብሎ ከሐኪሙ ወይም ከሆስፒታሉ መሥሪያ ቤት ጋራ ውል ያደረገ ሰው ለሐኪሙ ስለሚገባው ገንዘብና ስለ ሆስፒታሉ መሥሪያ ቤት ዋጋ አከፋፈል የሚገደደው፤

(ሀ) ሕክምና ለተደረገለት ሰው በሕጉ መሠረት ወይም ስለ ጤናው አጠባበቅ ውል ያደረገ ሲሆን፤

(ለ) ለሐኪሙ ወይም ለሆስፒታሉ መሥሪያ ቤት ራሱ አላፊ መሆኑን በግልጽ የተስማማ ሲሆን ነው፡፡

ቊ 2645፡፡ ክስ ስለ ማቅረብ፡፡

ለሐኪሙ ወይም ለሆስፒታሉ መሥሪያ ቤት ከከፈለ በኋላ ሕክምና በተደረገለት ሰው ላይ ክስ የማቅረብ መብት አለው፡፡

ቊ 2646፡፡ የሚከፈል ዋጋ፡፡

(1) ለሐኪሙ የሚገባው ገንዘብና ለሆስፒታሉ መሥሪያ ቤት የሚከፈለው ዋጋ በውሉ ውስጥ ይወሰናል፡፡

(2) በውሉ ውስጥ ያልተመለከተ እንደሆነ በልማድ መሠረት ይወሰናል፡፡

(3) ይህ የሚከፈለው ገንዘብ ወይም ዋጋ ከመጠን በላይ በመሆኑ የሕክምናን ሞያ ክብር ተቃራኒ ሲሆን ዳኞች ሊያሻሽሉት ይችላሉ፡፡

ቊ 2647፡፡ ስለ ሐኪም አላፊነት፡፡

(1) በኪነ ጥበብ ደንቦች መሠረት ጥፋት ካላደረገ በቀር ሐኪሙ ለመታከም ለተዋዋለው ሰው አላፊነት የለበትም፡፡

(2) ሳይሠራ ከመቅረቱ ወይም ከመሥራቱ የተነሣ በአከመው ሰው ላይ ጉዳት የሚያመጣ ሥራ ያደረገ እንደሆነ አጥፊ ነው ለመባል ይቻላል፡፡

(3) እንዲሁም ሕክምና ሊያደርግለት የተቀበለውን ሰው በቂ ባልሆነ ምክንያት የተወ፤ በልማድ መሠረትም በርሱ ፋንታ የሚተካውን ሰው ያልሰጠ ሐኪም አላፊ ነው፡፡

ቊ 2648፡፡ የማዳን ዋስትና፡፡

ሐኪሙ ላደረጋቸው ሕክምና መልካም ውጤት ለመስጠት በግልጽ በጽሑፍ ያላፊነትን ግዴታ ካልሰጠ በቀር አይጠየቅም፡፡

ቊ 2649፡፡ ግዴታው የግል ስለ መሆኑ፡፡

(1) ለአንድ ሰው ሕክምናን ለማድረግ ግዴታ የገባ ሐኪም ራሱ ግዴታዎቹን መፈጸም ይገባዋል፡፡

(2) ይሁን እንጂ፤ በሱ መሪነትና ሙሉ አላፊነት በረዳቶች ማሠራት ይችላል፡፡

(3) ከረዳቶቹ በአንዱ ጥፋት ሕክምና በተደረገለት ሰው ለደረሰበት ጉዳት ከውል ውጭ ስለሚደርስ አላፊነት በሚለው ምዕራፍ በተጻፉት ቊጥሮች መሠረት አላፊ ይሆናል፡፡

ቊ 2650፡፡ በሦስተኛ ሰው ዘንድ ኀላፊ ስለ መሆን፡፡

(1) በሽተኛዋ ባል ወይም የበሽተኛው ሚስት ወላጆቻቸውና ተወላጆቻቸው ብቻ በታመመው ሰው ሞት ምክንያት ለሚደርስባቸው ጉዳት ሐኪሙን ካሣ መጠየቅ ይችላሉ፡፡

(2) የበሽተኛው ሞት የደረሰው በሐኪሙ አስቦ ጥፋት ማድረግ ካልሆነ በቀር በነዚሁ ሰዎች በደረሰው የሕሊና ጉዳት ምክንያት ካሣ አይሰጥም፡፡

(3) ምንም ሟቹ ለሕይወታቸው አስፈላጊ ነገርን ይሰጣቸው እንደነበረና ወይም በርሱ ጥበቃ ውስጥ እንደነበሩ ቢያስረዱም ሌሎች ሰዎች በበሽተኛው መሞት ምክንያት በራሳቸው ስም ምንም የጉዳት ካሣ ለመጠየቅ አይችሉም፡፡

ቊ 2651፡፡ ስለ ሆስፒታሉ መሥሪያ ቤት አላፊነት፡፡ (1) ስለ ሕክምናው አፈጻጸም፡፡

በሐኪሞች ወይም እሱ ባሠራቸው ረዳት ሠራተኞች ጥፋት በበሽተኛው ላይ ለደረሰው ጉዳት የሆስፒታሉ መሥሪያ ናበት በፍትሐ ብሔር ረገድ አላፊ ነው፡፡

ቊ 2652፡፡ (2) ስለ ሆቴሉ ሥራ አፈጻጸም ጥንቃቄ፡፡

በሽተኛው ስለ ሕክምናው ጥቅም በማለት በሆስፒታሉ መሥሪያ ቤት የተመገበና የተቀመጠ እንደሆነ ስለዚሁ መቀመጥና ስለዚሁ መመገብ አላፊነቱንና ግዴታዎቹን የሚመለከት የሆቴል ሥራን ውል በሚመሩት በዚህ ሕግ ደንቦች ጽሑፎች መሠረት ተፈጻሚ ይሆናሉ፡፡



ምዕራፍ 6፡፡ ስለ ሆቴል ሥራ ውል፡፡

ቊ 2653፡፡ ትርጓሜ፡፡

(1) የሆቴል ሥራ ውል ማለት አንድ ሰው የሆቴልን ሥራ የሞያ ተግባሩ በማድረግ ሰውን ለአንድ ሌሊት ወይም ለብዙ ሌሊት ለማኖር የሚደረግ ውል ማለት ነው፡፡

(2) ቤቱ ላንድ ወር ወይም ካንድ ወር ለሚበልጥ ጊዜ በውል የተሰጠ እንደሆነ፤ የማይንቀሳቀስ ንብረት የኪራይ ውል እንጂ፤ የሆቴል ሥራ ውል አይባልም፡፡

ቊ 2 ሺ654፡፡ ውሉ የሚቈይበት ጊዜ፡፡

(1) ተቃራኒ የሆነ ውል ከሌለ በቀር የሆቴሎች ክፍል ቤቶች የሚከራዩት ከእኩለ ቀን አንሥቶ እስከ እኩለ ቀን ድረስ ነው፡፡

(2) ሰውዬው እንደገና ያልተከራየውን ክፍል ቤት ባለሆቴሉ በእኩለ ቀን እንዲለቅለት ለማስገደድ ይችላል፡፡

ቊ 2655፡፡ ስለ ውል ማደስ፡፡

ተከራዩ ወይም ባለሆቴሉ ውሉን ላለመቀጠል (ላለማርዘም) ሐሳባቸውን ከእኩለ ቀን በፊት ያላስታወቁ እንደሆነ ባንድ ደንበኛ የተያዘ ክፍል ቤት ላንድ ተጨማሪ ቀን እንደተከራየ ያህል ይቈጠራል፡፡

ቊ 2656፡፡ ተጨማሪ አገልግሎቶችን ስለ መስጠት፡፡

ቤትን ከማከራየት በላይ ለቤቱ ተጨማሪ ነገሮችን በመስጠትና የቤት ዕቃን በሆቴሉ ደረጃና በልማድ መሠረት መብራትን የመሳሰለ ባለሆቴሉ ለተከራየው ሰው መስጠት ግዴታ አለበት፡፡

ቊ 2657፡፡ ስለ መንገደኛው ዕቃዎች አጠባበቅ፡፡

ተጨማሪ ዋጋ ለመጠየቅ መብት ሳይኖረው ክፍለ ቤቱ ከተከራየበት ቀን ጧት ጀምሮ የኪራዩ ጊዜ እስካለቀበት ቀን ማታ ድረስ ባለሆቴሉ ተከራዩን ተቀብሎና ዕቃዎቹንም ሊጠብቅ ግዴታው ነው፡፡

ቊ 2658፡፡ ባለሆቴሉ ስለሚሰጠው ዋስትና፡፡

(1) ባለሆቴሉ ያከራያቸውን ቤቶችና ለሁሉ የሚያገለግሉ ክፍሎችን ለመቀመጫ ተገቢ ጤናማና ጉዳት የማያመጡ ለመሆናቸው ለተከራዩ ዋስትናውን ያረጋግጣል፡፡

(2) ለተከራዩ መብል ወይም መጠጥ የሰጠ እንደሆነ ስለ ጤናማ ጠባያቸውና መርዛም ላለመሆናቸውም እንዲሁ አላፊ ነው፡፡

(3) አደጋው የደረሰው ከዐቅም በላይ በሆነ በማይታለፍ ኀይል ወይም በተጎጂው ስሕተት ምክንያት ካልሆነ በቀር ከዚህ አላፊነቱ ለመዳን አይችልም፡፡

ቊ 2659፡፡ ስለ ባለመብል ቤቶችና ስለ ቡና ቤቶች፡፡

ባለመብል ቤቶችና ባለቡና ቤቶች ለሚሰጡት መብልና መጠጥ ጤናማ ለመሆናቸውና መርዛማ ላለመሆናቸው ለደንበኞቻቸው አላፊዎች ናቸው፡፡

ቊ 2660፡፡ ክፍለ ቤቶችን ስለ መያዝ፡፡

(1) ለታወቀ ቀን አንድ ክፍል ቤት የያዘ ተከራይ በባለሆቴሉ ክፍለ ቤቱ የተያዘለት ለመሆኑ ማስታወቂያ ከደረሰው በኋላ ከዐቅም በላይ በሆነ ኀይል ምክንያት ባይገባበት እንኳ ለዚሁ ክፍለ ቤት ያንድ ቀን ዋጋ መክፈል አለበት፡፡

(2) ከዚህ ግዴታ ነጻ የሚሆነው በቂ በሆነ ጊዜ የመኝታ ክፍሉን መልቀቁን ለባለሆቴሉ አስታውቆና ባለሆቴሉም ይህን ማስታወቂያ ተቀብሎ የተያዘውን ክፍለ ቤት ላንድ ሦስተኛ ሰው ማከራየት የቻለ እንደሆነ ነው፡፡

(3) ተቃራኒ የሆነ ውል ከሌለ በቀር ክፍለ ቤቱ የተያዘው ለብዙ ቀን ቢሆንና የገንዘቡም አከፋፈል በሳምንት ወይም በወር ሆኖ ቢመለከትም የጉዳት ኪሣራ የሚከፈለው ላንድ ቀን ብቻ ነው፡፡

ቊ 2661፡፡ የውል መፍረስ፡፡

(1) ክፍለ ቤቱን ለብዙ ቀን የተከራየ እንደሆነና ተከራዩ እሱ ባለው ቀን ያልያዘው እንደሆነ ውሉ ይፈርሳል፡፡

(2) ከተከራዩ ወይም በርሱ ምትክ ከሆነው ሰው ተከራዩ መከራየቱን አልተውም የሚል ማስታወቂያ ካልደረሰው በቀር ባለሆቴሉ በዚሁ ጊዜ ክፍለ ቤቱን ለሌላ ሰው ቢያከራይ አንድም አላፊነት አይነካውም፡፡

(3) ባለሆቴሉ አስቀድሞ ገንዘብ ተቀብሎ እንደሆነ የተቀበለው ገንዘብ ለኪራዩ ዋጋ በቂ እስከሚሆንበት ቀን ድረስ ለተከራዩ ክፍለ ቤቱን ጠብቆ ማስቀመጥ አለበት፡፡

ቊ 2662፡፡ የመያዝ መብት ፡፡

(1) ተከራዩ በሆቴል ውስጥ የቈየበትን ጊዜ በመገመት የሚከፈለውን ገንዘብ በሙሉ እስከ ከፈለ ድረስ ያመጣቸውን ዕቃዎች ባለሆቴሉ መያዝ ይችላል፡፡

(2) ለነዚሁ ዕቃዎቹ ባለሆቴሉ ዕቃ ይዞ የሚያበድር ሰው መብትና ቀደምትነት አለው፡፡

ቊ 2663፡፡ የአላፊነት መሠረት፡፡

(1) ደንበኞቹ በሆቴሉ ውስጥ ላስቀመጧቸው ዕቃዎች ባለሆቴሉ እንደ አንድ ደመወዘኛ አደራ አስቀማጭ ይገደዳል፡፡

(2) አንድ ደንበኛ፤ ዕቃዎቹን ወደ ሆቴሉ ውስጥ ለማምጣቱ ማናቸውንም ዐይነት ማስረጃ ሊያቀርብ ይችላል፡፡

ቊ 2664፡፡ ቊርጥ ዋጋ ስለ መወሰን፡፡

የባለሆቴሉ ኀላፊነት 5 የኢትዮጵያ ብር በሆነ ገንዘብ የተወሰነ ሆኗል፡፡

ቊ 2665፡፡ ስላልተወሰነ አላፊነት፡፡ (1) በአደራ ዕቃ ሲቀመጥ ወይም ጥፋት ሲገኝ፡፡

የሆነ ሆኖ የባለሆቴሉ ኀላፊነት ያልተወሰነ የሚሆነው፤

(ሀ) የተደረገው ጉዳት በባለሆቴሉ ወይም ከቤተሰቡ ወይም ከሠራተኞቹ በአንዱ ጥፋት የሆነ እንደሆነ፤

(ለ) ጉዳቱ የደረሰው ደንበኛው ለባለሆቴሉ በተለይ በአደራ በሰጣቸው ዕቃዎች ላይ የሆነ እንደሆነ ነው፡፡

ቊ 2666፡፡ (2) አደራ ማስቀመጥን እንቢ ስለ ማለት፡፡

(1) ባለሆቴሉ ትክክል ባልሆነ ምክንያት በአደራ ለማስቀመጥ አልቀበልም ያላቸውን ዕቃዎች ጉዳት ያገኛቸው እንደሆነ እንዲሁ የባለሆቴሉ ኀላፊነት ያልተወሰነ ነው፡፡

(2) እንደ ሆቴሉ ማዕረግና እንዳሉት ክፍሎች መጠን ዕቃው ያለ መጠን ዋጋ ያለው ወይም ለማኖር የማይመች ሁኔታ ያለው እንደሆነ ለእንቢታው ትክክል ምክንያት ይሆነዋል፡፡

ቊ 2667፡፡ ኀላፊነት የሚቀርበት፡፡

(1) ኀላፊነቱ የሚቀረው ዕቃው የተሠረቀው የጠፋው ወይም የተበላሸው በደንበኛው በራሱ ጥፋት ወይም ደንበኛውን በሚጠይቁት በሚከተሉት ወይም እሱን በሚያገለግሉ ሰዎች ጥፋት መሆኑን ባለሆቴሉ ያስረዳ እንደሆነ ነው፡፡

(2) እንዲሁም የዕቃው መጥፋት ወይም መበላሸት በዕቃው ዐይነት ወይም ጒድለት ወይም ከዐቅም በላይ በሆነ ኀይል የሆነ እንደሆነ ከኀላፊነት ነጻ ነው፡፡

ቊ 2668፡፡ ስለ ማስታወቅ ግዴታ፡፡

ደንበኛው፤ ጉዳቱን እንዳወቀ ወዲያውኑ ካላስታወቀ በቀር ባለሆቴሉ ከኅላፊነት ነጻ ነው፡፡

ቊ 2669፡፡ ኀላፊነትን የሚያስቀር ስምምነት፡፡

የባለሆቴሉን ኀላፊነት ለማስቀረት ወይም ለመቀነስ የሚደረግ የውል ቃል ሁሉ አይጸናም፡፡

ቊ 2670፡፡ ሕጉ የሚጸናበት ወሰን፡፡

(1) ደንበኛው ዕቃዎቹን አስቀድሞ ልኮ እርሱ ካልቀረ በቀር ዕቃዎቹ በሆቴሉ ውስጥ ከገቡ ወዲህ የዚሁ ምዕራፍ ድንጋጌዎች ተፈጻሚ ይሆናሉ፡፡

(2) እንዲሁም በሆቴሉ ክፍሎች ውስጥ ወይም በሆቴሉ ለደንበኞች በሆኑ ቦታዎች ውስጥ ያሉ እንደ ተሽከርካሪዎች ኦቶሞቢሎች በሕይወት ያሉ እንስሳዎች ዕቃዎችም ላይ ተፈጻሚ ይሆናሉ፡፡

ቊ 2671፡፡ እንደ ሆቴሎች የሚቈጠሩ ቤቶች፡፡

የዚህ ምዕራፍ ደንቦች በሆስፒታል መሥሪያ ቤቶች በዕረፍት ቤቶች በሕዝብ መደሰቻዎች በመታጠቢያ ቤቶች በኪራይ በሚመገቡ ሰዎች መኖሪያ ቤቶች በምግብ ቤቶች አልጋ ባለባቸው የማደሪያ (የባር) ክፍል ቤቶች ለሕዝብ በተሠሩ በረቶችና ሌሎች እነዚሁን በመሳሰሉ ሥራዎች በሚካሄዱ ቦታዎች ላይ ሁሉ ተፈጻሚ ይሆናሉ፡፡



ምዕራፍ 7፡፡ አትሞ የማውጣት (ፐብሊሺንግ) ውል፡፡

ቊ 2672፡፡ ትርጓሜ፡፡

አትሞ የማውጣት ውል ማለት አንዱ ወገን ደራሲ ተብሎ የሚጠራው ባንድ የድርሰት ሥራ ወይም ኪነ ጥበብ ላይ ያለውን ግዙፍነት የሌለውን የባለሀብትነት መብቶች ወይም ከነዚሁ መብቶች በከፊል አትሞ አውጪ (ፐብሊሺር) ተብሎ ለሚጠራው ለሌላው ወገን የሚሰጥበት አትሞ አውጪውም ድርሰቱን ለማተም ለማሳየት ወይም ለማባዛት ወይም ለሕዝብ ለመንዛት ግዴታ የሚገባበት ውል ነው፡፡

ቊ 2673፡፡ የማስታወቅ ግዴታ፡፡

ሥራው በሙሉ ወይም በከፊል ላንድ ሌላ አትሞ አውጪ ተሰጥቶ እንደሆነ ወይም ድርሰቱን ደራሲው ዐውቆት ለሕዝብ ታትሞ ተገልጾ እንደሆነ ይህ ደራሲ ውሉን ከማድረጉ በፊት አትሞ ለሚያወጣው ማስታወቅ አለበት፡፡

ቊ 2674፡፡ የውሉ ዐይነት (ፎርም)፡፡

ሥራውን ለማባዛት ወይም ለማሳየት ደራሲው አትሞ ለሚያወጣው የሰጠው ፈቃድ ግልጽ መሆን አለበት፡

ቊ 2675፡፡ ወደፊት በሚወጡት ሥራዎች ላይ ያለውን መብት ስለ ማስተላለፍ፡፡

1 ወሰን፡፡

(1) አእምሮ ባለው ሰው አስቀድሞ በመመልከት ተግባር ከሁለት ዓመት በማይበልጥ ጊዜ ውስጥ በደራሲው ለመፈጸፀም የሚችሉ መሆናቸው ከታወቁ ደራሲው ገና ያላለቀ በቂ በሆነ አኳኋን የተለየ በአንድ ወይም በብዙ ሥራዎች ላይ ያለውን መብት ለማስተላለፍ የሚዋዋለው ውል ዋጋ ያለው ነው፡፡

(2) ከዚህ ወሰን አልፎ ወደፊት በሚወጡት ሥራዎች ላይ ደራሲው መብቶቹን ለማስተላለፍ የተዋዋለ እንደሆነ ምንም ተቃራኒ የውል ቃል ቢኖር እንኳ አትሞ ከሚያወጣው የተቀበለውን ገንዘብ እንደ ያዘ አስቀርቶ በማናቸውም ጊዜ ውሉን ማፍረስ ይችላል፡፡

ቊ 2676፡፡ (2) አትሞ አውጪው ያለው የቀደምትነት መብት፡፡

(1) ይፍረስ ያለው ደራሲ ውሉ ከፈረሰበት ጊዜ አንሥቶ ቢበዛ እስከ አምስት ዓመት ጊዜ ድረስ አትሞ ማውጣቱን ተዋውሎት ለነበረው ሰው ከሌሎች ሰዎች በፊት የቀደምትነት መብቱን ሊሰጠው ግዴታ አለበት፡፡

(2) እነዚህንም መብቶች ለማግኘት ሦስተኞች ወገኖች ያቀረቡለትን የውለታ ሁኔታዎች ለአታሚው ማስታወቅ አለበት፡፡

(3) በቀደምትነት፤ መብቱን ሊሠራበት መፈለጉን አትሞ አውጪው በሚገባ ጊዜ ውስጥ ካላስታወቀ ይህ መብት ይቀርበታል፡፡

ቊ 2677፡፡ የውሉ ውጤት፡፡

(1) በዚህ አንቀጽ በተደነገጉት ውሳኔዎች መሠረት የውሉ አፈጻጸም እንደሚያስገድደው መጠን ደራሲው በሥራው ላይ ያሉትን መብቶች ለአትሞ አውጪው ያስተላልፍለታል፡፡

(2) እነዚህን ድንጋጌዎች ተቃራኒ የሆነ የውል ቃል በግልጽ ለመጻፍ ሕጉ ያልከለከለ እንደሆነ ተዋዋዮቹ እነዚህን ውሳኔዎች ለመለወጥ ይችላሉ፡፡

(3) የሚያጠራጥር የሆነ እንደሆነ የማተም የውል ቃሎች ለደራሲው ጥቅም እንደሚሆኑ የሚተረጐሙ ይሆናሉ፡፡

ቊ 2678፡፡ በጠባቡ ስለ መተርጐም፡፡

(1) ባንድ ዐይነት ሁኔታ ሥራውን እንዲሠራ ለአትሞ አውጪው የተሰጠው ፈቃድ በጠባቡ መተርጐም አለበት፡፡

(2) አትሞ አውጪው በውሉ ውስጥ ከተመለከተው አሠራር ዐይነት ውጭ በሌላ አሠራር ዐይነት ሊጠቀምበት አይችልም፡፡

ቊ 2679፡፡ በሥራው ለመጠቀም የተፈቀደ የአሠራር ዐይነት፡፡

(1) የውሉ ቃሎች ምንም በጠቅላላ አነጋገር ቢነገሩም እንኳ ውሉ በተደረገበት ጊዜ ተዋዋዮቹ አስበውት በነበረ ወይም ሊያስቡት ይገባቸው በነበረ አሠራር ዐይነት ካልሆነ በቀር አትሞ አውጪው በሌላ ዐይነት አሠራር ለመጠቀም መብት የለውም፡፡

(2) እንደዚህ በሆነ ጊዜ አእምሮ ያለው ሰው በሚገምተው ዐይነት ማመዛዘን ይገባል፡፡

ቊ 2680፡፡ መለዋወጥና መተርጐም፡፡

አንድ ሥራን ለማባዛት ወይም ለማሳየት የተሰጠ ፈቃድ መለዋወጥን ወይም እንዲተረጐም መፍቀድን በሌላ ዐይነት ሥራ ማስማማትን አይፈቅድም፡፡

ቊ 2681፡፡ በራዲዮ የተነገሩትን ሥራዎች ስለ መመዝገብ፡፡

አንድ ሥራ በራዲዮ እንዲነገር የተሰጠ ፈቃድ፤ በራዲዮ የተነገረውን ሥራ ድምፅን ወይም ሥዕልን ተቀብለው ለማስቀረት በሚችሉ መሣሪያዎች እንዲመዘገብ መፍቀድን አይጨምርም፡፡

ቊ 2682፡፡ የተለያዩ ሥራዎችና ሙሉ የሆኑ ሥራዎች፡፡

(1) ያንድ ደራሲ ሥራዎችን ለየብቻ አትሞ የማውጣት መብት ሁሉንም አንድ ላይ የማውጣትን መብት አይጨምርም፡፡

(2) ያንድ ደራሲን ሙሉ ሥራዎች ወይም ከሥራዎች አንዱን ዐይነት ክፍል አትሞ የማውጣት መብት ልዩ ልዩ ሥራዎች የያዙትን ለየብቻ የማውጣትን መብት አትሞ ለሚያወጣው አይሰጠውም፡፡

ቊ 2683፡፡ የደራሲው መድንነት፡፡

አትሞ ከማውጣት ውል የተነሣ ደራሲው አትሞ ለሚያወጣው ሰው የሚያስተላልፋቸው የድርሰት የኪነ ጥበብ መብቶች እንዳሉትና እነዚህንም ለማስተላልፍ ባለመብት ለመሆኑ አትሞ ለሚያወጣው ሰው መድን ነው፡፡

ቊ 2684፡፡ አትሞ ለሚያወጣው ሰው የተላለፈ መብት፡፡

(1) አትሞ የሚያወጣው ሰው አትሞ ያወጣቸው ድርሰቶች እስካለቁ ድረስ ደራሲው ሥራውን በሙሉ ወይም ከነዚሁ አንዱን ክፍል አትሞ የሚያወጣውን ሰው በሚጎዳ አኳኋን ሊያዝበት አይችልም፡፡

(2) በኅብረት ከተደረሰ ድርሰት ወይም ከተጻፈ ቃል አንዱን ክፍል የማውጣቱ ተግባር ከተፈጸመ ሦስት ዓመት ካላለፈ በቀር ደራሲው እንደገና ለማውጣት አይችልም፡፡

ቊ 2685፡፡ በሁለት አትሞ አውጪዎች መካከል ስለሚነሣ ክርክር፡፡

(1) አንድ ደራሲ መብቶቹን ላንድ አትሞ አውጪ ካስተላለፈ በኋላ እነዚሁኑ መብቶች ለሌላ አትሞ አውጪ ያስተላለፈ እንደሆነ ሁለተኛው ባለውል የመጀመሪያውን ውል ካላወቀ በቀር የሚያደርገው ውል ዋጋ ያለው ይሆናል፡፡

(2) ደራሲው በያንዳንዳቸው ተዋዋዮች ላይ ለሚደርሰው ጉዳት ኪሣራ መክፈል አለበት፡፡

ቊ 2686፡፡ ድርሰቱን አትሞ ስለ ማውጣት፡፡

(1) አትሞ አውጪው ድርሰቱን ሳያሳጥር ሳይጨምር እንዲሁም ሳይለዋውጥ ተገቢ በሆነ ፎርም ማውጣት አለበት፡፡

(2) ድርሰቱንም ሕዝብ እንዲያውቀውና የተመዱትንም የማስታወቂያ አሠራር ማድረግ አለበት፡፡

(3) የመሸጫውንም ዋጋ ይወስናል፡፡

ቊ 2687፡፡ ደራሲው ስለሚያደርገው እርማት (ማረም)፡፡

(1) ያትሞ አውጪውን ጥቅሞች ካላበላሹ ወይም ኀላፊነትን የሚጨምርበት ካልሆነ በቀር ደራሲው በማናቸውም ጊዜ ድርሰቱን ለማረምና ለማሻሻል ይችላል፡፡

(2) በዚሁም ምክንያት አትሞ አውጪው ያደረጋቸውን ወጪዎች መክፈል አለበት፡፡

ቊ 2688፡፡ እንደ ገና አትሞ ስለ ማውጣት፡፡

አትሞ አውጪው እንደገና አትሞ ከማውጣቱ በፊት ደራሲው ድርሰቱን ለማሻሻል እንዲችል የሚያስፈልገውን ማድረግ አለበት፡፡

ቊ 2689፡፡ እንዲታተሙና እንዲወጡ የተፈቀደላቸው ድርሰቶች፡፡

(1) ተቃራኒ የውል ቃል ከሌለ በቀር አትሞ አውጪው ለማውጣት መብት ያለው በመጀመሪያው አትሞ ያወጣቸውን ብቻ ነው፡፡

(2) አትሞ ለማውጣት ምን ያህል ቅጂዎች መሆናቸውን ውሉ ለይቶ ያላመለከተ እንደሆነ ብዛቱን የሚወስነው አትሞ አውጪው ነው፡፡

ቊ 2690፡፡ ታትሞ የወጣው ስለ ማለቁ፡፡

(1) በብዙ ጊዜ እያተመ ወይም የሚታተመውን ሁሉ ድርሰት ለማውጣት ላትሞ አውጪው ውሉ የፈቀደለት እንደሆነ ደራሲው ስለ ድርሰቱ በመጨረሻው ታትሞ የወጣው ካለቀ እንደ ገና አትሞ እንዲያወጣ ያንድ ዓመት የተወሰነ ጊዜ ሊወሰንበት ይችላል፡፡

(2) በዚህ በተወሰነው ጊዜ ውስጥ ሥራውን ካልፈጸመ አትሞ አውጪው መብቶቹን ያጣል፡፡

(3) ይህን ውሳኔ ተቃራኒ የሆነ የውል ቃል ሁሉ ፈራሽ ነው፡፡

ቊ 2691፡፡ ተከታትለው ታትመው ስለሚወጡ ድርሰቶች የሚደረግ የውል ስምምነት፡፡

(1) አትሞ አውጪው ብዙ ጊዜ አትሞ ለማውጣት መብት ያለው እንደሆነ በሚከተሉት አንዳንድ ታትመው በሚወጡት ላይ የመጀመሪያው አትሞ ማውጣት ስምምነቶች ቃል እንዲሠራባቸው እንደተወሰነ ይቈጠራል፡፡

(2) በተይም የደራሲውን የሥራ ዋጋ የሚመለከቱ የውል ቃሎች በዚሁ ይፈጸማሉ፡፡

ቊ 2692፡፡ የደራሲው የሥራ ዋጋ፡፡ (1) መሠረቱ፡፡

(1) የሥራውን ዋጋ ሁሉ ለመተው ስምምነት አድርጓል ለማለት አካባቢው ሁኔታዎቹ በሚፈቅዱበት ጊዜ ታትሞ የሚወጣን ድርሰት የሰጠ ደራሲ ለሥራ ዋጋ መብት እንዳለው ሆኖ ይቈጠራል፡፡

(2) ተዋዋዮቹ ያልተስማሙበት እንደሆነ ለደራሲው ተገቢ የሆነውን የሥራ ዋጋ በርትዕ ዳኞች ይወስናሉ፡፡

ቊ 2693፡፡ (2) ያለ ዋጋ የሆኑ ቅጂዎች፡፡

(1) ደራሲው የተወሰነ ብዛት ያለውን የድርሰቱን ቅጂዎች ያለ ዋጋ ለማግኘት መብት አለው፡፡

(2) የውል ቃል ከሌለ የነዚሁኑ ቅጂዎች ብዛት ዳኞች በርትዕ ይወስናሉ፡፡

ቊ 2694፡፡ (3) ስለ መክፈል፡፡

(1) ድርሰቱ ለመሸጥ ዝግጁ ሲሆን የደራሲው የሥራ ዋጋ ወዲያውኑ ተከፋይ ይሆናል፡፡

(2) ከሽያጩ ውጤት በሙሉው ወይም በከፊል የደራሲውን የሥራ ዋጋ ለመክፈል ተዋዋዮቹ ስምምነት አድርገው እንደሆነ፤ አትሞ አውጪው በተስማሙባቸው ጊዜ ውስጥ የሽያጩን ውጤቶች ለደራሲው ማስረዳት አለበት፡፡

(3) ተቃራኒ የውል ቃል ከሌለ ያትሞ አውጪው ሒሳብ በያመቱ መጀመሪያ ወር ለደራሲው መሰጠት አለበት፡፡

ቊ 2695፡፡ ስለ ድርሰቱ መጥፋት፤ (1) ታትሞ ከመውጣቱ በፊት፡፡

(1) ድርሰቱ ለአሳትሞ አውጪው ከተሰጠ በኋላ ታትሞ ከመውጣቱ በፊት በድንገተኛ ነገር የጠፋ እንደሆነ አትሞ አውጪው ለደራሲው የሥራ ዋጋውን መክፈል አለበት፡፡

(2) ደራሲው የጠፋው ድርሰት ቅጂው በጁ እንደሆነ ለአትሞ አውጪው መስጠት አለበት፡፡

(3) እንዲህ ካልሆነም ድርሰቱ የማያስቸግር የሆነ እንደሆነና አትሞ አውጪውም ሲጠይቀው ደራሲው የሚገባ ገንዘብ ተቀብሎ እንደገና ድርሰቱን አዘጋጅቶ መስጠት አለበት፡፡

ቊ 2696፡፡ (2) ታትሞ ከወጣ በኋላ፡፡

(1) አትሞ አውጪው ያሰናዳው ከታተመ በኋላ በሙሉ ወይም በከፊል በድንገተኛ ነገር የጠፋ እንደሆነ አትሞ አውጪው የጠፉትን ቅጂዎች በኪሣራው እንደገና ለማሠራት መብት አለው፡፡

(2) ኪሣራው ከመጠን በላይ ሳይሆን ለማድረግ የቻለ እንደሆነ አትሞ አውጪው እነዚሁኑ ቅጂዎች መተካት አለበት፡፡

ቊ 2697፡፡ ስለ ውሉ ቀሪነት፡፡

(1) ሥራው ከመፈጸሙ በፊት ደራሲው የሞተ ችሎታ ያጣ ወይም ጥፋት ሳይኖርበት ለመጨረስ ያልተቻለው የሆነ እንደሆነ የማተሙ ውል ቀሪ ይሆናል፡፡

(2) ያትሞ አውጪው መሞት ወይም የደረሰበት የችሎታ ማጣት ውሉን ቀሪ አያደርገውም፡፡

(3) አትሞ አውጪው የከሠረ እንደሆነ መከሠሩ በሚገለጽበት ጊዜ የተወሰነ ጊዜ ገና ያልደረሰባቸውን ግዴታዎች ለመፈጸም ዋስትና ካልተሰጠው በቀር ደራሲው ሥራውን ለሌላ አትሞ አውጪ መስጠት ይችላል፡፡




አንቀጽ ዐሥራ ሰባት፡፡ የዕቃ ጥበቃን በዕቃ መገልገልን ወይም በዕቃ መጠቀሙን የሚመለከቱ ውሎች፡፡ 


ምዕራፍ 1፡፡ ጠቅላላ ድንጋጌዎች፡፡

ቊ 2698፡፡ የዚህ አንቀጽ ደንብ አፈጻጸም፡፡

(1) አንድ ተንቀሳቃሽ ዕቃ እንዲጠብቅ ወይም በዚሁ እንዲጠቀምበት ከተዋዋዩ ወገን በውል ተስሣመቶ በመረከቡ ይህ ዕቃ በእጁ የሚገኝ ሰው ከተዋዋዩ ጋራ በሚኖረው ግንኙነት ጒዳይ በዚህ አንቀጽ የተመለከቱት መብቶችና ግዴታዎች አሉት፡፡

(2) በተንቀሳቃሹ ዕቃ ባለቤትና ዕቃው በእጁ በሚገኘው ሰው መካከል ያለውን ግንኙነት ስለሚመለከተው ጒዳይ፤ በሕጉ ላይ በተገለጸው መሠረት፤ ከማንኛውም ውል በሆነውም ነገር እንዲሁ እነዚሁ ድንጋጌዎች የሚጸኑ ናቸው፡፡

ቊ 2699፡፡ የማይንቀሳቀሱ ንብረቶች፡፡

(1) የማይንቀሳቀሱ ንብረቶችን ኪራይ የሚመለከቱት ደንቦች በዚህ ሕግ የማይንቀሳቀሱ ንብረቶችን ስለሚመለከቱ ውሎች በተጻፈው አንቀጽ ውስጥ ተገልጸዋል፡፡

(2) በማይንቀሳቀስ ንብረት መገልገልና መጠቀም ለሌላ ሰው የተሰጠው ያለ ዋጋ በሆነ ጊዜ ያገልግሎት ትውስትን የሚመለከቱት የዚህ አንቀጽ ደንቦች ተፈጻሚ ይሆናሉ፡፡

ቊ 2700፡፡ ባለቤት፡፡

(1) ባለሀብት (ባለቤት) የሚል ቃል በዚህ ምዕራፍ ላይ የተጻፈው ዕቃውን አሳልፎ በባለይዞታው እጅ እንዲገኝ አድራጊውን ሰው ለማመልከት ነው፡፡

(2) ባለይዞታው በዚህ ዕቃ ላይ ያለው ወይም አለኝ የሚለው መብት ከባለሀብትነት መብት ውጭ በሆነ ሌላ ዐይነት መብት ሲሆን በዚህ ምዕራፍ ላይ የተመለከቱት ድንጋጌዎች በተመሳሳይነት ተፈጻሚ ይሆናሉ፡፡

ቊ 2701፡፡ የማስረከብ ግዴታ፡፡

ባለሀብቱ ዕቃውን ለባለይዞታው በሚሰጥበት ጊዜ በውሉ ላይ ለተመለከተው ጒዳይ ወይም የዕቃው ተፈጥሮ ጠቃሚ አገልግሎት ሊሰጥ በሚችልበት ዐይነት እንዲያገለግል ከተጨማሪው ጋራ አድርጎ በመልካም ሁኔታ ማስረከብ አለበት፡፡

ቊ 2702፡፡ ወደ ሽያጭ ደንብ ስለ መምራት፡፡

የዕቃው ማስረከቢያ ስፍራና ዘመን እንዲሁም የዕቃው መለዋወጫ የሆኑትን ተጨማሪ ነገሮች የመጥቀስ ጒዳዮች የሚከናወኑት ስለ ሽያጭ ደንብ በወጣው ድንጋጌ መሠረት ነው፡፡

ቊ 2703፡፡ በዕቃው ላይ የሚገኝ ጒድለት፡፡ (1) ስለ ውል መፍረስ፡፡

(1) ዕቃው ተላልፎ በሚሰጥበት ጊዜ ለባለይዞታው ሊያገለግል የነበረውን ከፍ ያለ ግምት ሊያሳጣው የሚችል ጒድለት ያለበት ሆኖ የተገኘ እንደሆነ ወይም ይህን ዕቃ ለማኖር ወይም ለመጠበቅ ከፍ ያለ ችግር የሚያመጣበት፤ ወይም እጅግ ከፍተኛ ወጪ የሚያደርስበት ሆኖ ሲገኝ ባለይዞታው ውሉ እንዲፈርስ ለመጠየቅ ይችላል፡፡

(2) እንዲሁም ዕቃው ጒድለት የተገኘበት ወይም ጒድለት የተገለጸበት ተላልፎ ከተሰጠው በኋላም ቢሆን ለባለይዞታው የዚሁ ዐይነት መብት ይኖረዋል፡፡

(3) የውሉ ስምምነት በተደረገ ጊዜ ባለሀብቱ ይህ ጉድለት መኖሩን የሚያውቅ ወይም ማወቅ ይገባው የነበረ ካልሆነ በቀር ባለይዞታው በዕቃው አገልግሎት ማግኘት ይገባው የነበረው ልዩ ጥቅም በግምት፤ ውስጥ አይገባም፡፡

ቊ 2704፡፡ (2) ኪሣራ፡፡

(1) ባለሀብቱ ዕቃውን ባስረከበበት ጊዜ ጒድለት ያለበት መሆኑን የሚያውቅ ወይም ሊያውቅ የሚገባው እንደነበረና ይህ ጒድለት መኖሩንም ለባለይዞታው ሳያስታውቅ ችላ ብሎ እንደሆነ ጒድለቱ በባለይዞታው ላይ ላደረሰበት ጉዳት ኪሣራ መክፈል አለበት፡፡

(2) ጒድለቱ የደረሰው ውሉ በመፈጸም ላይ በሚገኝበት ጊዜ ሆኖ የደረሰውም ከባለሀብቱ ጥፋት የተነሣ እንደሆነም አፈጻጸሙ በዚሁ ዐይነት ነው፡፡

ቊ 2705፡፡ (3) የውሉ ስምምነት መድን፡፡

ባለሀብቱ ይህ ዕቃ የዚህ ዐይነት ጠባይ አለው ብሎ እንዳረጋገጠው ሳይሆን፤ አለው የተባለው ጠባያዊ ዐይነት ያልነበረው ወይም የሌለው ሆኖ የተገኘ እንደሆነ ውሉ እንዲፈርስ የዕቃው ጒድለትም ላደረሰበት ጉዳት ባለይዞታው ኪሣራ ሊጠየቅ ይችላል፡፡

ቊ 2706፡፡ (4) ባለይዞታው ያወቃቸው ጒድለቶች፡፡

(1) የውሉ ስምምነት በተደረገ ጊዜ፤ ባለይዞታው፤ በዕቃው ላይ ጒድለት እንደነበረበት የሚያውቅ መሆኑን ባለሀብቱ ካስረዳ፤ በዕቃው ላይ ስለተገኘው ጒድለት አላፊ መድን አይሆንም፡፡

(2) በእንደዚህ ያለው ነገር ባለሀብቱ የሰጠው ግልጽ የሆነ ዋስትና ቢኖርም እንኳ ዋጋ የለውም፡፡

ቊ 2707፡፡ (5) አደገኛ ጒድለት፡፡

(1) ዕቃው በባለይዞታው ሕይወት ወይም በጤንነቱ ላይ ወይም ከሱ ጋራ በሚኖሩ ሰዎች ወይም በሠራተኞቹ ሕይወት ወይም በጤንነታቸው ላይ አደጋ ለማድረስ የሚችል ጒድለት የተገኘበት እንደሆነ ዕቃው የዚህ ዐይነት ጒድለት ያለበት መሆኑን ያወቀው የውሉን ስምምነት ባደረገበት ጊዜም ቢሆን እንኳ ውሉ እንዲፈርስ ለመጠየቅ ይችላል፡፡

(2) ይህን ደንብ ተቃራኒ የሆነ ስምምነት ሁሉ ቀሪ ነው (ዋጋ የለውም)፡፡

ቊ 2708፡፡ (6) አላፊነት የለብኝም ተብሎ ስለሚደረግ የውል ቃል፡፡

ባለሀብቱ በዕቃው ላይ ያለውን ጒድለት ሳይገልጽ የደበቀው በማታለል እንደሆነ ወይም የዕቃው ጒድለቶች ለባለይዞታው የሚሰጡትን ጠቃሚ አገልግሎት ፈጽሞ የሚያጠፉበት (የሚያፈርሱበት) ሆነው የተገኙ እንደሆነ ባለሀብቱ በዕቃው ጒድለቶች ምክንያት ከሚያደርስበት አላፊነት ለመዳን አላፊነቱን የተወሰነ ለማድረግ በውሉ ውስጥ የጠቀሰው የስምምነት ቃል (ዋጋ የለውም) ቀሪ ነው፡፡

ቊ 2709፡፡ ሰላማዊ መጠቀም፡፡

ውሉ ጸንቶ በሚቈይበት ዘመን፤ ባለይዞታው በዕቃው ሰላማዊ ጥቅም ለማግኘት እንዲችል ባለሀብቱ አላፊ መድን መሆን አለበት፡፡

ቊ 2710፡፡ በዕቃው ላይ ስለሚደርሰው መለወጥ፡፡

ባለሀብቱ የዕቃውን የአገልግሎት ጥቅም ለመቀነስ ወይም በባለይዞታው ላይ ከፍ ያለ ወጪ ሊያመጣ የሚችል ማንኛውም የመለወጥ ጠባይ በዕቃው ላይ እንዲደርስ ማድረግ አይገባውም፡፡

ቊ 2711፡፡ ድንገተኛ ሁከት፡፡

(1) በዕቃው ላይ መብት አለን የማይሉ ሌሎች ሰዎች በዚሁ ዕቃ ምክንያት ስለሚያደርሱት ሁከት ባለሀብቱ አላፊ መድን እንዲሆን አይገደድም፡፡

(2) ባለይዞታው በእነዚህ ሦስተኛ ወገኖች ላይ በራሱ ስም ወቃወሚያ ለማቅረብ ይችላል፡፡

ቊ 2712፡፡ ግዴታና ግብር፡፡

በዕቃው ላይ የሚጠየቀውን ግዴታና የሚከፈለውን ግብር የሚችል ባለሀብቱ ነው፡፡

ቊ 2713፡፡ ዕቃውን ስለ መጠበቅና ስለ ማኖር፡፡

(1) ባለይዞታው ስለ ዕቃው ጥበቃና ስለ ማኖሩ ጒዳይ ጥንቃቄ ማድረግ አለበት፡፡

(2) ባለሀብቱ ካልፈቀደለት በቀር የዕቃውን አገልግሎት ለሌላ ጒዳይ ሊያውለው አይችልም፡፡

ቊ 2714፡፡ ለባለሀብቱ የማስታወቅ ግዴታ፡፡

ለዕቃው መልካም አያያዝና ጥበቃ ባለሀብቱ እንዲደርስ አስፈላጊ የሚሆኑበትን ጒዳዮች እንደ አስቸኳይ የሆኑ የማደስ ሥራዎች ያሉትን ነገሮችና ድንገት የሚገኙበትን ጒድለቶች በሌሎች ሦስተኛ ወገኖች በኩል የሚደርስበትን የመውሰድ የሁከት ወይም ጉዳት ይህን የመሳሰለ ነገር እንደደረሰ ወዲያውኑ የዕቃው ባለይዞታ ለባለሀብቱ ማስታወቅ አለበት፡፡

ቊ 2715፡፡ ዕቃውን ለማኖርና በመልካም አያያዝ ለመጠበቅ የሚያስፈልግ ወጪ፡፡

(1) ዕቃውን ለማኖርና ለመጠበቅ ላያያዙ ወጪ ማድረግ የሚያስፈልግ ሆኖ የዚህን ዐይነት ወጪ መቻል ያለበት ባለይዞታው ባልሆነ ጊዜ ይህ ወጪ ማስፈለጉን ለባለሀብቱ ማስታወቅ ይገባዋል፡፡

(2) ለዚሁ ጒዳይ አስቸኳይ የሆነ ወጪ አስፈልጎ ባለይዞታው ይህን አስፈላጊ ወጪ እንዳደረገ ወዲያውኑ ለባለሀብቱ አስታውቆ እንደሆነ ያወጣው ገንዘብ እንዲመለስለት ለመጠየቅ ይችላል፡፡

ቊ 2716፡፡ የባለሀብቱ ተቈጣጣሪነት፡፡

(1) ባለይዞታው እሱን የሚመለከቱትን ግዴታዎች በሚገባ የሚፈጽምና የማይፈጽም መሆኑን ለማረጋገጥ ባለሀብቱ በማንኛውም ጊዜ ምርመራ ለማድረግ መብት አለው፡፡

(2) ይህ ምርመራ ግን በባለይዞታው ላይ ከፍ ያለ ሁከትና የማበሳጨት ስሜት በማያደርስበት ሁኔታ ትክክለኛነት ያለው ሆኖ እንዲፈጸም ያስፈልጋል፡፡

ቊ 2717፡፡ በዕቃው ላይ መብት አለኝ ስለሚል ሦስተኛ ወገን፡፡

(1) ሌላ ሦስተኛ ወገን ዕቃው የኔ ነው ወይም በዕቃው ላይ መብት አለኝ ብሎ የተነሣ እንደሆነ ባለይዞታው ይህን ጒዳይ ወዲያውኑ ለባለሀብቱ ማስታወቅ አለበት፤ ሳያስታውቅ ቢቀር ግን ኪሣራ ይከፍላል፡፡

(2) ይህም ሦስተኛ ወገን ክስ አቅርቦ እንደሆነ ክርክሩ በከሳሹና በባለሀብቱ መካከል እንዲፈጸምና ባለይዞታው ከነገሩ ውጭ እንዲሆን ለመጠየቅ ይችላል፡፡

(3) በእንደዚህ ያለው አጋጣሚ ጊዜ ዕቃውን ዳኞች ባዘዙት ሁኔተ ባመለከቱት ስፍራ በባለሀብቱ ኪሣራ መልሶ በማስረከብና በማስቀመጥ በውሉ ከገባበት ግዴታ ነጻ ለመውጣት ይችላል፡፡

ቊ 2718፡፡ መልሶ የመስጠት ግዴታ፡፡

(1) ባለይዞታው ዕቃውን መልሶ መስጠት የሚገባው በተረከበበት ጊዜ በነበረበት ሁኔታና በተረከበበት ስፍራ ነው፡፡

(2) በተረከበበት ጊዜ ዕቃው በምን ሁኔታ ይገኝ እንደነበረ የሚታወቀው ተዋዋዮች ወገኖች ስምምነቱን ሲያደርጉ በሰጡት ዝርዝር መግለጫ መሠረት ነው፡፡

(3) የዚህ ዐይነት ዝርዝር መግለጫ የሌለ እንደሆነ ባለይዞታው ዕቃውን በተረከበ ጊዜ በመልካም ሁኔታ እንደነበረ ሆኖ ይታሰባል፡፡

ቊ 2719፡፡ ከባለይዞታው የተወሰደበት ዕቃ፡፡

(1) ራሱን ተጠያቂ በማያደርገው አጋጣሚ ምክንያት ዕቃው ከባለይዞታው ላይ ተወስዶ እንደሆነ ከመመለስ ግዴታ ነጻ ይወጣል፡፡

(2) ይህ ዕቃ ከእጁ የወጣበትን ምክንያትና ባለይዞታ መሆኑ የቀረበትን አጋጣሚ ነገር ወዲያውኑ በፍጥነት ለባለሀብቱ ማስታወቅ ይገባዋል፡፡

ሳያስታውቅ ቢቀር ግን ኪሣራ መክፈል አለበት፡፡

(3) ይህ ዕቃ ከባለይዞታው ስለተወሰደበት በምትኩ የሚሰጠውን ልዋጭ ዕቃ የመቀበል መብትና በባለይዞታው መብት ተተክቶ ባለገንዘቡ የመጠየቅ መብት አለው፡፡

ቊ 2720፡፡ የዕቃው መጥፋት ወይም መበላሸት፡፡ (1) ጥቅም ያለው ጥበቃ፡፡

(1) ባለይዞታው ዕቃውን ለመጠበቅ ዋጋ ይከፈለው እንደሆነ ወይም እንዲገለገልበት ተፈቅዶለት እንደሆነ ወይም በዚህ ዕቃ በመገልገል እርግጠኛ ጥቅም የሚያገኝበት ሲሆን ዕቃውን ከተረከበ በኋላ ቢጠፋ ወይም ቢበላሽ ባለይዞታው አላፊ ነው፡፡

(2) ዕቃው የጠፋው ወይም የተበላሸው በዕቃው እንዲገለገልበት አሳልፎ በሰጠው በሌላ ሰው ምክንያት እንደሆነና ለጊዜው ብቻ ቢሆንም እንኳ በተለይ በዚህ ሁኔታ ለጠፋው ወይም ለተበላሸው ዕቃ አላፊ ነው፡፡

ቊ 2721፡፡ (2) የአላፊነቱ ወሰን፡፡

(1) ባለይዞታው አላፊነቱ የሚቀርለት የዕቃው መጥፋት ወይም መበላሸት የደረሰው ከዐቅም በላይ በሆነ ኀይል ምክንያት ለመሆኑ ማስረጃ በቀረበ ጊዜ ብቻ ነው፡፡

(2) እንዲሁም ለዕቃው መጥፋት ወይም ለመበላሸቱ ምክንያት የሆነው ከእርጅና ወይም ከዕቃው ጒድለት የተነሣ መሆኑን ባስረዳ ጊዜ ከአላፊነት ለመዳን ይችላል፡፡

(3) ዕቃው በሚሰጠው መጠነኛ አገልግሎት በመጠቀም ወይም ለዕቃው መገልገያ በተፈቀደው ተገቢ ሁኔታ ሲገለገልበት ቢበላሽ ባለይዞታው አላፊነት አያገኘውም፡፡

ቊ 2622፡፡ (3) ጥቅም የሌለው ጥበቃ፡፡

(1) ባለይዞታው በዕቃው ምንም የማይጠቀምበት ሲሆንና ጥበቃውንም የሚያከናውነው በፍጹም ለባለሀብቱ ጥቅም ብቻ እንደሆነ ዕቃው የጠፋው ወይም የተበላሸው ራሱ ባደረሰው ጥፋት ካልሆነና ወይም ለባለሀብቱ እንዲመለስ የማስጠንቀቂያ ማስታወቂያ ከተሰጠው በኋላ ካልሆነ በቀር የዕቃው መጥፋት ወይም መበላሸት በአላፊነት አያስጠይቀውም፡፡

(2) የዕቃውን አጠባበቅና አያያዝ እንደ ራሱ ዕቃ አጠባበቅና አያያዝ አድርጎ ከመጠበቅ የተቀነሰ ጥንቃቄ ካላደረገ በቀር ባለይዞታው ማንኛውም አላፊነት አይደርስበትም፡፡

ቊ 2723፡፡ ማስጠንቀቂያ የደረሰው ባለይዞታ፡፡

(1) ባለይዞታው ዕቃውን እንዲመልስ ማስጠንቀቂያ ቢደርሰውም እንኳ ዕቃውን ቢመልስም ባይመልስም ከመጥፋት ወይም ከመበላሸት ለማዳን የማይችል መሆኑን ካስረዳ፤ እንዲያውም ተገቢ በሆነ ጊዜ ለባለሀብቱ እንደመለሰ ያህል የሚገመት ከሆነ በአላፊነት መጠየቁ ይቀርለታል፡፡

ቊ 2724፡፡ ለዕቃው የተደረገለት ማሻሻያ፡፡ (1) ኪሣራ የመቀበል መብት፡፡

(1) ባለይዞታው ለዕቃው ስላደረገው የማሻሻል ሥራ ማንኛውንም ኪሣራ የመጠየቅ መብት የለውም፡፡

(2) ቢሆንም ለዕቃው መሻሻል የተደረገው ሥራ የተፈጸመው በባለሀብቱ ፈቃድ እንደሆነ ባለይዞታው፤ ባንድ በኩል ለዚሁ ጒዳይ ወጪ ያደረገውን በሌላ በኩል ደግሞ ይህን ዕቃ ለባለሀብቱ በሚያስረክብበት ጊዜ የዕቃውን ዋጋ ግምት ከፍተኛ ለማድረግ የቻለው በመታደሱ ምክንያት ሲሆን የዚህኑ ግምት እስከ መጨረሻው ዝቅተኛ ሒሳብ ድረስ መልሶ ገቢ እንዲያደርግለት ባለሀብቱን በሕግ አግባብ ሊያስገድድው ይችላል፡፡

ቊ 2725፡፡ (2) መቻቻልና አንሥቶ የመውሰድ መብት፡፡

(1) ባለይዞታው ማንኛውም ኪሣራ የመጠየቅ መብት ባይኖረውም እንኳ የራሱን አላፊነት በሚመለከተው ጒዳይ ሆኖ በሱ ጥፋት በሆነ ምክንያት ያጐደለውን የዕቃ ዋጋና በራሱ ኪሣራ ሊያድስ ከሚገደድበት ወጪ በቀር ያለውን የሒሳብ ግምት ሊያቻችል ይችላል፡፡

(2) በሌላ በኩል ደግሞ፤ ባለይዞታው ለዕቃው ማሻሻያ ያደረገው ተጨማሪ ነገር ከላዩ ተለይቶ ቢወሰድ በዋናው ዕቃ ላይ ጉዳት የማያደርስበት ከሆነ የጨመረውን አንሥቶ ለመውሰድ ይችላል፡፡

ቊ 2726፡፡ በመያዣ የማቈየት መብት፡፡

(1) ባለይዞታው በዚሁ ምዕራፍ ውስጥ በተመለከተው ድንጋጌ መሠረት፤ ለመጠየቅ የተሰጠውንና ሊከፈለው የሚገባውን ሒሳብ ባለሀብቱ አጠናቆ እስኪከፍለው ድረስ ዕቃውን ሳይመልስ ለዚሁ መብቱ መያዣ አድርጎ ለማቈየት ይችላል፡፡

(2) ከዚህ ውጭ በሆነ በሌላ ምክንያት ለሱ የሚሰጠውን ገንዘብ በመጠየቅ እስኪከፈለኝ ድረስ ዕቃውን አልመልስም ለማለት አይችልም፡፡

(3) ለባለይዞታው የምከፍለው ገንዘብ የለብኝም ያለ እንደሆነ ሊከፍል የሚገባው ሆኖ ሲገኝ ግዴታውን ለመፈጸም የሚበቃ ዋስ ሰጥቶ ዕቃው ወዲያውኑ እንዲመለስለት ለማስገደድ ይችላል፡፡



ምዕራፍ 2፡፡ ስለ ዕቃ ማከራየት፡፡


ክፍል 1፡፡ ጠቅላላ ድንጋጌ፡፡

ቊ 2727፡፡ ትርጓሜ፡፡

ያንድ ዕቃ ኪራይ ሲባል አከራይ ተብሎ የሚጠራው አንደኛው ወገን ተከራይ ተብሎ የሚጠራው ሁለተኛ ወገን ላንድ ለተወሰነ ጊዜ ባንድ ነገር እየተጠቀመ ለዚሁ ልውጫ ኪራይ ተብሎ የሚጠራ ገንዘብ እንዲከፍል የሚስማሙበት ውል ማለት ነው፡፡

ቊ 2728፡፡ ኪራይና ሽያጭ፡፡

(1) የተከራየው ነገር ባለሀብትነት የአከራዩ ሆኖ ቈይቶ የውሉ የጊዜ ውሳኔ ሲፈጸም ላከራዩ ይመለስለታል፡፡

(2) ተከራዩ ለተከራየው ዕቃ ለተወሰኑ የመከፈያ ጊዜያቶች ኪራዩን ሲከፍል ቈይቶ የዕቃው ባለቤት ይሆናል የሚል ስምምነት በውሉ ላይ ተጠቅሶ እንደሆነ፤ ተዋዋዮቹ ውሉን የኪራይ ውል ነው ቢሉትም እንኳ የሽያጭ ውል ነው፡፡

ቊ 2729፡፡ ክራይና ትውስት፡፡

በውሉ ውስጥ ማንኛውም የኪራይ ገንዘብ አልተወሰነ እንደሆነ የተውሶ ዕቃ ጒዳይን የሚመለከቱት ድንጋጌዎች ተፈጻሚ ይሆናሉ፡፡

ቊ 2730፡፡ ከመጠን አሳልፎ ስለ መጠቀም፡፡

(1) ተከራዩ በውሉ ስምምነት በተመለከተው መሠረት ወይም እንደልማዳዊው ሕግ ሳይሆን በተከራየው ዕቃ ያላገባብ በመገልገሉ በዕቃው ላይ ሊታደስ የማይችል ጉዳት ይደርስበታል ተብሎ የሚያሠጋ ሆኖ የታየ እንደሆነ አከራዩ ውሉ ወዲያውኑ እንዲፈርስ ለመጠየቅ ይችላል፡፡

(2) ከመጠየቁም በፊት ጉዳት ደርሶበት እንደሆነ ወይም የውሉ መፍረስ የሚያጎዳው ሲሆን አከራዩ ኪሣራም ጭምር የመጠየቅ መብት አለው፡፡

ቊ 2731፡፡ የዕቃው ጠበቃ፡፡

(1) ተከራዩ ዕቃውን በመልካም አያያዝ መጠቀም አለበት፡፡

(2) የዚህንም የጠበቃ ወጪ የሚችል ራሱ ነው፡፡

ቊ 2732፡፡ የኪራይ አከፋፈል፡፡

(1) ተከራዩ ለኪራይ መክፈያ በየተወሰነለት ጊዜ ወይም ከልማዳዊው ሕግ ጋራ ተመሳሳይ በሆነው ዐይነት ኪራዩን መክፈል አለበት፡፡

(2) ስለ ኪራዩ አከፋፈል የጊዜ ውሳኔ ስምምነት የሌለ ሲሆን ወይም ተቃራኒ ልማድ የሌለ እንደሆነ የኪራዩ ሒሳብ የሚከፈለው በየተወሰነው ጊዜ ልክ በሦስት በሦስት ወር መጨረሻ ላይ ነው፡፡

ቊ 2733፡፡ ክፍያውን ስለ ማዘግየት፡፡

(1) ተከራዩ ሊከራይ መክፈያ የተወሰነለት ጊዜ ካለፈ በኋላ ክፍያውን ያዘገየ እንደሆነ አከራዩ ያሥር ቀን ማስጠንቀቂያ ሰጥቶት በዚሁ ጊዜ ውስጥ ያልተከፈለ እንደሆነ አከራዩ ውሉ ቀሪ ይሆናል ብሎ ለተከራዩ ለማስታወቅ ይችላል፡፡

(2) ቀኑም የሚቈጠረው ለተከራዩ ማስጠንቀቂያው ከደረሰበት ቀን ጀምሮ ነው፡፡

ቊ 2734፡፡ ተከራይቶ ማከራየት፡፡

ተቃራኒ የሆነ ስምምነት ከሌለ በቀር ተከራዩ አከራዩን ሳያስፈቅድ የተከራየውን ዕቃ አሳልፎ ለማከራየት ወይም ውሉን አሳልፎ ለመስጠት አይችልም፡፡

ቊ 2735፡፡ የውሉ ማለቂያ ጊዜ፡፡

(1) ላንድ ለተወሰነ ጊዜ የተደረገ የኪራይ ውል ጊዜው የሚያልቀው፡፡ ተዋዋዮች ወገኖች የተስማሙበት የጊዜ ውሳኔ ሲደርስ ነው፡፡

(2) ተቃራኒ የሆነ ስምምነት ከሌለ በቀር ተዋዋዮች ቢሞቱ ወይም ችሎታ ቢያጡም እንኳ የተወሰነው ዘመን ከማለቁ በፊት አያልቅም፡፡

(3) ቢሆንም ተከራዩ የከሠረ እንደሆነ ላለፈውም ሒሳብ ሆነ ወደ ፊት ለሚመጣው የኪራይ መክፈያ ዘመን ሒሳቡን በሚስማማ ጊዜ ውስጥ የሚከፍል ለመሆኑ ማረጋገጫ የሚሆን በቂ ዋስትና ካልሰጠው በቀር አከራዩ፤ ውሉ እንዲሰረዝ ለማድረግ ይችላል፡፡

ቊ 2736፡፡ ጊዜ ያልተወሰነላቸው ውሎች፡፡

(1) የኪራይ ዘመን ጸንቶ የሚቈይበት ጊዜ በስምምነቱ ላይ ሳይመለከት የቀረ እንደሆነ ከሁለቱ ወገን ተዋዋዮች አንዱ፤ በማንኛውም ጊዜ ቢሆን ውሉ እንዲያልቅ ለማድረግ ይችላል፡፡

(2) እንደዚህም በሆነ ጊዜ 1ኛው ወገን ተዋዋይ የተከራየውን ዕቃ ስለ መመለስ ያለበትን ግዴታ ለመፈጸም ወይም የቀረበውን ለማስረከብ (ለመረከብ) በአእምሮ ግምት በቂ ነው የሚባል ጊዜ የማግኘት መብት ይኖረዋል፡፡

ቊ 2737፡፡ መልሶ በማስረከብ ላይ የሚደረግ መዘግየት፡፡

(1) ተከራዩ ዕቃውን እንዲመልስ ማስጠንቀቂያ ከደረሰው በኋላ ሳይመልስ የዘገየ እንደሆነ ዕቃውን እስከ መለሰበት ጊዜ ያለውን የኪራይ ሒሳብ መክፈል አለበት፡፡

(2) እንዲሁም የመዘግየቱ ጒዳይ በአከራዩ ላይ ላደረሰው ጉዳት ኪሣራ መክፈል አለበት፡፡

ቊ 2738፡፡ የውሉ ዘመን መቀጠል (መርዘም)፡፡

(1) ላንድ ለተወሰነ ዘመን እንዲጸና በተደረገ የኪራይ ውል ስምምነት አንደኛው ወገን ተዋዋይ የተከራየውን ዕቃ እንዲመልስለት ሳይጠይቀው የጊዜው ውሳኔ ካለፈ በኋላ ዕቃው በተከራዩ ባለይዞታነት የቈየ እንደሆነ የኪራዩ ውል በመጀመሪያው (በዋነኛው) ውል በተስማሙበት ሁኔታና መሠረት ላልተወሰነ ጊዜ ጸንቶ እንዲቈይ ሁለቱ ወገን ተዋዋዮች እንደተስማሙበት ያህል ይቈጠራል፡፡

(2) ቢሆንም በእንደዚህ ያለው አጋጣሚ ሁኔታ ስለ መጀመሪያው (ስለ ዋነኛው) ውል መልካም አፈጻጸም ዋሶች የነበሩት ሦስተኛ ወገኖች ከግዴታው ነጻ ይሆናሉ፡፡



ክፍል 2፡፡ እንስሳን ስለ መከራየት፡፡


ንኡስ ክፍል 1፡፡ ባንድ የርሻ መሬት ሥራ ኪራይ ውስጥ ከብትን ጭምር ስለ መከራየት፡፡

ቊ 2739፡፡ የነዚህ ደንቦች አፈጻጸም፡፡

ገበሬው የተጋዛው (የተከራየው) የርሻ መሬት ሥራ ከብቶች ያሉበት የሆነ እንደሆነ፤ በሁለቱም ወገኖች ተቃራኒ የውል ቃል ከሌለ በቀር ከዚህ በሚከተሉት ቊጥሮች የተመለከቱት ደንቦች ተፈጻሚ ይሆናሉ፡፡

ቊ 2740፡፡ የከብት ሽያጭ፡፡ (1) የገበሬው መብት፡፡

(1) ተጋዡ ገበሬ የርሻ መሬት ክፍል የሆኑትን ከብቶች ለመሸጥ ይችላል፡፡

(2) ስለሆነም ገበሬው በመሬቱ ላይ ተቀብሎ እንደነበረው በብዛትና በዐይነት የሚተካከል ዘር ያለው የርቢ ከብት ማኖር አለበት፡፡

(3) አከራዩ የርቢው ከብት የበረከተ (የበዛ) ቢሆንም ከብቶቹን እንዲሸጥ ተጋዡን ገበሬ ለማስገደድ አይችልም፡፡

ቊ 2741፡፡ (2) ያከራዩ መብት፡፡

(1) አከራዩ የርሻው መሬት ክፍል የሆኑትን ከብቶች ለመሸጥ አይችልም፡፡

(2) አከራዩ በየዓመቱ ከመሬቱ ላይ የሚገኘውን የርቢ ከብት ዝርዝር እንዲሰጠው ገበሬውን ለማስገደድ ይችላል፡፡

(3) አከራዩ በገበሬው አሠራር ምክንያት የርቢው ከብት ካንድ እሩብ በሚበልጥ የተቀነሰ መሆኑን የተመለከተ እንደሆነ የኪራዩን ውል ለመሻር ይችላል፡፡

ቊ 2742፡፡ የከብቶች ጥቅም፡፡ (1) መሠረቱ፡፡

(1) ከዚህ (የሚቀጥሉት) ቊጥሮች የተጠበቁ ሆነው፤ ገበሬው ከከብቶቹ በሚገኙት ነገሮች (በቁርበቶቻቸው) በቆዳዎቻቸውና በብዛታቸው በመርባታቸው በነጻ ሊገለገልባቸው ይችላል፡፡

(2) ገበሬው የሚከፍለው የኪራይ ዋጋ ከነዚሁ ጥቅሞች ድርሻ ውስጥ የሆነ ወይም እነዚሁኑ ጥቅሞች በመገመት የተወሰነ የሆነ እንደሆነ የሥራውን አካሄድ ለአከራዩ ማስታወቅ አለበት፡፡

ቊ 2743፡፡ (2) የበግ ጠጒር፡፡

(1) ገበሬው የሥራውን ክንውን መሪነት የያዘ ወይም መንጋው ከአምሳ ያነሰ ከሆነ የበጎቹን ጠጒር ብቻ ለመሸጥ ይችላል፡፡

(2) ሥራውን የሚመራ አከራዩ በሆነ ጊዜ የበጎቹም መንጋ ከአምሳ በላይ ሲሆን የበጎቹን ጠጒር ለመሸጥ የሚችለው አከራዩ ብቻ ነው፡፡

ቊ 2744፡፡ (3) ፍግ፡፡

የከብቶቹ ፍግ በማናቸውም ሁኔታ በተለይ ስለ መሬቱ ሥራ ብቻ መዋል አለበት፡፡

ቊ 2745፡፡ (4) ርቢ፡፡

በሚሞቱ ወይም በታረዱ ከብቶች ልክ የርቢ ከብቶች መተካት አለባቸው፡፡

ቊ 2746፡፡ መልሶ የመስጠት ግዴታ፡፡

(1) የኪራዩ ውል ሲያልቅ ገበሬው እመሬቱ ላይ ተቀብሎ እንደነበረው በዘር በብዛትና በዐይነት የሚተካከል የርቢ ከብት መተው አለበት፡፡

(2) የርቢው ከብት ምንም እንኳ በኪራዩ ውል ውስጥ በግምት የገባ ቢሆንም ይህ ግዴታ ይኖርበታል፡፡

ቊ 2747፡፡ ጒድለት፡፡ (1) የአከራዩ ኪሣራ፡፡

(1) ጒድለት ያለው ሆኖ የሚከፈለውም የኪራይ ዋጋ ካንድ ከተወሰነ ጥቅም ድርሻ ወይም ከተወሰነ ከከብቶች ጥቅም ውስጥ የሆነ እንደሆነ ኪሣራው የአከራዩ ነው፡፡

(2) የከብቶቹ ኪሣራ በገበሬው ጥፋት ወይም ራሱ አላፊ በሆነለት ሰው ካልሆነ በቀር በዚህ ጒድለት ገበሬው አላፊ አይሆንም፡፡

ቊ 2748፡፡ (2) የገበሬው ኪሣራ፡፡

ለኪራዩ የሚከፈለው ዋጋ በተለይ ከከብቶቹ ጥቅም ጋራ ግንኙነት በሌለው አኳኋን የተወሰነ እንደሆነ፤ ገበሬው ላላቀረባቸው ከብቶች ዋጋ (ግምት) አላፊ ነው፡፡

ቊ 2749፡፡ (3) የአላፊነቱ መጠን፡፡

(1) ገበሬው ያላቀረባቸው ከብቶች ዋጋ በሁለቱ ወገኖች በሚደረገው ግምት መሠረት ይሆናል፡፡

(2) ይህን የመሰለ ግምት ያልተደረገ እንደሆነ፤ የኪራዩን ውል የሚቀርቡት ከብቶቹ የሚያወጡት ግምት ልክ ገበሬው መክፈል አለበት፡፡



ንኡስ ክፍል 2፡፡ የከብቶቹ ኪራይ ዋና በሆነ ጊዜ፡፡

ቊ 2750፡፡ የነዚህ ደንቦች አፈጻጸም፡፡

(1) የኪራዩ ውል ዋና ዓላማ ለእርሻ ወይም ለንግድ ጥቅም ለመስጠት በሚችሉ ከብቶች ወይም ሌሎች እንስሳዎች የተቋቋመ ሲሆን ከዚህ የሚከተሉት ቊጥሮች ድንጋጌዎች ተፈጻሚ ይሆናሉ፡፡

(2) ልማደ ሀገር የተጠበቀ ነው፡፡

ቊ 2751፡፡ ለዐይነት የሆኑ ውሎች፡፡

(1) ለዐይነት የሆኑ ውሎች አንዳንድ ዐይነት (ዘር) ከብቶችን በሚመለከት ወይም ባንዳንድ የኢትዮጵያ ግዛት አውራጃዎች ውስጥ መፈጸም ያለባቸው ለዐይነት የሚሆኑ ውሎችን የርሻ ሚኒስቴር ሊያደራጃቸው ይችላል፡፡

(2) የከብት ዐይነቶችን ወይም ለዐይነት የተደራጅት ውሎች ከሚመለከቷቸው መሬቶች ከአንዱ ላይ የሚደረጉ ውሎች ለዐይነት በተሠሩት ውሎች ሁኔታዎች መሠረት እንደተደረጉ ይቈጠራሉ፡፡

(3) ሁለቱ ወገኖች በሚያደርጉት ግልጽ ስምምነት ለዐይነት የተሠሩትን ውሎች ሁኔታ ሊለውጡት ይችላሉ፡፡

ቊ 2752፡፡ ውሉ የሚቈይበት ጊዜ (ዘመን)፡፡

(1) ተቃራኒ የሆነ ነገር ቃል በውሉ ውስጥ በግልጽ ካልተጻፈ በቀር ውሉ ለአራት ዓመት እንደተደረገ ይገመታል፡፡

(2) የአራቱ ዓመት መቈጠር የሚጀመረው ውሉ ከተደረገበት ቀን አንስቶ ነው፡፡

ቊ 2753፡፡ ለመሬቱ ባለቤት ስለ ማስታወቅ፡፡

(1) የርቢው ከብት በኪራይ የተሰጠው ለሌላ ሰው ገበሬ የሆነ እንደሆነ፤ ገበሬው ለሚሠራበት መሬት ባለሀብት ማስታወቅ አለበተ፡፡

(2) ይህ ማስታወቂያ ያልደረሰው እንደሆነ፤ ተቃራኒ ልማድ ቢኖርም እንኳ አከራዩ ከተጋዡ ላይ ያለው ገንዘብ እንዲከፈለው የርቢውን ከብት የማስያዝ ወይም በማቈየት መብቱ ሊሠራበት ይችላል፡፡

(3) ከብቶቹ የገበሬው ሀብት አለመሆናቸውን ያውቅ ነበር ወይም ማወቅ ነበረበት ብሎ ማመካኘት አይቻልም፡፡

ቊ 2754፡፡ የርቢው ከብት ግምት፡፡

(1) በኪራዩ ውል ውስጥ ለርቢው ከብት የተደረገው ግምት ለተከራዩ ሀብትነቱን አያስተላልፍም፡፡

(2) የግምቱ መገለጽ የኪራዩ ውል በሚቀርበት ጊዜ ኪሣራውን ወይም ጥቅሙን የመውሰድ ዓላማ ከመሆኑ በቀር ሌላ የለውም፡፡

ቊ 2755፡፡ ስለ ርቢው ከብት አጠባበቅ፡፡

(1) ተከራዩ ስለ ርቢው ከብት አያያዝና አጠባበቅ የተለመደውን ጥንቃቄ ሁሉ ማድረግ አለበት፡፡

(2) ተከራዩም ለዚህ አጠባበቅ ራሱ ወጪውን መቻል አለበት፡፡

ቊ 2756፡፡ የርቢ ከብቶች ውላጆች፡፡

በርቢ የተሰጡ ከብቶች ልጆች የአከራዩና የተከራዩ የጋራ ሀብት ናቸው፡፡

ቊ 2757፡፡ የከብቶቹ ጥቅም፡፡

ተከራዩ ለርቢ በተሰጡት ከብቶች ወተት ፍግና ሥራ ብቻውን ይጠቀማል፡፡

ቊ 2758፡፡ የበግ ጠጒር፡፡

(1) ለርቢ የተሰጡ በጎች ጠጒር በአከራዩና በተከራዩ መካከል እኩል ይከፋፈላል፡፡

(2) ተከራዩ የሚሸልትበትን ቀን ለአከራዩ ማስታወቅ አለበት፡፡

ቊ 2759፡፡ ስለ ከብቶች መሸጥ፡፡

(1) ተከራዩ ያለ አከራዩ ፈቃድ በተሰጡት ከብቶች ሆነ በርቢ ከተገኙት ልጆች ሆነ፤ ከመንጋው ውስጥ አንድም ከብት ለመሸጥ አይችልም፡፡

(2) አከራዩም ያለ ተከራዩ ፈቃድ ለመሸጥ አይችልም፡፡

ቊ 2760፡፡ ስለ ከብቶች መጥፋት፡፡

(1) ተከራዩ ስለ ከብቶቹ መሞት መጥፋት አላፊ የሚሆነው በራሱ ጥፋት ሲሆን ነው፡፡

(2) ይህን ጥፋት ማስረዳት ያለበት አከራዩ ነው፡፡

(3) ተከራዩ የሞቱትን ከብቶች ቆዳ ዘወትር ለአከራዩ ማስታወቅ አለበት፡፡

ቊ 2761፡፡ ሒሳብ ስለ መተሳሰብ፡፡

(1) አከራዩ፤ ገበሬው የርቢ ከብቶቹን ዝርዝር ቊጥር በያመቱ እንዲሰጠው ለመጠየቅ የዓመቱንም ሒሳብ እንተሳሰብ ሊለው ይችላል፡፡

(2) የገበሬው ነው በሚባል ምክንያት የርቢዎቹ ከብቶች ከሩብ በላይ የቀነሱ የመሰለው እንደሆነ፤ አከራዩ ውሉን ለማፍረስ ይችላል፡፡

ቊ 2762፡፡ ስለ ውሉ ማለቅ፡፡

(1) ውሉ በሁለቱ ወገኖች መካከል በስምምነት እንዲያልቅ በተደረገበት ጊዜ ወይም በሕጉ በተወሰነው ቀን የሚቀር ይሆናል፡፡

(2) ስለሆነም ውሉ እንዲቀር የሚፈልገው ወገን እጅግ ቢያንስ ከስድስት ወር አስቀድሞ የማስቀረት ሐሳቡን ለሌላው ወገን ማስታወቅ አለበት፡፡

ቊ 2763፡፡ ስለ ሁለቱ ወገኖች መሞት፡፡

(1) ውሉ በአከራዩ ወይም በተከራዩ መሞት የሚቀር አይሆንም፡፡

(2) ተከራዩ የሞተ እንደሆነ እርሱ በሞተ በ6 ወር ጊዜ ውስጥ ሐሳባቸውን ለአከራዩ በመግለጽ ውሉ እንዲቀር ማድረግ ይችላል፡፡

(3) በእንደዚህ ያለው ጊዜ ውሉ የሚያልቀው አከራዩ የተከራዩ ወራሾች ሐሳብ በደረሰው ቢያንስ ከስድስት ወር በኋላ ካለው መጋቢት 1 ቀን ጀምሮ ነው፡፡

ቊ 2764፡፡ ስለ ውሉ ሒሳብ መጣራት፡፡

(1) የኪራዩ ውል ሲያልቅ ወይም በሚፈርስበት ጊዜ አዲስ የርቢው ከብት ግምት ይደረጋል፡፡

(2) አከራዩ የመጀመሪያው ግምት እስከሚስተካከል ድረስ ከያንዳንዱ ዐይነት ከብቶች መውሰድ ይችላል፡፡

(3) ተቃራኒ የውል ቃል ከሌለ በቀር ትርፍ የሆነው በአከራዩና በተከራዩ መካከል እኩል በእኩል ይከፋፈላል፡፡

ቊ 2765፡፡ የማይበቃ የርቢ ከብት፡፡

(1) የመጀመሪያውን ግምት ለመሙላት በቂ ከብቶች የሌሉ እንደሆነ፤ አከራዩ የተረፉትን ወስዶ በጠፋው ሁለቱም ወገኖች ውሳኔ ያደርጋሉ፡፡

(2) የከብቶቹ መጒደል በተጋዡ ወይም እሱ አላፊ በሚሆነው ሰው ጥፋት ካልሆነ በተጋዡ አይታሰቡበትም፡፡

ቊ 2766፡፡ ፈራሽ የሆኑ የውል ቃሎች፡፡

(1) ተከራዩ ባልታሰበ ድንገተኛ ምክንያት ያለ ጥፋቱ የደረሰበትን የርቢ ከብት መጥፋት በሙሉ ይከፍላል የሚል የውል ቃል ሁሉ ፈራሽ ነው፡፡

(2) እንዲሁም ተከራዩ ከሚያገኘው ትርፍ የበለጠ ኪራይ ይከፍላል የሚል የውል ቃል ፈራሽ ነው፡፡

(3) እንዲሁም አከራዩ የኪራዩ ውል ሲቀር ከሰጠው የርቢ ከብት በላይ ይወስዳል የሚል የውል ቃል ፈራሽ ነው፡፡





ምዕራፍ 3፡፡ ስለ መገልገያ ብድር ወይም ትውስት፡፡

ቊ 2767፡፡ ትርጓሜ፡፡

ለመገልገያ መዋስ ሲባል አዋሽ ተብሎ የሚጠራው አንደኛው ወገን ተዋሹ የሚባለው ሁለተኛው ወገን ተዋዋይ አንድ ነገር ያለ ዋጋ ወስዶ በነጻ እንዲገለገልበት የውል ግዴታ የሚገባበት ውል ማለት ነው፡፡

ቊ 2768፡፡ ውሉ ያለ ዋጋ የሚሰጥ ስለመሆኑ፡፡

(1) ውሰት በፍጹም ዋጋ የማይከፈልበት በነጻ የሚሰጥ ነው፡፡

(2) አዋሹ ላዋሰው ዕቃ አበል ይከፈለዋል የሚል ቃል በውሉ ላይ በተመለከተ ጊዜ ግን ስለ ዕቃ ኪራይ የተሰጠው ድንጋጌ ተፈጻሚ መሆን አለበት፡፡

ቊ 2769፡፡ የዕቃው ባለሀብትነት፡፡

(1) አዋሹ ላዋሰው ዕቃ ባለሀብት ሆኖ ይቈያል፡፡

(2) የውሉ ዘመን ሲፈጸም ተዋሹ ዕቃውን ሊመልስለት ይገባዋል፡፡

ቊ 2770፡፡ የዕቃው አያያዝ፡፡

(1) ተዋሹ ዕቃውን በሚገባ ጥበቃ መያዝ አለበት፡፡

(2) የዚህንም የአያያዝ ወጪ የሚችል ራሱ ነው፡፡

ቊ 2771፡፡ የዕቃው አገልግሎት፡፡

(1) ተዋሹ በዕቃው እንዲገለገልበት በውሉ ስምምነት ላይ ከተመለከተው ውጭ በሆነ በሌላ ዐይነት ሊገለገል ወይም በውሉ ላይ የተለየ ስምምነትም ባይኖር የዕቃው ተፈጥሮ ዐይነት ከሚፈቅድለት ውጭ በሆነ ሁኔታ ሊገለገልበት አይችልም፡፡

(2) አዋሹ ካልፈቀደለት በቀር በተዋሰው ዕቃ ሌሎች እንዲገለገሉበት አሳልፎ ለመስጠት አይፈቀድለትም፡፡

ቊ 2772፡፡ ዕቃውን ስለ መመለስ፡፡

(1) ተዋሹ በውሉ ላይ በተወሰነው ጊዜ ዕቃውን መመለስ አለበት፡፡

(2) ለዕቃው መመለሻ የተወሰነ ጊዜ የሌለ እንደሆነና ተዋሹ ዕቃውን መመለስ ስለሚገባው ጒዳይ ልማዳዊ አሠራር የሌለ ሲሆን፤ አዋሹ እንዲመልስለት ሲጠይቀው ወዲያውኑ መመለስ አለበት፡፡

ቊ 2773፡፡ ከተወሰነው ጊዜ በፊት ስለ መመለስ፡፡ (1) የተዋሹ መብት፡፡

በውሉ ላይ የተወሰነው ጊዜ ከማለቁ በፊት ዕቃው ቢመለስለት ባዋሹ ላይ ጉዳት የማያደርስበት ከሆነ ተዋሹ የውሉ ዘመን ከመድረሱ በፊትም ቢሆን ዕቃውን ለመመለስ መብት አለው፡፡

ቊ 2774፡፡ (2) ያዋሹ መብት ፡፡

ተዋሹ በውሉ ከተፈቀደለት አገልግሎት ውጭ በሆነ ዐይነት በዕቃው የተገለገለበት እንደሆነና ዕቃውን ያበላሸው እንደሆነ ሌላ ሰው እንዲገለገልበት አሳልፎ የሰጠ እንደሆነ፤ ወይም ደግሞ አዋሹ በቃው ራሱ እንዲገለገል የሚያስፈልግ አስቸኳይና ድንገተኛ ያልታሰበ ጒዳይ የደረሰበት እንደሆነ፤ በውሉ ላይ የተወሰነው ዘመን ከመድረሱ በፊትም ቢሆን አዋሹ ዕቃው እንዲመለስለት ለመጠየቅ ይችላል፡፡

ቊ 2775፡፡ የተዋሹ መሞት፡፡

ተዋሹ የሞተ እንደሆነ ለተዋሹ ረጅም ጊዜ የፈቀደለትም ሆኖ ይህ ጊዜ ከመድረሱ በፊትም ቢሆን የተዋሹ ወራሾተ ዕቃውን ወዲያውኑ እንዲመልሱለት አዋሹ ለመጠየቅ ይችላል፡፡

ቊ 2776፡፡ ያለመጠን ስለ መገልገል፡፡

(1) ተዋሹ በዕቃው ያለመጠን በመገልገሉ ወይም ሌላ ሰው ያላገባብ እንዲገለገልበት አሳልፎ በማይገባ በመስጠቱ ዕቃው የተበላሸ እንደሆነ፤ የዕቃው መበላሸት ያስከተለው ሊታለፍ በማይቻል ከዐቅም በላይ የሆነ ምክንያት ቢሆንም እንኳ ተዋሹ ስለ ዕቃው መበላሸት አላፊ ይሆናል፡፡

(2) ያለበትን ግዴታ ቢያፈርስም እንኳ ዕቃው ከመጥፋት ወይም ከመበላሸት የማይድን እንደነበረ በቂ ማስረጃ ካላቀረበ በቀር ከዚህ አላፊነት ለመዳን አይችልም፡፡

ቊ 2777፡፡ ሊቀር የሚቻል ጥፋት፡፡

ሊታለፍ በማይችል ከዐቅም በላይ በሆነ ምክንያትም ቢጠፋ እንኳ፤ ከተዋሰው ዕቃ ይልቅ የራሱ ዕቃእንደሚሻል ገምቶ የራሱን ዕቃ አሳልፎ ለጥፋት ባለመስጠት፤ ከሁለቱ አንደኛውን ብቻ ከጥፋት ለማዳን ሲችል የራሱን ዕቃ ለማዳን መርጦ እንደሆነ፤ በዚህ ምክንያት ለጠፋው ዕቃ ተዋሹ አላፊ መሆኑ አይቀርለትም፡፡

ቊ 2778፡፡ በውሉ ላይ የተገመተ ዕቃ፡፡

የውሉ ጽሑፍ በተደረገበት ጊዜ የዕቃውን ግምት አመልክቶ እንደሆነ ይህ ዕቃ በማናቸውም ሁኔታ ቢጠፋ ተዋሹ በአላፊነት መጠየቅ አለበት፡፡



ምዕራፍ 4፡፡ አ ደ ራ፡፡


ክፍል 1፡፡ ስለ አደራ በጠቅላላው፡፡

ቊ 2779፡፡ ትርጓሜ፡፡

አደራ ማለት አደራ ተቀባይ የተባለው አደራ አስቀማጭ የተባለውን የሌላ ሰው ዕቃ ተቀብሎ በአደራ ጠባቂነት እንዲየስቀምጥለት የሚገባበት የውል ግዴታ ማለት ነው፡፡

ቊ 2780፡፡ አደራ፤ በሁኔታ ስለሚደረግ ሽያጭ ስለ ሥራ፡፡

(1) አደራ ተቀባዩ እንደ ውሉ ስምምነት ለዕቃው ማስቀመጥ ዋጋ እንዲከፈልበት ተፈቅዶለት እንደሆነ ተፈጻሚ የሚሆነው የአደራ ማስቀመጥ ደንብ ሳይሆን ስለ ሁኔታ ሽያጭ በተወሰነው ድንጋጌ ነው፡፡

(2) አደራ ተቀባዩ ዕቃውን እንዲያድስ ወይም በሌላ ዐይነት እንዲለውጠው የሚገደድ እንደሆነ፤ ተፈጻሚ የሚሆነው ድንጋጌ ያደራ ማስቀመጥ ደንብ ሳይሆን የውልና የሥራ ደንብ ነው፡፡

ቊ 2781፡፡ የዕቃው ባለቤትነት፡፡

(1) አደራ ሰጪው የዕቃው ባለቤት ሆኖ ይቈያል፡፡

(2) አደራ ተቀባዩ ለአደራ ማስቀመጥ የተወሰነው የውሉ የጊዜ ውሳኔ ሲደርስ ዕቃውን ለአደራ ሰጪው ሊመልስለት ይገባዋል፡፡

ቊ 2782፡፡ በአደራ የተቀመጠ አላቂ ዕቃ፡፡

(1) ለአደራ ተቀባዩ የተሰጠው ዕቃ ጥሬ ገንዘብ ወይም በማገልገል የሚያልቅ አንድ የተወሰነ ብዛት ያለው እንደሆነና አደራ ተቀባዩም እንዲገለገልበት ተፈቅዶለት እንደሆነ፤ ስለ እንደዚህ ያለው ጒዳይ የአላቂ ነገርን ብድር የሚመለከቱት ደንቦች ተፈጻሚ ይሆናሉ፡፡

(2) ለአደራ ተቀባዩ የተሰጠው ዕቃ ጥሬ ገንዘብ እንደሆነና የተረከበውም ሳይታሸግና ሳይዘጋበት እንደሆነ፤ እንዲጠቀምበት ፈቃድ እንደተሰጠው ሆኖ ይገመታል፡፡

ቊ 2783፡፡ አደራ በተቀመጠው ዕቃ ስለ መገልገል፡፡

(1) አደራ የተቀጠው ዕቃ ሌላ ነገር በሆነ ጊዜ አደራ ሰጪ ካልፈቀደለት በቀር አደራ ተቀባዩ ሊገለገልበት አይችልም፡፡

(2) ይህን ደንብ የጣሰ እንደሆነ ስለ ዕቃ ኪራይ የተሰጠው ደንብ በራሱ ኪሣራ ይጸናበታል፡፡

(3) አደራ ሰጩ የዕቃው ኪራይ እንዲከፈለው አደራ ተቀባዩን ሊጠይቅ ይችላል፡፡ ኪራዩም የሚወሰንለት በትክክለኛ ግምት መሠረት ነው፡፡

ቊ 2784፡፡ ያለ ዋጋ ወይም በደመወዝ የሚሰጥ አደራ፡፡

(1) ተዋዋዮቹ ወገኖች ለአደራ ተቀባዩ አንድ የድካም ዋጋ እንዲከፈለው በውላቸው ላይ ማናቸውንም ስምምነት ካላደረጉ በቀር በአደራ የሚቀመጥ ዕቃ ዋጋ የማይከፈልበት ነው፡፡

(2) ስለ እንደዚህ ያለው ጒዳይ የአደራ ተቀባዩን ልዩ የሞያ ሥራ ዐይነተኛ ነገርና ሌሎቹንም አጋጣሚ ምክንያቶች ሁሉ መሠረት አድርጎ መገመት ይገባል፡፡

ቊ 2785፡፡ የአደራ መስቀመጥን አጋጣሚ ጒዳይ ስለ መለወጥ፡፡

(1) አስቸኳይ የሆነ ድንገተኛ አጋጣሚ ነገር የሚያስገድደው በሆነ ጊዜ አደራ ተቀባዩ ስለ ዕቃው አቀማመጥ በስምምነቱ ላይ ከተመለከተው ውጭ በሆነ ዐይነት ሊጠብቅ ወይም በዕቃው ላይ እርግጠኛ የሆነ የማይቀር ጥፋት ወይም የመበላሸት አደጋ የሚደርስበት እንደሆነ፤ በተለይ ለሌላ ሰው አሳልፎ በአደራ ለመስጠት ወይም ለመሸጥ ይችላል፡፡ (ይገባዋልም)፡፡

(2) ይህንንም እንዳደረገ ወዲያውኑ ለአደራ ሰጪው ማስታወቅ አለበት፡፡

ቊ 2786፡፡ የአደራ ማስቀመጡ ጊዜ ማለቅ፡፡ (1) የአደራ ሰጪው መብት፡፡

(1) ለአደራ ተቀባዩ ጥቅም ሲባል አደራ የተቀመጠውን ዕቃ ስለመመለስ በውሉ ስምምነት ላይ የተወሰነ ጊዜ ከሌለ በቀር አደራ ሰጪው እንደጠየቀ ወዲያውኑ ዕቃው ሊመለስለት ይገባል፡፡

(2) በተስማሙበት የጊዜ ውሳኔ መሠረት አደራ ተቀባዩ ዕቃውን ለመጠበቅና ላያያዙ ያደረገውን ወጪ አደራ ሰጪው እንዲከፍል ይገደዳል፡፡

ቊ 2787፡፡ (2) የአደራ ተቀባዩ መብት፡፡

(1) ለአደራ ሰጪው ጥቅም ሲባል አደራ የተቀመጠውን ዕቃ መልሶ ስለ መውሰድ በውሉ ስምምነት ላይ የተወሰነ ጊዜ ከሌለ በቀር አደራ ተቀባዩ አደራ ሰጪው ዕቃውን መልሶ እንዲወስድ በማንኛውም ጊዜ ሊጠይቀው ይችላል፡፡

(2) ማንኛውም የተወሰነ ጊዜ በስምምነታቸው ላይ ያልተመለከተ ቢሆንም እንኳ አደራ ሰጪው ዕቃውን መልሶ ለመውሰጃ በቂ ጊዜ ዳንዲኖረው ዳኞች በአስተያየት ጊዜውን ሊወስኑለት ይችላሉ፡፡

ቊ 2788፡፡ ስለ ብዙ አደራ ሰጪዎች፡፡

(1) ዕቃውን ለአደራ ተቀባዩ የሰጡት ብዙ አደራ ሰጪዎች እንደሆኑና ይህ ዕቃ በምን ዐይነት ተመልሶ ሊወሰድ እንደሚገባ ያልተስማሙበት ሲሆን፤ ይህን ውሳኔ የመስጠቱ መብት የዳኞች ነው፡፡

(2) አደራ ተቀባዩ ብዙ ወራሾች ትቶ በሞተ ጊዜና ዕቃውም የማይከፋፈል በሆነ ጊዜ መልሶ የመውሰዱን ደንብ የሚወስኑት ዳኞች ናቸው፡፡

ቊ 2789፡፡ ለሦስተኛ ወገን ጥቅም የተቀመጠ አደራ፡፡

(1) በአደራ የተቀመጠው ዕቃ ለሦስተኛ ወገን ጥቅም ሆኖ ይህም ሦስተኛ ወገን ላደራ ሰጪውና ለተቀባዩ ስምምነቱን አስታውቋቸው እንደሆነ፤ ይህ ሦስተኛ ወገን ሳይፈቅድ አደራ ተቀባዩ ዕቃውን ለአደራ ሰጪው መልሶ ሊሰጥ አይችልም፡፡

ቊ 2790፡፡ ስለ ዕቃው መመለስ፡፡

(1) አደራ ተቀባዩ ይህን ዕቃ ባንድ በተወሰነ ቦታ እንዲያስቀመጥና እንዲጠብቅ በስምምነቱ ላይ የተመለከተ ነገር እንዳለ፤ ዕቃው ተመልሶ ሊሰጥ የሚገባው በዚሁ በተወሰነው ስፍራ ነው፡፡

(2) በማናቸውም ምክንያት ስለ ዕቃው መመለስ የሚደርሰው ወጪና ጉዳት የአደራ ሰጪው ነው፡፡

ቊ 2791፡፡ ፍሬውን ስለ መመለስ፡፡

አደራ ተቀባዩ በአደራ ካስቀመጠው ዕቃ ላይ ያገኘው ፍሬ ሁሉ ለባለቤቱ መመለስ አለበት፡፡

ቊ 2792፡፡ ዕቃው ለማን መመለስ እንደሚገባው፡፡

(1) አደራ ተቀባዩ በአደራ ያስቀመጠውን ዕቃ ለአደራ ሰጪው ወይም ይቀበልልኝ ብሎ ላመለከተው ሰው መመለስ አለበት፡፡

(2) አደራ ሰጪው ላስቀመጠው ዕቃ ባለቤት ስለመሆኑ ማስረጃ እንዲያቀርብለት አደራ ተቀባዩ ሊጠይቀው አይችልም፡፡

ቊ 2793፡፡ የአደራ ሰጪው ግዴታዎች፡፡

(1) አደራ ሰጪው በውሉ ላይ የተስማሙበትን የአደራ ጠባቂነት የድካም ዋጋ ለአደራ ተቀባዩ መክፈል አለበት፡፡

(2) ዕቃውንም በመልካም አያያዝ ለማኖር ያደረገውን ወጪ ሁሉ ሊከፍለው ይገባል፡፡

(3) ጉዳት የደረሰበት በአደራ ተቀባዩ ወይም እሱ አላፊ በሚሆንበት ሰው ጥፋት (ጒድለት) ካልሆነ በቀር የአደራ ማስቀመጡ ጒዳይ ላደረሰበት ጉዳት ሁሉ አደራ ሰጪው ኪሣራ መክፈል ግዴታ አለበት፡፡

ቊ 2794፡፡ በመያዣ የማቈየት መብት፡፡

አደራ ተቀባዩ በአደራ ስላስቀመጠው ዕቃ ሊከፈለው የሚገባው ሒሳብ በሙሉ እስኪሰጠው ድረስ በአደራ የተቀመጠውን ዕቃ በእጁ ለማቈየት ይችላል፡፡

ቊ 2795፡፡ የአደራ ተቀባዩ ወራሽ፡፡

(1) ያደራ ተቀባዩ ወራሽ ዕቃው በአደራ የተቀመጠ መሆኑን ሳያውቅ በቅን ልቡና ሸጦት ወይም ለውጦት እንደሆነ፤ እንዲመልስ የሚገደደው ዋጋውን ብቻ ነው፡፡

(2) የዕቃውም ዋጋ ገና አልተከፈለ እንደሆነ አደራ ሰጪው በሻጩ ወራሽ መብት ተተክቶ ገዢውን በቀጥታ ለመጠየቅ ይችላል፡፡



ክፍል 2፡፡ በትእዛዝ የተቀመጠ አደራ፡፡

ቊ 2796፡፡ ትርጓሜ፡፡

አንድ ዕቃ ሕጋዊ ሁኔታው በክርክር ላይ ያለ ወይም የሚያጠራጥር የሆነ እንደሆነ፤ ዕቃው ለሦስተኛ ወገን ተሰጥቶ ይህ በትእዛዝ አስቀማጭ የሚባለው ባለአደራ በዕቃው ላይ የተደረገው ጥርጣሬ ከተገለጸ በኋላ ባለመብት ነው ለተባለው ሰው እንዲመልስ የተደረገ እንደሆነ፤ በትእዛዝ የተቀመጠ አደራ ይባላል፡፡

ቊ 2797፡፡ የትእዛዝ ባለአደራን ስለ መምረጥና አላፊነቱን ስለ ማስወረድ፡፡

(1) የትእዛዝ ባለአደራ የሚመረጠው በሁለቱ ተከራካሪ ወገኖች ስምምነት ነው፡፡

(2) ሁለቱ ወገኖች ያልተስማሙ እንደሆነ ዳኞች ይመርጡታል፡፡

(3) ሁለቱ ወገኖች በጒዳዩ ካልተስማሙበትና በቂ ምክንያት ከሌለ በቀር የትእዛዝ ባለአደራው የተሰጠውን ልዩ ትእዛዝ ጊዜው ከመፈጸሙ በፊት አላፊነቱን ሊያስወርድ አይችልም፡፡

ቊ 2798፡፡ ስለ ዕቃው መመለስ፡፡

የትእዛዝ ባለአደራው በጒዳዩ ጥቅም ያላቸው ሁሉ ካልተስማሙበት ወይም ዳኞች ካላዘዙት በቀር ዕቃውን ለመመለስ አይችልም፡፡

ቊ 2799፡፡ ወደ አደራ ማስቀመጥ ደንብ ስለ መመራት፡፡

ከዚህ የተረፈው ጒዳይ ስለ አደራ ዕቃ አቀማመጥ በተወሰነው ደንብ ይፈጸማል፡፡



ክፍል 3፡፡ አስፈላጊ የሆነ አደራ፡፡

ቊ 2800፡፡ ትርጓሜ፡፡

አንድ ሰው የራሱ ንብረት በሆኑት ዕቃዎቹ ላይ የማይታገድ እርግጠኛ አደጋ የሚደርስባቸው በሆነ ጊዜ እነዚህን ዕቃዎች ከቀረበው አደጋ ለማሸሽ ሲል ሌላ ሰው በአደራ ተቀብሎ እንዲያስቀምጥለት የሰጠ እንደሆነ፤ ይህ አድራጎት አስፈላጊ የአደራ ማስቀመጥ ይባላል፡፡

ቊ 2801፡፡ አስፈላጊ የአደራ ማስቀመጥ ልዩ ደንቦች፡፡

(1) የዚህን ዐይነት አስፈላጊ አደራ ማስቀመጥ ጒዳይ እንዲፈጽም የአደራው ዕቃ የቀረበለት ሰው ትክክለኛ ምክንያት ካልኖረው በቀር አልቀበልም ማለት አይችልም፡፡

(2) የአደራ ማስቀመጡ ከአንድ ሳምንት የበለጠ ተራዝሞ የሚቈይ ሲሆን የድካም ዋጋ ለመጠየቅ ይችላል፡፡

(3) የአደራ ማስቀመጡ የድካም ዋጋ በስምምነት የተወሰነው አደራው በተሰጠ ጊዜ የሆነ እንደሆነ ዳኞች ገንዘቡን ሊቀንሱ ይችላሉ፡፡

ቊ 2802፡፡ የአሠራሩ ፎርምና ማስረጃ፡፡

(1) አስፈላጊ የአደራ ማስቀመጥ ጒዳይ ከማናቸውም ያሠራር ሥርዐት ነጻ ነው፡፡

(2) በማናቸውም ዐይነት መንገድ ማስረጃ ለማቅረብ ይቻላል፡፡

ቊ 2803፡፡ ስለ አደራ ማስቀመጥ የተሰጠውን ደንብ ስለ ማጽናት፡፡

ከዚህ ለሚተርፈው ጒዳይ ያስፈላጊ አደራ ማስቀመጥ ሥርዐት፤ ስለ አደራ ማስቀመጥ ደንብ በተሰጠው ድንጋጌ መሠረት ይመራል፡፡



ክፍል 4፡፡ ባለቤቱ ሳያውቅ የተገኙ ዕቃዎች ወይም ሌላ ሰው ዘንድ የተቀመጡ ዕቃዎች፡፡

ቊ 2804፡፡ ያግኝው መብትና ግዴታ፡፡

(1) አንድ ዕቃ አግኝቶ የዚሁ ዕቃ ባለይዞታ የሆነ ሰው በሕጉ መሠረት፤ ልክ እንደ አደራ ተቀባይ ሆኖ የሚቈጠር ነው፡፡

(2) በዚህ ሕግ የግል ባለሀብትነት በተባለው አንቀጽ ለዚህ ጒዳይ የተመለከቱት ድንጋጌዎች የተጠበቁ ናቸው፡፡

ቊ 2805፡፡ ሰውዬው ሳያውቅ ወይም ያለ ፈቃዱ በአደራ የተቀመጠ ዕቃ፡፡

(1) ሰውዬው ሳያውቅ ወይም ያለ ፈቃዱ አንድ ዕቃ በሌላ ሰው እጅ ተቀምጦ እንደሆነ የአደራ ማስቀመጥ ደንብ ላስቀማጩ አይረጋለትም፡፡

(2) በዚህ ዐይነት ይህን የመሰለውን ዕቃ አስቀማጭ የሆነ ሰው በማንኛውም አላፊነት ተጠያቂ አይሆንም፡፡ (ማንኛውም ግዴታ አይደርስበትም)




ምዕራፍ 5፡፡ የዕቃ ማከማቻ ቦታ፡፡

ቊ 2806፡፡ ትርጓሜ፡፡

የዕቃ ማከማቸት ማለት ሸቀጦችን እየተቀበለ በማከማቻ ስፍራ እንዲያስቀመጥ ከሕዝብ አገልግሎት መሥሪያ ቤት ባለሥልጣኖች ለዙህ ዐይነት የንግድ ሥራ ፈቃድ የተሰጠው ዕቃ አከማች የተባለ ሰው ይህን ዕቃ የገዛው ወይም በመያዣ የተቀበለው የማከማቻ ዕቃ ሰጭ ተብሎ ለሚጠራው ሰው ጥቅም፤ ዕቃውን ተቀብሎ በማከማቻው ስፍራ እንዲየስቀምጥለት በውል ግዴታ የሚገባበት ውል ማለት ነው፡፡

ቊ 2807፡፡ የሸቀጡ መጥፋትና መበላሸት፡፡

(1) ዕቃውን በማከማቻ ስፍራ እንዲያስቀምጥ የተረከበው አስቀማጭ ስለ ሸቀጡ መጥፋትና መበላሸት አላፊ ይሆናል፡፡

(2) ሸቀጡን ከመጥፋት ወይም ከመበላሸት ያደረሰው ከዐቅም በላይ የሆነ ኀይል መሆኑ ወይም በሸቀጡ ተፈጥሮ ዐይነትና ጒድለት ወይም ካጠቃለሉ መጥፎነት የተነሣ መሆኑን ካላስረዳ በቀር በአላፊነት ከጠየቅ አይድንም፡፡

ቊ 2808፡፡ ለዕቃ ሰጪው የማስታወቅ ግዴታ፡፡

የሸቀጡ የተፈጥሮ ጠባይ የመለወጥ ነገር በታየበት ጊዜ ሌላ ዐይነት ጥንቃቄ እንዲደረግበት አስፈላጊ መሆኑን በዕቃ መከማቻ ስፍራ አስቀማጭ የሆነው ሰው ለሸቀጥ ሰጪው ማስታወቅ አለበት፡፡

ቊ 2809፡፡ ዕቃውን መልሶ ሰለ መስጠት፡፡

(1) ለሸቀጡ ማስቀመጥ የተወሰነው ጊዜ እስኪደርስ ድረስ ተረካቢው በማከማቻ ስፍራ ሸቀጡን ማኖር አለበት፡፡

(2) አስቀማጭ የሆነ ሰው ያልታሰበ አጋጣሚ ነገር ከደረሰበት ለሸቀጡ ማስቀመጥ የተወሰነው ጊዜ ከመድረሱ በፊት ባለአደራው ዕቃውን ለባለቤቱ መመለስ ይችላል በሚለው ሰበብ ለመከራከር አይችልም፡፡

ቊ 2810፡፡ ሸቀጡን ከሌላ ሸቀጥ ጋራ ስለ ማደባለቅ፡፡

(1) ይህ መብት ተለይቶና ተገልጾ በውሉ ስምምነት ላይ ካልተሰጠው በቀር፤ በሸቀጥ ማከማቻ ስፍራ አስቀማጭ የሆነው ሰው የተረከባቸውን ዕቃዎች ተፈጥሮዋቸውና ዐይነታቸው ተመሳሳይ ቢሆንም ካላቂ ዕቃዎች ጋራ አደባልቆ ለማስቀመጥ አይችልም፡፡

(2) በእንደዚህ ያለ ዐይነት ሸቀጦች ተቀላቅለው በተገኙ ጊዜ አደራ ሰጪው ተገቢ የሆኑትን ከፊል ድርሻዎች እንዲሰጡት ለመጠየቅ ይችላል፡፡

(3) ይህ ሲሆን ሸቀጡን አከማች የሆነው ሰው፤ ለአደራ ሰጪው ድርሻውን ሌሎችን ሳይጠይቅ ሊመልስለት ይችላል፡፡

ቊ 2811፡፡ የሸቀጥ ሽያጭ፡፡

(1) በስምምነታቸው ላይ የተመለከተው የጊዜ ውሳኔ ካለፈ አደራ ሰጪው ሸቀጡን ሳይወስድ የቀረ እንደሆነ ሸቀጥ አስቀማጩ ማስታወቂያ ከሰጠው በኋላ ሸቀጦቹን ለመሸጥ ይችላል፡፡

(2) በስምምነቱ ላይ ማናቸውም ጊዜ ሳይወሰን ቀርቶ ሸቀጡ በአደራ ከተቀመጠ አንድ ዓመት ባለፈውም ጊዜ የዚሁ ዐይነት መብት አለው፡፡

(3) እንዲሁም ደግሞ ሸቀጦቹ የመበላሸት አደጋ ይደርስባቸዋል ተብሎ የሚያሠጉ ሆነው የተገኙ እንደሆነ ሊሸጣቸው ይችላል፡፡

ቊ 2812፡፡ የዋጋው አወሳሰድ፡፡

ሸቀጡን ለመሸጥ የተደረገው ወጪና ለአስቀማጩ ሊከፈለው የሚገባው ሌላው ሒሳብ ተቀናሽ ሆኖ ዕቃው የተሸጠበት ዋጋ ለባለመብቶቹ ተቀማፀጭ ሆኖ መቈየት አለበት፡፡

ቊ 2813፡፡ ደረሰኝና የመያዣ የምስክር ወረቀት፡፡

(1) አደራ ሰጪው በማከማቻ ስፍራ ላስቀመጠው ሸቀጥ ደረሰኝ የጠየቀ እንደሆነ ተቀባዩ መስጠት አለበት፡፡

(2) በደረሰኙ ላይ የተጻፈው ሁሉ ያለበት የመያዣ የምስክር ወረቀት ከደረሰኙ ጋራ ተያይዞ መሰጠት አለበት፡፡

(3) ደረሰኙና ይህ የመያዣ የምስክር ወረቀት፤ ከሸቀጥ ተረካቢው እጅ ተቀማጭ ሊሆን ከሚገባው አንድ ቀሪና ሂያጅ ካለው ደብተር ላይ ተጎርዶ ላስረካቢው ይሰጣል፡፡

ቊ 2814፡፡ በደረሰኙና በመያዣ መስቀመጫውም የምስክር ወረቀቶች ላይ የሚጻፍ ዝርዝር፡፡

በደረሰኙና በመያዣ ማስቀመጫው የምስክር ወረቀቶች ላይ ሊመለከትባቸው የሚገባው፡-

(ሀ) የአስቀማጩ ስምና የአባት ስም፤ ወይም የማኅበሩ ስም ዋና መኖሪያው፤

(ለ) የማከማቻው ቤት ያለበት ስፍራ፤

(ሐ) በተከማችነት የተሰጡት ሸቀጦች ዐይነትና የተፈጥሮ ጠባይ እንዲሁም ተለይተው ሊገለጹ የሚቻልበት ዝርዝር ማመልከቻ ሁሉ፤

(መ) ስለ ንግድ ዕቃ የጉምሩክ ቀረጥ ተከፍሎ እንደሆነና ዕቃዎቹም አሹራንስ የተከፈሉባቸው መሆኑ ነው፡፡

ቊ 2815፡፡ በነዚህ ሰነዶች ተጠቃሚዎች፡፡

(1) የደረሰኝና የመያዣ ማስቀመጫው የምስክር ወረቀት በአስረካቢው ወይም ይኸው አስረካቢው ለእገሌ ይሰጥልኝ ብሎ ባመለከተው በሦስተኛ ወገን ስም ተጽፈው ሊሰጡ ይቻላል፡፡

(2) አባሪ በመሆንም ሆነ በመነጣጠል በነዚህ ሰነዶች ጀርባ ላይ ተፈርሞባቸው ለሌላ እንዲተላለፉ ለማድረግ ይቻላል፡፡

ቊ 2816፡፡ የሁለቱ ሰነዶች ባለይዞታ መብት፡፡

(1) የደረሰኝና የማያዣውን ማስቀመጫ የምስክር ወረቀት ሰነዶች ሁለቱንም ባንድነት የያዘ ሰው፤ በሸቀጥ ማከማቻ ቦታ የተቀመጡት ዕቃዎች እንዲሰጡት ለማስገደድ ይችላል፡፡

(2) እንዲሁም እነዚህ ዕቃዎች በራሱ ኪሣራ በብዙ ክፍል እንዲመደቡና ለእነዚህም ለያንዳንዱ ብዙ መደቦች ዕቃ ተቀባዩ በመጀመሪያው ደረሰኝና የምስክር ወረቀት ሰነድ ምትክ አንዳንድ ልዩ ደረሰኝና አንዳንድ የመያዣ ማስቀመጥ የምስክር ወረቀት እንዲሰጠው ለመጠየቅ ይችላል፡፡

ቊ 2817፡፡ የመያዣ የምስክር ወረቀት ባለይዞታ መብት፡፡

የመያዣ የምስክር ወረቀቱ ሰነድ ብቻ ባለይዞታ የሆነ ሰው ዕቃ አስቀማጩ ዘንድ በተቀመጡት የንግድ ዕቃዎች ላይ የመያዣ መብት አለው፡፡

ቊ 2818፡፡ የመያዣውን የምስክር ወረቀት ስለ ማስተላለፍ፡፡

(1) በመያዣው የምስክር ወረቀት ሰነድ ጀርባ ላይ በመጀመሪያ የማስተላለፍ ጽሑፍ በሚመለከትበት ጊዜ የዕዳውን ልክና ወለዱን እንዲሁም የሚከፈልበትን ቀን ለይቶ ማመልከት አስፈላጊ ነው፡፡

(2) በመያዣው ወረቀት በጀርባው የመጻፍ ዝርዝር መግለጫና የዚሁኑ ዝርዝር የማመልከቱ ጽሑፍ በደረሰኙ ላይ ተደርጎ የዚሁ ጽሑፍ ተጠቃሚ የሆነው ሰው እንዲፈርምበት ያስፈልጋል፡፡

ቊ 2819፡፡ ተገቢውን መግለጫ ስላለማመልከት፡፡

(1) በመያዣ መስጫው የምስክር ወረቀት ጀርባ ላይ የተረገው ጽሑፍ በዕዳ ተጠይቆ እንዲከፈል የሚገባውን የገንዘብ ልክ ወስኖ ያላመለከተ ሲሆን በማከማቻው ስፍራ ተቀማጭ የሆኑት ዕቃዎች በሙሉ ግምታቸውና ሙሉ ዋጋቸው ለተጠያቂው ዕዳ ዋስትና እንደተሰጡ ያህል ይቈጠራሉ፡፡

(2) ደረሰኙ በስሙ የተሰጠው ሰው ወይም የዚሁ ደረሰኝ ባለይዞታ የሆነው ሰው ሊከፈል የማይገባውን ገንዘብ ከፍሎ እንደሆነ በመጀመሪያ ጊዜ በደረሰኙ ጀርባ በጻፈው ሰውና በክፉ ልቡና የመያዣ ዕቃውን የምስክር ወረቀት ባለይዞታ በሆነው ሰው ላይ ክሱን አቅርቦ ሊቃወም ይችላል፡፡

ቊ 2820፡፡ የደረሰኙ ሰነድ ባለይዞታ መብት፡፡

(1) የዕቃው ደረሰኝ ሰነድ ብቻ ባለይዞታ የሆነው ሰው፤ በዕቃ ማከማቻ ስፍራ የተቀመጡትን የንግድ ዕቃዎች የመመርመር መብት አለው፡፡

(2) ለዕቃ ማስቀመጡ የተወሰነው ጊዜ ሲፈጸም ዕቃውን በመያዣ ስም ለያዘው ሰው የሚገባውን ገንዘብ ለዕቃ ተረካቢው ወይም ለትእዛዝ ባአደራው በመስጠት በማከማቻው ስፍራ የተቀመጡትን ዕቃዎች ለመውሰድ ይችላል፡፡

ቊ 2821፡፡ መያዣ የተቀበለው ባለገንዘብ ዕቃውን ስለ መሸጡ፡፡

(1) የመያዣው የምስክር ወረቀት ባለይዞታ የሆነ ሰው ሊከፈለው የሚገባውን ገንዘብ በተወሰነው ጊዜ ሳይከፈለው የቀረ እንደሆነና ስለ ንግድ ወረቀቶች በሕግ በተወሰነው ድንጋጌ መሠረት ያለመክፈሉን መግለጫ (ፕሮቴ) አቅርቦ እንደሆነ ለመክፈያው የተወሰነው ጊዜ ባለፈ በስምንተኛው ቀን በማከማቻው ስፍራ የተቀመጡትን ዕቃዎች ለመሸጥ ይችላል፡፡

(2) የመያዣው የምስክር ወረቀት ባለይዞታ የሆነው የሚጠይቀውን ሒሳብ በገዛ ፈቃዱ የከፈለ በዚሁ በምስክር ወረቀት ጀርባ ፈራሚ በዚህኛው መብት ተተክቶ የከፈለውን ገንዘብ ለመጠየቅ ይችላል፡፡

(3) ዕዳው እንዲከፈል የተወሰነው ዘመን ካለፈ ከስምንት ቀን በኋላ የሸቀጦችን ሽያጭ ለማከናወን መብት አለው፡፡

ቊ 2822፡፡ በማከማቻ ስፍራ የተቀመጡት ሸቀጦች መሸጥ፡፡

ሸቀጦችን ተረካቢ የሆነው ወይም የመያዣው የምስክር ሰነድ ባለ ይዞታ የሆነው ሰው ተይዘው በማከማቻው ስፍራ የተቀመጡትን ሸቀጦች በሚያሸጥበት ጊዜ ስለ እንደዚህ ያለው ጒዳይ በዚህ አንቀጽ ውስጥ ስለ መያዣ ዕቃ ደንብ በተመለከተው ምዕራፍ ላይ በተሰጠው ድንጋጌ መሠረት ያሻሻጡ ሥርዐት መፈጸም አለበት፡፡

ቊ 2823፡፡ በሰነዱ ጀርባ የፈረሙትን ስለ መጠየቅ፡፡

(1 ) የመያዣው የምስክር ወረቀት ባለይዞታ የሆነው ሰው የያዛቸውን ሸቀጦች ሽያጭ ከመፈጸሙ በፊት በምስክር ወረቀት ጀርባ የፈረሙትን ሰዎች ለመጠየቅ አይችልም፡፡

(2) በምስክር ወረቀት ጀርባ ተከታታይ ፈራሚዎች በሆኑት ላይ ጥያቄ ለማቅረብ የሚቻልበት የጊዜ አወሳሰን ደንብ ስለ ንግድ ወረቀት በተወሰነው ድንጋጌ ላይ እንደተመለከተው ነው፡፡

(3) ጊዜውም መታሰብ የሚጀምረው ሸቀጦቹ ከተሸጡበት ቀን አንሥቶ ነው፡፡

ቊ 2824፡፡ በደንብ የታዘዘውን ሥርዐት (ፎርማሊቴ) ስለ ለመፈጸም፡፡

(1) የመያዣው የምስክር ወረቀት ባለይዞታ የሆነው ሰው፤ የሚጠይቀው፤ ሒሳብ እንዲከፈለው የተወሰነለት ጊዜ ካለፈ በኋላ ያለ መከፈሉን መግለጫ (ፕሮቴ) ካላቀረበ ወይም ባቀረበ ባሥራ አምስቱ ቀን ውስጥ ሸቀጦቹ እንዲሸጡ ለማድረግ አስፈላጊውን ሥርዐት ካልጀመረ በቀር በሰነዱ ጀርባ በፈረሙት ሰዎች ላይ ሊያቀርብ የሚችለውን የመጠየቅ መብት ያጣል፡፡

(2) ስለሆነም በደረሰኙ ሰነድ ጀርባ የፈረሙትንና ባለዕዳውን ስለ መጠየቅ ያለውን መብት እንደያዘ ይቈያል፡፡

(3) ይህን ጥያቄ ስለማቅረብ የተወሰነው ይርጋ ዘመን የሚጸናው እስከ ሦስት ዓመት ነው፡፡



ምዕራፍ 6፡፡ ስለ መያዣ ውል፡፡


ክፍል 1፡፡ ስለ መያዣ ውል በጠቅላላው፡፡


ንኡስ ክፍል 1፡፡ የሚጸናባቸው ሁኔታዎች፡፡

ቊ 2825፡፡ የመያዣ ውል ትርጓሜ፡፡

(1) የመያዣ ውል ማለት አንድ ባለዕዳ፤ በባለገንዘቡ በኩል የገባውን ግዴታ ለመፈጸም መቻሉን በማረጋገጥ መያዣ ተብሎ የሚጠራውን ዕቃ ለመስጠት የሚገደድበት ውል ማለት ነው፡፡

ቊ 2826፡፡ መያዣ ሰጪው፡፡

ለሌላው ሰው ዕዳ ዋስ እንዲሆን ሦስተኛ ወገን ከባለገንዘቡ ጋራ የመያዣውን ውል ለመዋዋል ይችላል፡፡

ቊ 2827፡፡ ዋስትና የተሰጠበት ዕዳ፡፡

ወደፊት ስለሚፈጸም ግዴታ ወይም ሁኔታ ስላለበት ግዴታ በመያዣ ውል ለመዋዋል ይችላል፡፡

ቊ 2828፡፡ የአሠራሩ ሁኔታ ፎርም፡፡

(1) ዋስትና የተሰጠበት ግዴታ ከፍተኛው ገንዘብ ምን ያህል እንደሆነ በማንኛቸውም ሁኔታ ቢሆን በግልጽ ተጠንቅቆ በመያዣው ውል ውስጥ መመልከት ይገባዋል፡፡ ይህ ካልሆነ ግን ውሉ ፈራሽ ይሆናል፡፡

(2) የመያዣው ውል ከ5 ብር በላይ የሆነ እንደሆነ ውሉ በጽሑፍ ካልተደረገና ይኸውም ጽሑፍ እርግጠኛ ቀን ካገኘበት ዘመን ጀምሮ ካልሆነ በቀር አይጸናም፡፡

ቊ 2829፡፡ በመያዣ የተሰጠ ነገር፡፡

(1) በመያዣነት የሚሰጠው አንድ ተንቀሳቃሽ ንብረት፤ ወይም በጠቅላላው ዕቃ ተብለው ከሚጠሩ ተንቀሳቃሽ ንብረቶች አንዱ ወይም አንድ የገንዘብ መጠየቂያ መብት ሰነድ ወይም ባንድ ተንቀሳቃሽ ንብረት ላይ ያለ የመብት መጠየቂያ ሰነድ ለመሆን ይችላል፡፡

(2) ተለያይቶ በደባባይ በሐራጅ ለመሸጥ የሚቻል ነገር መሆን አለበት፡፡

ቊ 2830፡፡ መያዣው በባለገንዘቡ እጅ ስለ መሆኑ፡፡

(1) በዕቃው ለማዘዝ የሚያስችሉት ሰነዶች ከተሰጡት፤ ባገንዘቡ መያዣውን እጅ እንዳደረገ ያህል ይቈጠራል፡፡

(2) እንዲሁም በማከማቻው ስፍራ የተቀመጠው የሸቀጥ መያዣ ምስክር ወረቀት ወይም የሸቀጡ መላኪያ ሸኝ ደብዳቤ፤ ወይም በጒዞ ላይ ያሉትን የተጫኑ ሸቀጦች የሚያመለክተው መሸኛ ወረቀት በስተጀርባው በባለገንዘቡ ስም ተጽፎ ከተሰጠው መያዣው በእጁ እንዳለ ሆኖ ይቈጠራል፡፡

ቊ 2831፡፡ በተዋዋዮቹ ስምምነት መያዣው በሦስተኛ ሰው እጅ ስለ መቀመጡ፡፡

(1) መያዣው በሦስተኛ ሰው እጅ እንዲቀመጥ ተዋዋዮቹ ሊስማሙ ይችላሉ፡፡

(2) የሦስተኛ ወገን መብቶችና ግዴታዎች ስለ አደራ ወይም ስለ ዕቃ ማከማቻ በወጣው ድንጋጌ መሠረት ይከናወናል፡፡

ቊ 2832፡፡ መያዣው በባለዕዳው እጅ ስለ መሆኑ፡፡

(1) በሕጉ ላይ ተገልጾ ካልተፈቀደ በቀር በመያዣ ተሰጥቶ ተይዞዋል የተባለው ዕቃ ከባለዕዳው እጅ ሳይወጣ በመያዣ እንደተሰጠ ሆኖ ሊቈጠር አይችልም፡፡

(2) በሕግ ከተፈቀደው በቀር መያዣው በባለዕዳው እጅ ይሆናል ብለው ቢዋዋሉ ውሉ አይጸናም፡፡

ቊ 2833፡፡ የመያዣ ውል አፈጻጸም ደንብ፡፡

(1) የመያዣ አሰጣጥን ውል የሚመለከቱ የውል አፈጻጸም ደንቦች በዚህ ምዕራፍ ላይ ከተሰጠው ድንጋጌ በቀር ስለ እንደዚህ ያለው ውል አጻጻፍና አፈጻጸም በሚሰጥ ልዩ ደንብ ውስጥ ወይም መያዣ እየተቀበሉ እንዲያበድሩ ተፈቅዶላቸው ስለሚቋቋሙ ማኅበሮች በሚወጣ ልዩ ደንብ ውስጥ ገብቶ የሚደነገግ ጒዳይ ነው፡፡

(2) በማከማቻ ስፍራ በተቀመጡት ሸቀጦች ስለ መዋዋል ጒዳይ ከዚህ በላይ በተጻፈው በማከማቻ ስፍራ ስለሚቀመጥ ዕቃ በሚለው ምዕራፍ ውስጥ ተነግሮአለ፡፡



ንኡስ ክፍል (2)፡፡ የመያዣ ሰጪው መብትና ግዴታ፡፡

ቊ 2834፡፡ የመያዣው ዕቃ ባለሀብት፡፡

(1) በመያዣው ውል ውስጥ በዕቃው ላይ ባለመብት የሚሆነውን ለይተው ካልተዋዋሉ በቀር አስያዡ በመያዣነት ለሰጠው ዕቃ ባለቤት ሆኖ የመቈየት መብት አለው፡፡

(2) በዚህም መብቱ እንደፈቀደው ሊያዝበት በተለየም መያዣውን ሊሸጠው ወይም ለሌላ ሰው ተተኪ መያዣ አድርጎ አሳልፎ ሊያሲዘው ይችላል፡፡

ቊ 2835፡፡ መያዣውን ለመጠበቅና በመልካም ለመያዝ የሚደረግ ወጪ፡፡

ዕቃውን በመያዣ የተቀበለው ባገንዘብ የያዘውን ዕቃ ለመጠበቅና በመልካም ሁኔታ ለመያዝ ያደረገውን ወጪ አሲያዡ መክፈል አለበት፡፡

ቊ 2836፡፡ ባለገንዘቡ የሚያደርገው ከመጠን ማለፍ፡፡

ዕቃውን በመያዣ ስም የተረከበው ባለገንዘብ በመያዣው ላይ መብቱ ከሚፈቅድለት በለፍ አላገባብ ሠርቶ የተገኘ እንደሆነ ባለ ዕዳው የመያዣው ዕቃ ከባለገንዘቡ እጅ ወጥቶ የትእዛዝ ባላደራ በሆነ ሰው እጅ ተዛውሮ እንዲቀመጥ ለመጠየቅ ይችላል፡፡

ቊ 2837፡፡ ዕዳውን አስቀድሞ ስለ መክፈል፡፡

(1) ዕቃ አስያዥ የሆነው ባለዕዳው ዕቃው የተያዘበትን ገንዘብ በማናቸውም ጊዜ በመክፈል የተያዘው ዕቃ እንዲመለስለት የመጠየቅ መብት አለው፡፡

(2) ይህን ደንብ ተቃራኒ የሆኑ ስምምነት ሁሉ አይጸናም፡፡

ቊ 2838፡፡ ሦስተኛ ወገን የሰጠው መያዣ፡፡

(1) መያዣውን የሰጠው ሦስተኛ ወገን በሆነ ጊዘ የማስያዙ ጒዳይ ከተፈጸመ በኋላ በባለገንዘቡና በባለዕዳው መካከል የተደረገው ውል የዚህን የዕቃ አስያዡን ሁኔታ ሊያብስበት (ሊጎዳው) አይችልም፡፡

(2) ዋናው ባለዕዳ በዚህ ኢልከራከርም ብሎ ነበር በለት ለመቃወም ሳይቻል ባለዕዳው ሊከራከርበት የሚገባውን መብት ሁሉ መያዣ የሰጠው ሰው ሊከራከርበት ይችላል፡፡



ንኡስ ክፍል 3፡፡ ዕቃውን የያዘ የባለገንዘብ መብቶችና ግዴታዎች፡፡

ቊ 2839፡፡ ጠቅላላ መሠረቱ፡፡

(1) መያዣ የተቀበለው ባለገንዘብ በባለዕዳው ሀብት ላይ ለሌሎቹ ባለ ገንዘቦች ያላቸው መብት ለሱም ይኖረዋል፡፡

(2) ከዚህም በቀር የመያዣውን ዕቃ ስለሚመለከተው ነገር በዚህ ምዕራፍ ላይ የተገለጸው ልዩ መብት አለው፡፡

ቊ 2840፡፡ የመያዣው ዕቃ አገልግሎት፡፡

መያዣ የተቀበለው ባለገንዘብ መያዣ ሰጪው ባለዕዳ ካልፈቀደለት ወይም ለተያዘው ዕቃ አጠባበቅ አገልግሎት ፍጹም አስፈላጊ ሆኖ ካልተገኘ በቀር በተያዘው ዕቃ ለመገልገል አይችልም፡፡

ቊ 2841፡፡ የመያዣው ፍሬ፡፡

(1) መያዣው ፍሬ የሚሰጥ እንደሆነ ፍሬውን መሰብሰብ የሚገባቸው ገንዘብ ጠያቂው ወይም ጠባቂው ናቸው፡፡

(2) መያዣ የተቀበለው ባለገንዘብ ከመያዣው ለተገኘ ፍሬ ባለሀብት ይሆናል፡፡

(3) መያዣው የሚሰጠው ፍሬ በቅደም ተከተል ለጥበቃውና ለአያያዙ ለተደረገው ወጪ መያዣው ለተያዘበት ገንዘብ ወለድ ለዋናውም ገንዘብ እየታሰበ ይቀነሳል፡፡

ቊ 2842፡፡ የእጅ ክስ፡፡

(1) መያዣውን የተቀበለ ባለገንዘብ ስለ መያዣው የእጅ ክስ ለማቅረብ ይችላል፡፡

(2) መያዣውን የሚጠብቀው ሰው ይህንን ክስ ለማቅረብ አስፈላጊ የሆነበት ምክንያት ለባለገንዘቡና መያዣውን ለሰጠው ሰው ሳይዘገይ ማስታወቅ አለበት፡፡

ቊ 2843፡፡ መያዣው የኔ ነው ስለሚል ሦስተኛ ወገን፡፡

መያዣ የተቀበለ ባለገንዘብ ይህን መያዣ የተቀበለው የባለቤትነት መብት ከሌለው ሰው ላይም ቢሆን እንኳ፤ የመያዣው ውል በሚሰጠው መብት ሊሠራበት ይችላል፡፡

ቊ 2844፡፡ ልዩነት፡፡

(1) ምን ጊዜም ቢሆን የመያዣው ባለቤት የመያዣው ውል በተደረገ ጊዜ መያዣውን የተቀበለው ባለገንዘብ፤ መያዣ ሰጪው የባለቤትነት መብት የሌለውና ውል ለማድረግ የማይችል መሆኑን እያወቀ ወይም ሊያውቅ ሲገባው የያዘ መሆኑን ካስረዳ የተያዘውን ዕቃ መልሶ ለመውሰድ ይችላል፡፡

(2) እንዲሁም ደግሞ ዕቃው በዋስትና የተያዘበትን ዕዳ በመክፈል መልሶ ለመውሰድ መብት አለው፡፡

ቊ 2845፡፡ መያዣውን ስለ መመለስ፡፡

(1) ገንዘቡ በመከፈሉ ወይም በማንኛውም ሌላ ምክንያት የመያዣው ውል ሲያልቅ መያዣውን የተቀበለ ባለገንዘብ ለዕቃ አስያዡ ወይም እርሱ ይቀበልልኝ ላለው ሰው ዕቃውን መመለስ አለበት፡፡

(2) መያዣውን የተቀበለው ባለገንዘብ መያዣ የሆነውን ዕቃ እስኪመልስ ድረስ በአንድ ዕቃ ጥቅም በሚያገኝ ባለይዞታ ላይ በሚፈጸመው ደንብ መሠረት ስለዕቃው መጥፋት ወይም መበላሸት አላፊ ይሆናል፡፡

ቊ 2846፡፡ ይዞ የማቈየት መብት፡፡

በዚህ ምዕራፍ ላይ በተወሰነው ድንጋጌ መሠረት መያዣውን የተቀበለ ባለገንዘብ ሊከፈለው የሚገባው ሁሉ በሙሉ እስኪከፈለው ድረስ የመያዣውን ዕቃ በእጁ የማቈየት መብት አለው፡፡

ቊ 2847፡፡ የመያዣው መጥፋት ወይም መበላሸት፡፡

መያዣውን ተረክቦ የሚጠብቀው ባለገንዘቡ እንደሆነ በዚህ አንቀጽ በተለከቱት ድንጋጌዎች መሠረት፤ ስለ መያዣው መጥፋትና በመበላሸት አላፊ የሚሆነው ራሱ ነው፡፡

ቊ 2848፡፡ ስለ ዕቃ መተካት፡፡

መያዣው በማናቸውም ምክንያት ቢጠፋ ወይም ቢበላሽ፤ መያዣ የተቀበለው ባለገንዘብ መብት የሚተካው፤ ስለ ዕቃው መጥፋት ወይም መበላሸት አላፊ የሆነው ሰው ሊከፍል በሚገባው ኪሣራ፤ ወይም የዕቃውን አሱራንስ ያደረገው በሚከፍለው ገንዘብ ወይም ደግሞ ዕቃውን የወሰደው ባለሥልጣን ሊከፍለው በሚገባው ገንዘብ ነው፡፡



ንኡስ ክፍል 4፡፡ የመያዣ ውል የሚቀርበት፡፡

ቊ 2849፡፡ ውሉ በተጨማሪ ዐይነት ስለ መሆኑ፡፡

ዕቃው የተያዘበት የዋስትና ዕዳ የተፈጸመ እንደሆነ፤ የመያዣው ውል ቀሪ ሆኖ የተያዘውም ዕቃ ላስያዡ ይመለሳል፡፡

ቊ 2850፡፡ መያዣው የማይከፋፈል ስለ መሆኑ፡፡

የብድሩ ገንዘብና የመያዣው ዕቃ ለመከፋፈል የሚችል ቢሆንም እንኳ፤ መያዣ የተቀበለው ባለገንዘብ ሊከፈለው የሚገባው ነገር በሙሉ ካልተከለው በቀር መያዣውን በሙሉም ሆነ በከፊል እንዲመልስ አይገደድም፡፡



ንኡስ ክፍል 5፡፡ የመያዣ ውል አፈጻጸም፡፡

ቊ 2851፡፡ መያዣን ይዞ ለመቅረት ስለሚደረግ ስምምነት፡፡

(1) ዕዳው በሚከፈልበት ቀን ባለዕዳው ሳይከፍል የቀረ እንደሆነ፤ ባለ ገንዘቡ በሕጉ የተደነገገውን ሥርዐት ፎርማሊቴ ሳይፈጽም መያዣውን መሸጥ ወይም ለራሱ ማስቀረት ይችላል ብለው ቢስማሙ፤ ስምምነቱ መያዣው ከተሰጠበት ቀን በኋላ ቢሆንም አይጸናም፡፡

(2) ለዕዳው መክፈያ የተወሰነው ጊዜ ከደረሰ በኋላ ግን ባለዕዳው ለባለገንዘቡ ስለ ገንዘቡ ምትክ መያዣውን እንዲለቅ ሊስማሙ ይችላሉ፡፡

ቊ 2852፡፡ የመያዣው ውል ለሦስተኛ ወገኖች መቃወሚያ ስለ መሆኑ፡፡

(1) የመያዣው ውል ለሦስተኛ ወገኖች መቃወሚያ ለመሆን እንዲችል ባለገንዘቡ በመያዣው ላይ መብት አለኝ በሚልበት ጊዜ መያዣው በባለገንዘቡ ወይም ተዋዋዮቹ በመረጡት ሰው እጅ እንዲገኝ ያስፈልጋል፡፡

(2) በእንደዚህ ያለው ጊዜ የዕዳ ዋስትና መያዣ የሆነው ዕቃ ከባለዕዳው እጅ ካልወጣ፤ ወይም በባለገንዘቡ ፈቃድ ከባለዕዳው እጅ ተመልሶ ከገባ፤ ወይም ደግሞ ባለገንዘቡ አምጣ ብሎ ለመጠየቅ መብት በሌለው በሦስተኛ ወገን እጅ የሚገኝ ከሆነ የመያዣው ውል ምንም ዐይነት ዋጋ ሊሰጥ አይችልም፡፡

ቊ 2853፡፡ ስለ ማስጠንቀቂያ አሰጣጥ፡፡

(1) መያዣውን የያዘው ባለገንዘብ የያዘውን ዕቃ ከመሸጡ በፊት አስያዡ ባለዕዳ የገባውን ግዴታ እንዲፈጽም ሳይፈጽም ቢቀር ግን ዕቃውን የሚያሸጥበት መሆኑን አስቀድሞ በማስጠንቀቅ ማስታወቂያ መስጠት አለበት፡፡

(2) የዚህም ዐይነት ማስጠንቀቂያ መያዣውን ሰጭ ለሆነው ሦስተኛ ወገን ሊሰጠው ይገባል፡፡

ቊ 2854፡፡ የመያዣው መሸጥ፡፡

(1) ማስጠንቀቂያው ከተሰጠበት ቀን ጀምሮ እስከ ተከታዩ ስምንት ቀን ድረስ ማንኛውም መቃወሚያ ሳይቀርብ የቀረ እንደሆነ ወይም የቀረበው መቃወሚያ መሠረት የሌለው መሆኑ የታወቀ እንደሆነ ባለገንዘቡ መያዣውን በአደባባይ በሐራጅ ለማሸጥ ይችላል፡፡

(2) መያዣ የሆነው ነገር በሕግ ወይም በዕለት ገበያ የተወሰነ ዋጋ እንዳለው ይህን የመሰለውን ዕቃ እንዲሸጥ በተፈቀደለት ሰው አማካይነት ዕቃው እንዲሸጥ ለማድረግ ይቻላል፡፡

ቊ 2855፡፡ ዳኞች የሚያደርጉት አወሳሰን፡፡

መያዣ ሰጪው መቃወሚያ አቅርቦላቸው እንደሆነ ዳኞች የመያዣው ዋጋ የባለገንዘቡን ዕዳ ለመክፈል የሚበቃውን አንድ የተወሰነ ዕቃ እንዲሸጥና ዕዳው እንዲከፈል የባገንዘቡን መብት በዚሁ ብቻ ሊወስኑበት ይችላሉ፡፡

ቊ 2856፡፡ መያዣው ለገንዘብ ጠያቂው (ለባለገንዘቡ) የሚሰጥበት ሁኔታ፡፡

ባለገንዘቡ ስለ ገንዘቡ መያዣ በዋስትና የተቀበለውን ዕቃ፤ በልዩ ዐዋቂዎች በተሰጠው ግምት መጠን ወይም በዕለት ገበያ በተወሰነው ዋጋ ልክ ተገማምቶ ሊከፈለው ከሚገባው ሒሳብ ጋራ ተመዛዛኝ የሚሆነውን መያዣ ስለ ዕዳው ለራሱ እንዲያስቀረው እንዲፈቀድለት ዳኞችን ለመጠየቅ ይችላል፡፡

ቊ 2857፡፡ የቀዳሚነት መብት፡፡

(1) መያዣ የተቀበለው ባለገንዘብ ከመያዣው ሽያጭ ዋጋ ከሌሎቹ ባለገንዘቦች ቀድሞ የመቀበል መብት አለው፡፡

(2) የመያዣው ዋስነት በውሉ ላይ ለተመለከተው ለዋናው ዕዳና ለወለዱ፤ ጊዜው በማለፍ ለሚከፈለው ወለድ፤ መያዣውን ለመጠበቅና በመልካም አያያዝ ለማኖር ወይም ለመሸጥ ለሚደረገው ወጪ ሁሉ ነው፡፡

ቊ 2858፡፡ የባለገንዘቡ መብቶች ወሰን፡፡

(1) ባለገንዘቡ በመያዣው ውል ከተወሰነው ከፍተኛ ገንዘብ በላይ ባለው ትርፍ ነገር መብት አለኝ ብሎ ሊከራከርበት አይችልም፡፡

(2) እንዲሁም የመያዣው ውል ከተደረገ በኋላ የተገኘ፤ ከባለዕዳው ወይም ከዕቃ አስያዡ ላይ የሚጠይቀው ሌላ ገንዘብ ቢኖረውም በመያዣው ላይ የቀዳሚነት መብት አለኝ ብሎ ሊከራከር አይችልም፡፡

ቊ 2859፡፡ የዋጋው አሰጣጥ፡፡

(1) የመያዣው ሽያጭ ዋጋ ለባለገንዘቡ ሊከፈለው እስከሚገባው ተመዛዛኝ ሒሳብ ድረስ ተሰጥቶ ዕቃ አስያዡ ዕዳውን እንደከፈለ ያህል ይቈጠራል፡፡

(2) ከዕዳው ሒሳብ የተረፈው የሽያጩ ዋጋ ለዕቃ አስያዡ ይሰጣል፡፡

ቊ 2860፡፡ መያዣ ስለ ተቀበሉ ብዙ ባለገንዘቦች፡፡

(1) ዕቃው ብዙ የመያዣ መብት ጠያቂ ያለበት እንደሆነ ባለገንዘቦቹ ሒሳባቸው የሚከፈላቸው እንደ ቅድሚያ ደረጃቸው ነው፡፡

(2) የቅድሚያ ደረጃቸውም የሚመደበው መያዣውን ባደረጉበት ቀን ቅደም ተከተል ነው፡፡

ቊ 2861፡፡ የገዥው መብቶች፡፡

(1) መያዣውን የገዛው ሰው ለዕቃው ባለቤትነቱ ከማናቸውም ዕዳ ነጻ በሆነ አኳኋን ነው፡፡

ቊ 2862፡፡ የባለገንዘቡ አላፊነት፡፡

የመያዣው ውል በተጻፈበት ጊዜ የዚህ ዐይነት ነገር መኖሩን የሚያውቅ ወይም ማወቅ የሚገባው ካልሆነ በቀር በመያዣ የተቀበለውን የሌላውን ዕቃ የሚሸጥ ባገንዘብ ዕቃውን በመሸጡ ማንኛውም አላፊነት አይደርስበትም፡፡




ክፍል 2፡፡ የገንዘብ መጠየቂያ ሰነዶችን ወይም ግዙፍ ያልሆኑ ሌሎች ሀብቶችን ስለ ማስያዝ

ቊ 2863፡፡ በመያዣ ሰጪውና በባለዕዳው መካከል ስላሉ ግንኙነቶች፡፡

በዋሱና በዋናው ባለዕዳ መካከል ያለውን ግንኙነት ስለሚመለከተው ደንብ የተሰጠው ድንጋጌ ዕቃውን ባስያዘው በሦስተኛው ወገንና በዋናው ባለዕዳ መካከል ያለውን ግንኙነት በሚመለከተውም ጒዳይ ተፈጻሚ ሆኖ የሚጸና ነው፡፡

ቊ 2864፡፡ የሰነድ ማስረጃ የሌለው ገንዘብ፡፡

(1) በሰነድ ላይ ያልተገለጸ የገንዘብ መጠየቅ መብት ሰነድ በመያዣ ሲሰጥ ዋስትና የሚሰጥበት ገንዘብ ማንኛውም ብዛት ቢኖረው፤ በመያዣው የተሰጠው የገንዘብ መጠየቅ መብት ማስረጃ የምን ያህል ገንዘብ እንደሆነና ዋስትና የሚሰጥበት ገንዘብ ስንት እንደሆነ አብዛኛውን ልክ በግልጽ የሚያመለክት የጽሑፍ ማስረጃ እንዲኖር ያስፈልጋል፡፡

(2) በመያዣ የተሰጠው የገንዘብ መጠየቂያ መብት የመያዣው ገንዘብ ባለዕዳ እዲያውቀው ካልተደረገ ወይም እሱ የተረጋገጠ ቀን በተመለከተበት ጽሑፍ ውሉን ካልተቀበለ የተሰጠው መያዣ አይጸናም፡፡

ቊ 2865፡፡ በሰነድ ላይ ያልተገለጸ መብት፡፡

(1) የገንዘብ መጠየቂያ መብት ያልሆነና በሰነድ ያልተገለጸ ሌላ ዐይነት መብት በመያዣ ሲሰጥ፤ የመያዣው ውል የሚከናወነው ለነዚህ መብቶች ማስተላለፍ በተደነገገው ሥርዐት (ፎርም) ነው፡፡

(2) በመያዣ የተሰጠውን የመብት ዐይነትና ዋስትና የሚሰጥበትን የገንዘብ መጠየቂያ ሰነድ በቂ በሆነ ዐይነት በመዘርዘር የሚገልጽ ቀኑ የተረጋገጠ የጽሑፍ ማስረጃ እንዲኖር፤ በማንኛውም አጋጣሚ ሁኔታ ሲሆን ፍጹም አስፈላጊ ነው፡፡ በዚህ ዐይነት ሳይፈጸም ቢቀር ግን ፈራሽ ነው፡፡

(3) አንዳንዶቹ መብቶች በመያዣነት ሲሰጡ የሚሠራባቸው ድንጋጌዎች የተጠበቁ ይሆናሉ፡፡

ቊ 2866፡፡ በሰነድ የተገለጸ መብት ወይም ገንዘብ፡፡

(1) በመያዣነት የተሰጠው ገንዘብ ወይም መብት በዕዳ መተማመኛ ሰነድ ወይም የንግድ መለዋወጫ ባልሆነ በሌላ ሰነድ የተጻፈ ሲሆን፤ ይህ ሰነድ መያዣ በተቀበለው ባለገንዘብ ወይም በመያዣው ውል በተስማሙበት ሰው እጅ ሊቀመጥ ይገባል፡፡

(2) የንግድ መለዋወጫ መሆናቸው በጽሑፍ የተገለጹትን የገንዘብ መጠየቂያ መብት የሆኑትንና ሰነዶች በመያዣ የመሰጠቱ ሥርዐት የሚፈጸመው በንግድ ሕግ ላይ በተመለከቱት ደንቦች መሠረት ነው፡፡

ቊ 2867፡፡ በተወሰነ ጊዜ የገቢ ጥቅም የሚሰጡ የገንዘብ መብት ሰነዶች፡፡ (1) የመያዣው ወሰን፡፡

(1) እንደ ጥቅም ድርሻ (ዲቢዳንድ) የሆኑ በተወሰነ ጊዜ ወለድ ወይም ሌላ ጥቅም የሚያስገኙ የገንዘብ መጠየቂያ ሰነዶች በመያዣ በተሰጡ ጊዜ ተቃራኒ የሆነ ስምምነት ካልኖረ በቀር መያዣነታቸው የሚጸናው ወደፊት በሚያስገኙት ትርፎች ላይ ነው እንጂ፤ የመከፈያቸው ጊዜ ባለፉት ትርፎች ላይ አይደለም፡፡

(2) እነዚህ ተጨማሪ ትርፎች በልዩ ሰነዶች ላይ ተለይተው በመዘርዘር የተመለከቱ ከሆኑ በሕጉ ላይ በተፈቀደው ደንብ መሠረት ራሳቸው መያዣ ሆነው ካልተሰጡ በቀር በመያዣው ውል ውስጥ እንደገቡ አይቈጠሩም፡፡

ቊ 2868፡፡ (2) መያዣ የተቀበለው ባለገንዘብ መብትና ግዴታ፡፡

(1) መያዣ የተቀበለው ባለገንዘብ ስለ ዋስትና የተቀበለው የገንዘብ መጠየቂያ ሰነድ የሚያስገኘውን ወለድና እንደዚሁም የዚሁ የገንዘብ መቀበያ ሰነድ ባለዕዳ የሆነው ሰው በየጊዜው መከፈል የሚገባቸውን ሌሎቹን ገቢዎች መቀበል አለበት፡፡

(2) በዚህ ዐይነት ያገኘውንም ለእሱ ራሱ ከሚከፈሉት ገንዘቦች ሊቀነስ የሚገባው አስቀድሞ ስላደረጋቸው ወጪዎች ቀጥሎ ስለሚቀበላቸው ወለዶች በመጨረሻም ከዋናው ገንዘብ ላይ ነው፡፡

(3) አስያዡ የዚህን ዐይነት አከፋፈል ለመቃወም አይችልም፡፡

ቊ 2869፡፡ መጠበቂያ የሚሆኑ ተግባሮች፡፡

መያዣ የተቀበለው ባለገንዘብ በመያዣ የተረከባቸውን መብቶች ለመጠበቅ የሚያስፈልገውን ተግባር መፈጸም አለበት፡፡

ቊ 2870፡፡ በመያዣ የተሰጡ አክሲዮኖች፡፡

አክሲዮኖች በመያዣ በተሰጡ ጊዜ በአክሲዮኔሮች ጉባኤ ላይ የሚቀመጠው አክሲዮኔሩ ራሱ ነው እንጂ፤ አክሲዮን በመያዣ የተቀበለው ባለገንዘብ አይደለም፡፡

ቊ 2871፡፡ በመያዣ ስለተሰጠው የገንዘብ ሰነድ የባለዕዳው መብቶች፡፡

(1) በመያዣ የተሰጠው ገንዘብ መጠየቂያ ሰነድ ባለዕዳ የሆነው ሰው ከእሱ ገንዘብ ፈላጊ የሆነውን ሰው የሚከራከርበትን መብት መያዣ የተቀበለውን ሌላውንም ባለገንዘብ ሊከራከርበት ይችላል፡፡

(2) ስለሆነም የመያዣ መስጫውን ውል ያቋቋመውን ስምምነት ያላንዳች ክርክር ባለዕዳው ፈቅዶ ተቀብሎ እንደሆነ፤ በእሱና ከእሱ ላይ ገንዘብ በሚፈልገው መካከል በነበረው ግንኙነት የሆነውን የዕዳ መቻቻል ሊከራከርበት አይችልም፡፡

ቊ 2872፡፡ በመያዣ የተሰጠው ሰነድ የሚያመጣውን ገንዘብ ስለ መቀበል፡፡

(1) መያዣ የተቀበለው ባለገንዘብ የሚጠይቀው መብት እንዲከፈለው የተወሰነለት ጊዜ ሲደርስ፤ በመያዣ የተቀበለው ሰነድ የሚያመጣውን ገንዘብ መቀበል አለበት፡፡

(2) ስለሆነም ዕዳው በዚህ ዐይነት እንዳይከፈል መያዣ ሰጪው የተቃወመ እንደሆነ ባለዕዳው የሚጠየቀውን ገንዘብ ገቢ ካላደረገ ወይም ሊከፍል የሚገባውን ነገር ካላስረከበ በቀር ከዕዳው ነጻ ለመሆን አይችልም፡፡

(3) ስለ ዕዳው ክፍያ የተሰጡት ገቢ ገንዘቦች ወይም አላቂ የሆኑ ሌሎች ነገሮች የሚቀመጡበት ስፍራ የሚመረጠው በሁለቱ ወገኖች ስምምነት፤ ይህ ስምምነት ባይኖር፤ በዳኞች ነው፡፡

ቊ 2873፡፡ የገንዘብ መጠየቂያውን መብት ሰነድ፤ ወይም በመያዣ የተሰጠውን መብት ስለ መሸጥ፡፡

ዋስትና የተሰጠበት ዕዳ እንዲከፈል የመጠየቂያው ጊዜ ደርሶ እንደሆነ መያዣ የተቀበለው ባለገንዘብ በያዣ የተቀበለውን የገንዘብ መጠየቂያ መብት ሰነድ ወይም በመያዣ የተሰጠውን መብት ወይም፤ ባለዕዳው ስለ ዕዳው ክፍያ ያስረከባቸውን ዕቃዎች በዚህ ምዕራፍ ውስጥ ከዚህ በላይ በተመለከተው ክፍል የተመለከተውን ሥርዐት መሠረት አድርጎ ለማሸጥ ይችላል፡፡

ቊ 2874፡፡ በላይኛው ክፍል ወደ ተመለከተው ድንጋጌ ስለ መመራት፡፡

የገንዘብ መጠየቂያ መብት ሰነዶችን ወይም ግዙፍ ያልሆኑ ሀብቶችን በመያዣ የመስጠትን ሥርዐት ስለሚመለከተው ደንብ አፈጻጸም በዚህ ክፍል ላይ ላልተመለከተው ደንብ ሁሉ፤ በጠቅላላው የመያዣን ውል አፈጻጸም ስለሚመለከተው ደንብ ከዚህ በላይ ባለው ክፍል ውስጥ የተሰጠው ድንጋጌ ይጸናል፡፡





አንቀጽ ዐሥራ ስምንት፡፡ የማይንቀሳቀሱ ንብረቶችን ስለ ሚመለከቱ ውሎች፡፡


ምዕራፍ 1፡፡ ስለማይንቀሳቀስ ንብረት ሽያጭ፡፡

ቊ 2875፡፡ መሠረቱ፡፡

(1) ከዚህ ቀጥሎ የተመለከቱት ድንጋጌዎች እንደተጠበቁ ሆነው፤ የማይንቀሳቀስ ንብረት ሽያጭ የሚመራው በዚሁ ሕግ ያንድ ነገርን ባለሀብትነት ማስተላለፍን ስለሚመለከቱ ውሎች በተደነገገው አንቀጽ በተመለከተው ደንብ መሠረት ነው፡፡

ቊ 2876፡፡ የማይንቀሳቀስ ንብረት መሥራትና መሸጥ፡፡

አንዱ ወገን ተዋዋይ ለሌላው ወገን ተዋዋይ አንድ ቤት፤ አንድ የቤት ክፍል ወይም ገና የሌለ አንድ የሚሠራ ሕንጻ ለመስጠት ግዴታ የሚገባበት ውል፤ የአንድ ሕንጻ ሥራ ውል ይባላል እንጂ፤ የሽያጭ ውል ሊባል አይችልም፡፡

ቊ 2877፡፡ የውሉ ፎርም፡፡

የማይንቀሳቀስ ንብረት ሽያጭ ውል በጽሑፍ ሳይደረግ የቀረ እንደሆነ ፈራሽ ይሆናል፡፡

ቊ 2878፡፡ በማይንቀሳቀስ ንብረት መዝገብ ስለ ማጻፍ፡፡

ያንድ የማይንቀሳቀስ ንብረት ሽያጭ ውል ንብረቱ ባለበት አገር በሚገኘው በማይንቀሳቀስ ሀብት መዝገብ ካልተጻፈ በቀር በሦስተኛ ወገኖች ዘንድ ውጤትን ሊያስገኝ አይችልም፡፡

ቊ 2879፡፡ የንብረቱ ሻጭ የነገሩ ተካፋይ እንዲሆን አስፈላጊ ስለ መሆኑ፡፡

(1) ገዢው የገዛውን የማይንቀሳቀስ ንብረት ሀብትነት በስሙ ለማዛወርና በማይንቀሳቀስ ንብረት መዝገብ ለማጻፍ እንዲችል ሻጩ የንብረቱን ሰነድና ማንኛውንም ማስረጃ ሁሉ ሊሰጠው ይገባል፡፡

(2) ይህ ግዴታም ለሽያጩ ውል እንደ ዋና ስምምነት ሆኖ የሚገመት ነው፡፡

ቊ 2880፡፡ ሻጩ አንዳንድ መብቶችን መግለጽ ግዴታ ያለበት ስለ መሆኑ፡፡

(1) በማይንቀሳቀስ ንብረት መዝገብ ላይ ሳይጻፉ በገዥ ላይ መቃወሚያ ሊሆኑበት የሚችሉትን የተሸጠውን የማይንቀሳቀሰውን ንብረት የሚመለከቱትን የ3ኛ ወገኖች መብቶች ሻጩ ለገዥ ማስታወቅ አለበት፡፡

(2) በማይንቀሳቀሰው ንብረት ላይ ለሦስተኛ ወገኖች ጥቅም በማይንቀሳቀስ ንብረት መዝገብ የተጻፉትን መብቶች ሻጩ ለገዢው ገልጾ እንዲያስታውቀው ውሉ ለማስገደድ ይችላል፡፡

ቊ 2881፡፡ የተመዘገቡ መብቶችና ግዴታዎች፡፡ (1) መሠረቱ፡፡

ገዢው የማይንቀሳቀሰውን ንብረት በሚገኝበት ስፍራ ባለው መዝገብ ውስጥ የተጻፉትን የማይንቀሳቀሰውን ንብረት የሚመለከቱትን መብቶችና ግዴታዎች ሁሉ እንደሚያውቅ ሁኖ ይቈጠራል፡፡

ቊ 2882፡፡ (2) የሻጩ ግልጽ ዋስትና፡፡

(1) በዚህ አንቀጽ የተመለከቱትን መብቶች በሚመለከት ምክንያት በሸጥኩት የማይንቀሳቀስ ንብረት ላይ የመነቀል ነገር ሊደርስ አይችልም ብሎ ሻጩ መድን ሊሆን ቃለ ካልገባ በቀር ገዢው የማስለቀቅን ዋስትና በሚመለከቱት ድንጋጌዎች ሊከራከርባቸው ሊጠቀምባቸው አይችልም፡፡

(2) ይህም የአላፊነት ዋስትና ሊገኝ የሚችለው በሽያጩ ውል ላይ በግልጽ የተመለከተ እንደሆነ ብቻ ነው፡፡

ቊ 2883፡፡ የማይንቀሳቀስ ንብረት መያዣና የወለድ አግድ፡፡

የማይንቀሳቀሰው ንብረት፤ መያዣ ባለው ገንዘብ ጠያቂ ወይም ንብረቱን (በዕዳ ገንዘብ) በወለድ አግድ በያዘው ሰው ጠያቂነት በፍርድ ተይዞ እንዲሸጥ የተደረገ እንደሆነ ገዢው ስለ መነቀሉ ሻጩ በመድንነቱ እንዲያልፍ ለመጠየቅና በዚሁም መብቱ ለመከራከር ይችላል፡፡

ቊ 2884፡፡ የሌላውን ሰው የማይንቀሳቀስ ንብረት ስለ መሸጥ፡፡

(1) የተሸጠው የማይንቀሳቀስ ንብረት በሙሉ ወይም በከፊል የሻጩ ሀብት ሳይሆን የቀረ እንደሆነ የመነቀልን የአላፊነት ዋስትናን የሚመለከቱት ድንጋጌዎች ተፈጻሚ ይሆናሉ፡፡

(2) ገዢው የገዛውን ንብረት እንዲለቅ መደረጉን ሳይጠብቅ በዚህ የመነቀል የአላፊነት ዋስትና ደንብ አስቀድሞ ሊጠቀምበት ይችላል፡፡

(3) ስለሆነም የገዥነት መብቱን እንዳያጣ ዳኞች ፍርድ ሊሰጡ በደረሱበት ጊዜ የመነቀሉም ጒዳይ የማያስፈራው ከሆነ በነዚህ ደንቦች ሊጠቀምባቸው አይችልም፡፡

ቊ 2885፡፡ በቀዳሚነት ይገባኛል የማለት መብት፡፡

በውሉ ላይ የተጻፈ ግልጽ የሆነ ስምመነት ከሌለ በቀር የተሸጠውን የማይንቀሳቀስ ንብረት ገዢው በቀደምትነት ለመግዛት ሕጋዊ መብት አለኝ ለሚል ሰው እንዲለቅ የተደረገ እንደሆነ ሻጩ ለገዢው የጉዳት ካሣ መክፈል የለበትም፡፡

ቊ 2886፡፡ የሻጩ አላፊነት፡፡

ገዢው የገዛውን የማይንቀሳቀስ ንብረት በሙሉ ወይም በከፊል እንዲለቅ የተደረገ እንደሆነ ከዋጋውና በውሉ ካደረገው ወጪ በላይ ገዢው ይህን ንብረት ለማልሚያ ያወጣውን ገንዘብ እንዲመልስለት ሻጩን በአላፊነት ይጠይቃል፡፡

ቊ 2887፡፡ ጉዳት፡፡

የማይንቀሳቀስ የንብረትን ሽያጭ ገዢው ወይም ሻጩ ተጎዳሁ በማለት ምክንያት ሊያፈርሱት አይችሉም፡፡

ቊ 2888፡፡ በማይንቀሳቀሰው ንብረት ውስጥ ስለሚገኘው ሀብት የሚሰጥ ዋስትና፡፡ (1) መሠረቱ፡፡

የማይንቀሳቀሰው ንብረት ስፋት በውሉ ውስጥ የተመለከተ ከሆነ ሻጩ በዚህ በንብረት ውስጥ ስለሚገኘው ነገር ሁሉ አላፊ ዋስ ነው፡፡

ቊ 2889፡፡ (2) የገዢው መብት፡፡

(1) በማይንቀሳቀሰው ንብረት ውስጥ የተገኘው ሀብት ይገኛል ተብሎ ከተረጋገጠው በታች የሆነ እንደሆነ ገዢው በዚሁ በጐደለው ሀብት መጠን የዋጋ ቅናሽ እንዲደረግለት ለመጠየቅ ይችላል፡፡

(2) በማይንቀሳቀሰው ንብረት ውስጥ ያለው ሀብት በውሉ ላይ ከተመለከተው ዋጋ እጅግ ቢያንስ ከዐሥር አንድ ያነሰ ሆኖ የተገኘ እንደሆነ ወይም ሻጩ እንደገለጸው ንብረቱ ለተመደበበት ጒዳይ የማያገለግል ሆኖ የተገኘ እንደሆነ ገዢው ውሉ እንዲሰረዝለት ለመጠየቅ ይችላል፡፡

ቊ 2890፡፡ (3) ሁኔታና የጊዜ ውሳኔ፡፡

በማይንቀሳቀሰው ንብረት ውስጥ ባለው ሀብት ጒድለት ምክንያት ላይ የተመሠረተው የገዢው የክስ አቤቱታ መቅረብ የሚገባው በጒድለቱ ማረጋገጫ ዋስትና ላይ በተመሠረተው ሁኔታና ለዚያው በሚጸናው የጊዜ ውሳኔ መሠረት መሆን አለበት፡፡

ቊ 2891፡፡ (4) የሻጩ መብት፡፡

(1) የተሸጠው የማይንቀሳቀስ ንብረት ልክ በውሉ ላይ ከተመለከተው በላይ ከፍ ያለ ሆኖ ቢገኝም እንኳ ሻጩ ዋጋ እንዲጨመርለት ለመጠየቅ አይችልም፡፡

(2) ሻጩ ስሕተት የደረሰበት በገዢው ወይም በእንደራሴው አታላይነት የሆነ እንደሆነ (ሻጩ) መብቱን የሚጠይቅበት ደንብ እንደተጠበቀለት ይሆናል፡፡

ቊ 2893፡፡ ውሉ በግዴታ የሚፈጸምበት ሁኔታ፡፡

(1) የማይንቀሳቀስ ንብረት የገዛ ሰው ውሉ እንደ ቃሉ ዐይነት እንዲፈጸምለት ለማድረግ የተለየ ጥቅም እንዳለው ሆኖ ይገመታል፡፡

(2) ስለዚህ ውሉ እንደ ቃሉ ዐይነት እንዲፈጸምለት ለማስገደድ ይችላል፡፡

(3) ስለሆነም ሻጩ ውሉን እንደ ውሉ ቃል ከመፈጸም መዘግየቱን ከተረዳበት ጊዜ አንሥቶ እስከ አንድ ዓመት ድረስ ውሉ እንዲፈጸምለት ካልጠየቀ በቀር ገዢው ውሉ በግዴታ እንዲፈጸም የማድረግ መብቱን ያጣል፡፡

ቊ 2894፡፡ መልሶ የመግዛትን መብት አስጠብቆ ስለሚደረግ ሽያጭ፡፡

(1) ሻጩ የሸጠውን የማይንቀሳቀስ ንብረት ከገዢው ላይ እስከ አንድ የተወሰነ ጊዜ መልሶ ለመግዛት የሚችልበትን መብቱን በሽያጩ ውል ውስጥ አስጠብቆ ለመዋዋል ይችላል፡፡

(2) የጋራ ሀብትነትን የአላባ ተቀባይነትንና የሌሎች ግዙፍ መብቶችን በማመለከቱት አንቀጾች ለመሸጥ የተስፋ ቃል መስጠትን የሚመለከቱት ድንጋጌዎች በዚህም ስምምነት ተፈጻሚችን ናቸው፡፡

ቊ 2894፡፡ ከሽያጭ ጋራ የተዛመዱ ውሎች፡፡

የልዋጭን ውል፤ ከሀብትነት በቀር መብቶችን ማስተላለፍንና የኪራይ ሽያጭን መብት ስለሚያስተላልፉ ውሎች ጒዳይ በተነገረው አንቀጽ የተመለከቱት ድንጋጌዎች የማይንቀሳቀስ ንብረትን በሚመለከቱት ጒዳዮችም ተፈጻሚ ይሆናሉ፡፡

ቊ 2895፡፡ የኪራይ ሽያጭ በተደረገ ጊዜ መዝገብ ስለ ማጻፍ፡፡

የኪራይ ሽያጭ በተደረገ ጊዜ ተከራዩ ገዥ በውሉ የተሰጠውን የቀደምትነት መግዛት መብቱን ንብረቱ በሚገኝበት አገር ባለው የማይንቀሳቀስ ንብረት መጻፊያ መዝገብ ላይ ለማጻፍ ይችላል፡፡



ምዕራፍ 2፡፡ ስለ ኪራይ፡፡


ክፍል 1፡፡ ስለማይንቀሳቀስ ንብረት ኪራይ በጠቅላላው፡፡

ቊ 2896፡፡ ትርጓሜ፡፡

(1) የማይንቀሳቀስ ሀብት ኪራይ ማለት አከራይ ተብሎ የሚጠራው አንዱ ወገን ተከራይ ተብሎ ለሚጠራው ለሌላው ወገን፤ ላንድ ለተወሰነ ጊዜ ተከራይ በጥሬ ገንዘብ ወይም በሌላ ነገር ኪራይ እየከፈለ ባንድ በማይንቀሳቀስ ሀብት እንዲጠቀም ወይም እንዲገለገል የሚረጋገጥበት የውል ስምምነት ማለት ነው፡፡

(2) የንግድ ወይም የእንዱስትሪ ሥራ የሚከናወንባቸውን የማይንቀሳቀሱ ንብረቶች ኪራይ የሚመለከቱትና በንግድ ወይም ልዩ ሕጎች የተወሰኑት ድንጋጌዎች እንደተጠበቁ ናቸው፡፡

ቊ 2897፡፡ ኪራይና ሽያጭ፡፡

ተከራዩ ለተወሰነ ጊዜ ኪራይ ከከፈለ በኋላ ለተከራየው የማይንቀሳቀሰው ንብረት ባለሀብት ይሆናል የሚል ቃል በኪራዩ ውል ውስጥ ተመልክቶ እንደሆነ ሁለቱ ተዋዋዮች ስምምነታቸውን እንደ ኪራይ ውል ብለው ቢሰይሙትም እንኳ ውላቸው እንደ ሽያጭ ውል ይቈጠራል፡፡

ቊ 2898፡፡ የውሉ ማስረጃ፡፡

(1) አንድ የማይንቀሳቀስ ሀብት ተከራይቶ ነበረ ብሎ ለማስረዳት የሚቻለው የመከራየቱ ሁኔታና ጊዜ ከመጀመሩ በፊት የጽሑፍ ማስረጃ በማቅረብ፤ ወይም በፍርድ ችሎት ፊት በተሰጠ የቃል መተማመን ወይም በፍርድ ላይ በተሰጠ የመሐላ ቃል አስረጅነት ብቻ ነው፡፡

(2) እንዲህ ያለ ውል አለ ብሎ ለማስረዳት ከዚህ በላይ በተጻፉት ማስረጃዎች ሌላ ለማቅረብ አይቻልም፡፡

(3) ቢሆንም የኪራዩ ውል የመከናወኑን ጊዜ ጀምሮ እንደሆነ ይህ ውል መኖሩን ምስክሮች በማቅረብ ወይም በግምት አስተያየት ለማስረዳት ይቻላል፡፡

ቊ 2899፡፡ በማይንቀሳቀሱ ንብረቶች መዝገብ ስለ መጻፍ፡፡

(1) ከ5 ዓመት ለበለጠ ጊዜ የተደረጉ የማይንቀሳቀስ ንብረት የኪራይ ውሎች ንብረቶቹ በሚገኙበት አገር ባለው የማይንቀሳቀስ ንብረት መዝገብ ካልተጻፉ በቀር ለሦስተኛ ወገኖች መቃወሚያ ሊሆኑ አይችሉም፡፡

(2) ከአምስት ዓመት ለበለጠ ጊዜ የተደረገ በማይንቀሳቀስ ንብረት መዝገብ ውስጥ ያልተጻፈ የኪራይ ውል የተረጋገጠ ቀን ያለው ከሆነ በዚሁ ንብረት ላይ ያላቸውን መብት ያጻፉትን ሦስተኛ ወገኖች መብታቸውን ካጻፉበት ቀን አንሥቶ እስከ 5 ዓመት ድረስ መቃወሚያ ሊሆን ይችላል፡፡

(3) እንደዚህ ያልሆነ የማይንቀሳቀስ ንብረት የኪራይ ውል ላልተወሰነ ጊዜ እንደተደረገ ይቈጠራል፡፡

ቊ 2900፡፡ የማይንቀሳቀስ ንብረት ስለ ማስረከብ፡፡

(1) አከራዩ ያከራየውን የማይንቀሳቀስ ሀብት ከተጨማሪ ዕቃዎቹ ጋራና በውሉ መሠረት ወይም በሀብቱ ተፈጥሮ መሠረት ለተመደበበት ጒዳይ ሊያገለግል በሚችልበት ሁኔታ አሟልቶ ለተከራዩ ማስረከብ አለበት፡፡

(2) የማስረከቢያው ጊዜና ስፍራ የሚወሰነው ስለ ሽያጭ ውል በተነገረው ድንጋጌና ደንብ መሠረት ነው፡፡

ቊ 2901፡፡ የሥራዎች ሁኔታና የዕቃ ዝርዝር መዝገብ (1) መሠረቱ፡፡

(1) አንደኛው ወይም ሌላው ወገን ተዋዋዮች ለተከራዩ አገልግሎትና ጥቅም የተሰጠው የማይንቀሳቀስ ንብረት የሚገኝበት ሁኔታና እንዲሁም ከተከራየው ሀብት ጋራ ተያይዞ የሚገኘው የተንቀሳቃሽ ዕቃ ዝርዝርና የዋጋው ግምት ጭምር ተዘጋጅቶ ጥያቄው እንደተደረገ ወዲያውኑ ለተከራዩ መሰጠት አለበት፡፡

(2) ይህን ተቃራኒ የሆነ ስምምነት ሁሉ ዋጋ የለውም፡፡

ቊ 2902፡፡ (2) ወጪ፡፡

(1) ለተከራየው ሀብት የስፍራ ሁኔታና ለዕቃው ዝርዝር መጻፊያ የሚደረገውን ወጪ የሚችሉት ሁለቱ ወገን ተዋዋዮች ናቸው፡፡

(2) ተከራዩ ለዚህ ጒዳይ የሚያስፈልገውን ገንዘብ አስቀድሞ ወጪ አድርጎ እንደሆነ፤ ለአከራዩ ከሚከፍለው የኪራይ ገንዘብ ላይ እንደ ሒሳብ ቀንሶ ለማስቀረት ይችላል፡፡

ቊ 2903፡፡ (3) ቅጣት፡፡

(1) ከተዋዋዮቹ ወገኖች አንደኛው የስፍራውን ሁኔታና የዕቃውን ዝርዝር የሚያመለክተውን ሰነድ በአንድነት ሁኖ ለማዘጋጀት ሳይቀርብ የቀረ እንደሆነ ሌላው ወገን ብቻ በራሱ ሠርቶ ወይም አሠርቶ ለተዋዋዩ ሊያስታውቀው ይችላል፡፡

(2) ይህኛውም ወገን የሚያደርጋቸውን መቃወሚያዎችና ይጠበቅልኝ የሚለውን መብቱን በአእምሮ ግምት በቂ በሆነ ጊዜ ላንደኛው ተዋዋዩ ካላስታወቀ ይህን የቦታ ሁኔታ መግለጫና ዝርዝሩን ፈቅዶ እንደተቀበላቸው ይቈጠራል፡፡

(3) አንደኛው ወገን ተዋዋይ የሚያቀርባቸው መቃወሚያዎችና ይጠበቁልኝ የሚላቸው መብቶች ዋጋ የሚኖራቸው ማስታወቂያው ከደረሰው ቀን አንሥቶ በ6 ወሮች ውስጥ በራሱ ኪሣራ የማይንቀሳቀሰውን ንብረት ሁኔታና የዕቃ ዝርዝር መዝገብ ያዘጋጀ እንደሆነ ብቻ ነው፡፡

ቊ 2904፡፡ የዕቃው ጒድለት (1) የውሉ መፍረስ፡፡

(1) የመረካከቡ ጒዳይ በሚፈጸምበት ጊዜ የተከራየው ሀብት የተመደበበትን አገልግሎት እንደሚቀንስ ዐይነት ከፍተኛ ግምት ያለው ጒድለት የተገኘበት እንደሆነ ተከራዩ ውሉ እንዲፈርስለት ለመጠየቅ ይችላል፡፡

(2) እንዲሁም የማይንቀሳቀሰውን ንብረት ከተረከበ በኋላ የዚህ ዐይነት ጒድለት የደረሰ ወይም የተገኘበት እንደሆነ ተከራዩ ውሉ እንዲሰረዝልኝ የማለት መብት ይኖረዋል፡፡

(3) ውሉ በተደረገበት ጊዜ አከራዩ ይህን ጒዳይ ለይቶ የሚያውቅ ወይም ማወቅ የሚገባው ካልሆነ በቀር ተከራዩ በተከራየው ሀብት ላይ ያለው ልዩ ጥቅም ከግምት ውስጥ አይገባም፡፡

ቊ 2905፡፡ (2) የጉዳት ኪሣራ፡፡

(1) አከራዩ የተከራየውን ሀብት ለተከራዩ ባስረከበበት ጊዜ የተከራየው ሀብት ጒድለት እንደነበረበት ሲያውቅ ወይም ማወቅ የሚገባው ሲሆን በንብረቱ ላይ ያለውን ጒድለት ለተከራዩ ሳያስታውቅ በቸልታ ዝም ብሎ አስረክቦ እንደሆነ በዚህ ጒደለት ምክንያት በተከራዩ ላይ ለሚደርሰው ጉዳት፤ አላፊ ሆኖ የጉዳት ኪሣራ መክፈል አለበት፡፡

(2) እንዲሁም የውሉ ዘመን በመፈጸም ላይ ባለበት ጊዜ የዚህ ዐይነት ጒድለት በአከራዩ ስሕተት ምክንያት የደረሰ እንደሆነ በተከራዩ ላይ ለደረሰው ጉዳት ካሣ መክፈል አለበት፡፡

ቊ 2906፡፡ (3) ከውሉ መፍረስ ጋራ ስላለ ግንኙነት፡፡

(1) ከዚህ በላይ ባለው ቊጥር ውስጥ የተመለከተው የጉዳት ኪሣራ ከውሉ መፍረስ ጋራ ምንም ግንኙነት የለውም፡፡

(2) ውሉን ማፍረስ አስፈላጊ ባይሆንም እንኳ ኪሣራው እንዲከፈል ለማድረግ ይቻላል፡፡

(3) የውሉ መፍረስ በሚወሰንበት ጊዜ ይልቁንም በውሉ መፍረስ ምክንያት የደረሰውን ጉዳት ለመካሥ ሲባል የጉዳቱ ኪሣራ እንዲከፈል ለማድረግ ይቻላል፡፡

ቊ 2907፡፡ (4) የሚታይ ጒድለት፡፡

ተከራዩ የሚከራከርበት ጒድለት የሚታይ ጒድለት እንደሆነና ይህንንም ጒድለት ውሉን በፈረመበት ጊዜ የሚያውቀው ወይም ማወቅ የሚገባው የሆነ እንደሆነ ከዚህ በላይ ባለው ቊጥር የተመለከተውን የመከራከሪያ መብቱን ሊጠቀምበት አይችልም፡፡

ቊ 2908፡፡ (5) አደገኛ ጒድለት፡፡

(1) ስለሆነም የተከራየው ሀብት በተከራዩ ሕይወት ወይም በጤንነቱ ላይ ወይም አብረው በሚኖሩት ቤተሰቦቹ ወይም በሠራተኞቹ ሕይወትና ጤንነት ላይ ከባድ ሆኖ የሚገመት አደጋ የሚያደርስ የሆነ እንደሆነ፤ ይህ ጒድለት የሚታይ ጒድለት ቢሆን ወይም የዚህ ዐይነት ጒድለት መኖሩን ውሉን በተዋዋለበት ጊዜ የሚያውቅ ወይም ማወቅ የሚገባው ቢሆንም እንኳ ተከራዩ የውሉን መፍረስ ውሳኔ የመጠየቅ መብት አለው፡፡

(2) ይህን ተቃራኒ የሆነ ማንኛውም ስምምነት ፈራሽ ነው፡፡

ቊ 2909፡፡ (6) አላፊነትን የሚያስወግድ ስምምነት፡፡

በተከራየው ሀብት ላይ ያለውን ጒድለት አከራዩ በመጥፎ ልቡና ደብቆ ሳይገልጽ የቀረ እንደሆነ ወይም እነዚህ ጒድለቶች ተከራዩ የተከራየውን ሀብት ጠቃሚነት የሚያስቀሩ የሆኑ እንደሆነ፤ በንብረቱ ጒድለት ምክንያት የሚደርስበትን አላፊነት የሚያስወግዱ ወይም አላፊነቱን የተወሰነ የሚያደርጉ ማንኛቸውም ስምምነቶች ፈራሾች ናቸው፡፡

ቊ 2910፡፡ (7) በውሉ ስምምነት የተሰጠ ዋስትና፡፡

(1) የተከራየው ሀብት አለው ብሎ አከራዩ በግልጽ ያረጋገጠው ዐይነተኛ ነገር በሀብቱ ላይ የሌለ ወይም ሳይኖር የቀረ እንደሆነ፤ ተከራዩ ውሉ እንዲፈርስለት ለመጠየቅና እንዲሁም በዚህ ጒድለት ምክንያት ስለደረሰበት ጉዳት ኪሣራ እንዲከፈለው ለመጠየቅ መብት አለው፡፡

(2) ይህን መብት በመቀነስ ከዚህ በላይ በተጻፉት ቊጥሮች ውስጥ የተመለከቱትን ድንጋጌዎች አከራዩ ሊከራከርባቸው አይችልም፡፡

ቊ 2911፡፡ በተከራየው የማይንቀሳቀስ ንብረት በሰላም ስለ መገልገል፡፡

ተከራዩ በተከራየው የማይንቀሳቀስ ንበረት የኪራዩ ዘመን ጸንቶ እስከሚቈይበት ጊዜ ድረስ በሰላም ሊጠቀምበት እንዲችል አከራዩ ዋስትና ይሰጠዋል፡፡

ቊ 2912፡፡ የተከራየውን የማይንቀሳቀስ ንብረት ስለ መለወጥ፡፡

አከራዩ ካልፈቀደለት በቀር የኪራዩ ውል ጸንቶ እስከሚቈይበት ጊዜ ድረስ ተከራዩ የተከራየውን የማይንቀሳቀስ ንብረት ሁኔታ ለመለወጥ አይችልም፡፡

ቊ 2913፡፡ በተከራየው ሀብት ላይ መብት አለኝ በማለት ሦስተኛ ሰው የሚያቀርበው ክርክር፡፡

(1) የተከራየው የማይንቀሳቀስ ንብረት የኔ ነው ወይም በዚሁ ንብረት ላይ መብት አለኝ ብሎ ሦስተኛ ሰው ክርክር ያነሣ እንደሆነ ተከራዩ ወዲያውኑ ላከራዩ ማስታወቅ አለበት፡፡

(2) ይህ ሦስተኛ ሰው ክርክሩን በፍርድ ፊት ያቀረበ እንደሆነ የተነሣው ክርክር በሦስተኛው ሰውና ባከራዩ መካከል እንዲፈጸምና ተከራዩ ከነገሩ ውጭ እንዲሆን ለመጠየቅ ይችላል፡፡

(3) በዚሁ በተነሣው ክርክር ምክንያት በተከራየው የማይንቀሳቀስ ንብረት የሚገለገልበት ጥቅሙ ተቋርጦ እንደሆነ፤ ይህ ሁከትና ችግር የደረሰበት መሆኑን ለአከራዩ ካስታወቀ ጥቅሙ ለተቋረጠበት ጊዜ ካለው ሑሳብ ጋራ ተመዛዛኝ በሚሆን መጠን ከኪራዩ ላይ ቀንሶ ማስቀረት ይችላል፡፡

ቊ 2914፡፡ ቀላል የሆነ አድራጎት ሁከት፡፡

(1) በተከራየው የማይንቀሳቀስ ንብረት ላይ የባለቤትነት መብት ወይም ሌላ መብት አለን በማይሉ በሦስተኛ ወገኖች አድራጎት ለሚነሣው ሁከት አከራዩ ዋስትና እንዲሰጥ አይገደድም፡፡

(2) ይህን የመሰለውን ሁከት ለማስወገድ ተከራዩ በራሱ ስም ለመከራከር ይችላል፡፡

ቊ 2915፡፡ ቀረጥና ግብር፡፡

ከተከራየው የማይንቀሳቀስ ንብረት ላይ የሚጠየቀውን ቀረጥና ግብር የሚከፍል አከራዩ ነው፡፡

ቊ 2916፡፡ ስለ ማሳደስ (1) ያከራዩ ግዴታዎች፡፡

አከራዩ የተከራየውን የማይንቀሳቀስ ንብረት በሚገባ መጠበቅና የኪራዩ ውል ዘመን ጸንቶ እስከሚቈይበት ጊዜ ድረስ ለንብረቱ ማደሻ አስፈላጊ የሆነውንና በኪራዩ ውስጥ የማይታሰበውን የማደሻ ወጪ ሁሉ መቻል አለበት፡፡

ቊ 2917 ፡፡ (2) ለአከራዩ የማስታወቅ ግዴታ፡፡

የተከራየው ንብረት ስለ ጥበቃውና ስለ አያያዙ የማደሻ ወጪ የሚያስፈልገው ሁኖ ይህንንም ወጪ የሚችለው ተከራዩ ባልሆነ ጊዜ ተከራዩ ይህን ሁኔታ ላከራዩ ማስታወቅ ግዴታ ነው፡፡

ቊ 2918፡፡ (3) የማደሱ ሥራ የሚያስከትለውን የመቻል ግዴታ፡፡

የተከራየው የማይንቀሳቀስ ንብረት የማደስ ሥራ የሚያሻው ሲሆንና የኪራዩ ውል እስኪያልቅ ድረስ ለመጠበቅ የማይቻል የሆነ እንደሆነ ይህ ሥራ የሚያስከትለው መሰናክል ማንኛውም ዐይነት ቢሆንና የማደሱ ሥራ በሚፈጸምበት ጊዜ ከተከራየው ንብረት በከፊሉ አገልግሎቱን የሚያቋርጥበት ቢሆንም ተከራዩ ሥራው እስኪሠራ መታገሥ አለበት፡፡

ቊ 2919፡፡ (4) የአከራዩ ግዴታ ወሰን፡፡

አከራዩ ላከራየው የማይንቀሳቀስ ንብረት ወይም የእርሻ መሬት ማደሻ የሚያወጣው ገንዘብ በሦስት ዓመት ውስጥ ከሚያገኘው ኪራይ የበለጠ ሒሳብ የሆነ እንደሆነ እነዚህን የማደስ ሥራዎች እንዲፈጽም ሊገደድ አይቻልም፡፡

ቊ 2920፡፡ የአከራዩ ግዴታዎችን አለመፈጸም የሚያስከትለው፡፡

(1) አከራዩ ሊፈጽማቸው የሚገባውንና ለተከራዩ ጥቅም የሚሆኑት የማደስ ሥራዎች ጊዜ ሳይፈጅ ሳይፈጽማቸው የቀረ እንደሆነ፤ ተከራዩ እነዚህን ሥራዎች በራሱ ኪሣራ ለማሠራትና ያወጣውን ወጪ ከሕጋዊ ወለዱ ጋራ ከኪራዩ ሒሳብ ላይ ቀንሶ ለማስቀረት ይችላል፡፡

(2) ከፈቀደም እንደ ጊዜውም አጋጣሚ ሁኔታ ተከራዩ ለደረሰበት ጉዳት ኪሣራ ለመጠየቅና አስፈላጊም ከሆነ ውሉ እንዲሰረዝለት ለማድረግ መብት አለው፡፡

ቊ 2921፡፡ ተከራዩ በተከራየው የማይንቀሳቀስ ንብረት የሚጠቀምበት ሁኔታ፡፡

(1) ተከራዩ በተከራየው የማይንቀሳቀስ ንብረት የሚጠቀመው አስፈላጊውን የጥበቃ ጥንቃቄ በማድረግና በኪራዩ ውል ላይ ንብረቱ የተመደበበትን አገልግሎት መሠረት በማድረግ ነው፡፡

(2) በማናቸውም ሁኔታ ቢሆን ውሉ ካለቀ በላይ ውጤቱን የሚቀጥል መለዋወጥ በማይንቀሳቀሰው ንብረት ሁኔታና ንብረቱ የተመደበበት የፍሬ አሰጣጥ ጒዳይ ላይ ለመፈጸም አይችልም፡፡

ቊ 2922 ፡፡ የአከራዩ መቈጣጠር፡፡

(1) አከራዩ በማናቸውም ጊዜ ቢሆን የሚመለከቱትን ግዴታዎች ተከራዩ አክብሮ የሚጠብቅ መሆኑን ለመቈጣጠር ይችላል፡፡

(2) ይህም የመቆጣጠር ጒዳይ ሊፈጸም የሚገባው በአእምሮ ግምት በተከራዩ ላይ አንዳችም ችግር በማያመጣና ትክክለኛ ነው በሚባል ሁኔታ ተከራዩንም በማያበሳጭ ዐይነት ነው፡፡

ቊ 2923፡፡ የኪራዩ አከፋፈል፡፡

(1) ተከራዩ በኪራዩ ውል በተወሰኑት ጊዜዎች የንብረቱን ኪራይ ወይም የርሻ አበል መክፈል አለበት፡፡

(2) የኪራይ መክፈያውና ዘመን በውሉ ላይ ያልተመለከተ ሲሆን በሕግ በተወሰኑት ጊዜዎች መከፈል አለበት፡፡

ቊ 2924፡፡ የአከራዩ ይዞ የማቈየት መብት፡፡ (1) መሠረቱ፡፡

ያንድ የማይንቀሳቀስ ንብረት አከራይ የሆነ ሰው ባለፈው ዓመት ላልተከፈለው ኪራይና ባለበትም ዓመት ስድስት ወር ሊከፈለው ለሚገባው ኪራይ ዋስትና ለቤቱ ማጌጫ ከሚያገለግሉት ዕቃዎችም ሆነ ለስፍራው ማልሚያ ከሚጠቅሙት መሣሪያዎች ውስጥ የመያዣ መብት አለው፡፡

ቊ 2925፡፡ (2) መብቱ የሚፈጸምባቸው ተንቀሳቃሽ ንብረቶች፡፡

(1) አከራዩ የዕቃዎቹ ባለሀብትነት የተከራዩ አለመሆኑን ዐውቆ እንደሆነ ወይም ማወቅ ይገባው ኑሮ እንደሆነ በዕቃዎቹ ላይ የመያዣ መብቱ ሊፈጸም አይቻልም፡፡

(2) አከራዩ፤ ተከራዩ ወደ ተከራየው ስፍራ ያመጣቸው የሚንቀሳቀሱ ሀብቶች የራሱ አለመሆናቸውን ያወቀው ውሉ ጸንቶ በሚቈይበት ጊዜ የሆነ እንደሆነ ውሉ በቅርብ ጊዜ ውስጥ እንዲፈርስ ካላመለከተ በቀር በእነዚህ ዕቃዎች ላይ ይዞ የማቈየት መብቱ ይቀርበታል፡፡

ቊ 2926፡፡ (3) ውጤቱ፡፡

(1) ይዞ የማቈየት መብት ባለው መሠረት፤ በዳኞቹ ፈቃድ፤ ተከራዩን በተከራየው በማይንቀሳቀስ ንብረት ውስጥ፤ ኪራዩን ወይም የርሻውን አበል ለመክፈል ዋስትና እንዲሆኑት አስፈላጊ የሆኑትን የማይንቀሳቀሱ ዕቃዎች እንዲተው አከራዩ ለማስገደድ ይችላል፡፡

(2) በስውር ወይም በኀይል የተወሰዱትን ዕቃዎች ከነበሩበት ስፍራ ከተዛወሩ በኋላ አከራዩ በዐሥር ቀን ውስጥ በፍርድ ያሲያዛቸው እንደሆነ የአከራዩን መብቶች በቀደምትነት መክፈያ ይሆናሉ፡፡

ቊ 2927፡፡ ውሉ የሚጸናበት ጊዜ፡፡

(1) የማይንቀሳቀስ ንብረት ኪራይ፤ ለተወሰነ ወይም ላልተወሰነ ጊዜ ሊደረግ ይችላል፡፡ ስለሆነም፡፡

(2) ከሃምሳ ዓመት ለበለጠ ጊዜ ሊደረግ አይችልም፡፡

(3) ከሃምሳ ዓመት ለበለጠ ጊዜ ለሚቈይ ዘመን የተደረገ የማይንቀሳቀስ ንብረት ኪራይ ውል ለአምሳ ዓመት ጊዜ እንደተደረገ ያህል ይቈጠራል፡፡

ቊ 2928፡፡ ያከራይ ወይም የተከራይ መሞት፡፡

(1) የኪራዩ ውል በአከራይ ወይም በተከራይ መሞት ወይም በአከራዩ ወይም በተከራዩ ላይ በሚደርሰው የችሎታ ማጣት ምክንያት አይፈርስም፡፡

(2) ስለ መሬት ኪራይ የተጻፉት ልዩ ደንቦችና እንዲሁም ስለ ተከራዩ መክሠር በንግድ ሕግ የኪሣራን ደንብ የሚመለከቱት ድንጋጌዎች የተጠበቁ ናቸው፡፡

ቊ 2929፡፡ በኪራይ የተሰጠው የማይንቀሳቀስ ንብረት ስለ መጥፋት፡፡

(1) በኪራይ የተሰጠው የማይንቀሳቀስ ንብረት የኪራዩ ውል በሚቈይበት ጊዜ ውስጥ ባልታሰበ ምክንያት በሙሉ የጠፋ እንደሆነ፤ ውሉ ያለ ክርክር ያለ አንዳች ፎርማሊቴ) ይፈርሳል፡፡

(2) የማይንቀሳቀሰው ንብረት የጠፋው በከፊል ብቻ እንደሆነ ግን፤ ተከራዩ እንደ አካባቢዎቹ ምክንያቶች ዋጋው እንዲቀነስለት ወይም ውሉ እንዲፈርስ ለመጠየቅ ይችላል፡፡

(3) በነዚህ በሚጠይቃቸው ነገሮች በሁለቱም ጊዜ ቢሆን አንዳች ኪሣራ ሊጠይቅ አይችልም፡፡

ቊ 2930፡፡ አከራዩ ግዴታዎቹን ስለ አለመፈጸሙ፡፡

(1) የማይንቀሳቀሰው ንብረት ጠቃሚነት ወይም አገልግሎት ከፍ ባለ በሚያጐድል አኳኋን አከራዩ ግዴታዎቹን ያልፈጸመ እንደሆነ ተከራዩ፤ የኪራዩ ውል እንዲፈርስ ለመጠየቅ ይችላል፡፡

(2) ከዚህም በቀር ወይም ከውሉ መፍረስ ሌላ፤ አከራዩ ግዴታዎቹን ባለመፈጸሙ ምክንያት ለደረሰበት ጉዳት ተከራዩ ተመዛዛኝ የሆነ ኪሣራ ለመጠየቅ ይችላል፡፡

ቊ 2931፡፡ ተከራዩ ግዴታዎችን ስለ አለመፈጸሙ፡፡

(1) የአከራዩን መብት አደጋ በሚደርስበት አኳኋን ተከራዩ ግዴታዎቹን ያልፈጸመ እንደሆነ፤ አከራዩ ውሉ እንዲፈርስ ለመጠየቅ ይችላል፡፡

(2) ከዚህም በቀር ወይም ከውሉ መፍረስ ሌላ ተከራዩ ግዴታዎቹን ባለመፈጸሙ ምክንያት በሚያደርስበት ጉዳት ተመዛዛኝ የሚሆን የጉዳቱን ኪሣራ አከራዩ ለመጠየቅ ይችላል፡፡

ቊ 2932፡፡ የማይንቀሳቀሰው ንብረት ባለሀብት በሚሆን ሰው ላይ የኪራይ ውል መቃወሚያ ስለ መሆኑ፡፡ (1) መሠረቱ፡፡

(1) በአከራዩና በተከራዩ መካከል ግልጽ በሆነ ዐይነት የተነገረ የውል ቃል ከሌለ በቀር የማይንቀሳቀሰውን ንብረት ተከራዩ ከተረከበው በኋላ የማይንቀሳቀሰው ንብረት ባለሀብት ወይም አላባ ተቀባይ ለሚሆነው ሰው የኪራዩ ውል መቃወሚያ ለመሆን ይችላል፡፡

(2) የማይንቀሳቀሰው ንብረት ለሕዝብ ጥቅም ተብሎ የሚለቀቅበት ሁኔታ እንደተጠበቀ ነው፡፡

ቊ 2933፡፡ (2) የማይንቀሳቀሰው ንብረት በሚጻፍበት መዝገብ ያልተጻፈ የኪራይ ውል፡፡

(1) የማይንቀሳቀሰው ንብረት በሚገኝበት ቦታ የርስት መዝገብ ያልተጻፈ ሲሆን፤ ንብረቱን የገዛው ወይም ያገኘው ሰው የኪራዩን ውል ላልተወሰነ ጊዜ እንደተደረገ ውል አድርጎ ለመገመት መብት አለው፡፡

(2) ስለሆነም የኪራዩ ውል የተረጋገጠ ቀን ያለው እንደሆነ ገዢው ውሉን በርስት መዝገብ ካጻፈበት ቀን አንሥቶ እስከ አምስት ዓመት ተከራዩ የኪራዩን ውል ለገዢው መቃወሚያ ሊያደርገው ይችላል፡፡

ቊ 2934፡፡ ይህን ግምት ስለሚመለከተው የውል ቃል፡፡ (1) ውጤት፡፡

(1) የማይንቀሳቀሰውን ንብረት ያገኘው ወይም የገዛው ሰው፤ የኪራይ ውል እንዳይቀጥል ለማድረግ የሚችል ስለመሆኑ፤ በአከራዩና በተከራዩ መካከል ስምምነት ተደርጎ እንደሆነ፤ ውሉን እንዳይቀጥል የሚፈልግ እንደሆነ ተከራዩ ንብረቱን ለገዛው ወይም ላገኘው ሰው ጥያቄ ካቀረበለት በኋላ፤ የገዛው ወይም ያገኘው ሰው በሦስት ወር ጊዜ ውስጥ በዚህ መብት የመሥራት ፈቃድ እንዳለው ወይም እንደሌለው ለተባለው ተከራይ ማስታወቅ አለበት፡፡

(2) በዚህ በተባለው ጊዜ ውስጥ በተሰጠው መብት ያልሠራበት እንደሆነ ንብረቱን የገዛው ወይም ያገኘው ሰው መብቱ ይቀርበታል፡፡

ቊ 2935፡፡ (2) መልሶ ለመግዛት ውለታ አድርጎ ስለሚደረገው ሽያጭ፡፡

የሸጠውን ንብረት መልሶ ለመግዛት ውል አድርጎ ንብረቱን የሸጠ ሰው መልሶ ለመግዛት የተወሰነው ጊዜ አልቆ ፍጹም ባለሀብት እስኪሆን ድረስ፤ ባለይዞታውን ለማስለቀቅ ባለው መብቱ ሊሠራበት አይችልም፡፡

ቊ 2936፡፡ ንብረቱን የመመለስ ግዴታ (1) መሠረቱ፡፡

(1) የኪራዩ የውል ጊዜ ሲያልቅ ተከራዩ በኪራይ የያዘውን የማይንቀሳቀሰውን ንብረት ለአከራዩ መመለስ አለበት፡፡

(2) እንደዚሁም ከማይንቀሳቀሰው ንብረት ጋራ የተቀበላቸውን የተፈጥሮ ዐይነታቸውን እንደ ያዙ የሚገኙትን ነገሮች ሁሉ የተፈጥሮ ዐይነታቸውን እንደ ያዙ ለአከራዩ መመለስ አለበት፡፡

ቊ 2937፡፡ (2) ለኪራይ ከተሰጠው ንብረት ሁኔታ ወይም ከዕቃው ዝርዝር ጋራ ትክክለኛ ስለ መሆኑ፡፡

በአከራይና በተከራይ መካከል ስለ ንብረቱ ሁኔታ ወይም ስለ ዕቃው ዝርዝር የተደረገ ስምምነት እንዳለ፤ ተከራዩ፤ ስለ ንብረቱ ሁኔታና ስለ ዕቃው ዝርዝር በተነገረው ስምምነት መሠረት የተቀበለውን ነገር እንዳለ አድርጎ መመለስ አለበት፡፡

ቊ 2938፡፡ (3) ስለ ንብረቱ ሁኔታ ወይም ስለ ዕቃው ዝርዝር በተዋዋዮቹ መካከል ስምምነት አለመኖር፡፡

(1) ስለ ንብረቱ ሁኔታ በአከራይና በተከራይ መካከል የተደረገ የመተማመኛ ጽሑፍ የሌለ እንደሆነ፤ ተከራዩ የማይንቀሳቀሰውን ንብረት በመልካም ሁኔታ እንደተቀበለው ይገመታል፡፡

(2) ስለ ዕቃው ዝርዝር በተዋዋዮቹ መካከል የተደረገ የመተማመኛ ጽሑፍ የሌለ እንደሆነ የማይንቀሳቀሰው ንብረት ተጨማሪ ነገሮች እንዳልነበሩበት ሁኖ ይገመታል፡፡

(3) በነዚህ ግምቶች ላይ ተቃራኒ ማስረጃ ለማቅረብ ይቻላል፡፡

ቊ 2939፡፡ (4) የዳኞች አመዛዘን፡፡

ስለ ንብረቱ ሁኔታ ወይም ስለ ዕቃው ዝርዝር፤ የተሰናዳው ጽሑፍ በአንድ ወገን ተዋዋይ ብቻ ሆኖ ሌላው ወገን ያልተቀበለው እንደሆነ፤ ዳኞች አካባቢዎቹን ምክንያቶች በመመልከት ስለ ንብረቱ ሁኔታ ወይም ስለ ዕቃው ዝርዝር ለሚሆነው ስምምነት የሚገባ መስሎ የሚታያቸውን ግምት ይሰጡታል፡፡

ቊ 2940፡፡ የተከራየው ነገር መጥፋት ወይም መበላሸት፡፡

(1) ተከራዩ የተከራየውን ነገር ከተቀበለ በኋላ ነገሩ የጠፋ ወይም የተበላሸ እንደሆነ ኀላፊ ይሆናል፡፡

(2) በተለይም፤ የተባለውን ጥፋት ወይም መበላሸት ያደረሰው በቤተሰቡ ወይም ወደማይንቀሳቀሰው ንብረት ውስጥ ባስገባው ሰው ምክንያት የሆነ እንደሆነ፤ በኀላፊነት ይጠየቃል፡፡

ቊ 2941፡፡ የኀላፊነቱ ወሰን፡፡

(1) ተከራዩ የተከራየው ነገር መጥፋት ወይም መበላሸት በአከራዩ ወይም በድንገተኛ ሁኔታ ምክንያት መሆኑን ያስረዳ እንደሆነ ኀላፊነቱ ይቀርለታል፡፡

(2) እንደዚሁም የጠፋው ወይም የተበላሸው ነገር ከማርጀቱ ወይም ከማናቸውም በነገሩ ከተገኘው ጒድለት የተነሣ መሆኑን ያስረዳ እንደሆነ ኀላፊነት ይቀርለታል፡፡

(3) የነገሩ መበላሸት ነገሩን በደንበኛ አገልግሎት ላይ በማዋልና በተፈቀደው አደራረግ ሲሆን፤ ተከራዩ ኀላፊነት የለበትም፡፡

ቊ 2942፡፡ ማስጠንቀቂያ የተሰጠው ተከራይ፡፡

የተቀበለውን ነገር እንዲመልስ ማስጠንቀቂያ የተሰጠው ተከራይ፤ የተባለው ነገር የጠፋው ወይም የተበላሸው ይህንኑ ነገር በአስፈላጊው ጊዜ ለአከራዩ መልሶለት ቢሆን ኑሮ ከመጥፋቱ ወይም ከመበላሸቱ ሁኔታ የማይድን መሆኑን ለማስረዳት የቻለ እንደሆነ ኀላፊነቱ ይቀርለታል፡፡

ቊ 2943፡፡ የጉዳቱ ኪሣራ መጠን፡፡

(1) ለመመለስ ያልቀረቡት ነገሮች በሁለቱ ወገኖች መካከል ቀድሞውኑ ተገምተው እንደሆነ፤ ተከራዩ ለነዚህ ነገሮች የተሰጠውን ግምት ዋጋ ለመክፈል ይገደዳል፡፡

(2) አከራዩ፤ ተከራዩ እነዚህን ነገሮች ከተሰጣቸው ግምት ዋጋ በላይ መሸጥ መለወጡን ያስረዳ እንደሆነ ተጨማሪዎች የሆኑትን የጉዳት ኪሣራዎች ለመቀበል ይችላል፡፡

(3) እንዲህም ስለ ተባለ፤ በተከራዩ በኩል የተደረገው የነገሩ መሸጥ መለወጥ፤ አከራዩና ተከራዩ፤ የኪራዩ ውል በተፈጸመበት ጊዜ ሁለቱም በተስማሙበት አሳብ፤ መሠረት ለሥራው ደንበኛ የአስተዳደር ተግባር እንደሆነ ከዚህ አስቀድሞ ባለው ኀይለ ቃል የተነገረው ደንብ ተፈጻሚ አይሆንም፡፡

ቊ 2944፡፡ በተከራዩ ጥፋት ስለሚደርስ የውል መፍረስ፡፡

በተከራዩ ጥፋት ምክንያት ውሉ የፈረሰ እንደሆነ የተደረገው ጥፋት ሊያስከትለው የሚችል ኪሣራን መክፈሉ ሳይቀርለት በኪራዩ ውል ላይ ተወስኖ የነበረው ቀን እስኪደርስ ንብረቱን እንደገና ለማከራየት አስፈላጊ በሆነው ጊዜ መካከል ያለውን የቤቱን ኪራይ ወይም የርሻ አበል ለመክፈል ይገደዳል፡፡



ክፍል 2፡፡ የቤትን ኪራይ የሚመለከቱ ልዩ ደንቦች

ቊ 2945፡፡ የዚህ ክፍል ተፈጻሚነት፡፡

(1) የአከራይና የተከራይ ውል፤ ቤትን ከነዕቃው ወይም ያለ ዕቃ ወይም አንድ ባለክፍሎች ቤት፤ ወይም አንድ ክፍል ቤት ወይም ማናቸውንም አንድ ሌላ ሕንጻ ወይም የሕንጻ አንዱን ክፍል ለመከራየት ሲሆን፤ የዚህ ክፍል ደንቦች ተፈጻሚዎች ይሆናሉ፡፡

(2) በዚህ ሕግ አገልግሎት መሰጠትን ስለሚመለከቱ ውሎች የተነገሩት ስለ ሆቴል ውል የተደነገጉት ደንቦች የተጠበቁ ናቸው፡፡

ቊ 2946፡፡ ለዐይነት የሆኑ ውሎች፡፡

(1) በታወቀ ቀበሌ መሬት ላይ የሚገኙትን ቤቶች ወይም ክፍለ ቤቶች ኪራይ የሚመለከቱ ሲሆኑ፤ ለዐይነት የሆኑ ውሎችን የማዘጋጃ ቤት ባለሥልጣኖች ሊያደራጁ ይችላሉ፡፡

(2) እነዚህን ቤቶችና ክፍለ ቤቶች የሚመለከቱ በያንዳንድ ሰዎች መካከል የሚደረጉ ውሎች ከዚህ በላይ በተነገሩት ለዐይነት በተደራጁት ውሎተ ሁኔታ መሠረት እንደተደረጉ ሆነው ይገመታሉ፡፡

(3) ተዋዋዮቹ በሚያደርጓቸው ግልጽ ስምምነቶች ለዐይነት ከተደራጁት ውሎች የተለዩ ስምምነት ለማድረግ ይችላሉ፡፡

ቊ 2947፡፡ በከፊል ስለሚደረግ የሕንጻ ኪራይ፡፡ (1) የአከራዩ ግዴታዎች፡፡

(1) ለአንድ ተከራይ በኪራይ የተሰጠው ሕንጻ በከፊል ብቻ ሲሆን አከራዩ የዚህን ሕንጻ ሌሎች ክፍሎች በሚያከራይበት ጊዜ ልማድን በመከተልና የቦታዎቹን ተፈጥሮ በመመልከት የመጀመሪያውን ተከራይ ጥቅም መጠበቅ አለበት፡፡

(2) ሌሎቹን ተከራዮች ሲመርጥ እንዲሁም ከነዚህ ተከራዮች ጋራ በሚያደርጋቸው ውሎች ውስጥ ለሚያገባቸው የውል ቃሎች አከራዩ ከዚህ በላይ የተባለው ግዴታ ይኖርበታል፡፡

ቊ 2948፡፡ (2) የተከራይ ግዴታዎች፡፡

(1) ተከራዩ፤ በከፊል ከተከራየው ቤት በሌላው ክፍል ለሚኖሩት ሌሎች ሰዎች የሚገባው አክብሮት እንዲኖረው ይገደዳል፡፡

(2) ተከራዩ ወይም ከርሱ ጋራ የሚኖሩት ሰዎች፤ ወይም በተከራየው ሕንጻ ውስጥ እርሱ የሚያስገባቸው ሰዎች በሁኔታቸው (በአካሄዳቸው ወይም በኑሮዋቸው ዐይነት ሕንጻውን የተከራዩትን የሌሎች ሰዎች መልካም ኑሮ ያወኩ እንደሆነ አከራዩ የውሉን መፍረስ ለመጠየቅ ይችላል፡፡

(3) ለአዋኪዎቹ ምክንያት ሰለ ደረሰባቸው ጉዳት እነዚህ ሌሎች ተከራዮች የጉዳትን ኪሣራ የመጠየቅ መብት እንደተጠበቀ ነው፡፡

ቊ 2949፡፡ ተከራዩ በተከራየው ቤት ውስጥ ዕቃ ለማስገባት ስለ አለበት ግዴታ፡፡

(1) ተከራዩ እንደ ቤቱ አገልግሎትና እንደ ቦታው ልማድ በተከራየው (በማይንቀሳቀስ) ቤት ውስጥ ዕቃ ማግባት አለበት፡፡

(2) ተከራዩ ዕቃዎች ያሏቸውን ቤቶች ተከራይቶ እንደሆነ ወይም ለተወሰነው ጊዜ ኪራዩን አስቀድሞ ከፍሎ እንደሆነ ወይም ለኪራዩ ዋስ ጠርቶ ወይም ሌላ ማረጋገጫ ሰጥቶ እንደሆነ ከዚህ በላይ በተነገረው ግዴታ በተከራዩ ላይ አይፈጸምበትም፡፡

ቊ 2950፡፡ የኪራዩ ልክ፡፡

(1) የኪራዩ ልክ በሁለቱ ወገን ተዋዋዮች ስምምነት ይወሰናል፡፡

(2) በሚያጠራጥር ጊዜ፤ የማዘጋጃ ቤት ባለሥልጣኖች በወሰኑት ታሪፍ መሠረት ወይም የተወሰነ ታሪፍ የሌለ እንደሆነ የቦታዎቹን ልማድ በመከተል ይወሰናል፡፡

ቊ 2951፡፡ ኪራዩ የሚከፈልበት ጊዜ፡፡

(1) የኪራዩ ውል ለአንድ ወይም ለብዙ ዓመታት ተደርጎ እንደሆነ ተቃራኒ የሚሆን የውል ቃል ከሌለ ኪራዩ በየሦስት ወር መጨረሻ የሚከፈል ይሆናል፡፡

(2) ውሉ በጣም አጭር ለሆነ ጊዜ ወይም ላልተወሰነ ጊዜ ተደርጎ እንደሆነ በየወሩ መጨረሻ የሚከፈል ይሆናል፡፡

(3) በማናቸውም ሁኔታ ቢሆን ግን ኪራዩ የውሉ ጊዜ ሲያልቅ (ሲያቆም) መከፈል አለበት፡፡

ቊ 2952፡፡ የተከራዩ ሳይከፍል መቈየት፡፡

(1) የኪራዩ መከፈያ ጊዜ ደርሶ ተከራዩ በተባለው ጊዜ ከመክፈል የዘገየ እንደሆነ፤ የኪራዩ ውል ለአንድ ዓመት ወይም ከአንድ ዓመት ለሚበልጥ ጊዜ ተደርጎ እንደሆነ አከራዩ የሠላሳ ቀን ጊዜ ማስጠንቀቂያ ሰጥቶ ውሉ ለአነስተኛ ጊዜ እንደሆነም የዐሥራ አምስት ቀን ጊዜ ማስጠንቀቂያ ሰጥቶ በተወሰነው ጊዜ ሳይከፍል የቀረ እንደሆነ ውሉ የሚፈርስ መሆኑን ለተከራዩ ሊያስታውቀው ይችላል፡፡

(2) የጊዜው መቈጠር የሚጀመረው ተከራዩ የአከራዩን ማስታወቂያ ከተቀበለበት ቀን አንሥቶ ነው፡፡

(3) እነዚህን ጊዜዎች የሚያሳጥሩ ወይም ኪራዩ ባለመክፈሉ ምክንያት ወዲያው ውሉን የማፍረስ መብት ለአከራዩ የሚሰጡ የውል ቃሎች ፈራሾች ናቸው፤ (ዋጋ የላቸውም)፡፡

ቊ 2953፡፡ ቤቶቹን ስለ ማደስ፡፡ (1) የተከራዩ ግዴታዎች፡፡

ተከራዩ ሊያድሳቸው የሚገባውን የተከራያቸውን ቤቶች በራሱ ኪሣራ ለማደስ ይገደዳል፡፡

ቊ 2954፡፡ (2) የማደስ ትርጒም፡፡

(1) ተከራዩ ቤቶችን ማደስ ይገባዋል የተባሉት (የሚባለው) በኪራዩ ውል ተከራዩ ይፈጽማቸዋል ተብሎ የተወሰኑት ናቸው፡፡

(2) ተቃራኒ የሚሆን ስምምነት ከሌለ በቀር ቤቶችን የማደስ ሥራዎች ተብለው የሚቈጠሩት መዝጊያዎችን ወይም መስኮቶችን የቤት ወለሎችን ወይም ንጣፎቹን የውሃ መቅጃ መዘውሮችንና የውሃ መስደጃዎችን ለማደስ አስፈላጊዎች የሆኑት ተግባሮች ናቸው፡፡

(3) እንደዚሁም በተከራየው ቤት ለመጠቀም አስፈላጊ የሆኑትን ቤቶችን የማጥዳትና በደንብ የመያዝ ሥራዎች ቤትን እንደ ማደስ ያሉ ተግባሮች ናቸው፡፡

ቊ 2955፡፡ (3) በማርጀት ወይም ካቅም በላይ በሆነ ነገር መበላሸት፡፡

(1) ቤቶቹ በማርጀት ወይም ካቅም በላይ በሆነ ነገር ብቻ የተበላሹ ሲሆኑ ተከራዩ ማናቸውንም ቤቶችን የማደስ ሥራዎች መፈጸም የለበትም፡፡

(2) ስለሆነም በኪራይ ውል ውስጥ ግልጽ ሆኖ በገባ የውል ቃል ምክንያት ይህን ደንብ ሊለውጥ ይችላል፡፡

ቊ 2956፡፡ በማደስ ምክንያት በቤቱ ሳይገለገሉ ስለ መቈየት፡፡

(1) በኪራይ ውል ጊዜ፤ አከራዩ ተንቀሳቃሽ ባልሆነው ንብረት ላይ የሚፈጽማቸው ቤትን የማደስ ሥራዎች ከዐሥራ አምስት ቀን የበለጠ ጊዜ የቈዩ እንደሆነ ተከራዩ ለዚህ ለተወሰነው ቀንና ሳይገለገልበት ለቈየው ክፍል የኪራዩን ዋጋ ይቀንሳል፡፡

(2) የማደሱ ሥራዎች ዐይነት ለተከራዩና ለቤተሰቡ አስፈላጊ የሆነውን መኖሪያ ሊቀመጡበት የማይቻል ያደረገው እንደሆነ፤ ተከራዩ የኪራዩ ውል እንዲፈርስ ለመጠየቅ ይችላል፡፡

ቊ 2957፡፡ የተከራዩትን ስለ ማከራየት፡፡ (1) መሠረቱ፡፡

(1) ተከራዩ እርሱ የተከራየውን የማይንቀሳቀሰውን ንብረት በሙሉ ወይም በከፊል ለማከራየት ይችላል፡፡

(2) የተከራየውን ለማከራየት ከመፍቀዱ በፊት ተከራዩ አሳቡን ለአከራዩ ማስታወቅና አከራዩ በዚሁ ጒዳይ ላይ ሊኖረው የሚችለውን ተቃዋሚነት ማወቅ አለበት፡፡

ቊ 2958፡፡ (2) የአከራይ ተቃዋሚነት፡፡

(1) በተከራዩ በኩል የሚደረገው ማከራየት አከራዩ ይህንኑ የማይንቀሳቀሰውን ንብረት ለሌሎች ተከራዮች ሲያከራይ ለገባው የውል ቃል ተቃራኒ ሆኖ ሲገኝ ወይም የተባለው ማከራየት በማናቸውም ምክንያት እርግጠኛ ጉዳትን የሚያመጣበት ሆኖ ሲገኝ ይህን ተከራዩ የሚያደርገውን ማከራየት ለመቃወም ይችላል፡፡

(2) ተከራዩ በዚህ ጊዜ ውሉን ለማፍረስ ይችላል፡፡

(3) የኪራዩ ውል ስምምነት በተፈረመ ጊዜ ተቃዋሚነትን ያስከተለውን ነገር ተከራዩ የሚያውቅ ወይም ማወቅ የሚገባው የሆነ እንደሆነ የጉዳት ካሣ የመጠየቅ መብቱ ለአከራዩ የተጠበቀ ነው፡፡

ቊ 2959፡፡ (3) የተከራዩን አከራይነት የሚያጠብ የውል ቃል፡፡

(1) የኪራዩ ውል ተከራዩ የተከራየውን ቤት እንዳያከራይ፤ ወይም ተከራዩ ከማከራየቱ በፊት የአከራዩን ፈቃድ መቀበል ያስፈልጋል ሲል ለመወሰን ይችላል፡፡

(2) የኪራዩ ውል ተከራዩ የተከራየውን ቤት ከማከራየቱ በፊት ሌላውን ተከራይ ሲያከራይ አከራይ ወዶ እንዲቀበለው ያስፈልጋል የሚል እንደሆነና አከራዩ ያለ ምክንያት ፈቃዱን የከለከለ እንደሆነ ተከራዩ የኪራይ ውል እንዲፈርስ ለመጠየቅ ይችላል፡፡

ቊ 2960፡፡ (4) የተከራይ ግዴታዎች፡፡

(1) የተከራየውን ቤት በሙሉ ወይም በከፊል ያከራየ ሰው በኪራይ ውል ምክንያት ለአከራዩ ለገባቸው ግዴታዎች ተገዳጅ ይሆናል፡፡

(2) አከራዩ የተከራየውን አከራይነት ፈቅዶም እንደሆነ እንኳ ተከራዩ ያሉበት ግዴታዎች አይቀሩለትም፡፡

(3) ተከራዩ ካሉበት ግዴታዎች ነጻ የሚሆነው በርሱና በአከራዩ መካከል ግልጽ የሆነ ስምምነት ተደርጎ እንደሆነ ነው፡፡

ቊ 2961፡፡ (5) ከተከራይ የተከራየ ሰው ግዴታዎች፡፡

(1) ከተከራይ የተከራየው ሰው በኪራይ የተሰጡትን ቦታዎች ጥቅም በሚመለከት ሁሉ የዋናውን የኪራይ የውል ቃሎች በሙሉ ማክበር አለበት፡፡

(2) እነዚህን የውል ቃሎች እንዲያከብር ከተከራዩ የተከራየውን ሰው አከራዩ በቀጥታ ሊጠይቀው ይችላል፡፡

(3) ከተከራይ ላይ የተከራየው ሰው እነዚህን ውሎች ሳያውቅ ቀርቶ እንደሆነ ወይም እንዳይጠብቃቸው ተከራይ ፈቅዶለት እንደሆነ ይህ ከተከራይ ላይ የተከራየው ሰው በአከራየው ሰው ላይ የክስ ማቅረብ መብቱ እንደተጠበቀ ነው፡፡

ቊ 2962፡፡ (6) አከራዩ ስለሚያቀርበው ቀጥታ ክስ፡፡

(1) ከተከራይ ላይ የተከራየው ሰው እርሱ ከተስማማበት የኪራይ ዋጋ በላይ ላለው ተጠያቂ አይሆንም፡፡

(2) ዋናው አከራይ ከተከራይ ላይ የተከራየውን ሰው የተከራየበትን ዋጋ በቀጥታ በእጁ ለርሱ እንዲከፍለው ለማስገደድ ይችላል፡፡

(3) ከተከራይ ላይ የተከራየው ሰው ለዋናው ኪራይ ላለበት ጊዜ ከሚከፍለው ዋጋ በቀር አስቀድሞ ለአከራየኝ ከፍያለሁ በማለት ዋናውን አከራይ ለመቃወም አይችልም፡፡

ቊ 2963፡፡ (7) ይዞ የማቈየት መብት፡፡

ከተከራይ ላይ የተከራየው ሰው ወደ ተከራየው ቦታ ባመጣቸው ተንቀሳቃሽ ንብረቶች ላይ ዋናው አከራይና ተከራይ ይዞ በማቈየት መብታቸው ለመሥራት ይችላሉ፡፡

ቊ 2964፡፡ (8) የኪራይ ውል ስለ መፍረስ፡፡

(1) ዋናው የኪራይ ውል ቀሪ ሲሆን ተከራይ ያደረገው የኪራይ ውል ቀሪ ይሆናል፡፡

(2) ስለሆነም አከራዩ በግልጽ ተከራዩ እንዲያከራይ ፈቅዶ እንደሆነ ዋናውን የኪራይ ውል ለመፈጸም ሁለተኛ ተከራይ የሆነው ሰው በዋናው ተከራይ ፋንታ ሊተካ ይችላል፡፡

ቊ 2965፡፡ ለተወሰነ ጊዜ የተደረገ የኪራይ ውል ስለ ማለቅ፡፡

ስለ ኪራይ የተወሰነው ጊዜ ሲያልቅ ልዩ ማስጠንቀቂያ መስጠት አስፈላጊ ሲሆን ያለ አንዳች ፎርማሊቴ ውሉ ቀሪ ይሆናል፡፡

ቊ 2966፡፡ ላልተወሰነ ጊዜ የተደረገ የኪራይ ውል ስለ ማለቅ፡፡

(1) የኪራይ ውል የተደረገው ላልተወሰነ ጊዜ እንደሆነ አከራዩ ተከራዩን ለማስታወቅ ወይም ተከራዩ አከራዩን ለማስታወቅ ይችላል፡፡

(2) እንዲህ በሆነ ጊዜ ውሉ አለቀ የሚባለው በኪራዩ ውል ወይም በሕጉ መሠረት ተከታዩ የኪራይ ዘመን ዋጋ በሚከፈልበት ቀን ወይም የኪራዩ ውል ስለማለቅ ማስታወቁን ባይሰጥ ኑሮ ኪራዩ ሊከፈልበት ይገባው በነበረበት ቀን ነው፡፡

ቊ 2967፡፡ ቤቱን የሚያገኝ ወይም የሚገዛ ሰው፡፡

(1) ቤቱን የሚገዛ ወይም የሚያገኝ ሰው የኪራዩን ውል ለማቋረጥ እንዲችል መብት ተሰጥቶት እንደሆነና የኪራዩ ውል እንዲቋረጥ የፈለገ እንደሆነ ከዚሀ በላይ ባለው ቊጥር የተወሰነውን ጊዜ መጠበቅ አለበት፡፡

(2) ለዚህ ተቃራኒ የሚሆን ማናቸውም የውል ስምምነት ፈራሽ ነው፡፡

ቊ 2968፡፡ ስለ ኪራይ ውል መራዘም፡፡

(1) የኪራይ ውል ሲያልቅ ተከራዩ የተከራየውን ነገር ከአከራዩ ዐውቆና ፈቅዶለት እንደ ያዘ የተቀመጠ እንደሆነ የኪራዩ ውል ላልተወሰነ ጊዜ እንደታደሰ ይቈጠራል፡፡

(2) ስለ ሌላው ነገር የሁለት ወገን ተዋዋዮች መብትና ግዴታዎች አስቀድሞ በተነገረው ውል በተነገሩት ውለታዎች መሠረት ይፈጸማሉ፡፡

(3) ስለሆነም ስለ መጀመሪያ ውል የተሰጠው ዋስትና ነጻ ይሆናል፡፡

ቊ 2969፡፡ አከራዩ ቤቱን መልሶ ስለ መውሰድ፡፡

(1) ተቃራኒ የሚሆን ስምምነት ከሌለ በቀር አከራዩ እኔው ራሴ እቀመጥበታለሁ ቢል እንኳ የኪራዩን ውል ለማፍረስ አይችልም፡፡

(2) በኪራዩ ውል ውስጥ አከራዩ ቤቱን እርሱ ራሱ ሊቀመጥበት የሚችል መሆኑን የሚናገር ስምምነት እንዳለ የተባለው አከራይ ላልተወሰነ ጊዜ የተደረጉትን የኪራይ ውሎች ለማቋረጥ የተወሰኑትን ጊዜዎች መጠበቅና ለተከራዩም ማስጠንቀቂያ ለመስጠት አከራይ ይገደዳል፡፡

ቊ 2970፡፡ ስለ ቤቱ መቃጠል (1) መሠረቱ፡፡

ተከራዩ በቤቱ ላይ የደረሰው ቃጠሎ ከዐቅም በላይ በሆነ ኀይል ወይም በቤቱ ሥራ ጐዶሎነት ወይም ቃጠሎው ከጎረቤቱ ቤት መያያዝ የተነሣ መሆኑን ካላስረዳ በቀር ተከራዩ ለአከራዩ ኀላፊ ነው፡፡

ቊ 2971፡፡ (2) ስለ ብዙ ተከራዮች፡፡

(1) ተከራዮቹ ብዙዎች የሆኑ እንደሆነ በተከራይነት በያዙዋቸው ቤቶች ክፍል ዋጋ መጠን ሁሉም ለቃጠሎው በኀላፊነት ይጠየቃሉ፡፡

(2) ቃጠሎው ከነርሱ መካከል አንደኛ ተከራይ ባለበት ቤት የጀመረ ለመሆኑ የተረጋገጠ እንደሆነ የተባለው ተከራይ ብቻ ኀላፊ ይሆናል፡፡

(3) ከተከራዮቹ መካከል አንዳንዶቹ ቃጠሎው እነርሱ ባሉበት ዘንድ ያለመጀመሩን ያስረዱ እንደሆነ እነዚህ ተከራዮች ኀላፊዎች አይሆኑም፡፡

ቊ 2972፡፡ አከራዩ በከፊል ስለሚኖርበት ቤት፡፡

(1) አከራዩ የሚኖርበት ከተቃጠለው ቤት በአንዱ ክፍል በሆነም ጊዜ ከዚህ በላይ የተነገረው ደንብ ተፈጻሚ ይሆናል፡፡

(2) በእንደዚህ ያለው ጊዜ አከራዩ የሚቀመጥበትን ክፍል እርሱ ራሱ ቤቱን እንደተከራየው ይቈጠራል፡፡

ቊ 2973፡፡ በቤቱ ላይ ስለሚደረግ ማሻሻል (1) የወጪ መካፈል መብት፡፡

(1) ተከራዩ ያላከራዩ ፈቃድ በተከራየው ቤት ላይ ስላደረገው ማሻሻያ አንዳች ወጪ እንዲከፍለው የመጠየቅ መብት የለውም፡፡

(2) ማሻሻያውን ያደረገው በአከራዩ ፈቃድ እንደሆነ ተከራዩ ያደረጋቸውን ወጪዎች ሁሉ እንዲከፈለው አከራዩን ለማስገደድ ይችላል፡፡

ቊ 2974፡፡ ማቻቻልና አንሥቶ የመውሰድ መብት፡፡

(1) ምንም እንኳ ተከራዩ አንዳች ኪሣራ የመጠየቅ መብት ባይኖራቸው የቤቱን ባለዋጋነት ከፍ ያደረጉትን ሥራዎችና በርሱ ጥፋት ሳይሆን ኀላፊ ለሆነባቸው የቤቱን ዋጋ ዝቅ ያደረጉትን መበላሸቶች ለማቻቻል ይችላል፡፡

(2) እንዲሁም አሠራሩ ቤቱን ሳይጎዳ ሊፈጸም የሚቻል እንደሆነ ተከራዩ ያደረጋቸውን ማሻሻያዎች አንሥቶ ለመውሰድ ይችላል፡፡



ክፍል 3፡፡ ስለ መሬት የተሰጡት ልዩ ደንቦች፡፡

ቊ 2975፡፡ የዚህ ክፍል ተፈጻሚነት፡፡

(1) የኪራይ ውል የሚመለከተው ዋናው ዓላማ አንድ መሬትን በሆነ ጊዜና ተከራዩም መሬቱን የሚያለማው ሲሆን የዚህ ክፍል ደንቦች ተፈጻሚዎች ይሆናሉ፡፡

ቊ 2976፡፡ ለዐይነት የሚሆኑ ውሎች፡፡

(1) ለዐይነት የሚሆኑትን ውሎች፤ ለአንዳንድ የግብርና አገልግሎት የሚውሉ መሬቶች ወይም በአንዳንድ የኢትዮጵያ ንጉሠ ነገሥት መንግሥት አውራጃዎች የሚገኙትን መሬቶች የሚመለከቱትን ለዐይነት የሚሆኑትን ውሎች የእርሻ ሚኒስቴር ሊደነግጋቸው ይችላል፡፡

(2) እነዚህን መሬቶች የሚመለከቱት በያንዳንድ ሰዎች መካከል የሚደረጉት ውሎች ከዚህ በላይ በተነገሩት ዐይነት በተደራጁት ውሎች ሁኔታ እንደተደረጉ ሆነው ይገመታሉ፡፡

(3) ተዋዋዮቹ በሚያደርጉዋቸው ግልጽ ስምምነቶች ለዐይነት ከተደራጁት ውሎች የተለዩ ስምምነቶች ለማድረግ ይችላሉ፡፡

ቊ 2977፡፡ መሬት ስለሚሰጠው ጥቅም የሚደረግ አመራር፡፡ (1) መብቱ፡፡

(1) የመሬቱ ልማት ሥራ የሚመራው በሁለቱ ወገን ተዋወዮች ስምምነት መሠረት ነው፡፡

(2) የመሬቱ ኪራይ የሚከፈለው በሙሉ ወይም አብዛኛው ከመሬቱ ሰብሎች በአንድ በተወሰነ መጠን ልክ በሆነ ጊዜ ወይም መሬቱ ከሚያፈራቸው በአንዳንድ ሰብሎች የሆነ እንደሆነ ተቃራኒ የሚሆን ስምምነት ወይም ልማድ ከሌለ በቀር የመሬቱ ሥራ አመራር የአከራዩ ነው፡፡

(3) የመሬቱ ኪራይ የሚከፈለው በሙሉ ወይም አብዛኛው ለአከራዩ በእጁ በገንዘበ የሚከፈለው እንደሆነ ተቃራኒ ስምምነት ወይም ልማድ ከሌለ በቀር የመሬቱ ልማት ሥሪ አመራር የገበሬው ነው፡፡

ቊ 2978፡፡ (2) የአንደኛው ወገን (ተዋዋይ) መብት፡፡

(1) የታሰቡት ውሳኔዎች ውጤቶቻቸው የኪራዩ ውል ካለቀ በኋላ የሚቀጥል በሆነ ጊዜ የሥራው መሪ ለአንደኛው ወገን ማማከር አለበት፡፡

(2) ይህ የተባለው አንደኛው ወገን በሚገባ ጊዜ ውሳኔውን ሳያስታውቅ የቀረ እንደሆነና መጠበቁም ከፍ ያለ ጉዳት የሚያስከትል የሆነ እንደሆነ የተባለው (የሥራ መሪው) ለአንደኛው ወገን ተዋዋይ በዚሁ ሰው ፈንታ ውሳኔውን ለመቀበል ይችላል፡፡

ቊ 2979፡፡ መሬቱን የማልማት ግዴታ፡፡

(1) ገበሬው (ተጋዡ) መሬቱ ጥቅም እንዲሰጥ ለማድረግና በፍሬያማነት መልካም ሁኔታ እንዲገኝ አድርጎ ለመያዝ ይገደዳል፡፡

(2) ተከራዩ ይህን ግዴታ ያልፈጸመ እንደሆነ አከራይ ውሉ እንዲፈርስ ለመጠየቅ ይችላል፡፡

ቊ 2980፡፡ የተክሉ ዐይነትና አደራረግ፡፡

በውሉ መሠረት የመሬቱ ልማት ሥራ መሪነት የተሰጠው ወገን የሚደረገውን የግብርና ዐይነት አሠራር ይወስናል፡፡

ቊ 2981፡፡ የሥራዎች ወቅት፡፡

(1) በማናቸውም ሁኔታዎች የግብርናውን ሥራዎች ወይም ሌሎች ተግባሮች የሚፈጸሙበትን ጊዜ የሚወስን ገበሬው (ተከራዩ) ነው፡፡

(2) በዚህ ጒዳይ አከራዩ ገበሬውን ከማስጠንቀቅ በቀር ሌላ ነገር ማድረግ አይችልም፡፡

ቊ 2982፡፡ መሬቱን ለማልማት ስለሚደረገው ወጪ፡፡

(1) መሬቱን ለማልማት የሚደረገው ተራ የሆነ ወጪ በገበሬው ላይ የሚታሰብ ነው፡፡

(2) ስለ መሬቱ የሚከፈለው ኪራይ መሬቱ ከሚያፈራቸው ነገሮች አንዱን ክፍል ወይም መሬቱ የሚያፈራቸውን አንዳንድ ሰብሎች በመስጠት እንደሆነ ገበሬው (ተጋዡ) ለዘር የሚሆን ወጪ ገንዘብ ለማድረግ በማይችልበት ሁኔታ ሲገኝ አከራዩ ይህን ለዘር የሚሆነውን ወጪ ያለ ወለድ አስቀድሞ በብድር መሰጠት አለበት፡፡

(3) በዚህ ዐይነት በብድር የተሰጠው ሒሳብ በመጪው ጊዜ ከሚገኘው ሰብል ላይ ለአከራዩ ይከፈላል፡፡

ቊ 2983፡፡ ስለ ማደስና ስለ መልካም አያያዝ፡፡

(1) ተከራዩ በኪራይ ተሰጥተውት የሚገለገልባቸውን መኖሪያ ቤት የእህልና የገለባ ቤቶች በረቶች ስለሚመለከቱ ቦታዎች በዚህ ምዕራፍ አስቀድሞ በተጻፈው ክፍል የተነገሩትን የቤት ማደስ ሥራዎች ለመፈጸም ይገደዳል፡፡

(2) ከዚህም በቀር በቦታዎቹ (በአገሬዎቹ) ልማድ መሠረት በኪራይ የተሰጠ መሬት ክፍል የሆኑትን መንገዶች የውሃ ጒድጓዶች አጥሮች የውሃ መንገዶች የውሃ ቦዮችና ግድቦች በቦታዎቹ ልማድ (በአገሬዎቹ) መሠረት በደንብ ለመያዝ (ለመጠገን) ይገደዳል፡፡

ቊ 2984፡፡ ማርጀት ወይም ከዐቅም በላይ የሆነ ኀይል፡፡

(1) ከዚህ በላይ ባለው ቊጥር የተመለከተው የማደሱ ሥራ በማርጀት ወይም ከዐቅም በላይ በሆነ ምክንያት ቢሆንም በገበሬው (በጢሰኛው) ኪሣራ ይሆናል፡፡

(2) እንደዚሁ ገበሬው (ጢሰኛው) በማርጀት ወይም ከዐቅም በላይ በሆነ ምክንያት የጠፉትን ዕቃዎች ወይም መሣሪያዎች መተካት አለበት፡፡

ቊ 2985፡፡ ልዩ የሆነ ወጪ፡፡

ገበሬው (ጢሰኛው) ልዩ ሆኖ በደረሰ አደጋ መሬቱን ለማደስ (ለማቋቋም) የሚደረገውን ኪሣራ እንዲያወጣ አይገደድም፡፡

ቊ 2986፡፡ የመሬት ቊራጭ (ክፍል) ስለ መለዋወጥ፡፡

(1) ከሁለቱ ወገኖተ የመሬቱን ማልማት ሥራ መሪነት የያዘው ወገን የሥራውን ክንውን ለማካሄድ ቀና እንዲሆን ከሌሎች ባለሀብቶች (ባለርስቶች) ወይም ገበሬዎች (ጢሰኞች) ጋራ የመሬት ክፍልን (ቊራጭን) ልውጫ ለማድረግ ይችላል፡፡

(2) ይህ ልውጫ የገበሬው ተግባር የሆነ አንደሆነ ከነዚህ የመሬት ክፍል ቊራጭ አገልግሎት በቀር የርስትነትን መብት ሊነካ አይችሉም፡፡

(3) ልውጫውን አከራዩ ካልወሰነው ወይም አከራዩ ካልፈቀደ በቀር፤ ውሉ ሲያልቅ ያለ አንዳች አሠራር ውጤት መስጠታቸው ቀሪ ይሆናል፡፡

ቊ 2987፡፡ መሬቱን ስለ ማደራጀት፡፡

ገበሬው (ጢሰኛው) በኪራይ የተሰጠውን መሬት አእምሮ በሚቀበለው ዐይነት ለሚደረገው ክንውን እንቅፋት የሚሆኑትን ዳገቶች (አረሆች) ጉብታዎች ቦዮች ወይም አጥሮችን ለማፍረስ ይችላል፡፡

ቊ 2988፡፡ የሚከፈለው የኪራይ ዐይነት፡፡

(1) የሚከፈለው ኪራይ ባንድ በተወሰነ ገንዘብ ወይም ባንድ በተወሰነ ከግብርና በሚገኘው ሰብል ወይም በተወሰኑ ሰብሎች እንደ ጊዜው ሸመታ ዋጋ በሚወሰን ገንዘብ ለመሆን ይችላል፡፡

(2) እንዲሁም የሚከፈለው ኪራይ በኪራይ ከተሰጠው መሬት ከሚገኘው ከተወሰነ ሰብል ወይም ልዩ ልዩ ፍሬዎች ውስጥ መሆን ይችላል፡፡

ቊ 2989፡፡ የሚከፈለው የኪራይ ልክ፡፡

የሚከፈለው የኪራይ ልክ በሁለቱ ወገኖች ስምምነት ይወሰናል፡፡

ቊ 2990፡፡ ሕጋዊ የሆነ የሕሊና ግምት፡፡

(1) ተቃራኒ የሆነ ልማድ ከሌለ በቀር የሚከፈለው ኪራይ በኪራይ ከተሰጠው መሬት ከሚገኘው ሰብል ግማሽ ይሆናል፡፡

(2) ተቃራኒ የሆነ ልማድ ከሌለ በቀር ይህ ሰብል ባከራዩና በገበሬው (በጢሰኛው) መካከል በዐይነት የሚከፋፈል ይሆናል፡፡

(3) ገበሬው (ጢሰኛው) ማናቸውም ክፍያ ከመደረጉ በፊት ለሚመጣው ሰብል አስፈላጊ የሆነውን ዘር ለማስቀረት ይችላል፡፡

ቊ 2991፡፡ ሕጋዊ ከፍተኛ ድርሻ፡፡

(1) ለአከራዩ የሚሰጠው ሰብል መጠን በማናቸውም ሁኔታ ከሦስት ሩብ ለመብለጥ አይችልም፡፡

(2) በውል ውስጥ ከዚህ የበለጠ ድርሻ የተመለከተ እንደሆነ ይህ ውል ፈራሽ ሆኖና ሰብሉ ባከራዩና በገበሬው መካከል እኩል የሚከፋፈል ይሆናል፡፡

ቊ 2992፡፡ ለቀለብ አስፈላጊ የሆነ ሰብል (1) መሠረቱ፡፡

(1) ገበሬው በማናቸውም ሁኔታ ለቀለቡና ከእርሱ ጋራ ለሚኖሩት ቀለብ አስፈላጊ የሆነውን የሰብል ድርሻ ማስቀረት (መያዝ) ይችላል፡፡

(2) ምን ጊዜም ቢሆን ግን ሰብሉ ለአከራዩ ቀለብና ከእርሱ ጋራ ለሚኖሩት ሰዎች ቀለብ እንዲሁ አስፈላጊ የሆነ እንደሆነ በዚህ ዐይነት አይፈጸምም፡፡

(3) እንደዚህ በሆነ ጊዜ ሰብሉን አከራዩና ገበሬው አኩል ይካፈላሉ፡፡

ቊ 2993፡፡ የአከራዩ የተጠበቁ መብቶች፡፡

ከዚህ በላይ ባሉት ቊጥሮች አፈጻጸም ምክንያት አከራዩ የሚገባውን ሙሉ የሰብል ድርሻውን ሳያገኝ የቀረ እንደሆነ ከተከታዩ ዓመት ሰብል ላይ ድርሻውን የማግኘት መብት አለው፡፡

ቊ 2994፡፡ ሰብል፡፡

(1) የሚከፈለው ኪራይ ከዚሁ ሰብል ድርሻ ውስጥ ወይም ይኸንኑ ሰብል በመመልከት የተወሰነ እንደሆነ ገበሬው ሰብሉን ከመሰብሰቡ በፊት በተቻለ መጠን ለአከራዩ ማስታወቅ አለበት፡፡

(2) በውሉ መሠረት ለአከራዩ የሚደርሰው የሰብል ድርሻ እስከሚሰጠው ጊዜ ድረስ ገበሬው ይህን ሰብል መጠበቅና ማስቀመጥ አለበት፡፡

ቊ 2995፡፡ ኪራይ የሚከፈልበት ጊዜ፡፡ (1) መሠረቱ፡፡

(1) የሚከፈለው በገንዘብ ወይም ከግብርናው በሚገኘው በተወሰነ ሰብል የሆነ እንደሆነ ኪራዩ በያንዳንዱ ዓመት መጨረሻ የሚከፈል ይሆናል፡፡

(2) የኪራዩ ውል አከራዩ የማይንቀሳቀሰውን ንብረት ለገበሬው ካስረከበበት ቀን አንሥቶ ይቈጠራል፡፡

ቊ 2996፡፡ የገበሬው ሳይከፍል መዘግየት፡፡

(1) ገበሬው ያለፈውን ጊዜ ኪራይ ሳይከፍል የዘገየ እንደሆነ አከራዩ የስሳ ቀን ማስጠንቀቂያ ጊዜ በመስጠት ይህ ጊዜ ካለፈ በኋላ ሳይከፍል ቢቀር ውሉ የሚፈርስ መሆኑን (ያስታውቀዋል) ሊያስገነዝበው ይችላል፡፡

(2) ይህ የማስጠንቀቂያ ጊዜ የሚጀመረው ገበሬው የአከራዩ ማስታወቂየ ከደረሰው ቀን አንሥቶ ነው፡፡

(3) ይህን የማስታወቂያ ጊዜ የሚቀንሱ ወይም የሚከፈለው ኪራይ ባለመከፈሉ ምክንያት ወዲያውኑ ለአከራዩ የማፍረስ መብትን የሚሰጡ ማንኛዎቹም የውል ቃሎች ወይም ልማዶች ሁሉ ፈራሾች ናቸው፡፡

ቊ 2997፡፡ ስለ መሬቱ አበል ሁኔታ፡፡

(1) የሚከፈለው ኪራይ በኪራይ ከተሰጠው መሬት ሰብል ውስጥ ወይም ከተወሰነ ሰብል ውስጥ በመጠን የሆነ እንደሆነ ይህ ሰብል ከመሬቱ ላይ ከተነሣ በኋላ ለአከራዩ የሚገባው ድርሻ ወዲያው ጥያቄ እንዳደረገ የሚሰጠው መሆን አለበት፡፡

(2) ይህን ተቃራኒ የሆኑ ልማዶች የተጠበቁ ናቸው፡፡

ቊ 2998፡፡ (የሚከፈለውን የኪራዩን ዋጋ ስለ መለዋወጥ፡፡ (1) መሠረቱ፡፡

(1) የሚከፈለው የመሬት ኪራይ ዋጋ በገንዘብ ወይም አስቀድሞ በተወሰነ ሰብል የሆነ እንደሆነ ገበሬው በአንበጣ ወረራ ልዩ በሆነ ድርቅ ወይም ሌላ አደጋ ወይም ይኸንኑ በመሰለ ልዩ መዓት ላንድ ዓመት የተመደበው የሰብል (የሀብት) ገቢ ከደንበኛው መጠን ግማሽ ሆኖ የተቀነሰ እንደሆነ ዕዳውን በከፊል ይቅርልኝ ለማለት ወይም የዕዳው መክፈያ ጊዜ እንዲሰጠኘ ሲል ለመጠየቅ ይችላል፡፡

(2) ይህን ተቃራኒ የሆኑ ማንኛዎቹም ውሎችና ልማዶች ሁሉ ፈራሾች ናቸው፡፡

ቊ 2999፡፡ (2) ለመጠየቅ ስላለመቻል፡፡

(1) የሰብሉ መጥፋት የደረሰው ከመሬቱ ከተነሣ በኋላ የሆነ እንደሆነ ገበሬው ዕዳው ይቅርልኝ ብሎ ለመጠየቅ አይችልም፡፡

(2) ውሉ በተደረገ ጊዜ ጉዳት የሚያደርሰው ምክንያት ያለና በዚያኑ ጊዜ የታወቀ የሆነ እንደሆነ ገበሬው እንደዚሁ ለመጠየቅ አይችልም፡፡

(3) እንደዚሁም ገበሬው በራሱ የደረሰበት ጉዳት በአንዱ አሹራንስ ወይም በሌላ አኳኋን የተጠበቀ የሆነ እንደሆነ የዘገየ ጊዜ ለመጠየቅ አይችልም፡፡

ቊ 3000፡፡ (3) ቀሪ የሚሆነው የዕዳ ልክ፡፡

(1) ገበሬው ሊቀነስልኝ ይገባኛል ሲል የሚጠይቀውን የዕዳ ልክ ለመገመት የተመደውን (የሰብል) የሀብት) ገቢና የደረሰበትን ጉዳት ትልቅነት በማመዛዘን ይደረጋል፡፡

(2) እንዲሁም ገበሬው ባለፉት ዓመታት ሰብል ሊያገኝ ያልቻለውን ጥቅም ወይም ወደፊት ውሉ እስከሚያልቅ ድረስ በቀሩት ዓመታት ውስጥ አገኛለሁ የሚለውን የሰብል ትርፍ በገመት ነው፡፡

(3) ርትዕ ካላስገደደና የውሉ መለዋወጥ፤ ገበሬውን ከቤተሰቡ ጋራ ለማኖር ወይም ሥራውን እንዲቀጥል ለማድረግ የሚያስፈልግ ካልሆነ በቀር የውሉን ግዴታዎች መለወጥ አይችሉም፡፡

ቊ 3001፡፡ የተከራይ አከራይ፡፡ (1) መሠረቱ፡፡

(1) ይህን ተቃራኒ የሆነ ልማድ ከሌለ በቀር ገበሬው የተከራየውን መሬት ያለ አከራዩ ፈቃድ ለማከራየት መብት የለውም፡፡

(2) ተከራዩ መሬቱን አሳልፎ ለሌላ ለማከራየት አከራዩ ያለ አንዳች ምክንያት የከለከለው እንደሆነ ገበሬው ውሉ እንዲሻር ለመጠየቅ ይችላል፡፡

ቊ 3002፡፡ (2) ልዩነት፡፡

(1) ስለሆነም በአከራዩ ላይ ጉዳት የማያስከትል ከሆነ ገበሬው በውል በተቀበለው ነገር ውስጥ ያሉትን ቤቶች ለሌላ ለማከራየት ይችላል፡፡

(2) ከዚህ በፊት ባለው ክፍል የተከራይ አከራዩን፤ የሚመለከቱ ደንቦች ይህን በመሳሰለው ላይ የጸኑ ይሆናሉ፤ እንዲሁም አሳልፎ ማከራየቱን አከራዩ በፈቀደም ጊዜ ተፈጻሚ ይሆናሉ፡፡

ቊ 3003፡፡ የውሉ ማለቅ (1) መሠረቱ፡፡

(1) ለኪራዩ ውል የተወሰነው ጊዜ ከማለቁ በፊት አንዱ ወገን ለሌላው ወገን እጅግ ቢያንስ የስድስት ወር ጊዜ ሰጥቶ ስንብቱን ካስታወቀ በተወሰነው ቀን ውሉ የሚያልቅ ይሆናል፡፡

(2) ይህን ተቃራኒ የሆኑ ልማዶች የተጠበቁ ናቸው፡፡

ቊ 3004፡፡ (2) ስለ ውሉ መታደስ፡፡

(1) ከዚህ በፊት ባለው ቊጥር የተመለከተው ስንብት ያልተሰጠ እንደሆነ ወይም ይህ ስንብት ከተሰጠ በኋላ ገበሬው አከራዩ እያወቀ ሳይቃወመው በመሬቱ መጠቀሙን የቀጠለ እንደሆነ ይህን ተቃራኒ የሆነ ልማድ ከሌለ በቀር የኪራዩ ውል በተጨማሪ ለአራት ዓመት ጊዜ የታደሰ ይሆናል፡፡

(2) ለቀረበው ጒዳይ ሁሉ የሁለቱ ወገኖች መብትና ግዴታዎች አስቀድመው ባደረጉት ውል መሠረት የሚፈጸሙ ይሆናሉ፡፡

(3) ስለሆነም አስቀድሞ ለነበረው ውል የተሰጠው ዋስትና ነጻ ይሆናል፡፡

ቊ 3005፡፡ (3) ለረዥም ጊዜ የተደረጉ ውሎች፡፡

(1) የኪራዩ ውል ባንድ ሰው ዕድሜ ወይም ከዐሥር ዓመት ለሚበልጥ ጊዜ የተደረገ እንደሆነ መሬቱን ከተረከበ ዐሥር ዓመት ያለፈ ሲሆን ገበሬው በራሱ ፈቃድ ብቻ የውሉን ዘመን ለመለዋወጥ ይችላል፡፡

(2) እንዲህ በሆነ ጊዜ ውሉ የሚያልቀው ገበሬው ውሉን ለመሰረዝ የመፍቀዱ ማስታወቁያ ከአከራዩ ከደረሰው ከአራት ዓመት በኋላ የኪራዩ ውል በመጋቢት አንድ ቀን ያልቃል፡፡

(3) በንኡስ ቊጥር 1 የተጻፈውን ተቃራኒ የሆነ ማናቸውም የውል ቃል ወይም ልማድ ፈራሽ ነው፡፡

ቊ 3006፡፡ (4) ጊዜው ያልተወሰነ ኪራይ፡፡

(1) ጸንቶ የሚቈይበት ጊዜ ባልተወሰነ ውል የተደረገ ኪራይ፤ የመሬቱ ይዞታ በገበሬው እጅ ከገባበት ቀን አንሥቶ እስከ አራት ዓመት ለሚጸና ጊዜ እንደተደረገ ያህል ይቈጠራል፡፡

(2) ይህን ተቃራኒ የሆኑ ልማዶች የተጠበቁ ናቸው፡፡

ቊ 3007፡፡ (5) የማይንቀሳቀስ ንብረትን ስለ መተው፡፡

(1) የማይንቀሳቀስ ንብረትን የሚገዛ ወይም የሚያገኝ ሰው የኪራዩ ውል እንዲቋረጥ የፈለገ ሆኖ ይህ መብት ለርሱ ተሰጥቶት እንደሆነ ንብረቱን ከገዛበት ወይም ካገኘበት አንሥቶ በሚከተለው ሦስት ወር ውስጥ ለገበሬው ስንብት መስጠት አለበት፡፡

(2) የኪራዩ ውል ይህ ስንብት ከተሰጠበት ን አንሥቶ ቢያንስ ከሦስት ወር በኋላ በመጋቢት አንድ ቀን ፈራሽ ይሆናል፡፡

(3) ይህን ተቃራኒ የሆኑ ማናቸውም የውል ቃሎች ወይም ልማዶች ፈራሾች ናቸው፡፡

ቊ 3008፡፡ (6) የተከራዩ መብት፡፡

(1) የስንብት ማስታወቂያ የተሰጠው (የተነገረው) ገበሬ ለአከራዩ፤ ንብረቱን ለገዛው፤ ወይም ለአገኘው ሰው ሐሳቡን በማስታወቅ ውሉ የሚያልቅበትን ቀን ለማሳጠር ይችላል፡፡

(2) እንዲህ በሆነ ጊዜ አከራዩ ወይም ንብረቱን የገዛው ወይም ያገኘው ሰው የገበሬው ሐሳብ ማስታወቂያ ከደረሰው እጅግ ቢያንስ ከአንድ ወር በኋላ ገበሬው በወሰነው ቀን ውሉ የሚቋረጥ ይሆናል፡፡

ቊ 3009፡፡ ስለ ገበሬው ወይም ስለ አከራዩ መሞት፡፡

(1) ገበሬው የሞተ እንደሆነ የርሱ ወራሾች መብቱን ያቈየላቸው ሰው ከሞተበት ጊዜ ጀምሮ በሚከተሉት ስድስት ወር ውስጥ ለአከራዩ ስንብት በመስጠት የኪራዩ ውል እንዲቋረጥ ለማድረግ ይችላሉ፡፡

(2) አከራዩ የሞተ እንደሆነ የሥራው ክንውን መሪነት በኪራዩ ውል ለአከራዩ ተሰጥቶ እንደሆነ አከራዩ ከሞተበት ጊዜ ጀምሮ በሚከተሉት ስድስት ወር ውስጠ ለአከራዩ ወራሾች ስንብት በመስጠት ገበሬው የኪራዩ ውል እንዲቋረጥ ለማድረግ ይችላል፡፡

(3) ከዚህ በፊት በተመለከቱት ሁለት ኀይለ ቃሎች ውሉ በሚከተለው መጋቢት አንድ ቀንና አከራዩ ወይም ወራሾቹ የገበሬውን ወይም የገበሬውን ወራሾች ስንብት ከተቀበሉ በኋላ በሦስት ወር ጊዜ ውስጥ ፈራሽ ይሆናል፡፡

ቊ 3010፡፡ ስለ ገበሬው መታመም፡፡ (1) የገበሬው መብት፡፡

(1) ገበሬውን ራሱን ወይም ከቤተሰቡ አንዱን ሥራውን በደንበኛው ሁኔታ ለመቀጠል የማያስችለው በሽታ የያዘው እንደሆነ በውሉ ወይም በሕጉ ከተወሰነው ጊዜ በፊት የኪራዩን ውል ለመሻር ይችላል፡፡

(2) ገበሬው በዚህ መብት የተገለገለበት እንደሆነ ለአከራዩ አንዳችም የጉዳት ካሣ መክፈል የለበትም፡፡

(3) ውሉም የሚያልቀው የገበሬው ማስታወቂያ ለአከራዩ ከደረሰው ከስድስት ወር በኋላ ነው፡፡

ቊ 3011፡፡ (2) የአከራዩ መብት፡፡

(1) ገበሬውን ወይም ከገበሬው ቤተሰብ አንዱን ሥራውን በደንበኛ ሁኔታ ለመቀጠል የማያስችለው በሽታ የያዘው እንደሆነ የሚከፈለው የኪራይ ዋጋ ከተወሰነ የሰብል ድርሻ ወይም ከተወሰነ ከመሬቱ አበል ውስጥ የሆነ እንደሆነ አከራዩ በውሉ ወይም በሕጉ የተወሰነው ጊዜ ከመድረሱ በፊት የኪራዩን ውል ለመሻር ይችላል፡፡

(2) አከራዩ በዚህ መብት የተገለገለበት እንደሆነ ለገበሬው ከአንድ ዓመት መጠነኛ የኪራይ ዋጋ ውስጥ ግማሹን መክፈል አለበት፡፡

(3) ውሉም የሚያልቀው ለገበሬው የአከራዩ ማስታወቂያ ከደረሰው ከስድስት ወር በኋላ ነው፡፡

ቊ 3012፡፡ ቃጠሎ፡፡

የተከራየው ነገር በእሳት መጥፋቱን ወይም መበላሸቱን የሚያመለክተው ከዚህ በፊት ያለው ክፍል ድንጋጌዎች ለገበሬው በኪራይ በተሰጠው የማይንቀሳቀስ ንብረት ክፍል በሆኑ የመኖሪያ ቤትና ሌሎች ሕንጻዎች ላይ ተፈጻሚዎች ይሆናሉ፡፡

ቊ 3013፡፡ ውሉ ሲቋረጥ የሚደረግ ሥርዐት (1) ጒዝጓዝ ሣርና ፍግ፡፡

(1) መሬቱን ለቆ የሚወጣው ገበሬ ስለ መሬቱ ደንበኛ አሠራር በሚያስገድደው ጥንቃቄ መሠረት የመጨረሻውን ዓመት ገለባ ሣሩንና ፍጉን መተው አለበት፡፡

(2) ገበሬው መሬቱን ሲረከብ አነስተኛ መጠን የተቀበለም ቢሆን ትርፍ ሆኖ ለሚገኘው መጠን ኪሣራ ለመቀበል መብት አለው፡፡

(3) ገበሬው ይበልጥ ተቀብሎ እንደሆነ ይህን ተቃራኒ የሆነ ልማድ ከሌለ በቀር ለጐደለው ኪራሣ መከፈል አለበት፡፡

ቊ 3014፡፡ (2) ዘር፡፡

ይህን ተቃራኒ የሆነ ልማድ ከሌለ በቀር መሬቱን ለቆ የሚወጣ ገበሬ ለሚመጣው ዓመት ሰብል ዘር እንዲተው አይገደድም፡፡

ቊ 3015፡፡ (3) የግብርና ሥራ ወጪ (ኪሣራ)፡፡

(1) ገበሬው ውሉን በሚተውበት ጊዜ ያልተለቀሙ ፍሬዎችን ለማግኘት መብት የለውም፡፡

(2) ስለሆነም ርትዕ የሚያስገድድ የሆነ እንደሆነ ዳኞች፤ ላደረጋቸው የተክል ሥራዎች ወጪ ኪሣራ እንዲቀበል ለማድረግ ይችላል፡፡

(3) ይኸውም ኪሣራ አከራዩ ከሚያገኛቸው ፍሬዎች ዋጋ በላይ ለመሆን አይችልም፡፡

ቊ 3016፡፡ በመሬቱ ላይ ስለ ተደረገው ማሻሻል፡፡ (1) መሠረቱ፡፡

(1) የኪራዩ ውል የተቋረጠው በማናቸውም ምክንያት ቢሆን በራሱ ሥራ ወይም እሱ ባደረጋቸው ወጪዎች በመሬቱ ላይ የማሻሻል ሥራ የፈጸመ ገበሬ ውሉ በሚያልቅበት ጊዜ ኪሣራ ለማግኘት መብት አለው፡፡

(2) እንደዚሁ በተከራየው መሬት ላይ ውሉ በሚፈቅድለት መሠረት ቤቶች የሠራ እንደሆነ፤ ገበሬው ኪሣራ (ግምት) ለማግኘት መብት አለው፡፡

ቊ 3017፡፡ (2) የኪሣራው (የግምቱ) ክፍል፡፡

(1) የሚከፈለው ኪሣራ ልክ ከተደረጉት ማሻሻያዎች ወይም ከተሠሩት ቤቶች፤ የተነሣ መሬቱ ያገኘው ብልጫ ለ9 ዓመት ከሚታሰበው ጋራ የሚተካከል ነው፡፡

(2) ለዚህ ኪሣራ አከፋፈል ዳኞች ለአከራዩ ጊዜ መስጠት (መፍቀድ) ይችላሉ፡፡

ቊ 3018፡፡ (3) አንሥቶ የመሄድ (የመውሰድ) መብት፡፡

ገበሬው ከመረጠ በማይንቀሳቀሰው ንብረት ላይ ጉዳት ሳያደርስ ለማድረግ የተቻለ ከሆነ ያደረጋቸውን የማሻሻል ሥራዎች አንሥቶ ለመውሰድ ወይም ቤቶችን ለማፍረስ ይችላል፡፡




ምዕራፍ 3፡፡ ስለማይንቀሳቀስ ንብረት የሥራ ውል፡፡

ቊ 3019፡፡ ተፈጻሚነት ያላቸው ደንቦች፡፡

(1) የሥራ ተቋራጭነቱ ውል የተደረገው የሕንጻን ሥራ ለመሥራት የተሠራውን ለማደስ፤ ወይም አንድ የማይንቀሳቀስ ንብረት ለማደራጀት እንደሆነ ከዚህ በታች በተነገሩት ድንጋጌዎች የሚመራ ይሆናል፡፡

(2) እንደዚሁም በዚህ ሕግ የሥራ አገልግሎት መስጠትን ስለሚመለከቱ ውሎች በሚለው አንቀጽ የሥራ ተቋራጭነትን የሚመለከቱት ደንቦች በተባሉት ድንጋጌዎች የተወገዱ ሆኖ በይገኙበት መጠን ተፈጻሚዎች ይሆናሉ፡፡

ቊ 3020፡፡ የውሉ መፈጸም አስረጅነት፡፡

(1) ሁለቱ ወገን ተዋዋዮች ስለሚፈጽሙት ሥራዎችና ስለ ዋጋው ካልተስማሙ በቀር የተቋራጭነት ውል አለ አይባልም፡፡

(2) የሥራው ተቋራጭ አሠሪው እያወቀ ሥራዎቹን ለመሥራት ጀምሮ እንደሆነ ወይም ከዋጋው ላይ አስቀድሞ ገንዘብ ተቀብሎ እንደሆነ ውል ለመኖሩ በቂ ማረጋገጫ ይሆናል፡፡

ቊ 3021፡፡ የሚፈጸሙ ሥራዎች፡፡ (1) በቂ የሆነ የሥራዎች ዝርዝር፡፡

(1) የሚሠሩት ሥራዎች ዐይነት በፕላን በንድፍ ወይም በሌላ አስረጂዎች ሊለይ ይችላል፡፡

(2) የሥራው ተቋራጭ በእንደዚህ ያለው ጊዜ በእንደዚህ ያሉት አስረጂዎች የተለከቱትን ነገሮች አጥብቆ መከተል አለበት፡፡

ቊ 3022፡፡ (2) በጠቅላላው ስለ መወሰን፡፡

(1) የሚሠሩት ሥራዎች የተነገሩት በጠቅላላው አኳኋን ብቻ እንደሆነ፤ የነዚህን ሥራዎች ብዛት ስለሚመለከተው ጒዳይ ውሉ በጠባብ ዐይነት መተርጐም አለበት፡፡

(2) ደግሞም የሥራው ተቋራጭ አንድ ሥራ ከመፈጸሙ በፊት ለአእምሮ ግምት አስፈላጊ መስሎ በሚታየው መጠን ያሠሪውን ፈቃድ መጠየቅ አለበት፡፡

ቊ 3023፡፡ የዋጋው አወሳሰን ዐይነት፡፡

(1) የሥራው ተቋራጭ ለመፈጸም የተዋዋላቸው ሥራዎች ዋጋ በጅምላ ሊሆን ይችላል፡፡

(2) የሥራዎቹ ዋጋ አቅራቢያ በሆነ ግምትም ለመሆን ይችላል፡፡

(3) ዋጋው በጅምላ፤ ወይም በአቅራቢያ ግምት ያልተወሰነ እንደሆነ፤ የሥራው ዋጋ የሚገመተው ለሥራ በዋሉት ነገሮችና ግምት ለሥራው አፈጻጸም አስፈላጊ በሆነው ሥራ ግምት መሠረት ነው፡፡

ቊ 3024፡፡ በአቅራቢያ ግምት የሚደረግ ዋጋ፡፡

(1) የሥራው ዋጋ በአቅራቢያ የተወሰነ እንደሆነ የሥራው ተቋራጭ በጅምላ ዋጋ እንደተዋዋለ ታስቦ ሥራውን ለመፈጸም ይገደዳል፡፡

(2) የሥራው ተቋራጭ በደረሰበት ወጪና አስቸጋሪ ነገሮች ምክንያት የሚወሰነው ዋጋ እንደ አቅራቢያ ግምት ተብሎ ከተስማማበት ዋጋ ሓያ በመቶ ካልበለጠ በቀር የመጨረሻውንዋጋ እንደፈለገ ለመወሰን ይችላል፡፡

(3) ተቃራኒ የሆነ የውል ቃል ከሌለ በቀር የሥራው ተቋራጭ ስለ ሥራው ዋጋ ባደረገው ውሳኔ ላይ አሠሪው አንዳች አስረጅ ሊጠይቀው ወይም ክስ ሊያቀርብበት አይችልም፡፡

ቊ 3025፡፡ በጅምላ ወይም በአቅራቢያ ግምት የተወሰነ ዋጋ (1) የማስታወቅ ግዴታ፡፡

(1) የሥራው ዋጋ ለሥራ የሚውሉትን ነገሮችና ሥራ በመመልከት የሚወሰን የሆነ እንደሆነ ምንም እንኳ ተቃራኒ የሆነ የውል ቃል ቢኖር የሥራው ተቋራጭ ሥራዎቹ የደረሱበትን ሁኔታና ያደረገውን ወጪ ላሠሪው ማስታወቅ አለበት፡፡

(2) በውሉ የተነገረ ተቃራኒ ቃል የሌለ እንደሆነ በየወሩ መጨረሻ ማስታወቅ አለበት፡፡

ቊ 3026፡፡ (2) የሥራ ተቋራጩ የሥራው ዋጋ፡፡

(1) ሥራ ተቋራጩ 2ቱ ወገን ተዋዋዮች የተስማሙበትን የሥራ ዋጋ ከአሠሪው ለመቀበል መብት አለው፡፡

(2) ስለዚህ ነገር የተነገረ የውል ቃል የሌለ እንደሆነ፤ ሥራ ተቋራጩ ለአሠሪው በሰጠው ሒሳብ ላይ ለሥራው የሚሆን ደመወዝ ሊያገባበት ይችላል፡፡

ቊ 3027፡፡ (3) ላሠሪው ያለው መብት፡፡

አሠሪው የሥራ ተቋራጩን ሒሳብ በማናቸውም ጊዜ ልዩ ዐዋቂዎች እንዲመረምሩት ለመጠየቅ ይችላል፡፡

ቊ 3028፡፡ የሥራ ምርመራ፡፡

አሠሪው በማናቸውም ጊዜ ቢሆን ሥራዎቹ የደረሱበትን ሁኔታ በሥራው ላይ የዋሉትን መሥሪያዎች ዐይነትና የተሠራውን ሥራ ዐይነት በልዩ ዐዋቂዎች ለማስመርመር ይችላል፡፡

ቊ 3029፡፡ ሥራውን ስለ መቀበልና ዋጋ ስለ መክፈል፡፡

(1) ዋጋውን መክፈል፤ ሥራው እንደ ተመረመረና አሠሪው እንደተቀበለው የሚያስገምት ነው፡፡

(2) ስለሆነም የተከፈሉት ገንዘቦች ከዋጋው ላይ በቅድሚያ እንደተከፈሉ የሚገመት የሆነ እንደሆነ ከዚህ በላይ ባለው ኀይለ ቃል የተሰጠው አገማመት የሚጸና አይሆንም፡፡

ቊ 3030፡፡ በከፊል ሥራውን ስለ መቀበልና ዋጋውን ስለ መክፈል፡፡

(1) ውሉ በደረጃ እንዲፈጸም ስምምነት ተደርጎ እንደሆነ እያንዳንዱ ደረጃ ሥራ በተፈጸመ ቊጥር ምርመራውና የአቀባበሉ ሥነ ሥርዐት ይፈጸማል፡፡

(2) የያንዳንዱ የሥራ ደረጃ በተፈጸመበት ጊዜ ሥራ ተቋራጩ በተፈጸሙት ሥራዎች መጠን ከሥራው ዋጋ ላይ አንዱ ክፍል እንዲከፈለው ለመጠየቅ ይችላል፡፡

ቊ 3031፡፡ አሠሪው የሚጠይቃቸው የሥራ መለዋወጥ፡፡ (1) የአሠሪው መብት፡፡

የተጠየቁት የሥራ መለዋወጥ በቴክኒክ ረገድ ሊፈጸሙ የሚቻልና የሥራውንም ጥንካሬ ከማይጎዱ ከሆኑ አሠሪው አስቀድሞ ከተስማማበት የሥራ ዐቅድ አንዳንድ መለዋወጥ እንዲፈጸሙ ለመጠየቅ ይችላል፡፡

ቊ 3032፡፡ (2) የሚያስከትለው ውጤት፡፡

(1) ከሚሠራው ሥራ ላይ እንዲቀነስ ሥራ አሠሪው የጠየቀው የሥራ መለዋወጥ የሥራ ተቋራጩን ወጪ በቀነሰለት መጠን በውል ተወስኖ ከነበረው ዋጋ ላይ እንዲቀነስለት ለመጠየቅ ይችላል፡፡

(2) እንዲሁም ደግሞ አሠሪው በጠየቀው የሥራ መለዋወጥ ምክንያት የሥራ ተቋራጩን ወጪ የሚያበዛ ወይም በተጨማሪ ሥራ የሚያስከትል ወይም አላፊነቱን የሚያከብድበት በመሆኑ መጠን ለዚህ ለተጨማሪው ሥራ ዋጋውና የሚከፈለው አበል ተጨምሮ እንዲከፈለው አሠሪውን ለመጠየቅ ይችላል፡፡

(3) በሚቀነሰው ወይም በሚጨመረው የዋጋ አከፋፈል ሒሳብ ላይ ሁለቱ ወገን ተዋዋዮች ያልተስማሙ እንደሆነ በተጨማሪ ወይም ተቀናሽ ሥራ የሚከፈለውን ሒሳብ ሁለቱ ወገኖች የሚመርጡዋቸው የሽምግልና ዳኞች እነዚህም ባይኖሩ ዳኞች ይወስኑታል፡፡

ቊ 3033፡፡ (3) የሥራ ተቋራጩ እንቢታ፡፡

(1 ) አሠሪው የጠየቃቸው የሥራ መለዋወጥ ስምምነት የተደረገባቸውን ፕላኖች ንድፎች ወይም ሌላ ሰነዶች የሚነኩ የሆነ እንደሆነ ሥራ ተቋራጩ አልቀበልም ለማየት ይችላል፡፡

(2) እንዲሁም ሥራ ተቋራጩ አሠሪው የጠየቃቸው መለዋወጥ በብዛታቸውም ወይም በዐይነታቸው ስምምነት ከተደረገበት ሥራ በአፈጻጸማቸው ሌላ ልዩ ሥራ የሚያስከትሉ የሆነ እንደሆነ አልቀበልም ለማለት ይችላል፡፡

(3) ሥራው በተለይ በፍጹም እንደ ልዩ ሆኖ የሚገመተው አስቀድሞ ከታሰበው ሥራ ግምት ወይም ሊገመት ከሚቻለው ከመቶ ሓያ በላይ መለዋወጥን የሚያስከትል ሲሆን ነው፡፡

ቊ 3034፡፡ ሥራ ተቋራጩ የሚያቀርባቸው መለዋወጥ፡፡

(1) በቴክኒክ ምክንያት ስምምነት የተደረገበት ዕቅዱ እንዲለዋወጥ አስፈላጊ ሆኖ የተገኘ እንደሆነ፤ አስቸኳይ ካልሆነ በቀር ሥራ ተቋራጩ ለአሠሪው ማስታወቅ አለበት፡፡

(2) የታሰበው መለዋወጥ አሠሪው አንድም ተጨማሪ ዋጋ ለመክፈል የሚያስገድደው ባይሆንም እንኳ ሥራ ተቋራጩ የማስታወቅ ግዴታ አለበት፡፡

ቊ 3035፡፡ ውሉን ስለ ማስቀረት፡፡

አሠሪው፤ ሥራ ተቋራጩ አንዳችም ጥፋት ባያደርግም እንኳ የፈረመውን ውል ለማፍረስ ይችላል፡፡

ቊ 3036፡፡ የሥራ ተቋራጩ መብት፡፡ (1) ዋጋው በጅምላ ወይም በአቅራቢያ ግምት የተደረገ ሲሆን፡፡

(1) አሠሪው በዚህ አኳኋን ውሉን ያፈረሰ እንደሆነ፤ ሥራ ተቋራጩ ስምምነት የተደረገበትን የጅምላ ዋጋ ወይም የአቅራቢያ ግምት ዋጋ ለማግኘት መብት አለው፡፡

(2) ስለሆነም በውሉ መሻር ምክንያት ሥራ ተቋራጩ ከማውጣት የቀረለት ወጪ ከዚህ ዋጋ ላይ ተቀናሽ መሆን አለበት፡፡

(3) አቅራቢያ በሆነ ግምት ዋጋው ተወስኖ እንደሆነ፤ ከዚህ በላይ ባሉት ሁለት ኀይለ ቃሎች መሠረት አሠሪው መክፈል ያለበትን ገንዘብ እስከ ሓያ በመቶ ድረስ በማብዛት ሥራ ተቋራጩ ሊጠይቅ ይችላል፡፡

ቊ 3037፡፡ (2) ሌላ ዐይነት ዋጋዎች፡፡

(1) የሥራው ዋጋ በመሥሪያዎቹና ሥራውን ለመፈጸም አስፈላጊ በሚሆነው ሥራ ዋጋ መሠረት የተወሰነ የሆነ እንደሆነ የውሉ መፍረስ ማስታወቂያ ለሱ ከመድረሱ በፊት አስቀድሞ ለተሠራባቸው መሥሪያዎችና ለተሠሩት ሥራዎች ተቋራጩ የዋጋ ግምት ለማግኘት መብት አለው፡፡

(2) እንዲሁም አሠሪው ስለ ሥራው አፈጻጸም በቅን ልቡና ከተወሰነው ጊዜ በፊት ሥራ ተቋራጩ ላደረጋቸው ውሎች በራሱ ሒሳብ ማሰብ አለበት ወይም በነዚሁ ውሎች መሻር ምክንያት ለሥራው ተቋራጭ የሚደርስበትን ኪሣራ መክፈል አለበት፡፡

(3) በመጨረሻም ሥራ ተቋራጩ አሠሪው ሊከፍለው ግዴታ የገባበትን ጠቅላላ የድካም ዋጋ እንዲሰጠው ለማስገደድ ይችላል፡፡

ቊ 3038፡፡ የውሉ መፍረስ፡፡

(1) የውሉ መፍረስ በሥራ ተቋራጩ ጥፋት የሆነ ወይም አሠሪው በሚገባ የጠየቀውን መለዋወጥ ለመፈጸም ባለመቀበል የሆነ እንደሆነ አስቀድመው በተሠሩት ሥራዎች ብዛት መጠን ሥራ ተቋራጩ ስምምነት ከተደረገበት የሥራ ዋጋና የአገልግሎት ዋጋ ለማግኘት መብት አለው፡፡

(2) ስለሆነም ሥራ ተቋራጩ ግዴታዎቹን ባለመፈጸሙ ምክንያት ለሚደርሰው ጉዳት የአሠሪው የኪሣራ መጠየቁ መብት እንደተጠበቀ ነው፡፡

ቊ 3039፡፡ ሥራ ተቋራጩ የሚሰጠው መድን፡፡

(1) ሥራ ተቋራጩ ሥራውን ካስረከበበት ቀን ጀምሮ ስለ መልካም አሠራሩና ስለ ሥራው ስለ ጠንካራነቱ ለዐሥር ዓመት ጊዜ መድን ነው፡፡

(2) በዚሁም ጊዜ ውስጥ በሥራ ጒድለት ወይም በተሠራበት መሬት ዐይነት ምክንያት በተሠራው ሥራ ላይ ለሚደርሰው መጥፋት ወይም መበላሸት አላፊ ነው፡፡

(3) ማናቸውም ይህን ጊዜ የሚያሳጥር ወይም መድንነቱን የሚሽር የውል ቃል ሁሉ አይጸናም፡፡

ቊ 3040፡፡ የምክትል ሥራ ተቋራጮችና ሠራተኞች በቀጥታ ያላቸው የክስ መብት፡፡

በአንድ የሕንጻ ሥራ ተቋራጭነት ውስጥ የሚሠሩ ሥራ ተቋራጮች ወይም ሠራተኞች የሠሩበትን ሥራ ዋጋ ለመከፈል ክሳቸውን ባቀረቡበት ጊዜ አሠሪው ለሥራ ተቋራጩ ሊከፍል በሚገባው ገንዘብ መጠን ባሠሪው ላይ በቀጥታ ገንዘባቸውን የመጠየቅ መብት አላቸው፡፡



ምዕራፍ 4፡፡ ስለማይንቀሳቀስ ንብረት መያዣና ስለ ወለድ አግድ


ክፍል 1፡፡ የማይንቀሳቀስ ንብረት መያዣ አቋቋም፡፡

ቊ 3041፡፡ የማይንቀሳቀስ ንብረት መያዣን የማቋቋሚያው ሰነድ፡፡

የማይንቀሳቀስ ንብረት መያዣ በቀጥታ በሕግ ወይም በፍርድ ወይም በውል ወይም ደግሞ በኑዛዜ ሊቋቋም ይችላል፡፡

ቊ 3042፡፡ የማይንቀሳቀስ ንብረት ሻጭ ለሆነ ሰው ሕግ የሚሰጠው መያዣ፡፡

አንድ የማይንቀሳቀስ ንብረት የሸጠ፤ ያስተላለፈ ሰው ለተዋዋለበት ንብረት ዋጋ አከፋፈል ዋስትናና በሽያጩ ስምምነት ውስጥ ለተመለከቱት ሌሎች ግዴታዎች ዋስትና እንዲሆነው በሕጉ መሠረት በዚህ በማይንቀሳቀስ ንብረት ላይ የመያዣ መብት አለው፡፡

ቊ 3043፡፡ ለማይንቀሳቀሰው ንብረት የጋራ ተካፋይ የሆነ ሰው ሕግ የሚሰጠው መያዣ፡፡

(1) የማይንቀሳቀስ ንብረት ተካፋይ የሆነ ሰው፤ በክፍያው መሠረት በሌሎቹ የጋራ ተካፋዮች ድርሻ ውስጥ ሕግ የሚሰጠው የመያዣ መብት አለው፡፡

(2) ይህም የመያዣ መብት የሚሰጠው ከክፍያው ውስጥ ለሚጐልበት ድርሻውና ምናልባትም በክፍያ ያገኛቸውን ሀብቶች እንዲለቅ ቢፈረድበት፤ የጋራ ተካፋዮቹ ሊከፍሉት ለሚገባው ኪሣራ ዋስትና ነው፡፡

ቊ 3044፡፡ በፍርድ የሚሰጥ የማይንቀሳቀስ ንብረት መያዣ፡፡

(1) ዳኞች በዳኝነት የሰጡት ፍርድ ሽማግሎች በሽምግልና ዳኝነት የሰጡት ብይን ወይም የሰጡት ትእዛዝ ተፈጻሚነት እንዲያገኝ ለማረጋገጥ አንዱ ወገን በሌላው ወገን በማይንቀሳቀስ በአንድ ወይም በብዙ ንብረቶች ላይ የመያዣ መብት እንዲኖረው ለመወሰን ይችላሉ፡፡

(2) ይህም የፍርድ ውሳኔ ወይም የሽምግልና ዳኝነት ብይን የዋስትና መያዣ የተሰጠበትን የዕዳ ልክና ስለዚህም ዕዳ በመያዣ የተሰጠውን ንብረት ወይም ንብረቶች ለይቶ ያመለክታል፡፡

ቊ 3045፡፡ የማይንቀሳቀሰው ንብረት መያዣ የሚቋቋምበት ሰነድ፡፡

(1) የማይንቀሳቀስ ንብረት መያዣን የሚያቋቁም ውል ወይም ሕጋዊ ሰነድ በጽሑፍ ካልተደረገ በቀር ዋጋ የለውም፡፡

(2) መያዣ የተሰጠበት ገንዘብ ልክ በኢትዮጵያ ገንዘብ ካልተመለከተ በቀር ፈራሽ ነው፡፡

ቊ 3046፡፡ የማይንቀሳቀስ ንብረት የመያዣ ዋስትና የተሰጠው ዕዳ፡፡

(1) የማይንቀሳቀስ ንብረት መያዣ፤ አሁን ለተደረገ ለወደፊቱ ለሚደረግ በውለ ገብነት ለሚደርስ ወይም ይደርሳል ለሚባል ገንዘብ ልክ ዋስትና ሊቋቋም ይችላል፡፡

(2) እንዲሁም በትእዛዝ ወይም ለአምጪው በሚከፈል ሰነድ ላይ ለተመለከተው ገንዘብ ዋስትና እንዲሆን የማይንቀሳቀስ ንብረት የመያዣ ውል ሊቋቋም ይችላል፡፡

ቊ 3047፡፡ የማይንቀሳቀስ ንብረት መያዣ ሊሆኑ የሚችሉ ንብረቶች፡፡

(1) የማይንቀሳቀስ ንብረት መያዣ ሊቋቋም የሚቻለው በማይንቀሳቀስ ንብረት ላይ ብቻ ነው፡፡

(2) ልዩ ልዩ የሆኑ ተንቀሳቃሽ ንብረቶች እንደማይንቀሳቀስ ንብረት መያዣ ሊሆኑ ይችላሉ ተብሎ የተወሰነው ድንጋጌ የተጠበቀ ነው፡፡

ቊ 3048፡፡ መያዣ የሆነ የማይንቀሳቀስ ንብረት፡፡

(1) በመያዣነት መሰጠቱ የተመዘገበ የማይንቀሳቀስ ንብረት መያዣውን በሚያቋቁመው ሰነድ ላይ በግልጽ መጠቀስ አለበት፡፡

(2) ሰነዱም የማይንቀሳቀሰው ንብረት የሚገኝበትን ወረዳ የንብረቱን ዐይነት የሚቻልም ቢሆን በርስት መዝገብ የተጻፈበትን የካርታ ቊጥር በተለይ ማመልከት ይገባዋል፡፡

(3) የማይንቀሳቀሰው ንብረት የሚገኘው የማይንቀሳቀሱ ንብረቶች መዝገብ ባልተቋቋመበት አውራጃ ውስጥ በሆነ ጊዜ ሰነዱ እጅግ ቢያንስ ሁለቱን አዋሳኞቹን ገልጾ ማመልከት ይገባዋል፡፡

ቊ 3049፡፡ የማይንቀሳቀስ ንብረት መያዣ ለመስጠት የሚያስፈልግ ችሎታ፡፡

(1) የማይንቀሳቀስ ንብረት መያዣ በባለዕዳው፤ ወይም ስለ ሌላ ሰው ዕዳ መያዣ ሰጥቶ በሚዋዋል ሦስተኛ ሰው፤ ሊቋቋም ይችላል፡፡

(2) ለራሱ ዕዳ ዋስትና እንዲሆን አንድ የማይንቀሳቀስ ንብረትን ለዕዳ በመያዣነት ለመስጠት የሚቻለው የማይንቀሳቀሰውን ንብረት ለመሸጥ ችሎታ ያለው እንደሆነ ነው፡፡

(3) ለሌላ ሰው ዕዳ ዋስትና እንዲሆን የማይንቀሳቀስ ንብረትን ለመያዣ መስጠት የሚቻለው ይህንኑ የማይንቀሳቀሰውን ንብረት ዋጋ ሳይቀበል በችሮታ ለማስተላለፍ ሊያዝበት ችሎታ ያለው ሲሆን ነው፡፡

ቊ 3050፡፡ የፍትሐ ብሔር ቅጣት፡፡

(1) ከዚህ በላይ ባለው ቊጥር ውስጥ የተጻፈው ችሎታ የሌለው ሰው የሰጠው የመያዣ ውል ዋጋ የለውም (አይጸናም)፡፡

(2) ይህ ችሎታ የሌለው ሰው ሀብቱን በመያዣ ከሰጠ በኋላ ይህንኑ የማይንቀሳቀስ ንብረት ሊያዝበት ችሎታ ቢያገኝም እንኳ አስቀድሞ ሰጥቶት የነበረው መያዣ ዋጋ ያለው አይሆንም፡፡

(3) እንዲሁም ወደፊት ይሠራሉ የሚባሉትን ሕንጻዎች መያዣ መስጠት ዋጋ የለውም፡፡

ቊ 3051፡፡ (1) በባለሀብትነት የምስክር ወረቀት የታወቀ ንብረት፡፡

(1) የአስተዳደር ክፍል፤ የአንድ የማይንቀሳቀስ ንብረት ባለሀብት መሆኑን ዐውቆለት የባለሀብትነት የምስክር ወረቀት ከሰጠው ሰው ጋራ የተደረገ የንብረት መያዣ ውል የሚጸና ነው፡፡

(2) የባለሀብትነት የምስክር ወረቀት የተሰጠበት ማስረጃ ፍርስ ሆኖ የተሰረዘ ቢሆንም በመያዣው የሚከራከረው ሰው በቅን ልቡና አለመሆኑ ካልተገለጸ በቀር የርስት መያዣው ውል የሚጸና ነው፡፡

(3) የርስት የምስክር ወረቀት በሚሰጥበት ጊዜ በአስተዳደር ክፍል ደንብ መሠረት ከምስክር ወረቀት መስጫው ታክስ ጋራ ከሚከፈለው ለመጠባበቂያ ዋስትና ከተመደበው ገንዘብ በዕዳ የተያዘውን የማይንቀሳቀስ ንብረቱን ዕዳ ከፍሎ ንብረቱን ላስለቀቀው ባለሀብት ይከፈለዋል፡፡

ቊ 3052፡፡ የማጻፍ አስፈላጊነት፡፡

የማይንቀሳቀስ ንብረት መያዣ በማናቸውም ዐይነት ሰነድ ላይ የተመሠረተ ቢሆን ከተጻፈበት ቀን አንሥቶ የማይንቀሳቀሰው ንብረት በሚገኝበት አገር ባለው በማይንቀሳቀስ ርስት መዝገብ ካልተጻፈ በቀር ማንኛውንም ዐይነት ውጤት አያስገኝም፡፡

ቊ 3053፡፡ የአጻጻፉ ሥርዐት፡፡

(1) የማይንቀሳቀስ ንብረትን መያዣ እንዲመዘግብ ጥያቄ የቀረበለት የማይንቀሳቀስ ንብረት መዝገብ ሠራተኛ፤ የውሉን አመዘጋገብ ሥርዐት የሚፈጽመው በዚህ ሕግ ስለማይንቀሳቀሱ ንብረቶች አመዘጋገብ ሥርዐት በሚመለከተው አንቀጽ በተደነገገው ደንብ መሠረት ነው፡፡

(2) የዚሁም አንቀጽ ደንብ አመዘጋገብ የሚሻሻልበትንና የሚለወጥበትን ሥርዐት ወስኗል፡፡

ቊ 3054፡፡ የማስመዝገቢያው ወጪ፡፡

(1) የማስመዝገቢያውን ወጪ የሚችለው በመጨረሻው ባለዕዳው ብቻ ነው፡፡

(2) የማይንቀሳቀስ ንብረት መያዣን ያስመዘገበና ለዚህም ወጪውን አስቀድሞ የከፈለ ሰው የከፈለውን ገንዘብ ባለዕዳው እንዲከፍለው ለመጠየቅ ይችላል፡፡

ቊ 3055፡፡ የገንዘብ መብት መቀነስ፡፡

(1) ባለዕዳው ከዕዳው ጠቅላላ ሒሳብ ላይ ሩቡን ከከፈለ በኋላ ከመዝገቡ ላይ የተጻፈው እንዲተካከልለት ለመጠየቅ ይችላል፡፡

(2) ገንዘብ ጠያቂውም ይህን የመዝገብ መተካከል ጒዳይ መፍቀድ አለበት፡፡

(3) ባለዕዳው ከተበደረው ገንዘብ በከፊሉ በመክፈል፤ በመያዣ ካስያዛቸው የማይንቀሳቀሱ ንብረቶች ውስጥ በዚሁ መጠን በከፊል እንዲለቀቅለት ለመጠየቅ አይፈቀድለትም፡፡

ቊ 3056፡፡ የገንዘብ መብት መጨመር፡፡

(1) በመጀመሪያ በመዝገቡ ላይ የተጻፈውን የገንዘብ ልክ በማስተካከል ብቻ የገንዘቡን ልክ ለመጨመር አይቻልም፡፡

(2) በመጀመሪያ በመዝገቡ ላይ ከተጻፈው የገንዘብ ልክ በላይ ያለው ገንዘብ ማረጋገጫ እንዲኖረው ከተፈለገ ይህንኑ በመዝገቡ ላይ እንደገና ማስመዝገብ አስፈላጊ ነው፡፡

ቊ 3057፡፡ ለማስመዝገብ የተወሰነ ጊዜ፡፡

(1) የማይንቀሳቀሰው ንብረት የተያዘበትን ዕዳ የመክፈል ግዴታ የሌለበት ሦስተኛ ወገን የሆነ ሰው በዕዳ ተይዟል የተባለውን ይህንኑ የማይንቀሳቀሰውን ንብረት ገዝቶ ግዥውን በማይንቀሳቀስ ንብረት መጻፊያ መዝገብ ውስጥ ካጻፈ በኋላ የተመዘገበውን የማይንቀሳቀስ ንብረት በመያዣ ማጻፍ ዋጋ የለውም፡፡

(2) እንዲሁም የማይንቀሳቀሰው ንብረት እንዲያዝ በፍርድ ሥነ ሥርዐት መወሰኑ በመዝገብ ከተጻፈ በኋላ ወይም ባለዕዳው መክሠሩ ከተገለጸ በኋላ የሚደረግ የማይንቀሳቀስ ንብረት በመያዣ መጻፍ ዋጋ የለውም፡፡

ቊ 3058፡፡ የተወሰነው ጊዜ ሲያልፍ መብት የሚቀርበት ሁኔታ፡፡

(1) የማይንቀሳቀስ ንብረት የመያዣ መብት ውጤት የሚኖረው፤ ከተጻፈበት ቀን አንሥቶ እስከ ዐሥር ዓመት ድረስ ነው፡፡

(2) ይህ የተወሰነው ጊዜ ከማለፉ በፊት ይህ ውል እንዲታደስ አዲስ የመዝገብ ማጻፍ ጒዳይ የተፈጸመ እንደሆነ ጸንቶ የሚቈይበት ዘመን ይራዘማል፡፡

(3) እንዲህም በሆነ ጊዜ አስቀድሞ የተመዘገበው የማይንቀሳቀስ ንብረት መያዣ ውል አዲሱ የመዝገብ ማስጻፍ ጒዳይ ከተፈጸመበት ቀን አንሥቶ ወደፊትእስከ ዐሥር ዓመት ውጤት ያለው ይሆናል፡፡



ክፍል 2፡፡ የማይንቀሳቀስ ንብረት መያዣ ውጤቶች፡፡

ቊ 3059፡፡ መሠረቱ፡፡

(1) የማይንቀሳቀስ ንብረት የመያዣ መብት የተሰጠው ገንዘብ ጠያቂ፤ መያዣው የሚመለከተውን የማይንቀሳቀስ ንብረት፤ ገንዘብ ጠያቂዎች ያስያዙት እንደሆነ ከንብረቱ ዋጋ ላይ የሚጠይቀው ገንዘብ ከሌሎቹ ገንዘብ ጠያቂዎች በፊት ለርሱ በቀዳሚነት እንዲከፈለው የመጠየቅ መብት አለው፡፡

(2) እንዲሁም የመጀመሪያው የማይንቀሳቀስ ንብረት መያዣ መብት ከተመዘገበ በኋላ፤ መብቱን ላስመዘገበ ለሌላ ሦስተኛ ወገን ባለዕዳው የማይንቀሳቀሰውን ንብረት ቢሸጥ ቢያስተላልፍም እንኳ የመያዣ መብቱን ያስመዘገበው ገንዘብ ጠያቂ የማይንቀሳቀሰውን ንብረት ለማስያዝ ይችላል፡፡

(3) ከዚህም በቀር ባለመያዣ የሆነ ገንዘብ ጠያቂ ለማንኛቸውም ሌሎች ተራ ገንዘብ ጠያቂዎች ያላቸው መብት ሁሉ ይኖረዋል፡፡

ቊ 3060፡፡ ንብረትን የማስቀረት ስምምነት፡፡

(1) ዕዳው እንዲከፈል በተወሰነበት ጊዜ ሳይከፈል የቀረ እንደሆነ ገንዘብ ጠያቂው የመያዣ መብት ያገኘበትን የማይንቀሳቀስ ንብረት ይወስዳል፡፡ ወይም በሕጉ የተመለከተውን ሥርዐት (ፎርማሊቴ) ሳይጠብቅ ሊሸጠው ይችላል የሚል ስምምነት ሁሉ የመያዣው መብት ከተመዘገበ በኋላ የተደረገ ስምምነት ቢሆንም እንኳ ፈራሽ ነው፡፡

(2) ስለሆነም ለዕዳው መክፈያ የተወሰነው ጊዜ ካለፈ በኋላ ገንዘብ ጠያቂው የመያዣ መብት ያገኘበትን የማይንቀሳቀስ ንብረት፤ የዕዳው መክፈያ አድርጎ ባለዕዳው ለገንዘብ ጠያቂው ለመስጠት (ይችላል ብሎ) መስማማት ይችላል፡፡

ቊ 3061፡፡ ክስ ስለ ማቅረብ (1) ሥልጣን፡፡

የማይንቀሳቀስ ንብረት መያዣን አመዘጋገብ፤ ወይም መያዣ የተሰጠበትን የማይንቀሳቀስ ንብረትን ስለ መሸጥ የሚመለከቱትን ጒዳዮች ሁሉ፤ ለማየት ሥልጣን የተሰጣቸው ይኸው ንብረት በሚገኝበት ቦታ የሚገኙት ፍርድ ቤቶች ብቻ ናቸው፡፡

ቊ 3062፡፡ (2) መኖሪያ ቦታን ለይቶ ስለ ማስታወቅ፡፡

(1) በማናቸውም ባለጒዳይ ጥያቄ አቅራቢነት በንብረቱ ላይ የመያዣ መብት የተሰጠውና ንብረቱንም በመያዣ ሰጭ የሆነ ሁለቱም ወገኖች የመኖሪያ ቦታቸውን እነዚህ ፍርድ ቤቶች በሚገኙበት ክፍል ለይቶ ማስታወቅ አለባቸው፡፡

(2) ሕጋዊ የመኖሪያ ቦታቸውን እንዲመርጡ ከተጠየቁበት ጊዜ አንሥቶ እስከ አንድ ወር ድረስ ሳይመርጡ የቀሩ እንደሆነ ዳኞች የማይንቀሳቀሰውን ንብረት መያዣ የሚመለከቱት ጒዳዮች በሚገባ ከቀረቡላቸው በኋላ የባለጒዳዮቹን ሕጋዊ መኖሪያ ቦታ መርጠው ለመወሰን ይችላሉ፡፡

ቊ 3063፡፡ (3) (ወኪል) የንብረት ጠባቂ፡፡

እንዲሁም በማናቸውም ባለጒዳይ ጥያቆ አቅራቢነት ስሙና መኖሪያ ቤቱ ላልታወቀ ገንዘብ ጠያቂ ይህ ገንዘብ ጠያቂ በክርክሩ ላይ ራሱ እንዲኖር በሕጉ ላይ ተመልክቶ እንደሆነና አንድ አስቸኳይ ውሳኔ መስጠት የሚያስፈልግ ሲሆን ዳኞች ለዚህ ገንዘብ ጠያቂ አንድ ንብረት ጠባቂ ለመሾም ይችላሉ፡፡


ንኡስ ክፍል 1፡፡ የማይንቀሳቀስ ንብረት መያዣ የተሰጠው ገንዘብ ጠያቂ ቀደምትነት የብልጫ መብት፡፡

(ሀ) ይህ መብት የሚመለከታቸው ንብረቶች፡፡

ቊ 3064፡፡ ከንብረቱ ጋራ አንድ የሆነና ተጨማሪ፡፡ (1) መሠረቱ፡፡

(1) የማይንቀሳቀስ ንብረት የመያዣ መብት በማይንቀሳቀሰው ንብረት ላይና ከንብረቱ ጋራ አንድነት ባላቸው ክፍሎች እንዲሁም ተጨማሪ ክፍሎችንም ጭምር የሚጠቀልል ነው፡፡

(2) በመያዣው ውል ላይ እንደ ንብረቱ ተጨማሪ ሆነው በግልጽ የተመለከቱት ዕቃዎች በዚሁ ዐይነት ይቈጠራሉ፡፡

(3) ተቃራኒ ማስረጃ የማቅረብ መብት የተጠበቀ ነው፡፡

ቊ 3065፡፡ የሦስተኛ ወገኖች መብት፡፡

(1) የማይንቀሳቀስ ንብረት መያዣ ያለው ገንዘብ ጠያቂ የመያዣው መብት ከሚመለከተው ከማይንቀሳቀሰው ንብረት ላይ በተለዩትና ባለሀብትነታቸውም ለሦስተኛ ወገኖች በተዛወሩት ክፍሎች ወይም ተጨማሪ ዕቃዎች ላይ የባለመያዣነት መብቱን ሊሠራበት አይችልም፡፡

(2) እንደዚህ ያለ ሁኔታ በአጋጠመ ጊዜ መያዣ የሆነው የማይንቀሳቀስ ንብረት ዋጋ ቢቀነስ ቢጠፋ ወይም ቢበላሽ በዚህ ሕግ አንቀጾች በታወቁለት መብቶቹ ብቻ ሊገለገልባቸው ይችላል፡፡

ቊ 3066፡፡ የማይንቀሳቀሰውን ንብረት አዲስ ሥራ ስለ መሥራትና ስለ ማሻሻል፡፡ (1) መሠረቱ፡፡

የማይንቀሳቀስ ንብረት መያዝ መብት የመያዣው መብት በሚመለከተው የማይንቀሳቀስ ንብረትና እንዲሁም በዚሁ ንብረት ላይ የሚሠሩትን አዳዲስ ሥራዎች፤ ተክሎችና ሰብሎች የሚጠቀልል ነው፡፡

ቊ 3067፡፡ (2) የሥራ ተቋራጮችና የዕቃ አቅራቢዎች ልዩ መብት፡፡

(1) ስለሆነም ከዚህ በላይ ባለው ቊጥር የተጠቀሰውን በማደስ የማሻሻል ሥራና የሕንጸሥራ የፈጸሙ ሥራ ተቋራጮችና ለሥራው አስፈላጊ የሆነውን የማደሻውን ዕቃ የሸጡ አትክልት ዘር ወይም የሰብል ፍሬ ያቀረቡ ዕቃ አቅራቢዎች፤ ለፈጸሙት ሥራና ላቀረቡት ዕቃ ስለሚከፈላቸው ገንዘብ ጒዳይ የማይንቀሳቀስ ንብረት መያዣ መብት ካላቸው ገንዘብ ጠያቂዎቹ (ብልጫ) ቅድሚያ ይሰጣቸዋል፡፡

(2) በዚህም በክፍያ ክርክር የተነሣ እንደሆነ ዳኞች የድርሻውን ልክ ይወስናሉ፡፡

(3) እንዲሁም አስፈላጊ ሆኖ ሲገኝ በልዩ ልዩዎች ሥራ ተቋራጮችና በዕቃ አቅራቢዎች መካከል የሚደረገውን የክፍያ ጒዳይ ይወስናሉ፡፡

ቊ 3068፡፡ የቤትና የእርሻ መሬት ኪራይ፡፡

(1) በኪራይ የተሰጠውን የማይንቀሳቀስ ንብረት የሚመለከተው የመያዣ መብት ንብረቱ በፍርድ ከተያዘበት ቀን አንሥቶ የሚታሰበውን የቤትና የርሻ ኪራይን ይጠቀልላል፡፡

(2) ቤት ተከራዮችና የእርሻ መሬት ተከራዮች መያዣ የተሰጠበት የማይንቀሳቀስ ንብረት በፍርድ መያዙ ማስታወቂያ ከተሰጣቸው በኋላ የቤቱን ወይም የመሬቱን ኪራይ ዋጋ ለማይንቀሳቀሰው ንብረት ባለሀብት በሚጸና አኳኋን ሊከፍሉ አይችሉም፡፡

ቊ 3069፡፡ ለማይንቀሳቀስ ንብረት የተመደበ ኪሣራ፡፡ (1) መሠረቱ፡፡

(1) የማይንቀሳቀስ ንብረት መያዣ መብት፤ ንብረቱ በጠፋ ወይም በተበላሸ ጊዜ ለዚሁ ሊከፈል የሚገባውን አሹራንስ ወይም በአላፊነት የሚከፈል የኪሣራን ሒሳብ የሚጠቀልል ነው፡፡

(2) እንዲሁም የማይንቀሳቀሰው ንብረት መያዣ ንብረቱ በሚወሰድበት ጊዜ ለባለዕዳው (ለባለሀብቱ) የሚከፈለውን ግምት የሚጠቀልል ነው፡፡

ቊ 3070፡፡ (2) ስለ አከፋፈሉ የገንዘብ ጠያቂው ፈቃድ፡፡

(1) በማይንቀሳቀሰው ንብረት ላይ የመያዣ መብታቸውን ያስመዘገቡት ገንዘብ ጠያቂዎች ሁሉ ካልፈቀዱ በቀር፤ በአሹራንስ በኀላፊነት ወይም ንብረት በመልቀቅ ምክንያት መያዣውን ለሰጠው ባለዕዳ የሚከፈሉት ኪሣራዎች ሊሰጡት አይቻልም፡፡

(2) ይህን የመሰለ ኪሣራ ሊከፈለው የሚገባው የማይንቀሳቀስ ንብረት መያዣ የሰጠ ባለዕዳ ለተመዘገቡት ገንዘብ ጠያቂዎች የኪሣራውን ልክና ምክንያት እንዲሁም የሚከፍለውን ሰው ስምና አድራሻ ያስታውቃል፡፡

(3) ለዚህ አከፋፈል ይህ ማስታወቂያ ከተደረገበት ቀን አንሥቶ በሠላሳ ቀን ጊዜ ውስጥ የማይንቀሳቀስ ንብረት የመያዣ ባለመብት የሆኑ ገንዘብ ጠያቂዎች መቃወማቸውን ያልገለጹ እንደሆነ ኪሣራው ለባለዕዳዎች እንዲከፈል እንደተስማሙ ያህል ይገመታሉ፡፡

ቊ 3071፡፡ የማይንቀሳቀስ ንብረትን መያዣ የሰጠ ባለዕዳ መብት፡፡

(1) የማይንቀሳቀስ ንብረትን የመያዣ መብት ለሰጠ ባለዕዳ የሚከፈለው ኪሣራ ከአምስት መቶ የኢትዮጵያ ብር ያልበለጠ እንደሆነ ለሱው እንዲከፈለው ለማስገደድ ይችላል፡፡

(2) የማይንቀሳቀስ ንብረት የመያዣ መብት የሰጠ ባለዕዳ በኪሣራው ገንዘብ የማይንቀሳቀሰውን ንብረት እንደገና ለመሥራት ወይም ለማደስ የሚያውለው ለመሆኑ ግዴታ የገባ እንደሆነና ተስፋ የሰጠበትንም ነገር ለመፈጸም ማረጋገጫ እንዲሆን በቂ ሆነው የሚገመቱ ዋስትናዎች ወይም ሌሎች መያዣዎች ያቀረበ እንደሆነ ለኪሣራ የሚከፈለው ገንዘብ እንዲሰጠው ለማስገደድ ይችላል፡፡

(3) በማናቸውም አኳኋን ቢሆንም የማይንቀሳቀሰውን ንብረት የመያዣ መብት የሰጠ ባለዕዳ ለሱ የሚከፈለውን ኪሣራ ዳኞች በመረጡት በትእዛዝ ባለአደራ ተይዞ እንዲቀመጥ ለማስገደድ ይችላል፡፡

ቊ 3072፡፡ በስመ ርስቱ ላይ የሚደረግ የማይንቀሳቀስ ንብረት መያዣ ስለ መስጠት፡፡

በስመ ርስት ላይ የሚደግ የማይንቀሳቀስ ንብረት መያዣ አላባው ባለቀ ጊዜ በሙሉ በርስቱ ላይ የሚጠቀለል ይሆናል፡፡

ቊ 3073፡፡ የማይንቀሳቀስ ንብረትን ዋጋ ስለ ማጓድል፡፡ (1) የባለዕዳው አድራጎት፡፡

(1) ባለዕዳው በራሱ አድራጎት ወይም ቸልተኛነት የማይንቀሳቀስ ንብረት መያዣ የተሰጠበትን ንብረት ዋጋ እንዲቀነስ ወይም እንዲጎዳ ያደገ እንደሆነ ገንዘብ ጠያቂው አዲስ ዋስትና እንዲሰጠው ለማስገደድ ይችላል፡

(2) ለገንዘቡ ተገቢ ሆኖ በተወሰነው ጊዜ ውስጥ ዕዳ ከፋዩ እነዚህን መያዣዎች ያላቀረበ እንደሆነ፤ ለዕዳ መክፈያው ከተወሰነው ቀን አስቀድሞ ባለገንዘቡ ለዋስትናው በቂ የሆነ ገንዘብ መልሶ እንዲሰጠው ለመጠየቅ መብት ይኖረዋል፡፡

ቊ 3074፡፡ ንብረቱን የሚገዛ የሦስተኛ ሰው አድራጎት፡፡

ከባለዕዳው ላይ ንብረቱን በገዛ በሦስተኛ ሰው አድራጎት ወይም ቸልተኛነት የማይንቀሳቀስ ንብረት መያዣ የተሰጠበት ንብረት ዋጋ የተቀነሰ ወይም የተጎዳ እንደሆነ የማይንቀሳቀሰው ንብረት መያዣ የተሰጠው ገንዘብ ጠያቂ በባለዕዳው ላይ እንዲሠራባቸው ባለፈው ቊጥር የተመለከቱት መብቶች ይኖሩታል፡፡

ቊ 3075፡፡ ሌሎች ምክንያቶች፡፡

ሌላ ምክንያት ያለበት የዋጋ መቀነስ ወይም ዋጋ ያስቀንሳል ተብሎ የሚያስፈራ ጒዳይ ከባለዕዳው አዲስ ዋስትናዎችን ለመጠየቅ ወይም መያዣ የተሰጠበትን ዕዳ በከፊልም ሆነ እንዲከፈለው ለመጠየቅ ለባለ ገንዘቡ መብት አይሰጠውም፡፡

(ለ) ቀደምትነት ያላቸው የገንዘብ መጠየቂያ መብቶች፡፡

ቊ 3076፡፡ የተመዘገበ የገንዘብ መጠየቂያ መብት ዋና ገንዘብ (ካፒታል)፡፡

በማይንቀሳቀስ ንብረት መያዣ መዝገብ ውስጥ የተመዘገበውን ገንዘቡን ከሌሎች ገንዘብ ጠያቂዎች በፊት በቀደምትነት እንዲከፈለው የማይንቀሳቀሰው ንብረት መያዣ ለገንዘብ ጠያቂው መድን ነው፡፡

ቊ 3077፡፡ የዋናው ገንዘብ ወለድ፡፡

(1) እንዲሁም በማይንቀሳቀሰው ንብረት መያዣ መዝገብ ውስጥ በተመዘገበው የወለድ መጠን የዋናውን ገንዘብ ወለድ ከሌሎች ገንዘብ ጠያቂዎች አስቀድሞ ለመክፈል የማይንቀሳቀስ ንብረት መያዣ ለባለገንዘቡ መድን ነው፡፡

(2) ስለሆነም የማይንቀሳቀስ ንብረት መያዣ የተሰጠው ገንዘብ ጠያቂ በዚህ መብተ መሠረት ከሁለት ዓመት ለበለጠ ጊዜ ወለዱ በቀደምትነት እንዲከለው ለመጠየቅ አይችልም፡፡

(3) የማይንቀሳቀስ ንብረት መያዣ መብት በሚመዘገብበት ጊዜ ወለዱ በቀደምትነት የሚከፈልበት ከሁለት ዓመት ለበለጠ ጊዜ ይሆናል ተብሎ ሊጻፍ አይቻልም፡፡

ቊ 3078፡፡ አስፈላጊ ወጪዎችና ለአሹራንስ የሚከፈል ዋጋ፡፡

እንዲሁም ባለዕዳው ሊከፍላቸው የሚገባ ሁኖ ሳለ፤ ገንዘብ ጠያቂው ለማይንቀሳቀሰው ንብረት ጥበቃ ያደረጋቸውን አስፈላጊ ወጪዎችና ለንብረቱ አሹራንስ የከፈላቸውን ዋጋዎች ከሌሎቹ ገንዘብ ጠያቂዎች በፊት በቀደምትነት ለመከፈል ያው የማይንቀሳቀሰው ንብረት መያዣ መድኑ ነው፡፡

ቊ 3079፡፡ በፍርድ ለማሲያዝ የሚደረጉ የተለመዱ ወጪዎች፡፡

እንዲሁም ገንዘብ ጠያቂው የማይንቀሳቀሰውን ንብረት መያዣ በፍርድ ለማሲያዝ ያደረጋቸውን ወጪዎች ከሌሎች ባለገንዘናበች በፊት በቀደምትነት ለመከፈል የማይንቀሳቀሰው ንብረት መድኑ ነው፡፡

ቊ 3080፡፡ ሕጋዊ ወለድ፡፡

(1) ከዚህ በፊት ባሉት አራት ቊጥሮች የተመለከቱት ገንዘቦች፤ የመያዣ መብት የተሰጠበት የማይንቀሳቀስ ንብረት በፍርድ ከተያዘበት ቀን አንሥቶ ሕጋዊ የሆነ ወለድን ይሰጣሉ፡፡

(2) በመያዣ የተሰጠ የማይንቀሳቀስ ንብረት በፍርድ ተይዞ ሐራጅ እስከተፈጸመበት ቀን ድረስ ባለው ጊዜ ለሚታሰበው የወለድ ገንዘብ በመያዣ የተሰጠው የማይንቀሳቀስ ንብረት መድኑ ነው፡፡

(ሐ) የማይንቀሳቀስ ንብረት መያዣ መብት ያስመዘገቡ ብዙዎች ገንዘብ ጠያቂዎች፡፡

ቊ 3081፡፡ መሠረቱ፡፡

(1) ባንድ በማይንቀሳቀስ ንብረት ላይ ብዙ ገንዘብ ጠያቂዎች የመያዣ መብት አስመዝግበው እንደሆነ የቀደምትነት መብታቸውን የሚሠሩበት ተራ የሚወሰነው መብታቸውን ያስመዘገቡበትን ቀን በመከተል ነው፡፡

(2) የገንዘብ መጠየቂያ መብታቸው እርግጠኛ የሆነበት ወይም እንዲከፈል ለመጠየቅ የሚቻልበት ቀን በግምት ውስጥ አይገባም፡፡

ቊ 3082፡፡ ባንድ ቀን የተመዘገቡ ገንዘብ ጠያቂዎች፡፡

ባንድ ቀን ውስጥ የተመዘገቡ ገንዘብ ጠያቂዎች በየመጠናቸው ይከፋፈላሉ፡፡

ቊ 3083፡፡ ስለ መተካት፡፡

(1) ማናቸውም የማይንቀሳቀስ ንብረት መያዣ መብት ያለው ገንዘብ ጠያቂ ከርሱ በፊት ቀደምትነት ያለውን ገንዘብ ጠያቂ አስፈቅዶ የቀደምትነቱን ተራ ለመውሰድ ይችላል፡፡ በተራ ተከታይ የሆነው ገንዘብ ጠያቂ ባደረገው ጥያቄ መሠረት የመያዣ መብት የተሰጠበትን የማይንቀሳቀሰውን ንብረት በፍርድ እንዲያዝ አድርጎ እንደሆነ ግን ከርሱ በፊት ተራ የነበረውን ገንዘብ ጠያቂ ማስፈቀድ አስፈላጊው አይደለም፡፡

(2) እንዲህም በሆነ ጊዜ በቀደምትነት ተራ የሚተካው ገንዘብ ጠያቂ ከርሱ በፊት የነበረው የገንዘብ ጠያቂው የቀደምትነት ተራ ይኖረዋል፡፡



ንኡስ ክፍል 2፤ የመከታተል መብት፡፡

(ሀ) ጠቅላላ ድንጋጌዎች፡፡

ቊ 3084፡፡ የማይንቀሳቀሰውን ንብረት የመሸጥ የመለወጥ መብት፡፡

(1) በንብረቱ ላይ የማይንቀሳቀሰውን ንብረት መያዣ የሰጠ ሰው ይኸንኑ የማይንቀሳቀስ ንብረት ለመሸጥ ለመለወጥ መብት አለው፡፡

(2) ይህን ተቃራኒ የሆነ ማናቸውም የውል ቃል ፈራሽ ነው፡፡

ቊ 3085፡፡ በገንዘብ ጠያቂው ላይ መቃወሚያ ስላለመሆኑ፡፡

የማይንቀሳቀስ ንብረት የመያዣ መብት ያለው ባለገንዘብ የንብረቱ የመሸጥ መለወጡ ጽሑፍ በማይንቀሳቀስ ንብረት መዝገቦች ከመጻፉ በፊት የመያዣ መብቱን አስመዝግቦ እንደሆነ ንብረቱን ከገዢው እጅ በፍርድ ሊያስዝ ይችላል፡፡

ቊ 3086፡፡ በፊተኛው ባለዕዳ ላይ ያለው ውጤት፡፡

(1) የማይንቀሳቀስ ንብረት መያዣ የተሰጠበት ንብረት መሸጥ መለወጥ በጠቅላላው በፊተኛው ባለዕዳ ግዴታ ላይ አንድም መለዋወጥ አያጣም፡፡

(2) ስለሆነም ገዢው ዕዳውን እከፍላለሁ ብሎ እንደሆነባለ ገንዘቡ በፊተኛው ባለዕዳው ላይ ያለውን መብት የማይተው መሆኑን በጽሑፍ ካላስታወቀ በቀር የቀድሞው ባለዕዳ ነጻ ይሆናል፡፡

(3) የተደረገው የመሸጥ የመለወጥ ስምምነት ለገንዘብ ጠያቂው እንዲያውቀው ከተደረገበት ቀን አንሥቶ በአንድ ዓመት ውስጥ መግለጫው ካልተላከ በቀር ዋጋ የሌለው ይሆናል፡፡

ቊ 3087፡፡ የማይንቀሳቀስ ንብረት መያዣ የማይከፋፈል ስለ መሆኑ፡፡

(1) የማይንቀሳቀስ ንብረት መያዣ የማይከፋፈል ነው፡፡

(2) የማይንቀሳቀስ ንብረት መያዣ ከተሰጠበት ንብረት አንዱ ክፍል የተሸጠ የለወጠ እንደሆነ፤ ወይም ንብረቱ የተከፋፈለ እንደሆነ፤ የንብረቱ እያንዳንዱ ክፍል መያዣ ለተሰጠበት ሙሉ ዕዳ መክፈያ መሆኑ አይቀርለትም፡፡

ቊ 3088፡፡ በማይንቀሳቀስ ንብረት ላይ ግዙፍ መብትን ስለ ማቋቋም፡፡

(1) በንብረቱ ላይ የማይንቀሳቀስ ንብረት የመያዣ መብት የሰጠ በዚሁ ንብረቱ ላይ በአላባ የመጠቀም፤ የንብረት አገልግሎት፤ የማይንቀሳቀስ ንብረት መያዣዎች ወይም ሌሎች ግዙፍ መብቶች ሊያቋቁም ይችላል፡፡

(2) ይህን ተቃራኒ የሆነ ማናቸውም የውል ቃል ፈራሽ ነው፡፡

ቊ 3089፡፡ በገንዘብ ጠያቂው ላይ መቃወሚያ ስለ አለመሆኑ፡፡

(1) የማይንቀሳቀስ ንብረት መያዣ ያለው ገንዘብ ጠያቂ መብቱን ካስመዘገበበት ቀን በኋላ በማይንቀሳቀሰው ንብረት የተመዘገቡ ግዙፍ መብቶች መቃወሚያ ሊሆኑት አይችሉም፡፡

(2) እነዚህን ግዙፍ መብቶች እንዳልተቋቋሙ አድርጎ የማይንቀሳቀሰውን ንብረት ሊያሸጥ ይችላል፡፡

(3) ባለግዙፍ መብት የሆነው ሰው የማይንቀሳቀሰው ንብረት በፍርድ እንዲያዝ ተደርጎ እንደሆነ ከሱ በኋላ መብታቸውን ካስመዘገቡት የማይንቀሳቀስ ንብረት መያዣ ካላቸው ገንዘብ ጠያቂዎች በፊት በቀደምትነት የመብቱ ዋጋ እንዲከፈለው ለመጠየቅ ይችላል፡፡

(ለ) ገዥ የሆነ የሦስተኛ ወገን ሁኔታ፡፡

ቊ 3090፡፡ የማይንቀሳቀስ ንብረት በፍርድ ስለ መያዝ፡፡ (1) እንደ ዋስ ስለመቈጠር፡፡

የማይንቀሳቀስ ንብረት መያዣ መብት የተሰጠበትን ንብረት የገዛ ሰው የመያዣው መብት ከተሰጠው ገንዘብ ጠያቂ ጋራ ስላለው ግንኙነት በዚህ ሕግ በጠቅላላው ስለ ውሎች በሚለው አንቀጽ ውስጥ ስለ ዋስ በተሰጡት መብቶች ሊሠራባቸው ይችላል፡፡

ቊ 3091፡፡ (2) ቤቶችን ስለ ማሻሻል ወይም ስለ መሥራት፡፡

(1) የማይንቀሳቀስ ንብረት መያዣ መብት የተሰጠበትን ንብረት የገዛ ሰው ቤት በመሥራት ወይም በማሻሻል ተክል ወይም ሰብል በማድረግ የዚህን የማይንቀሳቀስ ንብረት ዋጋ እንዲጨመር አድርጎ እንደሆነ የሽያጩን ጽሑፍ በማይንቀሳቀስ ንብረት መዝገብ ካስመዘገበበት ቀን በኋላ ንብረቱ እንዲያገኝ ያደረገውን የዋጋ ብልጫ ከንብረቱ ሽያጭ ዋጋ ላይ እንዲቀንስ ለመጠየቅ ይችላል፡፡

(2) ገዢው የማይንቀሳቀሰውን ንብረት ከመግዛቱ በፊት በንብረቱ ላይ የነበሩት የንብረት አገልግሎትና ግዙፍ መብቶች እንደገና ሊሠራባቸው ያልተቻለ እንደሆነ ኪሣራ እንዲያገኝ ያደርጉለታል፡፡

ቊ 3092፡፡ (3) የማይንቀሳቀሰው ንብረት መጥፋት ወይም መበላሸት፡፡

(1) የማይንቀሳቀስ ንብረት የመያዣ መብት የተሰጠበትን ንብረት የገዛ ሰው በጠቅላላው ስለ ንብረቱ መጥፋት ወይም መበላሸት የማይንቀሳቀስ ንብረት መያዣ መብት ላላቸው ገንዘብ ጠያቂዎች አላፊ አይሆንም፡፡

(2) ለዚህ መጥፋትና ለዚህ መበላሸት አላፊ የሚሆነው በሱ አድራጎት ወይም ቸልተኛነቱ የሆነ እንደሆነና ይኸውም የሆነው ንብረቱን በፍርድ የማስያዝ ሥነ ሥርዐት የተጀመረና ማስታወቂያ የተላከበት እንደሆነ ነው፡፡

ቊ 3093፡፡ (4) አላባ፡፡

(1) የማይንቀሳቀስ ንብረት የመያዣ መብት የተሰጠበትን ንብረት የገዛ ሰው ንብረቱ በፍርድ ከመያዙ በፊት ከንብረቱ ላገኘው አላባ መጠየቅ የለበትም፡፡

(2) ገዢው ንብረቱ ከእጁ እንዳለ በፍርድ ከተያዘበት ቀን ጀምሮ የአላባው ባለሀብት መሆኑ ይቀራል፡፡

ቊ 3094፡፡ (5) በመድኑ ላይ ስለሚቀርበው ክስ፡፡

(1) የማየንቀሳቀስ ንብረት መያዣ መብት የተሰጠበትን ንብረት የገዛ (ያገኘ) ሰው ይህ ንብረት ከእጁ ባለ ጊዜ በፍርድ የተያዘበት እንደሆነ ንብረቱን ባስተላለፈለት ሰው ላይ በመድንነቱ ላይ ክስ ሊያቀርብበት ይችላል፡፡

(2) ንብረቱን ያገኘው ሰው ያለ ዋጋ ቢሆንም፤ እንኳ ይህ ክስ የማቅረብ መብት ይኖረዋል፡፡

(3) በመሸጥ በመለወጥ ውል ውስጥ በጽሑፍ ግልጽ በሆነ የውል ቃል ካልሆነ በቀር ክሱ ሊወገድ አይቻልም፡፡

ቊ 3095፡፡ (6) መተካት፡፡

(1) ከእጁ ንብረቱ የተያዘበት የማይንቀሳቀስ ንብረት የመያዣ መብት የተሰጠበትን ንብረት ያገኘ ሰው የማይንቀሳቀስ ንብረት መያዣ መብት በተሰጠው ገንዘብ ጠያቂ መብቶች የሚተካ ይሆናል፡፡

(2) ስለሆነም ከባለዕዳው ወይም ከባለዕዳው ዋስ ላይ ለዕዳው መድን የሆነውን የማይንቀሳቀስ ንብረት በገዙት በ3ኛ ወገኖች ላይ በተባለው መተካት ሊሠራባቸው አይችልም፡፡

ቊ 3096፡፡ (7) የትእዛዝ ባለአደራ ስለ መምረጥ፡፡

(1) የማይንቀሳቀስ ንብረት በመያዣ መብት የተሰጠበትን ንብረት የገዛ ያገኘ ሰው የመያዣ ዋስትና የተሰጠባቸውን ዕዳዎች እሱ ከራሱ ለመክፈል በማይገደድበት ጊዜ ንብረቱን በፍርድ ለማስያዝ ከሚደረገው ሥነ ሥርዐት ውጭ እንዲሆን ለመጠየቅ ይቻላል፡፡

(2) እንዲህ በሆነ ጊዜ የመያዙ ሥነ ሥርዐት የሚፈጸምበት አንድ ባለአደራ ይመርጣል ወይም ዳኞቹ እንዲመርጡ ይጠይቃል፡፡

(3) የትእዛዝ ባለአደራው፤ የመያዙን ውሳኔ ለመስጠት ሥልጣን ያለው ፍርድ ቤት ባለበት ስፍራ ነዋሪ መሆን ወይም በዚሁ ስፍራ መኖሪያውን መሰየም አለበት፡፡

ቊ 3097፡፡ የማይንቀሳቀስ ንብረት የመያዣ መብት ላላቸው ገንዘብ ጠያቂዎች ፈቅዶ ገንዘብ ስለ መክፈል፡፡

(1) የማይንቀሳቀስ ንብረት መያዣ የተሰጠበት ንብረትን ሀብትነት ያገኘ ሰው በዚሁ ንብረት ላይ የማይንቀሳቀስ ንብረት የመያዣ መብት ካለው ሰው ተስማምቶ ወይም ንብረቱ በዚሁ ባለገንዘብ ጥያቄ በፍርድ እንዲያዝ ተደርጎ እንደሆነ ገንዘብ ጠያቂው ባይስማማም ገንዘቡን ለገንዘብ ጠያቂው ሊከፍለው ይችላል፡፡

(2) እንዲህ በሆነ ጊዜ መብትህ ተቀላቅሏል የማለት መቃወሚያ ሊቀርብበት ሳይቻል ገንዘቡ በተከፈለው ገንዘብ ጠያቂ ምትክ በማይንቀሳቀስ ንብረት መያዣ መብት ይገባል፡፡

ቊ 3098፡፡ ከመያዣነት ስለ ማስለቀቅ፡፡ (1) የሚቻል ስለ መሆኑ፡፡

የማይንቀሳቀስ ንብረት መያዣ የተሰጠበትን ንብረት ያገኘ ሰው እሱ ራሱ መያዣ የተሰጠባቸውን ዕዳዎች ለመክፈል የሚገደድ ካልሆነ በቀር መያዣ የተሰጠባቸውን ዕዳዎች ከፍሎ ንብረቱን ነጻ ለማድረግ ይችላል፡፡

ቊ 3099፡፡ (2) ከመያዣነት ነጻ ለማድረግ ሐሳብ ስለ ማቅረብ፡፡

የማይንቀሳቀስ ንብረት መያዣ የተሰጠበትን ንብረት መያዣነቱን ነፃ ለማድረግ የሚፈልግ ንብረቱን ያገኘ ሰው የመያዣ መብታቸውን ላስመዘገቡት ገንዘብ ጠያቂዎችና እንዲሁም መብቱን ላስተላለፈለት ባለሀብት ቀጥሎ ያለው ቃል የተዘረዘረበትን ጽሑፍ ያስታውቃቸዋል፡፡

(ሀ) የማይንቀሳቀሰውን ንብረት ያገኘበትን የማስረጃ ጽሑፍ የማስረጃውን ጽሑፍ ያገኘበትን ቀንና ይህንኑም በማይንቀሳቀስ ንብረት መዝገብ ያስመዘገበበትን ቀን፤

(ለ) እርሱ ያገኘውን የማይንቀሳቀስ ንብረት ትክክለኛነት ለማረጋገጥ ተገቢ የሆነው መግለጫ ቃል በተለይም ይህ የተባለው ንብረት የሚገኝበት ቦታና በርስት መዝገብ ውስጥ ያለውን ቊጥር የሚያመለክት (መግለጫ) ቃል፤

(ሐ) ንብረቱ የተገዛበትን ዋጋ ወይም ንብረቱን ያገኘው በችሮታ ስም የሆነ እንደሆነ ለዚህ ለማይንቀሳቀስ ንብረት የሚሰጠውን ግምት፤

(መ) ይህንኑ ዋጋ ወይም ግምት ለመክፈል የሚያቀርበውን ጥያቄ፤

(ሠ) በንብረቱ ላይ ተሰጥተው የተመዘገቡትን የማይንቀሳቀስ ንብረት መያዣ መብቶች ዝርዝር እንዲሁም የተመዘገቡበትን ቀን፤

(ረ) ይህ የማይንቀሳቀስ ንብረት በፍርድ የሚያዝበት ጊዜ ውሳኔ ለመስጠት የሚችል ባለሥልጣን የሆነው ፍርድ ቤት በሚቀመጥበት ስፍራ ይህን የተባለውን ንብረት ያገኘውን ሰው የመኖሪያ ቦታ፡፡

ቊ 3100፡፡ (3) ለመክፈል የሚቀርበው (ጥያቄ) ቃል የማይመለስ ስለ መሆኑ፡፡

(1) ከመያዣነት ነጻ ለማድረግ ለመክፈል ቃል የሰጠውን ሰው እስከ ስሳ ቀን ድረስ የሰጠው ቃል ተገዳጅ ያደርገዋል፡፡

(2) ጥያቄውን ካቀረበላቸው ሰዎች ያቀረበውን ጥያቄ ለመመለስ አይችልም፡፡

ቊ 3101፡፡ (4) የቀረበውን ጥያቄ ስለ መቀበል፡፡

(1) መያዣን ስለ ማስለቀቅ የሚቀርበውን ጥያቄ በስሳ ቀን ውስጥ አንቀበለውም ሲሉ ያልመለሱት እንደሆነ፤ ጥያቄው የቀረበላቸው ገንዘብ ጠያቂዎች ሁሉ እንደተቀበሉ ይገመታሉ (ይቈጠራሉ)፡፡

(2) እንዲህ በሆነ ጊዜ ንብረቱን ያገኘው ሰው ለመክፈል ያቀረበውን ገንዘብ ጠያቂዎቹ እንደተራቸው ይካፈሉታል፡፡

ቊ 3102፡፡ (5) መያዣን ስለ ማስለቀቅ የሚቀርበውን ጥያቄ አለመቀበል፡፡

(1) አንድ ገንዘብ ጠያቂ፤ ባለሀብቱ መያዣን ስለ ማስለቀቅ ያቀረበለትን ጥያቄ አልቀበልም ያለ እንደሆነ፤ የማይንቀሳቀስ ንብረት በሐራጅ እንዲሸጥ ይደረጋል፡፡

(2) መያዣን ስለ ማስለቀቅ የቀረበውን ጥያቄ አንቀበልም የሚሉ ገንዘብ ጠያቂዎች በሐራጅ ለማሸጥ የሚደረገውን ወጪ አስቀድመው ለመክፈል ይገደዳሉ፡፡

ቊ 3103፡፡ (6) በሐራጅ የመሸጥ ወጪ፡፡

(1) ይህን የማይንቀሳቀሰውን ንብረት ያገኘ ሰው ለመክፈል ካቀረበው ገንዘብ ልክ በልጦ የተባለው ንብረት ከመቶ ዐሥር በላይ ብልጫ በማድረግ ወሳጅ ያገኘ እንደሆነ፤ ለሐራጅ የወጣው ገንዘብ ንብረቱን ባገኘው ሰው ላይ ይታሰብበታል፡፡

(2) እንደዚህ ያልሆነ እንደሆነ ግን፤ ኪሣራው መያዣውን ስለ ማስለቀቅ የቀረበውን ጥያቄ አንቀበልም ባሉት ገንዘብ ጠያቂዎች ይታሰባል፡፡

ቊ 3104፡፡ (7) መያዣን የማስለቀቅ መብት ስለ መቅረት፡፡

የተባለው ንብረት በፍርድ የመያዣ ሥነ ሥርዐት በተጀመረና ይኸውም በማይንቀሳቀስ ንብረት መዝገብ መያዣ ጽሕፈት ቤት ተመዝግቦ እንደሆነ ንብረቱን ያገኘው ሰው መያዣ የነበረውን መብት ለማስለቀቅ ያለው መብቱ ይቀርበታል፡፡

(ሐ) የንብረት ዋስትናን የሰጠ ሰውን ውል የሚመለከቱ ልዩ ድንጋጌዎች፡፡

ቊ 3105፡፡ የሕሊና ግምት፡፡

ማንም ሰው ሌላ ሰው ለሚከፍለው ዕዳ በንብረቱ ላይ የማይንቀሳቀስ ንብረት መያዣ የሰጠ እንደሆነ፤ በሌሎቹ ንብረቶቹ ላይ ግዴታ ገብቷል ተብሎ አይገመትም፡፡

ቊ 3106፡፡ ንብረቱን አሲዞ ዋስ ስለሆነ ሰው ሁኔታ፡፡

ከዚህ ቀጥሎ ያሉት የሁለቱ ቊጥሮች ድንጋጌዎች እንደተጠበቁ ሆነው ንብረት አሲዞ ዋስ የሚሆን ሰው መያዣ የተሰጠበትን የማይንቀሳቀስ ንብረት እንደገዛ ሦስተኛ ወገን ይቈጠራል፡፡

ቊ 3107፡፡ የማይንቀሳቀስ ንብረት መጥፋት ወይም መበላሸት፡፡

(1) ግዙፍ ዋስትና የሰጠው ሰው በራሱ አድራጎት ወይም ቸልተኛነት የማይንቀሳቀስ ንብረት መያዣ የተሰጠበትን ንብረት ዋጋ እንዲቀነስ ወይም እንዲጎዳ ያደረገ እንደሆነ የማይንቀሳቀስ ንብረት መያዣ የተሰጠው ገንዘብ ጠያቂ አዲስ ዋስትና እንዲሰጠው ግዙፍ ዋስትና ሰጥቶት የነበረውን ሰው ለመጠየቅ ይችላል፡፡

(2) እንዲሁም የማይንቀሳቀስ ንብረት መያዣ የተሰጠበት ንብረት ዋጋ ንብረቱን ግዙፍ ዋስትና አድርጎ ከሰጠው ሰው በገዛ 3ኛ ወገን አድራጎት ወይም ቸልተኛነት የተቀነሰ ወይም የተጎዳ እንደሆነ የማይንቀሳቀስ ንብረት መያዣ መብት የተሰጠው ገንዘብ ጠያቂ ይኸውም መብት ይኖረዋል፡፡

ቊ 3108፡፡ ሌሎች ልዩነቶች፡፡

(1) ንብረቱን አሲዞ ዋስ የሆነ የማይንቀሳቀሰው ንብረት ከእጅ የተያዘበት እንደሆነ፤ ቀድሞ ይህን ንብረት ባስተላለፈለት ሰው ላይ ማናቸውንም ጥያቄ ሊያቀርብ አይችልም፡፡

(2) የመያዙ ሥነ ሥርዐት በሚፈጸምበትም ጊዜ ከነገሩ ውጭ ልሁን ብሎ ሊጠይቅ አይችልም፡፡

(3) እንዲሁም በንብረት ላይ የተሰጠውን የማይንቀሳቀስ ንብረት መያዣ ዕዳ ከፍሎ መያዣውን ለማስቀረት አይችልም፡፡




ክፍል 3፡፡ የማይንቀሳቀስ ንብረት መያዣ ስለ መቅረት፡፡

ቊ 3109፡፡ መሠረቱ፡፡

(1) የማይንቀሳቀስ ንብረት መያዣ የተመዘገበበት ጽሑፍ በተሰረዘ ጊዜ ቀሪ ይሆናል፡፡

(2) ያሰራረዙ አኳኋን በዚህ ሕግ ስለ ርስት መዝገብ በሚለው አንቀጽ ተደንግጓል፡፡

ቊ 3110፡፡ የመሰረዝ ምክንያቶች፡፡

የማይንቀሳቀስ ንብረት የመያዣ ጽሑፍ እንዲሰረዝ አግባብ ያለው ማናቸውም ባለጕዳይ ለመጠየቅ የሚችለው፡-

(ሀ) መያዣው የሚመለከተው የገንዘብ መጠየቂያ መብት ቀሪ ሲሆን፤

(ለ) የማይንቀሳቀስ ንብረት የመያዣ መብት የተሰጠው ገንዘብ ጠያቂ የመያዣውን መብት ይቅርብኝ ብሎ ሲተው፤

(ሐ) የማይንቀሳቀስ ንብረት መያዣ መብት የተሰጠበት ንብረት በፍትሕ በሐራጅ ተሸጦ ዋጋው ለባለመብቶቹ የተከፈለ ሲሆን፤

(መ) መያዣው እንዲለቀቅ ጥያቄ በቀረበበት ጊዜ የቀረበውን ገንዘብ፤ ገንዘብ ጠያቂዎቹ ተቀብለው በባለመብቶቹ መካከል ገንዘቡን የተከፋፈሉ ሲሆን ነው፡፡

ቊ 3111፡፡ በማይንቀሳቀስ ንብረት መያዣነት ስለሚሰጥ የአላባ መብት፡፡

(1) በማይንቀሳቀስ ንብረት የአላባው መብት ላይ የማይንቀሳቀስ ንብረት መያዣ ተቋቁሞ እንደሆነ፤ አላባው በሚቀርበት ጊዜ አግባብ ያለው ማናቸውም ባለጕዳይ የመያዣው መብት እንዲሰረዝ ለመጠየቅ ይችላል፡፡

(2) የማይንቀሳቀስ ንብረት መያዣ የተሰጠውን ገንዘብ ጠያቂ በመጉዳት የአላባ ጥቅም ተቀባዩ የአላባውን መብት በሚጸና አኳኋን ለመተው አይችልም፡፡

ቊ 3112፡፡ የመያዣውን መብት ይቅርብኝ ብሎ ስለ መተው፡፡

(1) የማይንቀሳቀስ ንብረት የመያዣ መብትን የባለገንዘቡ ይቅርብኝ ብሎ መተው፤ በተገለጸ ዐይነትና በጽሑፍ ካልተደረገ በቀር ዋጋ የለውም፡፡

(2) ተቃራኒ የሚሆን የውል ቃል ከሌለ በቀር የመያዣውን መብት የባለገንዘቡ ይቅርብኝ ማለት የሚጠይቀውን ገንዘብ እንደ ተወ አያስቈጥረውም፡፡

ቊ 3113፡፡ በባለመያዣ ገንዘብ ጠያቂ አጥፊነት ምክንያት መተካት ስለማይችል፡፡

የማይንቀሳቀስ ንብረት መያዣ የሚመለከተው የባለዕዳው ያልሆነውን የማይንቀሳቀስ ንብረት ሆኖ በገንዘብ ጠያቂው ጥፋት የማይንቀሳቀሰውን ንብረት ባለሀብት በዚሁ ገንዘብ ጠያቂ መብቶች ለመተካት ያልቻለ እንደሆነ የመያዣው መብት እንዲሰረዝ ለመጠየቅ ይቻላል፡፡

ቊ 3114፡፡ የመሰረዝ ምክንያት፡፡

(1) በዳኞች ትእዛዝ ካልሆነ በቀር የማይንቀሳቀስ ንብረት የመያዣ መብት ሊሰረዝ አይችልም፡፡

(2) የማይንቀሳቀስ ንብረት መብት ያለው ገንዘን ጠያቂ መብቱ እንዲሰረዝ መፍቀዱን በጽሑፍ ሰጥቶ እንደሆነ ዳኞች መሰረዙን ማዘዝ አለባቸው፡፡

(3) ገንዘብ ጠያቂው፤ በማይገባ መሰረዝን ያልፈጸመ እንደሆነ በዚህ ነገር በአላፊነት የሚያስጠይቀው ይሆናል፡፡

ቊ 3115፡፡ የመሰረዙ ውጤቶች፡፡

(1) የማይንቀሳቀስ ንብረት የመያዣ መብት መሰረዝ ከዚህ መብት በኋላ በተራ ለተመዘገቡት ገንዘብ ጠያቂዎች የሚጠቅም ይሆናል፡፡

(2) ባለሀብቱ በተሰረዘው መያዣ ቦታና ስፍራ አዲስ የመያዣ መብት ለማቋቋም አይችልም፡፡

ቊ 3116፡፡ ያለ መብት የተደረገው መሰረዝ፡፡

(1) በማይገባ የተደረገም ቢሆን፤ የመያዣ መብት መሰረዝ፤ በማናቸውም አንዳች ሁኔታ ሊሻር አይችልም፡፡

(2) በማይገባ የተሰረዘው የመያዣ መብት ይጻፍና እንደገና ተመዝግቦ የሚጸናውም ከዚሁ ከተመዘገበበት ቀን አንሥቶ ነው፡፡

(3) በማይገባ በተፈጸመው መሰረዝ አላፊዎች በሆኑ ሰዎች ላይ ክስን የማቅረቡ መብቶች የተጠበቁ ናቸው፡፡



ክፍል 4፡፡ ስለ ወለድ አግድ ‹‹አንቲክሬዝ፡፡››

ቊ 3117፡፡ ትርጓሜ፡፡

ወለድ አግድ ማለት አንድ ባለዕዳ ግዴታውን ለመፈጸም ማረጋገጫ በማድረግ ለገንዘብ ጠያቂው የማይንቀሳቀሰውን ንብረት ለማስረከብ የሚገደድበት ውል ነው፡፡

ቊ 3118፡፡ የወለድ የግድ መቋቋም፡፡ (1) መሠረቱ፡፡

የማይንቀሳቀስ ንብረት መያዣን መቋቋም የሚመለከቱት የዚህ ያሁኑ አንቀጽ ድንጋጌዎች የሚከተለው ቊጥር የተጠበቀ ሆኖ ስለ ወለድ አግድ ውል አፈጻጸም ላይም ተፈጻሚዎች ይሆናሉ፡፡

ቊ 3119፡፡ (2) ልዩ የሆኑ ደንቦች፡፡

(1) ወለድ አግድ በውል ካልሆነ በቀር ሊቋቋም አይችልም፡፡

(2) ለአምጪው ወይም በትእዛዝ ለሚተላለፍ የገንዘብ መጠየቂያ መብት የወለድ አግድ ውል ለማድረግ አይቻልም፡፡

(3) የማይንቀሳቀስ ንብረት ሌጣ ርስት ባለሀብት የሆነ ሰው ወለድ አግድ ሊያቋቁም አይችልም፡፡

ቊ 3120፡፡ በሁለቱ ወገኖች ተዋዋዮች መካከል ስላለው ግንኙነት፡፡

ከዚህ ቀጥሎ ያሉት ቊጥሮች የተጠበቁ ሆነው፤ አከራይንና ተከራይን ወይም ገበሬን የሚያገናኙትን ነገሮች በሚመለከቱት ደንቦች በወለድ አግድ የተዋዋሉት ሁለቱ ወገኖች አንዱ ለአንደኛው ባላቸው መብትና ግዴታ የሚመሩ ይሆናሉ፡፡

ቊ 3121፡፡ የማይንቀሳቀሰውን ንብረት ስለ ማስረከብ፡፡

(1) (የተባለውን) ወለድ አግዱን ያቋቋመው (የተዋዋለው) ሰው የማይንቀሳቀሰውን ንብረት ከተጨማሪዎቹ ነገሮች ጋራ በወለድ አግድ ለሚይዘው ሰው ወይም በውሉ ለተመለከተው ሰው ማስረከብ አለበት፡፡

(2) የተባለው ማስረከብ፤ ሳይፈጸም እስከ ቈየበት ድረስ ወይም የማይንቀሳቀሰው ንብረት ወደ ባለዕዳው እጅ የገባ እንደሆነ ወለድ አግዱ የማይንቀሳቀስ ንብረት መያዣ ውጤት ይኖረዋል፡፡

ቊ 3122፡፡ የንብረቱ ጕድለቶች መድንነት፡፡

(1) የማይንቀሳቀሰው ንብረት ባለበት ሁኔታ የሚሰጥ ይሆናል፡፡

(2) ንብረቱን በወለድ አግድ የሚሰጠው ሰው በዚህ በንብረት በሚገኙት ጕድለቶች ምክንያት መድን እንዲሆን አይገደድም፡፡

(3) ነገር ግን ኀላፊነት የሚያገኘው ውሉ ሲደረግ እነዚህ ጕድለቶች መኖራቸውን እያወቀ ሳይገልጻቸው ቀርቶ እነዚህ የተባለው ንብረት ጕድለቶች ይህን የማይንቀሳቀስ ንብረት እጅ ላደረገው ሰው ወይም አብረውት ለሚኖሩ ሰዎች ወይም ለሠራተኞቹ ሕይወት ወይም ጤና፤ ከፍ ያለ የአደጋ አሥጊነት ያላቸው እንደሆነ ብቻ ነው፡፡

ቊ 3123፡፡ ስለ ማደስ ሥራ፡፡

የማይንቀሳቀስ ንብረቱን በወለድ አግድ የሚሰጥ ሰው በማይንቀሳቀሰው ንብረት ላይ አንዳች የማደስን ሥራ ለማድረግ አይገደድም፡፡

ቊ 3124፡፡ ስለ ዕዳው ወለድ፡፡

(1) በወለድ አግድ የማይንቀሳቀስ ንብረትን የያዘ ገንዘብ ጠያቂ ንብረቱን በወለድ አግድ ለሰጠው ሰው አንዳች ኪራይ ወይም የርሻ ኪራይ አይከፍልም፡፡

(2) በተባለው ንብረት መገልገሉና ከዚህ ንብረት የሚያገኛቸው ፍሬዎችና ጥቅሞች ለሚጠየቀው ለገንዘብ ወለድ ናቸው፡፡

(3) ከዚህ ከሚገለገልበትና ከሚጠቀምበት ነገር በላይ ወለድን የሚፈቅድለት የውል ቃል ፈራሽ ነው፡፡

ቊ 3125፡፡ በኪራይ የተሰጡትን ቦታዎች ስለ ማደርጀት፡፡

የማይንቀሳቀስ ንብረት በወለድ አግድ የተሰጠው ገንዘብ ጠያቂ በኪራይ የተሰጡትን ቦታዎች ለማዘጋጀት አይገደድም፡፡

ቊ 3126፡፡ በወለድ አግድ ስለሚሰጥ መሬት፡፡

ተቃራኒ የሚሆን የውል ቃል ከሌለ በቀር፤ በወለድ አግድ የተሰጠው የማይንቀሳቀስ ንብረት መሬት እንደሆነ የተባለው መሬት ጥቅም እንዲሰጥ የማድረግ መሪነት ንብረቱ በወለድ አግድ ለተሰጠው ገንዘብ ጠያቂ ነው፡፡

ቊ 3127፡፡ የመብት ማስተላለፍ፡፡

የማይንቀሳቀስ ንብረት በወለድ አግድ የሰጠው ሰው ሳይፈቅድ ወለድ አግድ የተሰጠው ገንዘብ ጠያቂው የማይንቀሳቀሰውን ንብረት ወይም መብቱን ለሌላ ሦስተኛ ሰው ለማስተላለፍ አይችልም፡፡

ቊ 3128፡፡ አንደኛው ወገን ብቻ ወለድ አግዱን ስለ መሰረዙ፡፡

(1) ወለድ አግድ የተሰጠው ገንዘብ ጠያቂ በማናቸውም ጊዜ የወለድ አግድ መብቱን ለመተው ይችላል፡፡

(2) እንዲሁም ተቃራኒ የሚሆን የውል ቃል ከሌለ በቀር የተባለው ወለድ አግድ የተቋቋመበትን ግዴታ በመፈጸም ባለዕዳው በማናቸውም ጊዜ ወለድ አግዱ እንዲቀር ለማድረግ ይችላል፡፡

ቊ 3129፡፡ ወለድ አግድ በተሰጠው ገንዘብ ጠያቂውና በሌሎች ሦስተኛ ወገኖች መካከል ስላለው ግንኙነቶች፡፡

የማይንቀሳቀስ ንብረት መያዣ አመዘጋገብና የመያዣውንም ውጤቶች የሚመለከቱት የዚህ አንቀጽ ደንቦች በወለድ አግድ ውልም ላይ ተፈጻሚዎች ናቸው፡፡

ቊ 3130፡፡ የወለድ አግድ (የአንቲክሬዝ) መሰረዝ፡፡

እንዲሁም የማይንቀሳቀስ ንብረት የመያዣ መብት መቅረትንና መሰረዝን የሚመለከቱት የዚህ አንቀጽ ደንቦች በወለድ አግድም ላይ፤ ተፈጻሚዎች ይሆናሉ፡፡





አንቀጽ ዐሥራ ዘጠኝ፡፡ የአስተዳደር ክፍል መሥሪያ ቤቶች (አድሚኒስትራሲዮኖች) የሚያደርጓቸው ውሎች፡፡


ምዕራፍ 1፡፡ ጠቅላላ ድንጋጌዎች

ቊ 3131፡፡ የአስተዳደር ክፍል መሥሪያ ቤቶች በሚያደርጓቸው ውሎች ላይ ተፈጻሚ የሚሆኑ ደንቦች፡፡

(1) መንግሥት፤ ወይም ሌሎች የአስተዳደር መሥሪያ ቤቶች የሚዋዋሏቸው ውሎች ስለ ውሎች በጠቅላላውና ስለ ልዩ ልዩ ውሎች የተሰጡት የዚህ ሕግ ድንጋጌዎች በጠቅላላው ይጸኑባቸዋል፡፡

(2) ውሉ የአስተዳደር መሥሪያ ቤት ውል ጠባይ ያለው በሆነ ጊዜ የዚህ አንቀጽ ድንጋጌዎች ከዚህ በላይ፤ የተባሉትን ደንቦች የሚያሟሉ ወይም በነሱ ፈንታ የሚተኩ ይሆናሉ፡፡

ቊ 3132፡፡ የአስተዳደር መሥሪያ ቤት ውሎች፡፡

አንድ ውል እንዳስተዳደር መሥሪያ ቤት ውል ሆኖ የሚቈጠረው፤

(ሀ) ሕግ ወይም ተዋዋዮቹ ግልጽ በሆነ ቃል የአስተዳደር መሥሪያ ቤት ውል ነው ያሉት ሲሆን፤

(ለ) ውሉ ከሕዝብ አገልግሎት ሥራ ጋራ የተያያዘና ለሥራውም አፈጻጸም የተዋዋዩን የአስተዳደር መሥሪያ ቤቱን ሥራ ተካፋይነት ሳይቋረጥ የሚጠይቅ ሲሆን፤

(ሐ) በውሉ ውስጥ ለጠቅላላ ጥቅም አስቸኳይ በመሆናቸው ብቻና የግል ሰዎች በሚያደርጓቸው ውሎች ውስጥ የማይገኙ አንድ ወይም ብዙ ውለታዎች ያሉበት ሲሆን ነው፡፡

ቊ 3133፡፡ ደንቡ ባንዳንድ ማኅበሮች ላይ የሚጸና ስለ መሆኑ፡፡

ከሕዝብ ገንዘብ ለማግኘት ጥሪ የሚያደርጉ ወይም አክሲዮኖቸውን ወይም የግዴታ ወረቀታቸውን ለሕዝብ የሚሸጡ የንግድ ማኅበሮችን ውል በሚፈራረሙበት ጊዜ ለአስተዳደር መሥሪያ ቤት በሕግ የተመደቡትን ሥነ ሥርዐትና ፎርሞች እንዲከተሉ የአስተዳደር መሥሪያ ቤት ለማስገደድ ይችላል፡፡


ክፍል 1፡፡ ስለ ውሎች ሥርዐት፡፡


ንኡስ ክፍል 1፡፡ ፈቃድን ስለ ማስጠት፡፡

ቊ 3134፡፡ የመቀበሉ ፎርም፡፡

(1) በአስተዳደር ሕግ ወይም ደንብ የተመለከተ ተቃራኒ ድንጋጌ ከሌለ በቀር፤ የአስተዳደር መሥሪያ ቤት ውሉን ተቀብሎታል የሚባለው ግልጽ በሆነ አኳኋን መቀበሉን ሲያስታውቅ ነው፡፡

(2) የክፍሉ ባለሥልጣን ስለ አንድ ውል ማጽደቅ ጕዳይ ዝም ማለቱ ግልጽ የሆነ ድንጋጌ ከሌለ ውሉን እንደ አጸደቀው የሚያስገምት አይደለም፡፡

(3) ከዚህ በላይ ባሉት ኀይለ ቃሎች የተመለከቱት ድንጋጌዎች አንድ ውል ለማራዘም ወይም ያንድ ውል ቃል ለመለወጥ በሚመለከቱት ጕዳይ ላይ ተፈጻሚዎች ናቸው፡፡

ቊ 3135፡፡ ለአስተዳደር መሥሪያ ቤት ውሎች ተፈጻሚ የሚሆኑ ጠቅላላ ሁኔታዎች (ግዴታዎች) (1) የውሎቹ አጻጻፍ፡፡

ሥራዎች የሚፈጸሙባቸውን አኳኋን የሚያመለክቱ ለዐይነት የሆኑ ደብተሮችን (ከዬደሻርዥቲፕ) ጠቅላላ ውለታዎችንና ደንቦችን የሚያመለክቱ ደብተሮችን፤ አጠቃላይ የሆኑ ውሳኔዎች ያሉባቸውን ደብተሮች፤ ሥራው የሆነው እያንዳንዱ የአስተዳደር መሥሪያ ቤት ሊያዘጋጃቸውና በሚኒስቴሩ ትእዛዝ ሥራዎቹ የሚፈጸሙት በነዚህ መሠረት ነው፡፡ ተብሎ ሊወሰን ይቻላል፡፡

ቊ 3136፡፡ (2) ትርጓሜ፡፡

(1) ሥራዎቹ የሚፈጸሙባቸውን አኳኋን የሚያመለክት ለዐይነት የሆነው ደብተር ለሕዝብ አገልግሎት ኮንሴሲዮኖች ለሥራው አፈጻጸም መሪ እንዲሆን አስቀድሞና በጠቅላላ አኳኋን የአስተዳደሩ መሥሪያ ቤት ያዘጋጀው ነው፡፡

(2) ጠቅላላ ውለታዎችን ደንቦችን የሚያመለክቱት ደብተሮች፤ የአስተዳደሩ መሥሪያ ቤት በሚሰጣቸው የሥራ ውሎች ወይም በአንዳንድ ዐይነት የሥራ ውሎች ላይ ሁሉ ተፈጻሚ የሚሆኑትን ደንቦች የሚወስኑ ናቸው፡፡

(3) አጠቃላይ የሆኑትን ውሳኔዎች የያዙት ደብተሮች አንድ ዐይነት የሆኑ ሥራዎች ወይም የዕቃ ማቅረብን በሚመለከቱ ጕዳዮች ላይ በቴክኒክ በኩል በውሎቹ ላይ ሁሉ የሚፈጸሙትን ደንቦች የሚወስኑ ናቸው፡፡

ቊ 3137፡፡ የደብተሮቹ ውጤት፡፡ (1) ውሉን ስለ መፈረም፡፡

(1) ለውሉ አፈራረም የአስተዳደር መሥሪያ ቤት መከተል ስለ አለበት ጕዳይ በሚመለከተው ረገድ፤ ለሥራዎቹ ዕጩ የሆኑት የግል ሰዎችና በተለየም ሥራው በጨረታ በተሰጠ ጊዜ በጨረታው ተካፋይ የሆኑት ሰዎች ጠቅላላ ውለታዎችንና ደንቦችን በሚመለከተው ደብተር ውስጥ ያለውን ደንብ ሊጠቅሱ ይችላሉ፡፡

ቊ 3138፡፡ (2) በውሉ ውስጥ የሚገኘው ቃል፡፡

(1) ሥራዎች የሚፈጸሙባቸውን አኳኋን የሚያመለከተው ደብተር፤ ወይም ጠቅላላ ውለታዎችና ደንቦች ያሉበት ደብተር አጠቃላይ የሆኑት ውሳኔዎች ያሉበት ደብተር አንድ ውል ሲደረግ ወደ እነሱ የሚመራ በግልጽ የተጻፈ ቃል ከሌለበት በቀር ስለ ውሉ አተረጓጐም ወይም በውሉ ውስጥ ስላለው ቃልና ስለ ውሉ አፈጻጸም በነዚህ ደብተሮች ውስጥ ያለው ደንብ ተፈጻሚ አይሆንም፡፡

(2) ስለ አንድ ኮንሴሲዮን ወይም ስለ አንድ የተወሰነ ሥራ ሥራዎቹ የሚፈጸሙባቸውን አኳኋን የሚያመለክተው ልዩ ደብተር የሌሎቹን ደብተሮች ድንጋጌዎች ላይከተል ይችላል፡፡

ቊ 3139፡፡ በደብተሩ ውስጥ ያለውን ስለ መለዋወጥ፡፡

(1) የተዋዋዮቹ መብቶትና ግዴታዎች የተወሰኑት ሥራ የሚፈጸምበትን አኳኋን የሚመለከተውን አንድ ደብተር ወይም ጠቅላላ ውለታዎችንና ደንቦችን ወይም አጠቃላይ ውሳኔዎች ያሉበትን ደብተር በመጥቀስ የሆነ እንደሆነ፤ ውሉ በተፈረመበት ጊዜ ደብተሩ ተጽፎ የነበረበትን አኳኋን መመልከት ያስፈልጋል፡፡

(2) የውሉ ስምምነት ከተደረገ በኋላ የደብተሩ ቃል ቢለዋወጥ የተዋዋዮቹን መብቶችና ግዴታዎች የሚነካ አይደለም፡፡

ቊ 3140፡፡ ለአስተዳደሩ መሥሪያ ቤት የሚፈቀድ የገንዘብ ወጪ፡፡

(1) ለአንድ የአስተዳደር መሥሪያ ቤት የባጀት ባለሥልጣኖች የሚፈቅዱለት የገንዘብ ወጪ በመፈቀዱ ብቻ ገንዘቡ ሥራ ላይ እንዲውል ለማስደረግ ለግል ሰዎች መብት አይሰጣቸውም፡፡

(2) ውሉን ለመፈራረም ፈቃድ አስፈላጊ በሆነበት ጊዜ ለአስተዳደር መሥሪያ ቤት አንድ ሥራ እንዲያሠራ የተሰጠው ፈቃድ ውሉን እንዲፈራረም ፈቃድ እንደተሰጠው ሆኖ አይቈጠርም፡፡

ቊ 3141፡፡ የአስተዳደሩ መሥሪያ ቤት ውል ለማድረግ ስላለው ነጻነት፡፡

(1) አንድ የአስተዳደር መሥሪያ ቤት ውል እንዲዋዋል የተሰጠው ፈቃድ ውሉን እንዲፈራረም አያስገድደውም፡፡

(2) ውል እንዲዋዋል የተሰጠው ፈቃድ የአስተዳደሩን መሥሪያ ቤት ውል ለመዋዋል እንዲችል ብቻ የሚያደርግ ነው፡፡

ቊ 3142፡፡ ገንዘብ አለመኖር፡፡

ሥራዎቹን ለማስፈጸም የሚያስፈልጉት ገንዘቦች ያልተሰጡት ቢሆንም እንኳ በሕግ የሰውነት መብት የተሰጠው የአስተዳደር መሥሪያ ቤት የተዋዋለው ውል የጸና ነው፡፡

ቊ 3143፡፡ ለመዋዋል ያልተፈቀደለት ያስተዳደር መሥሪያ ቤት፡፡

(1) በአስተዳደር ሕጎች ወይም ደንቦች መሠረት ውል ለመዋዋል ፈቃድ ማግኘት አስፈላጊ ሆኖ የአስተዳደሩ መሥሪያ ቤት ፈቃድ ሳይቀበል ውሉን የፈረመ እንደሆነ ውሉ ፈራሽ ነው፡፡

(2) የውሉ ዓላማ ሕገ ወጥ በመሆኑ የሚያስከትለውን ፈራሽነት ስለ ውሎች በጠቅላላው በተባለው አንቀጽ የተመለከቱት ድንጋጌዎች ከዚህ በላይ ያለው ኀይለ ቃል በሚመለከተው የውል መፍረስ ጕዳይ ተፈጻሚዎች ይሆናሉ፡፡

ቊ 3144፡፡ ውሉን ስለ ማጽደቅ፡፡

(1) ውሉ እንዲረጋ ከተፈረመ በኋላ ባለሥልጣን እንዲያጸድቀው አስፈላጊ በሆነ ጊዜ ይህ የማጽደቅ ተግባር እስከተፈጸመ ድረስ ውሉ የመጨረሻ አስገዳጅነት አያገኝም፡፡

(2) ውሉን የተዋዋለው የአስተዳደር መሥሪያ ቤት ውሉ እንዲጸድቅ ለማድረግ አስፈላጊ የሆኑትን አሠራሮች ሁሉ መፈጸም አለበት፡፡

(3) ይህን የውል ማጽደቂያ ፈቃድ የሚያሰናክል ወይም የሚያውክ አሠራር መፈጸም አይገባውም፡፡

ቊ 3145፡፡ የዘገየ የውል ማጽደቅ፡፡

ከአስተዳደር መሥሪያ ቤት ጋራ አንድ ውል የተዋዋለ ሰው ያደረገው ውል እስከ ስድስት ወር ድረስ ወይም በሁለቱ ተዋዋዮች መካከል እስከተወሰነ ጊዜ ድረስ የማጽደቁ ነገር ያልተፈጸመ እንደሆነ ለተዋዋዩ የአስተዳደር መሥሪያ ቤት አንድ ማስታወቂያ በመስጠት ብቻ ከውሉ ግዴታዎች ውጭ ለመሆን ይችላል፡፡

ቊ 3146፡፡ ውሉ ፍጻሜ ሳያገኝ ሲቀር የሚደርስ አላፊነት፡፡

(1) የአስተዳደሩ መሥሪያ ቤት ውሉን ሳይፈራረም የቀረ እንደሆነ፤ ውሉ ከመፈረሙ በፊት በተደረገው ንግግር ባሳየው ሁኔታ ምክንያት በአስተዳደሩ መሥሪያ ቤት ጥፋት ተዋዋዩ ውሉ ይፈጸማል በማለት ላደረጋቸው ወጪዎች ኪሣራ መክፈል አለበት፡፡

(2) የአስተዳደሩ መሥሪያ ቤት አንዳች ጥፋት ባያደርግም እንኳ ከተዋዋዩ ሥራ ተቋራጭ ጋራ ባደረገው የውል ቃል ድርድር መሠረት ተዋዋዩ ለሚፈጽመው ሥራ ጥናት አድርጎ፤ ፕላን አዘጋጅቶ ሥራውን ጀምሮ ወይም ወጪ አድርጎ እንደሆነና ይኸንንም ኪሣራና ወጪ ያደረገው በመሥሪያ ቤቱ ፈቃድ ሆኖ በዚህም ወጪ የአስተዳደሩ መሥሪያ ቤት ተጠቅሞበት እንደሆነ ሥራ ተቋራጩ ያደረገውን ወጪ በመክፈል ኪሣራውን መመለስ አለበት፡፡



ንኡስ ክፍል 2፡፡ የጨረታ ሥነ ሥርዐት፡፡

ቊ 3147፡፡ ይህን ሥነ ሥርዐት በሥራ ላይ ስለ ማዋል፡፡

(1) የአስተዳደር መሥሪያ ቤቶች የሚያደርጋቸው ውሎች በጨረታ ሥርዐት ሊፈጽሙ ይቻላል፡፡

(2) ሕጉ በእንደዚህ ያለ ሥርዐት እንዲፈጸም የሚያዝ በሆነ ጊዜ ውሎቹ በጨረታ ካልተሰጡ ፈራሽ ናቸው፡፡

ቊ 3148፡፡ የጨረታ ማስታወቂያ፡፡ (1) መሠረቱ፡፡

በጨረታ የሚፈጸመው ነገር ሁሉ በአስተዳደር መሥሪያ ቤት የውስጥ ደንብ በተመለከተው መሠረት ወይም ይህ ደንብ ባይኖርም ተገቢ ነው ተብሎ በሚገመተው ግልጽ በሆነ ዘዴ ለሕዝብ መገለጽ አለበት፡፡

ቊ 3149፡፡ (2) በጨረታው ማስታወቂያ የሚገለጸው ቃል፡፡

የጨረታው ማስታወቂያ ከዚህ ቀጥሎ የተዘረዘሩትን ነገሮች ማስታወቅ አለበት፡፡

(ሀ) ሥራው የሚፈጸምበትን አኳኋን የሚያመለክተውን ደብተር ለማየት የሚቻለበትን ቦታ፤

(ለ) ጨረታ የሚያደርጉትን ባለሥልጣኖች፤

(ሐ) ስለ ጨረታው መልስ የሚቀርብበትን ጊዜ፤

(መ) ለጨረታው የተወሰነውን ስፍራ ቀንና ሰዓት፤

(ሠ) ተጫራቾቹ የሚያቀርቡትን የዋስትና ገንዘብ ልክ ወይም ሌሎች የዋስትና ማረጋገጫዎች

ቊ 3150፡፡ (3) የጊዜ ውሳኔ፡፡

የሚያስቸኵል ምክንያት ከሌለ በቀር ለጨረታው መልስ መስጫ ከተወሰነው ጊዜ እጅግ ቢያንስ ከአንድ ወር በፊት የጨረታው ማስታወቂያ ለሕዝብ እንዲገለጽ መደረግ አለበት፡፡

ቊ 3151፡፡ የጨረታው ማስታወቂያ የሚያስከትለው ውጤት፡፡

እንደገና በአዲስ ማስታወቂያ ካልተገለጸ በቀር የመጀመሪያው የጨረታ ማስታወቂያ ከተደረገ በኋላ ሥራው የሚፈጸምበትን አኳኋን የሚያመለክተውን ደብተር መለዋወጥ አይቻልም፡፡

ቊ 3152፡፡ ሥራው የሚፈጸምበትን አኳኋን የሚያመለክት ደብተር፡፡

(1) ሥራው የሚፈጸምበትን አኳኋን የሚያመለክተው ደብተር ተጫራቾቹ ያለባቸውን የግዴታ ዝርዝር ገልጾ ያመለክታል፡፡

(2) በዚህም ደብተር ውስጥ የአስተዳደሩ መሥሪያ ተፈላጊ መስሎ የሚታየውን የተጫራቾቹን የቴክኒክና የሞያ ሥራ ችሎታ ይወስናል፡፡

(3) አስፈላጊም ሲሆን ባንድ ጨረታ ውድድር ውስጥ ለመግባት ማቅረብ የሚያስፈልገውን የማስረጃ ዐይነትና እንዲሁም የቀረቡት የሥራ ዐቅድ (ፕላኖች) ወይም የዕቃ ዐይነቶች ተገቢ አይደሉም ተብለው አቅራቢዎቹ ከውድድሩ ውስጥ የሚወገዱበትን ሁኔታ ገልጾ ይወስናል፡፡

ቊ 3153፡፡ መቅረብ የሚገባቸው አስረጅ ጽሑፎች፡፡

በጨረታው ውድድር ውስጥ ለመግባት የሚፈቅዱት ሥራ ተቋራጮች ወይም ዕቃ አቅራቢዎች አስቀድሞ በተዘጋጀው ሥራው የሚፈጸምበትን አኳኋን በሚገልጸው ደብተር ላይ በተመለከተው ስፍራና በተወሰነው ቀን በጨረታው ውስጥ ለመግባት ፈቃደኛ መሆናቸውንና የሚሰጡትን መልስ ማቅረብ አለባቸው፡፡

ቊ 3154፡፡ የጨረታው ዋጋ ለማቅረብ አሳብ አለኝ ሲባል የሚሰጥ ማስታወቂያ፡፡

(1) በጨረታው ውስጥ ለመግባት ሐሳብ መኖሩን የሚያመለክተው ማስታወቂያ የዕጩውን የቤተ ዘመድ ስም የግል ስም ሥራውንና መኖሪያ ቦታውን መግለጽ አለበት፡፡

(2) ይህ መግለጫ አስፈላጊ የሆኑትን ማስረጃዎችና ሥራው የሚፈጸምበትን አኳኋን በሚያመለክተው ደብተር ላይ መቅረብ አስፈላጊው ነው ተብሎ እንደሆነም ደንበኛ ከሆነ የዋስትና ጽሑፍ ጋራ መቅረብ አለበት፡፡

ቊ 3155፡፡ የጨረታው አቀራረብ፡፡ (1) በጨረታ ማቅረቢያው ጽሑፍ የሚመለከተው ነገርና ፎርም፡፡

(1) የጨረታው ማቅረቢያ ጽሑፍ ዕጩው ያቀረበውን ዋጋና የሚገባበትን ግዴታ ገልጾ ያመለክታል፡፡

(2) የሚቀርበውም፤ ሥራው የሚፈጸምበትን አኳኋን በሚያመለክተው ደብተር ላይ ተገልጾ በታዘዘው መሠረት በተዘጋና በታሸገ አምቦሎፕ ውስጥ ሆኖ ነው፡፡

ቊ 3156፡፡ የቀረበውን ጨረታ የመፈጸም ግዴታ፡፡

(1) የጨረታው ውጤት እስከ ተነገረ ድረስ ለጨረታ የቀረበው ሥራ ተቋራጭ ያቀረበውን የጨረታ ውድድር ትቻለሁ ለማለት ወይም ለመለዋወጥ አይችልም፡፡

(2) ስለሆነም ለጨረታ ባቀረበው ጽሑፍ ላይ የሚገደድበትን የጊዜ ልክ ሊወስን ይችላል፡፡

ቊ 3157፡፡ የጨረታ ከፍል ጽሕፈት ቤት፡፡

የጨረታ ክፍል መሥሪያ ቤት የሚቋቋመው በልዩ ልዩ የአስተዳደር መሥሪያ ቤቶች በተሰጠው የውስጥ ደንብና ጽሑፍ መሠረት ነው፡፡

ቊ 3158፡፡ ጨረታውን ስለ ማስታወቅ፡፡

የጨረታው ሥራ የሚፈጸመው በግልጽ ጉባኤ ነው፡፡

ቊ 3159፡፡ ተጫራቾችን ስለ መቀበል፡፡ (1) የጽሕፈት ቤቱ ሥራ፡፡

(1) የጨረታው ጽሕፈት ቤት በመጀመሪያ ተጫራቾቹ የሥራው ተካፋይ ለመሆን የሚሰጡትን መግለጫ ይመለከታል፡፡

(2) የጨረታው መግለጫ በሚገባ የቀረበ መሆኑንና ተጫራቾቹም ለጨረታው ተካፋይ ለመሆን የሚያበቃቸው አስፈላጊ የሆኑት ሁኔታዎች (ግዴታዎች) ሁሉ ያሏቸው መሆናቸውን ይመረምራል፡፡

ቊ 3160፡፡ የመምረጥ ሥልጣን፡፡

(1) ጽሕፈት ቤቱ ከተጫራቾቹ ወይም ከዕቃ አቅራቢዎቹ በገንዘብ ረገድ ወይም በሞያ ሥራቸውም ረገድ የሚፈለጉት መድኖች ያሏቸውን ካልሆነ በቀር አይቀበላቸውም፡፡

(2) ሥራዎቹ የሚፈጸሙባቸውን አኳኋን በሚያመለክተው ደብተር ላይ ተቃራኒ ቃል ከሌለ በቀር የማይቀበላቸውን ተጫራቾች ጽሕፈት ቤቱ ሊሰማቸው አይገደድም፡፡

(3) ውሳኔውንም የሰጠበትን ምክንያት እንዲገለጽ ግዴታ የለበትም፡፡

ቊ 3161፡፡ የተሰጠውን ውሳኔ ለመለወጥ የማይቻል ስለ መሆኑ፡፡

የጨረታውን መልስ የያዙ አምቦሎፖች ከተከፈቱ በኋላ ሥራ ተቋራጭ ወይም ዕቃ አቅራቢ የሆነው ሰው በጨረታው ተካፋይ እንዲሆን የተፈቀደበትን ውሳኔ ለመለወጥ አይቻልም፡፡

ቊ 3162፡፡ የጨረታ ማቅረቢያ ወረቀት ንባብ፡፡

(1) የጨረታውን መልስ የያዙት አምቦሎፖች የሚከፈቱት ሕዝብ ባለበት ነው፡፡

(2) የሚነበበውም በከፍተኛ ድምፅ ነው፡፡

ቊ 3163፡፡ የጨረታ ፕሮሴቬርባል፡፡

የጨረታው ውጤት የዚሁኑ ሥራ አፈጻጸም ጠቅላላ ሥርዐት በሚገለጽ ቃለ ጉባኤ (ፕሮሴቬርባል) ይጻፋል፡፡

ቊ 3164፡፡ ለጊዜው የሚሆን አንድ ተጫራች ስለ መምረጥ (1) መሠረቱ፡፡

(1) የጨረታ ጽሕፈት ቤት ከተጫራቾቹ መካከለ ለመሥሪያ ቤቱ ይበልጥ ጠቃሚ የሆነ ዋጋ ያቀረበውን ለጊዜው የጨረታው አሸናፊ ነው ብሎ ያስታውቃል፡፡

(2) ይህንንም ሲያደርግ ጽሕፈት ቤቱ የቀረበለትን ዋጋና ሥራው የሚፈጸምበትን ሁኔታ በሚገልጸው ደብተር ላይ በተመለከተው መሠረት መፈጸሙን ይመለከተል፡፡

ቊ 3165፡፡ (2) ማስታወቁን ስለ ማዘገየት፡፡

(1) በጨረታው ደንቦች ላይ ያስተዳደሩ መሥሪያ በት ከአንድ ከተወሰነ ዋጋ በላይ አልፎ ሊዋዋል አይፈልግም ተብሎ ተነግሮ እንደሆነ ጽሕፈት ቤቱ ለጊዜው የጨረታው አሸናፊ ነው የሚባለውን ሰው ላያስታውቅ ይችላል፡፡

(2) ይህን የተወሰነ ዋጋም ተጫራቾቹ እንዲያውቁት አይደረግም፡፡

ቊ 3166፡፡ (3) የብዙ ዋጋ አቀራረብ እኩልነት፡፡

(1) ከተጫራቾቹ መካከል ብዙዎቹ ተመሳሳይ የሆነ ዋጋ አቅርበው እንደሆነና ጽሕፈት ቤቱም ከነዚሁ መካከል ለመምረጥ የማይቻለው የሆነ እንደሆነ የጨረታው ደንብ ከነዚሁ መካከል በዕጣ የደረሰው የሥራውን ውል ሊወስድ ይችላል የሚል ቃል ሊኖርበት ይችላል፡፡

(2) በደንቡ ላይ የዚህ ዐይነት ድንጋጌ የሌለ እንደሆነ እንደገና አዲስ ጨረታ ይደረጋል፡፡

ቊ 3167፡፡ (4) ውጤቱ፡፡

(1) አሸናፊ የሆነውን ተጫራች ለጊዜው ጽሕፈት ቤቱ ቢመርጥ ውሉ እንደተፈጸመ አያስነቈጥረውም፡፡

(2) አሸናፊውን ተጫራች ለጊዜው መምረጥ ውሉን ለመፈራረም የሚችለውን ተጫራች የማመልከት ውጤት ብቻ ይኖረዋል፡፡

(3) እንዲሁም ያንዱ ተጫራች መመረጥ የጨረታ ዋጋ አቅርበው የነበሩትን ሌሎቹን ተጫራቾች ከግዴታቸው ውጭ ያደርጋቸዋል፡፡

ቊ 3168፡፡ ያስተዳደር መሥሪያ ቤት የሚያደርገው ማጽደቅ፡፡

(1) የጨረታውን ሥርዐት ያስፈጸመው ያስተዳደር መሥሪያ ቤተ የጨረታውን ውጤት ለማጽናት ወይም ላለማጽናት ሙሉ ነጻነት አለው፡፡

(2) ውሉም ተፈጸመ የሚባለው ይህ ማጽደቅ ከተደረገ በኋላ ነው፡፡

ቊ 3169፡፡ ስምምነት፡፡

(1) በጨረታ የሚሠሩ ሥራዎች ሁለቱ ወገን እርስ በራሳቸው እየተስማሙ በጨረታው ዋጋ ላይ ስምምነት ሊያደርጉበት ይችላሉ፡፡

(2) እንዲሁም የውሉ ዘመን ሲፈጸም በተዋዋዮቹ መካከል በሚደረግ ስምምነት በየጊዜው ለመታደስ ወይም ቀኑን ለማራዘም ይቻላል፡፡



ንኡስ ክፍል 3፡፡ የውል ምክንያት፡፡

ቊ 3170፡፡ ምክንያት የሌለው ውል፡፡

የውሉ ስምምነት በተደረገበት ጊዜ ለውል ሰጪው ያስተዳደር መሥሪያ ቤት፤ ይህ የተደረገው ውል ወደ ታሰበው ግብ ለመድረስ የሚያስችለው ምክንያት ሊያገኝ የማይችል መሆኑንና አድሚኒስትራሲዮኑ ያሰበውን ውጤት ለማስገኘት የማይችል መሆኑንና አድሚኒስትራሲዮኑ ያሰበውን ውጤት ለማስገኘት የማይችል የሆነ እንደሆነና ይህንኑም ተዋዋዩ ወገን የሚያውቀው እንደነበረ የተገለጸ ሲሆን ውሉ አንዳችም ዋጋ የሌለው ሆኖ ፈራሽ ይሆናል፡፡

ቊ 3171፡፡ ሕገ ወጥ ምክንያት፡፡

(1) ያስተዳደር መሥሪያ ቤት የውሉን ስምምነት ያደረገው ሕገ ወጥ ለሆነ ግብ ሆኖ የተገኘ እንደሆነ ሕገ ወጥ ለሆነው ምክንያት የተደረገው ውል ፈራሽ ነው፡፡

(2) እንዲሁም የአስተዳደር መሥሪያ ቤት ይህን ሕገ ወጥ ውል ያደረገው ለጠቅላላው ጥቅም ሳይሆን ለተዋዋዩ የግል የገንዘብ ጥቅምን ለማስገኘት ታቅዶ የሆነ እንደሆነ ውሉ ዋጋ የሌለውና ፈራሽ ይሆናል፡፡




ክፍል 2፡፡ ውል ስለሚያስከትለው ውጤት፡፡


ንኡስ ክፍል 1፡፡ ስለ ውሎች ደንበኛ አፈጻጸም፡፡

ቊ 3172፡፡ በውሉ ውስጥ ሊመለከት የሚገባው ነገር፡፡

(1) ተዋዋዮቹ ወገኖች በውሉ ስምምነት ላይ እንደተመለከተው አድርገው ግዴታቸውን መፈጸም አለባቸው፡፡

(2) በውሉ ስምምነት ላይ የተመለከተውንም ነገር ትክክል አድርጎ በዘመኑ በሚሠራበት የጥበባዊ ሥራ አፈጻጸም መሠረተ አስደሳች በሆነ ዐይነትና ጥቅም አለው ተብሎ በተመደበው የአሠራር ዘዴ መፈጸም ይገባቸዋል፡፡

(3) እንዲሁም በትጋት በጥንቃቄ መፈጸም አለባቸው፡፡

ቊ 3173፡፡ ግዴታዎች የሚፈጸሙበት ሁኔታ፡፡

(1) ተቃራኒ የሆነ ስምምነት ከሌለ በቀር ተዋወዩ ወገን በስምምነቱ የገባበትን ግዴታ ለመፈጸም እንዲችል አስፈላጊ የሆኑትን ዕቃዎችና መሥሪያዎች ለመግዛት ራሱ የፈለጋቸውን ዕቃ አቅራቢዎች ለማምጣት ይችላል፡፡

(2) እንዲሁም ተቃራኒ ስምምነት ከሌለ በቀር ግዴታዎቹን ለመፈጸም በራሱ አላፊነት ለሥራው አስፈላጊ የሆኑትን የዕለት ሠራተኞች ወይም ሌሎች ሠራተኞችንም መርጦ ለመቅጠር ይችላል፡፡

ቊ 3174፡፡ ስለ ጊዜ ውሳኔ (1) መሠረቱ፡፡

(1) እያንዳንዱ ወገን ተዋዋይ በውሉ ውስጥ በተወሰነው ጊዜ ግዴታዎቹን መፈጸም አለበት፡፡

(2) በውሉ ላይ ተወስኖ በግልጽ የተመለከተ ጊዜ የሌለ እንደሆነ የገባበትን ግዴታ በአእምሮ ግምት በቂ በሆነ ጊዜ ውስጥ መፈጸም አለበት፡፡

ቊ 3175፡፡ (2) ያስተዳደሩ መሥሪያ ቤት መብት፡፡

በውሉ ውስጥ በግዴታዎቹ አፈጻጸም ከተወሰነው ጊዜ ሌላ በሥራ ትእዛዝ ያስተዳደሩ መሥሪያ ቤት ሊወስን መብት አለው ተብሎ ካልተመለከተ በቀር ያስተዳደሩ መሥሪያ ቤት በስምምነት ከተመለከተው የሥራ ማስፈጸሚያ ጊዜ ሌላ በራሱ ሥልጣን ብቻ ተዋዋዩን ሊያስገድደው አይችልም፡፡

ቊ 3176፡፡ የዋጋ አከፋፈል፡፡

ያስተዳደሩ መሥሪያ ቤተ ሊከፍል የሚገባው ገንዘብ በፋይናንስ ሕግ በመንግሥት ሒሳብ አያያዝ ደንብ መሠረት ይፈጸማል፡፡

ቊ 3177፡፡ ግዴታ አልተፈጸመም ማለትን መከራከሪያ ስለ ማድረግ፡፡

(1) ያስተዳደሩ መሥሪያ ቤት ያለበትን ግዴታ አለመፈጸሙ ይህ አድራጎት ውሉን ለመፈጸም እንዳይችል ካላደረገው በቀር ተዋዋዩ ያሉበትን ግዴታዎች አልፈጽምም ለማለት ምክንያት ሊሆነው አይችልም፡፡

(2) የውሉን አፈጻጸም የሚያስችለው ከሆነ ያስተዳደሩ መሥሪያ ቤት ያደረገውን የውለታ ጥፋት ምክንያት በማድረግ ተዋዋዩ የውሉን አፈጻጸም ሊያቋርጥ አይችልም፡፡

ቊ 3178፡፡ ስለ ማቻቻል፡፡

ተዋዋዩ ዕዳ ይቻቻልልኝ ብሎ ያስተዳደሩን መሥሪያ ቤት ለመጠየቅ የሚችለው ይቻቻልልኝ የሚለው ዕዳ የቀረጥ ዕዳን የሚመለከት ያልሆነ እንደሆነ ነው፡፡



ንኡስ ክፍል 2፡፡ ስለ ውሎች ምርመራ፡፡

(ሀ) ላስተዳደር መሥሪያ ቤት በተለይ የተፈቀዱለት መጠቀሚያዎች፡፡

ቊ 3179፡፡ መሠረቱ፡፡

ለአስተዳደር መሥሪያ ቤት በውሉ በዝምታ የታለፈውንም ቢሆን ባንድ ወገን በሆነ አፈጻጸም በውሉ አንዳንድ መሻሻያዎች አድርጎ ተዋዋዩን ለማስገደድ ይቻለዋል፤ ይህም አንድ አጋጣሚ የሆነ መለዋወጥ እኒሁ መሻሻያዎች ለሕዝባዊ ጥቅም አስፈላጊ መሆናቸውን ባስረዳው ጊዜ ነው፡፡

ቊ 3180፡፡ ውልን ስለ ማፍረስ፡፡

ተዋዋዩ ጥፋት ባይኖርበትም የአስተዳደር መሥሪያ ቤት ውሉን ሊያፈርስ ይቻለዋል፡፡ ይህም ውሉ ለሕዝባዊ አገልግሎት የሚጠቅም ሳይሆን ሲቀር ወይም ለፍላጎቱ የማይስማማ ሆኖ ሲገኝ ነው፡፡

ቊ 3181፡፡ ስለ ኪሣራ፡፡

(1) ካስተዳደር መሥሪያ ቤት ጋራ ተዋዋይ የሆነው ሰው በውሉ መሻሻል ወይም መሰረዝ ምክንያት በሚደርስበት ጉዳት ልክ ኪሣራ ለማግኘት መብት አለው፡፡

(2) ኪሣራው ሲታሰብ ተዋዋዩ በውሉ ለማግኘት የለባቸውን ትርፎች ሁሉ መገመት ይገባል፡፡

(3) ዳኞች ግን ለተዋዋዩ ስለቀሩበት ትርፎች የኪሣራውን ገንዘብ በማሳነስ ለመወሰን ይችላሉ፡፡ እንደዚህም የሚሆነው ውሉ እንዲሻሻል ወይም እንዲሰረዝ የተደረገው ውሉን በተዋዋለው ያስተዳደር መሥሪያ ቤት ጥፋት ሳይሆን በሌላ ምክንያቶች መሆኑ በታወቀ ጊዜ ነው፡፡

ቊ 3182፡፡ በተዋዋዩ ጥያቄ ውልን ስለ ማፍረስ፡፡

(1) ተዋዋዩ ባስተዳደር መሥሪያ ቤት ጣልቃ መግባት የውሉን ጠቅላላ ገንዘብ ቁጠባ የሚለውጠው ወይም የሚገለባብጠው ሆኖ በተገኘ ጊዜ ውሉ እንዲፈርስለት ለመጠየቅ ይችላል፡፡

(2) መሥሪያ ቤቱ በውሉ ያደረገው ማሻሻል ብዛቱ ውሉ በተደረገ ጊዜ ስለዚሁ ጕዳይ ከታሰበው መብለጥ አለመብለጡን ማመዛዘን የሚችሉት ዳኞች ናቸው፡፡

(3) ተዋዋዩ በገዛ ፈቃዱ ውሉን ለማፍረስ የሚፈቅድለት አንቀጽ ካልኖረው በቀር ውሉን ለማፍረስ አይችልም፡፡

(ለ) አስቀድሞ ሳይታሰብ ስለ መቅረት፡፡

ቊ 3183፡፡ መሠረቱ፡፡

(1) ውሉ በተደረገ ጊዜ አስቀድሞ ሳይታሰቡ የቀሩት አጋጣሚ ሁኔታዎች የውሉን ሚዛን ምናልባት ገለባብጠውት ቢገኙ ካስተዳደር መሥሪያ ቤት ተዋዋይ የሆነው ሰው ግዴታዎቹን የኒህም አፈጻጸም በመሣሪያ ረገድ የሚቻል ሆኖ ሲገኝ ግድ መፈጸም አለበት፡፡

(2) ከአስተዳደር መሥሪያ ቤት ተዋዋይ የሆነው ከወደቀበት ጉዳት የተዋዋለው የአስተዳደር መሥሪያ ቤት በከፊል ችሎ እንዲረዳው ለመጠየቅ ይችላል፡፡

ቊ 3184፡፡ ስለ ውሉ መናወጥ፡፡

የውሉ ሚዛን የሚናወጠው አዲስ የተፈጠሩ አጋጣሚ ሁኔታዎች ከአስተዳደር መሥሪያ ቤት ጋራ የተዋዋለውን ሰው ግዴታዎች ከፍ ሲያደርጉትና ይኸም ሁለቱ ወገኖች ሲዋዋሉ ከሰጡት አገማመት የመጨረሻ ወሰኑን ተላልፎ የበለጠ ሲሆን ነው፡፡

ቊ 3185፡፡ አስቀድሞ ሳይታሰብ ስለ መቅረት፡፡

(1) አስቀድሞ ሳይታሰብ የቀረ ሆኖ የሚቈጠር አንድ ሁኔታ ውሉን ሲዋዋሉ ሁለቱ ወገኖች በአእምሮ ግምት ለመገንዘብ ሳይቻላቸው የቀረው ነው፡፡

(2) አንድ ሁኔታ አስቀድሞ ሳይታሰብ የቀረ ነው ተብሎ ሊቈጠር የማይቻለው ለጥቅሙ ባደረገው ሰው አሠራር የሆነው ነው፡፡

(3) አስቀድሞ ሳይታሰብ መቅረትን ለመጥቀስ የሚቻለውም ባልታሰቡ ምክንያቶች ስለሚደርሱት ሁኔታዎች ወይም ባልታሰበ የልክ መተላለፈና በውሉም ጊዜ ቀድሞ በተፈጸሙት ጕዳዮች ነው፡፡

ቊ 3186፡፡ ዋጋዎችን ለመለዋወጥ ወይም እንደገና ለማሻሻል የተደረጉ የውል ቃሎች፡፡

በውሉ ውስጥ ዋጋዎችን ለመለዋወጥ ወይም እንደገና ለመመርመርና ለማሻሻል የሚፈቅድ የውል ቃል ቢኖርም ቀጥሎ ያሉት ምክንያቶች ሲኖሩ ኪሣራ ማግኘት የሚገባ መሆኑን አያስቀርም፡፡

(ሀ) በጕዳዩ የተመለከተውን የውል ቃል በሥራ ላይ ለማዋል ሳይቻል ሲቀር፤

(ለ) በውሉም ቃል አፈጻጸም ለምሳሌ፤ በዋጋ መለዋወጥ አንቀጽ ውስጥ ከተመለከቱት ነገሮች ውጭ በሆኑ ነገሮች ምክንያት በሚደርሰው የዋጋ መለዋወጥ የውሉን የቁጠባ ኤኮኖሚ መናወጥን ለማቃናት የማይበቃ ሲሆን ነው፡፡

ቊ 3187፡፡ የወጪ ብልጫ መኖር የሚያሻ ስለ መሆኑ፡፡

በጊዜው አጋጣሚ ሁኔታዎች ምክንያት በተዋዋዩ ላይ የወጪ ብልጫ ኪሣራ ሳይደርስበት ትርፎቹ በመቀነሳቸው ወይም ትርፍ በማጣት ብቻ ኪሣራ ለመጠየቅ አይቻልም፡፡

ቊ 3188፡፡ ስለ ኪሣራ ገንዘብ፡፡

(1) የሚከፈለውም ኪሣራ በጊዜው አጋጣሚ ሁኔታዎች ምክንያት ከደረሰው ጉዳት አንደኛውን ክፍል ተዋዋዩ ራሱ እንዲችል በማድረግ ነው፡፡

(2) በዚሁም ረገድ መገንዘብ የሚያስፈልገው ተዋዋዩ ችግሩን ለመወጣት ያደረገውን ጥረት ሁሉ የሥራውን ድርጅት ጠቅላላ አኳኋኑን እንዲሁም ሌላ ማናቸውንም ርትዕ የሆኑ ሁኔታዎችን ሁሉ ነው፡፡

ቊ 3189፡፡ አስቀድሞ ያልታሰበ ነገር በሚቀርበት ሁኔታ፡፡

(1) አስቀድሞ ያልታሰበ ነገር መቅረት የሚገባው የውሉ ሚዛን በተቃና ጊዜ ነው፡፡

(2) የውሉ ሚዛን መቃወስ ፍጹም ሆኖ ከተገኘ እያንዳንዱ ተዋዋይ በዚሁ ረገድ የተፈጠረውን ሁኔታ እንዲያውቁለት ለዳኞች ሊያመለክት ይችላል፡፡

(3) ውሉ በስምምነት እንዲሻሻል ለማድረግ ካልተቻለ ዳኞች ውሉ እንዲፈርስ ያደርጋሉ፡፡

(ሐ) የመንግሥት ሥርዐት፡፡

ቊ 3190፡፡ ጠቅላላ ጥንቃቄዎች፡፡ (1) በውሉ ውስጥ የተለከተውን ስለ መንካት፡፡

(1) መንግሥት ያወጣቸው ሕጎች ደንቦች፤ ትእዛዞችና እንዲሁም ሌላ ጠቅላላ የሆኑ ውሳኔዎች እነዚህም ውሳኔዎች የውሉን ቃሎች በቀጥታ የሚለውጡ ወይም የውሉን አንዳንድ ቃሎች ለመፈጸም እክል የሚሆኑ ወይም ውሉ ያለ ጊዜው እንዲቆም የሚያደርጉ ሲሆኑ ከአስተዳደር መሥሪያ ቤት ተዋዋይ የሆነው ሰው ኪሣራ እንዲያገኝ ያደርጉለታል፡፡

(2) በዚሁም ረገድ ጣልቃ የገባው ጠቅላይ የሆነው ውሳኔ ኪሣራ ለማግኘት አለመቻሉን ካልጠቀሰ በቀር ኪሣራውን ለመከልከል አይቻልም፡፡

ቊ 3191፡፡ (2) የውሉን አፈጻጸም በጣም ውድ የሚያደርጉ ውሳኔዎች፡፡

(1) መንግሥት በሚያወጣቸው ጠቅላይ የሆኑ ውሳኔዎች የውሉ ቃሎች ሳይነኩ ያፈጻጸሙን አኳኋን ብቻ ቢለውጡ አፈጻጸሙንም በጣም አስቸጋሪና ውድ ቢያደርጉትም ኪሣራ ሊገኝባቸው አይቻልም፡፡

(2) ጣልቃ በገባው ውሳኔ ወይም በውሉ ለዚሁ ዐይነት ሁኔታ ኪሣራ የሚገባው ነው ተብሎ ተመልክቶ እንደሆነ ኪሣራ ማግኘት ይገባዋል፡፡

ቊ 3192፡፡ በተለይ የሆኑ ጥንቃቄዎች፡፡ (1) ባለሥልጣን የሆነው ተዋዋይ ያደረጋቸው የጥንቃቄ ውሳኔዎች፡፡

(1) ባለሥልጣን የሆነው ተዋዋይ ያደረጋቸው በተለይ የሆኑ የጥንቃቄ ውሳኔዎች የውሉን ቃሎች የሚነኩ እንደሆነ ወይም አፈጻጸሙን ብቻ የሚያዳግቱ ወይም በጣም የሚያስወድዱ እንደሆነ ከአስተዳደር መሥሪያ ቤት ጋራ ተዋዋይ የሆነውን ኪሣራ ለማግኘት የሚገባው ያደርጉታል፡፡

(2) የተደረጉት ጥንቃቄዎች ግን ከወገኖቹ ውጭ የሆነውን ለማምለጥ የማይቻለውን የቁጠባ (የኤኮኖሚ) ሁኔታ ለማረጋገጥ ሲሆን፤ አንዳችም ኪሣራ ሊጠየቅ አይቻልም፡፡

ቊ 3193፡፡ (2) በሌላ ባለሥልጣን የተደረጉ የጥንቃቄ ውሳኔዎች፡፡

(1) ጉዳት ያመጣውን ሥራ ፈጻሚው ተዋዋይ ባለሥልጣኑ ሳይሆን አንድ ሌላ ባለሥልጣን ሲሆን፤ አንዳችም ኪሣራ ሊከፈል አይገባም፡፡

(2) ይህን የመሰለው ጕዳይም የሚፈጸመው አስቀድሞ ሳይታሰብ ስለቀረ ነገር ወይም በሕዝብ ባለሥልጣን ኀላፊነት በተሠሩት ደንቦች መሠረት ነው፡፡



ንኡስ ክፍል 3፡፡ ስለ ውሎች ያለመፈጸም፡፡

ቊ 3194፡፡ ውልን በግድ ስለ ማስፈጸም፡፡

(1) ዳኞች የአስተዳደሩ መሥሪያ ቤት ግዴታውን ይፈጽም ዘንድ ሊያስገድዱት አይችሉም፡፡

(2) የአስተዳደሩ መሥሪያ ቤት ግዴታውን ለመፈጸም ሳይወድ ቢቀር ዳኞች ኪሣራ ለማስከፈል ፍርድ ለመስጠት ይችላሉ፡፡

(3) ዳኞች የአስተዳደሩ መሥሪያ ቤት ያወጣቸውን መጠንቀቂያ ውሳኔዎች ራሱ ከተዋዋላቸው ግዴታዎች ጋራ ተቃራኒ ሲሆኑ ተቃራኒ የሆነ ሕጋዊ ድንጋጌ ከሌለ በቀር ለመሰረዝ ይችላሉ፡፡

ቊ 3195፡፡ በትእዛዝ የመውሰድ ‹‹ሬኪዚሲዮን›› መብቶች፡፡

(1) የአስተዳደር መሥሪያ ቤት ራሱ ያደረገውን ውል ‹‹በሬኪዚሲዮን›› በትእዛዝ መብት ወስዶ ለማስፈጸም አይችልም፡፡

(2) የሠራተኞችን የሥራ ማቆም አድማ ለማስወገድ የመንግሥት መሥሪያ በቶችን ሠራተኞች ‹‹በሬኪዚሲዮን›› ለመውሰድ ግን ይችላል፡፡

ቊ 3196፡፡ ሳይከፈሉ ስለ ቀሩ ገንዘቦች ወለድ፡፡

ሳይከፈል ለቀረው ገንዘብ የሚገባው ወለድ ማስጠንቀቂያ የመስጠት አስፈላጊነት ሳይኖረው ከአስተዳደር መሥሪያ ቤት ላይ በሙሉ መብት ተፈላጊ የሚሆነው፤

(ሀ) የአስተዳደር መሥሪያ ቤት በውሉ በተመለከተው መሠረት ከዐሥራ አምስት ቀን በኋላ ለተዋዋዩ ስለ ገንዘቡ አከፋፈል የሚያስፈልገውን የማረጋገጥ ሥራ ሳይፈጽም የቀረ እንደሆነ ወይም፤

(ለ) የአስተዳደር መሥሪያ ቤት የሚፈለግበትን ገንዘብ የማረጋገጡ ሥራ በተፈጸመ በሦስት ወር ውስጥ ሳይከፍል የቀረ እንደሆነ ነው፡፡

ቊ 3197፡፡ ኀላፊነት እንዳይኖር የተደረገ የውል ቃል፡፡

ተቃራኒ የሆነ የውል ቃል ቢኖርም ከአስተዳደር መሥሪያ ቤቱ የተዋዋለው ሰው መሥሪያ ቤቱ ሳይከፍለው ላቈየበት ገንዘብ ወለድ ወይም ኪሣራ ለመጠየቅ የሚችለው፡-

(ሀ) ሳይከፈል የቈየበት ጊዜ ከስድስት ወር በላይ ሲሆን፤

(ለ) ውሉን ያደረገው የአስተዳደር መሥሪያ ቤት ለመጉዳት ብሎ ያደረገው ወይም ከባድ በሆነ ቸልተኛነትና ወይም ጥፋት ያደረገው ሲሆን ነው፡፡

ቊ 3198፡፡ ስለ ማስጠንቀቂያው ውድቅነት፡፡

(1) አንድ ማስጠንቀቂያ ከሰጠ በኋላ የአስተዳደር መሥሪያ ቤቱ ከተዋዋዩ ጋራ በመገናኘት ስለ ሥራው በሌላ የውል ግዴታዎች መሠረት ንግግር ለማድረግ ቢጀምር ማስጠንቀቂያው ውድቅ ስለሚሆን ማስጠንቀቂያውን እንደገና ማደስ ያስፈልገዋል፡፡

(2) የአስተዳደር መሥሪያ ቤቱ ማስጠንቀቂያ ከሰጠ በኋላ አንድ የቅጣት ውሳኔ ሳያደርግ ብዙ ጊዜ ቢያሳልፍ ወይም ከተዋዋዩ ጋራ የንግድ ግንኙነትን ቢቀጥል በተዋዋዩ ላይ የቅጣት ውሳኔ መፈለጉን ትቷል የሚያሰኘውና እንደገና ማስጠንቀቂያ እንዲሰጥ የሚያስገድደው አይሆንም፡

ቊ 3199፡፡ ስለ አቅራቢዎች መዘግየትና ጕድለት፡፡

(1) አንድ ተዋዋይ የሆነ በገዛ አቅራቢዎቹ መዘግየትና ጕድለት በሚደርሰው ጥፋት ሊከለክሉት በማይቻል ከዐቅም በላይ በሆነ ሕግ መሠረት ለመከራከር አይችልም፡፡

(2) አንድ ተዋዋይ የሆነ የገዛ አቅራቢዎቹ መዘግየትና ጕድለት ሊከለክሉት የማይቻል ከዐቅም በላይ እንደሆነ ኀይል ተቈጥሮ ውሉን ባለመፈጸም ከሚደርስበት አላፊነት ሊያድነው አይችልም፡፡

ቊ 3200፡፡ የቅድሚያ ልዩ መብት ስላለመኖር፡፡ (1) መሠረቱ፡፡

(1) የአስተዳደር መሥሪያ ቤቱ ተዋዋዩ ውሉን ባለመፈጸሙ የሚያስቀጣ ጥፋት አድርጓል፡፡ በማለት በገዛ ራሱ አንድ ውሳኔ ለማድረግ አይችልም፡፡

(2) እንዲሁም የአስተዳደር መሥሪያ ቤቱ ተዋዋዩ ግዴታዎቹን ባለመፈጸሙ ወይም ለመፈጸም በመዘግየቱ ምክንያት የሚፈለግበትን ኪሣራ ልክ በገዛ ራሱ ለመወሰን አይችልም፡፡

(3) ዳኞች የአስተዳደር መሥሪያ ቤት ከመብቱ ተቃራኒ በሆነ አኳኋን በተዋዋይ ላይ ባደረገው ውሳኔ (ቅጣት) ለደረሰበት ጉዳት ኪሣራ፤ ይከፍለው ዘንድ ሊፈርዱበት ይችላሉ፡፡



ንኡስ ክፍል 4፡፡ ውሎችን ለሌላ ሰው ስለ መልቀቅና ከዋናው ተቋራጭ ስለ ተስማማ ሁለተኛ ተቋራጭ፡፡

ቊ 3201፡፡ ትርጓሜ፡፡

(1) ውሎችን ለሌላ መልቀቅ ማለት ተዋዋዩ ውሉን በሙሉ እንዲፈጽምለት ላንድ ሦስተኛ ወገን ለሆነ ሲያስተላልፍ ነው፡፡

(2) ከዋናው ተቋራጭ የተስማማ ሁለተኛ ተቋራጭ የሚባለውም ከተዋዋዩ ውሉን በከፊል ለማስፈጸም ካንድ ሦስተኛ ወገን ከሆነ ሰው ጋራ የሚደረግ ውል ነው፡፡

ቊ 3202፡፡ የአስተዳደር መሥሪያ ቤቱ ፈቃድ አስፈላጊነት፡፡

(1) ተዋዋዩ ያደረጋቸው ውሎችን ለሌላ ለመልቀቅና ከሁለተኛ ተቋራጭ ጋራ የተደረጉ ውሎች አስቀድሞ ከአስተዳደር መሥሪያ ቤቱ እንዲፈቀድ ያስፈልጋል፡፡

(2) ውልን ለሌላ ስለ መልቀቅ ወይም ከሁለተኛ ተቋራጭ ጋራ የተደረገውን ውል ለመፍቀድ መብት ያለው ባለሥልጣን ተቃራኒ የሆነ ቃል ካልኖረ በቀር ውሉን ለመዋዋል የተፈቀደለት ባለሥልጣን ነው፡፡

ቊ 3203፡፡ የአስተዳደር መሥሪያ ቤቱ ግዴታና ችሎታ፡፡

(1) የአስተዳደር መሥሪያ ቤቱ ውልን ለሌላ ለመልቀቅ ወይም ለሁለተኛ ተቋራጭ ለማድረግ ለሚቀርብለት የፈቃድ ጥያቄ መልሱን በአእምሮ ግምት ተገቢ በሆነ ጊዜ ውስጥ መስጠት አለበት፡፡

(2) ውልን ለሌላ ለመልቀቅ ወይም የሁለተኛ ተቋራጭ ሆኖ የተዋዋለው የሕዝባዊ አገልግሎት ሥራ ባለኮንሴሲዮን በሆነ ጊዜ የአስተዳደር መሥሪያ ቤቱ ይህ አዲስ የታጨው ባለኮንሴሲዮን (በቴክኒካዊ ወይም) በገንዘብ ችሎታ ማነስ ምክንያት ካልሆነ ፈቃዱን ለመከልከል አይችልም፡፡

(3) የአስተዳደር መሥሪያ ቤቱ ለሌላ ውሎች ውስጥ ስለ ውሎች ለሌላ ማሳለፍ ወይም ስለ ሁለተኛ ተቋራጭ ረገድ የመከልከል ወይም የመፍቀድ በተለይ የሆነ መብት አለው፡፡

ቊ 3204፡፡ ቅጣት፡፡

(1) ሳይፈቀድለት የተደረገው ውልን ለሌላ መለቀቅ ወይም ከዋናው ተቋራጭ የተስማማ ሁለተኛ ተቋራጭ አስተዳደር መሥሪያ ቤቱን መቃወሚያ ሊሆን አይችልም፡፡

(2) እነዚህም ስለ ውል ጥፋት ተቈጥረው በተዋዋዩ ጕድለት ውልን የሚያፈርሱ ይሆናሉ፡፡

ቊ 3205፡፡ ፈቃዱ የሚሰጠው ውጤት፡፡ (1) ለሌላ ስለ መልቀቅ፡፡

(1) ከአስተዳደር መሥሪያ ቤቱ ውልን ለሌላ ለመልቀቅ የሚሰጠው ፈቃድ ውል በተሰጠው በቀድሞ ተዋዋይ ምትክ ያደርገዋል፡፡

(2) ተቃራኒ የሆነ ውል ካልኖረ በቀር የቀድሞው ተዋዋይ ስለ ውሉ አፈጻጸም ኀላፊነት ነጻ ነው፡፡

(3) የቀድሞው ተዋዋይ ለአስተዳደር መሥሪያ ቤቱ የሰጠው ዋስትና በመሥሪያ ቤቱ እጅ የሚቈየው በመካከላቸው ባሉት ክርክሮች መጠን ብቻ ነው፡፡

ቊ 3206፡፡ (2) ከዋናው ተቋራጭ የተስማማ ሁለተኛ ተቋራጭ፡፡

(1) ከአስተዳደር መሥሪያ ቤት ከዋናው ተቋራጭ ለተስማማው ለሁለተኛው ተቋራጭ የሚሰጠው ፈቃድ፤ በተዋዋዩና በመሥሪያ ቤቱ መካከል ያለውን የውል ማሰሪያ እንዳለ ሆኖ እንዲኖር ይተወዋል፡፡

(2) የቀድሞው ተዋዋይ፤ ሁለተኛው ተዋዋይ ለፈጸማቸው ሥራዎችና ዕቃዎች ራሱ እንደፈጸማቸው ተቈጥረው ኀላፊነት ይኖርበታል፡፡

(3) ከአስተዳደር መሥሪያ ቤቱ ስለ ሁለተኛው ተዋዋይ የተሰጠው ፈቃድ በመዘግየት ምክንያት ከሚወድቀው ቅጣት የመዘግየቱ ነገር በሁለተኛው ተዋዋይ ጥፋት በሆነ ጊዜ የቀድሞውን ተዋዋይ አይነካውም፡፡





ምዕራፍ 2፡፡ ስለ ሕዝብ አገልግሎት ሥራ ኮንሴሲዮን፡፡

ቊ 3207፡፡ ትርጓሜ፡፡

(1) አንድ የሕዝብ አገልግሎት ሥራ የሚባለው መንግሥት ይኸን ሥራ የግል የሆነ ድርጅት በሚገባ ለማካሄድ የማይችለው ነው ብሎ ወስኖ በጠቅላላ ለሕዝቡ አስፈላጊነት ያለው ነው በማለት ራሱ የሚያካሂደው ነው፡፡

(2) የሕዝብ አገልግሎት የመንግሥት ሥራ ኮንሴሲዮን የሚባለውም አንድ ባለኮንሴሲዮን የሕዝባዊ አገልግሎት ሥራን ስለ አገልግሎቱ የሚከፈለውን ከሚገለገሉበት ሰዎች በመቀበል ለማካሄድ ካንድ የመንግሥት መሥሪያ ቤት ጋራ ያደረገው ውል ነው፡፡

ቊ 3208፡፡ የአስተዳደር መሥሪያ ቤት የመቈጣጠር መብት፡፡ (1) መሠረቱ፡፡

(1) የሕዝብ አገልግሎት ሥራ በደኅና እንዲካሄድ ኅላፊነት ያለው የመንግሥት መሥሪያ ቤት ውሉ በሚፈጸምበት በማናቸውም ጊዜ ሁሉ ለመቈጣጠር መብት አለው፡፡

(2 ) ባለኮንሴሲዮኑ ኮንሴሲዮኑን ለሰጠው የሥራውን ሁኔታ ገልጾ ማስረዳትና እንዲሁም መቈጣጠሩን እንዲፈጽም አስፈላጊውን ሁሉ ማድረግ አለበት፡፡

ቊ 3209፡፡ (1) በደንብ ስለ መወሰን፡፡

(1) ባለኮንሴሲዮኑን ለመቈጣጠር የሚፈጸመው አሠራር በደንብ በተደረነገጉትና ተዋዋዮቹም በተስማሙባቸው ውሳኔዎች መሠረት ነው፡፡

(2) ከዚህ በታች ባሉት ቊጥሮች ውስጥ የተመለከቱት ድንጋጌዎች ተቃራኒ የሆነ የውል ቃል ቢኖርም እንኳ ተፈጻሚ ናቸው፡፡

ቊ 3210፡፡ (3) የመቈጣጠሩ ወሰን፡፡

(1) አኮንሴሲዮኑ መቈጣጠር ኮንሴሲዮኑን አበላሽቶ ሥራው በአስተዳደሩ መሥሪያ ቤት በቀጥታ እንደሚመራ አድርጎ የሚለውጠው እንዳይሆን ያስፈልጋል፡፡

(2) የአስተዳደር መሥሪያ ቤቱ ባለኮንሴሲዮኑ አንዱን የሥራ ክፍል በሙሉ አስቀድሞ እያስፈቀደ እንዲሠራ ለማድረግ አይቻለውም፡፡

(3) በውል የተወሰነው እንደተጠበቀ ሆኖ ባለኮንሴሲዮኑ ውሉን የሚፈጽምበትን አኳኋን በነጻነት ራሱ ይመርጣል፡፡

ቊ 3211፡፡ (4) ስለ ውሉ አተረጓጐም፡፡

(1) የውሉን ቃሎች ለኮንሴሲዮኑ ሥራ አካሄድ መቈጣጠርም ሆነ ስለ ሕዝባዊ ሥርዐት ጸጥታ ጥበቃም ሆነ አዲስ ለሆኑት ደንቦች አፈጻጸም አሰናካይ እንዲሆኑ አድርጎ በፍጹም ትርጕም ሊሰጣቸው አይቻልም፡፡

(2) ስለሆነም የአስተዳደሩ ባለሥልጣን ከተዋዋዩ ጋራ በውል የተስማማባቸውን ግዴታዎች ለመለወጥም ሆነ ለመቈጣጠር በፖሊስ ደንቦች ኀይል መሠረት ለመፈጸም አይችልም፡፡

ቊ 3212፡፡ ዋጋዎችንና የዋጋ ልክ ማስታወቂያዎችን በውል ስለ መለወጥ (1) መሠረቱ፡፡

በኮንሴሲዮኑ ውስጥ በውሉ የተመለከቱት ዋጋዎችና የዋጋ ልክ ማስታወቂያዎች በቁጠባ ረገድ መለዋወጥ በደረሰበት ጊዜ ሊለወጡ ይቻላል የሚል ቃል በውል ውስጥ ሊገባ ይቻላል፡፡

ቊ 3213፡፡ (2) የመለዋወጥ የውል ቃሎች፡፡

(1) በያንዳንድ ዕቃዎች ሥራዎች ላይ በሚደርስባቸው የዋጋ መለዋወጥ መጠን ዋጋዎቹ ዐውቀው ወዲያውኑ ተለውጠው በሥራ ላይ ይውላሉ ብሎ አስቀድሞ በኮንሴሲዮኑ ውስጥ ሊወሰን ይቻላል፡፡

(2) ያዲሶች ዋጋዎች ወይም የዋጋ ልክ ማስታወቂያዎች አወሳሰን ባንድ የመለዋወጥ የውል ቃል መሠረት ዐውቆ ተለዋጭ ሲሆን ክርክርም ቢነሣ በዚሁ በተጠቀሰው የመለዋወጥ የውል ቃል መሠረት ዳኞች አዲሶችን ዋጋዎችና የዋጋ ልክ ማስታወቂያዎችን ይወስናሉ፡፡

ቊ 3214፡፡ (3) የማሻሻያ የውል ቃል፡፡

(1) በውሉ በቁጠባው ሁኔታዎች በጣም ከፍ ያለ መለዋወጥ በደረሰ ጊዜ ስለ ዋጋዎችና የዋጋ ልክ ማስታወቂያዎች ማሻሻል መሠረቱን ጕልህ አድርጎ ሳይገልጽ መሻሻል ይገባቸዋል የሚል ቃል ሊጻፍ ይቻላል፡፡

(2) እንደዚህም በሆነ ጊዜ በውሉ የተጠቀሱት ሁኔታዎች በደረሱ ጊዜ ተዋዋዮቹ ተከራክረው ለውሉ አንድ የስምምነት ተጨማሪ ማድረግ ግድ ይኖርባቸዋል፡፡

(3) ተዋዋዮቹ ሳይስማሙ ቢቀሩ ግን ዳኞች ለባለኮንሴሲዮኑ ርትዕ የሆነ ዋጋ መቀበያ የሚሆነው አንድ የዋጋ ልክ ማስታወቂያ ወስነው ማውጣት አለባቸው፡፡

ቊ 3215፡፡ (4) ስለ ውል ቃሎቹ የጊዜ አፈጻጸም፡፡

(1) በውሉ ተቃራኒ የሆነ ቃል ካልኖረ ተዋዋዩ ሥራውን ከተቀበለበት ቀን ጀምሮ የዋጋዎችን መለዋወጥና የማሻሻያ የውሎችን ቃል ለመጥቀስ ይችላል፡፡

(2) ተዋዋዩ እነዚህኑ የውል ቃሎች በውሉ የተመለከቱትን ግዴታዎችን ለመፈጸም ከተወሰነለት ጊዜ በኋላ ከመሥሪያ ቤቱ የተጨመረለት ጊዜ ካልኖረው በቀር ለመጥቀስ አይችልም፡፡

ቊ 3216፡፡ ባንድ ወገን ብቻ ስለሚደረግ የውል መለዋወጥ፡፡ (1) መሠረቱ፡፡

(1) ኮንሴሲዮን ሰጭ የሆነው መሥሪያ ቤት ውሉ በሚጸናበት ጊዜ ስለ ሥራው መልካም አካሄድ ወይም ስለተሰጠው አገልግሎት ሥራ መሻሻል አስፈላጊ መስሎ የታየውን ማንኛዎችንም ግዴታዎች በባለኮንሴሲዮኑ ላይ ሊጥልበት ይችላል፡፡

(2) እንዲሁም በኮንሴሲዮኑ ውል ወይም የሥራውን አኳኋን በሚያመለክተው በግዴታዎቹ ደብተር የተመለከተውን ያገልግሎት ሥራ ድርጅት እንዲለውጥ ባለኮንሴሲዮኑን ለማስገደድ ይችላል፡፡

(3) ማናቸውም ይህን ተቃራኒ የሆነ ቃል ዋጋ የለውም፡፡

ቊ 3217፡፡ (2) ለመለዋወጥ የሚቻሉ የስምምነት ቃሎች፡፡

(1) ለመለዋወጥ የሚቻሉት አገልግሎት ሥራንና አፈጻጸሙን የሚመለከቱ ቃሎች ብቻ ናቸው፡፡

(2) እንዲሁም መሥሪያ ቤቱ ባለኮንሴሲዮኑ ማቅረብ የሚገባውን ሀብት ብዛት ከፍ ለማድረግ ወይም ዝቅ ለማድረግ ወይም ያገልግሎት ሥራውን እንዲያስፋፋ ለማድረግ ይችላል፡፡

ቊ 3218፡፡ (3) ስለ መለዋወጡ ወሰኖች፡፡

(1) የአስተዳደር መሥሪያ ቤቱ የአገልግሎት ሥራን ድርጅት ዐይነቱን ወይም ውሉን ፍጹም ሌላ መልክ የሚሰጥ መለዋወጥ እንዲደረግ ለማስገደድ አይችልም፡፡

(2) እንዲሁም የአስተዳደር መሥሪያ ቤቱ ኮንሴሲዮኑን በመንግሥት መሪነት በሚሠራ ሥራ አስተዳደር ዐይነት ለማስተዳደር አይችልም፡፡

(3) እንዲሁም የአስተዳደር መሥሪያ ቤቱ ባለኮንሴሲዮኑ ከተሰጠው ያገልግሎት ሥራ ልዩ የሆነ አንድ ሥራ ወይም ጭራሹን አንድ አዲስ ሥራ ወይም ከችሎታው በላይ የሆነ አንድ ሥራ ለማሠራት አይችልም፡፡

ቊ 3219፡፡ (4) ለመለወጥ የማይቻሉ የስምምነት ቃሎች፡፡

(1) የኮንሴሲዮኑ ውል ለባለኮንሴሲዮኑ በገንዘብ ረገድ የሚያስገኘውን ጥቅም ሁሉ የአስተዳደር መሥሪያ ቤት በበኩሉ ለብቻ ለመለዋወጥ አይቻለውም፡፡

(2) እንዲሁም የአስተዳደር መሥሪያ ቤት ለባለኮንሴሲዮኑ የተሰጠውን የብቻነት ልዩ ጥቅም ለመንካትም አይችልም፡፡

(3) የኮንሴሲዮኑ ሰጭ በበኩሉ ለብቻው የዋጋዎቹን ማስታወቂያ በመለወጥ ሊያስገድደው ይችላል፡፡ ግን በዚሁ መለዋወጥ በባለኮንሴሲዮኑ ለሚደርሰው ጉዳት መካሥ ይገባዋል፡፡

ቊ 3220፡፡ (5) ለባለኮንሴሲዮኑ ስለሚከፈለው ካሣ፡፡

(1) የአስተዳደር መሥሪያ ቤት በበኩሉ ለብቻው ያለውን የመለዋወጥ መብት የፈጸመ እንደሆነ፤ በዚሁ ረገድ ለሚደርሰው ጉዳት ሁሉ ለባለኮንሴሲዮኑ ኪሣራ መክፈል ይገባዋል፡፡

(2) ለባለኮንሴሲዮኑ የሚከፈለውም ካሣ የአስተዳደር መሥሪያ ቤት የበለጠ ግዴታ እንዲፈጸም ባደረገው ሥራ በሚደርሰው ኪሣራ ልክ ነው፡፡

ቊ 3221፡፡ ከደንበኞቹ ጋራ ስለሚደረገው ግንኙነት (1) የዋጋ ማስታወቂያ ስለ ማውጣት፡፡

ለባለኮንሴሲዮኑ በኮንሴሲዮኑ ውል ከደንበኞቹ ላይ የሚቀበለው ቀረጥ (ታክስ) ባንድ የዋጋ ማስታወቂያ መደብ (ታሪፍ) የብዛቱ ልክ ተወስኖ ተፈቅዶለት እንደሆነ፤ ባለኮንሴሲዮኑ ከዚሁ ከተፈቀደለት ከፍተኛ ወሰን ሳያልፍ የዋጋ ማስታወቂያውን ራሱ ዐውቆ ለማውጣት ይችላል፡፡

ቊ 3222፡፡ (2) የዋጋ ማስታወቂያን (ታሪፍ) ስለ መለዋወጥ፡፡

ኮንሴሲዮን ሰጪው የመደበው የዋጋ ማስታወቂያ ወይም ግዴታዎች የተለወጡ እንደሆነ ያዲሱ የዋጋ ማስታወቂያ ወይም ግዴታዎች ወዲያውኑ በሥራ ላይ ይውላሉ ግን በባለኮንሴሲዮኑና በደንበኞቹ መካከል ባሉት ውሎች ላይ ወደ ኋላ ተመልሰው ሊጸኑባቸው አይችሉም፡፡

ቊ 3223፡፡ (3) ኮንሴሲዮኑ እንደ ሕዝባዊ ሥርዐት (ጸጥታ) ዐይነት ለመሆኑ፡፡

ባለኮንሴሲዮኑ ካንድ ደንበኛ ጋራ ባደረገው የግል ውል መሠረት በኮንሴሲዮኑ ውል ወይም በግዴታዎቹ ደብተር የተወሰኑትን ጠቅላላ ደንቦች ለመለወጥ አይቻለውም፡፡

ቊ 3224፡፡ ስለ ደንበኞቹ እኩልነት፡፡

(1) የአስተዳደር መሥሪያ ቤትም ሆነ ባለኮንሴሲዮኑ በደንበኞቹ መካከል የከፍተኝነትና የዝቅተኝነት ተግባር በመወሰን የነርሱን እኩልነት ለማጥፋት አይችሉም፡፡

(2) የአገልግሎቱም ሥራ ዋጋ ማስታወቂያ በደንበኞቹ ደረጃ መካከል ልዩነት ሊኖረው የሚችለው እኒህም ልዩነቶች በሕዝባዊ አገልግሎት ሥራ ፊት ለደንበኞቹ ልዩ ልዩ ከሆኑ ሁኔታዎች ጋራ ተመሳሳይ ሆነው ሲገኙ ነው፡፡

(3) የንግድና ኢንዱስትሪ ሕዝባዊ አገልግሎት ሥራዎች የሚተዳደሩት በግል መብት ደንቦች መሆኑ በሕግ የታወቀላቸውም ቢሆን ከላይ የተጠቀሰውን መሠረታዊ የሆነ አደራረግን ማክበር አለባቸው፡፡

ቊ 3225፡፡ (5) የደንበኞችና የባለኮንሴሲዮኑ ግንኙነቶች፡፡

(1) በዋጋ መደብ ወይም ግዴታዎች አፈጻጸም የሚደረጉት ስሕተቶች ሁሉ መቃናት አለባቸው፡፡

(2) ደንበኛው ባለካንሴሲዮኑ አላገባብ የተወሰደበትን ገንዘብ ለማስመለስ ክሱን አላገባብ ከተወሰደበት ቀን አንሥቶ እስከ አንድ ዓመት ድረስ ማቅረብ አለበት፡፡

(3) እንዲሁም ባለኮንሴሲዮኑ የዋጋ ተጨማሪ ለመቀበል አላገባብ ከከፈለበት ቀን አንሥቶ እስከ አንድ ዓመት ክሱን ማቅረብ አለበት፡፡

ቊ 3226፡፡ (6) የአስተዳደር መሥሪያ ቤት የደንበኞች ወኪል ስላለመሆኑ፡፡

የአስተዳደር መሥሪያ ቤት ባለኮንሴሲዮኑን የውሉን ግዴታዎች ጠንቅቆ ባለመጠበቁ ምክንያት በአገልግሎት ሥራ ደንበኞች ላይ ላደረሰባቸው አንድ ጉዳት ኪሣራ ለመጠየቅ አይችልም፡፡

ቊ 3227፡፡ የኮንሴሲዮኑ ጊዜ ልክ፡፡

(1) ኮንሴሲዮኑ የሚጸናበት ጊዜ ልኩ በውሉ ይወሰናል፡፡

(2) የኮንሴሲዮኑም ጊዜ ከስሳ ዘመን በላይ ሊሆን አይችልም፡፡

(3) የውል ቃል የሌለ እንደሆነ ኮንሴሲዮኑ ለሰባት ዓመት እንደተደረገ ይቈጠራል፡፡

ቊ 3228፡፡ ስለ ኮንሴሲዮኑ መታደስ፡፡

(1) የኮንሴሲዮኑ ውል መፈጸሚያው ሁለት ዓመት ሲቀረው ወይም ውሉ እንደሚያዝዘው አድርጎ ተቃራኒ የሆነ የውል ቃል ካልኖረ በቀርና አንደኛው ወገን ለሁለተኛው ወገን ውሉ እንዲቀር ካላስጠነቀቀው በቀር ውሉ ዐውቆ የታደሰ ሆኖ ይቀጥላል፡፡

(2) በዚሁም ምክንያት ውሉ ለሰባት ዓመት ወይም ተዋዋዮቹ ወገኖች አስቀድሞ በወሰኑት አጭር ጊዜ ታድሶ ይቀጥላል፡፡

ቊ 3229፡፡ የኮንሴሲዮኑን ሒሳብ ስለ ማጣራት (1) መሠረቱ፡፡

(1) የሕዝባዊ አገልግሎት ሥራ ኮንሴሲዮን ማለቅ በባለኮንሴሲዮኑና በኮንሴሲዮን ሰጪው መካከል ያሉት ሒሳቦች ተጣርተው እንዲፈጸሙ ያደርጋል፡፡

(2) የሒሳብ ማጣራቱም ተግባር የሚፈጸመው በግዴታዎች ደብተር በተመለከቱት ውሳኔዎች መሠረት ነው፡፡

(3) የስምምነት ውል ቃል ካልኖረ በቀር የሒሳቡ ማጣራት ቀጥሎ በሚመለከቱት ድንጋጌዎች መሠረት ይፈጸማል፡፡

ቊ 3230፡፡ (2) የባለኮንሴሲዮኑ ግዴታዎች፡፡

(1) ባለኮንሴሲዮኑ ስለ ኮንሴሲዮኑ ሥራ መቀጠል አስፈላጊ የሆኑትን ነገሮች ሁሉ ለኮንሴሲዮን ሰጪው ማስታወቅ አለበት፡፡

(2) ባለኮንሴሲዮኑ በነጻ ወይም ኪሣራ ተከፍሎባቸው ተመላሽ የሆኑትን የኮንሴሲዮኑን ሥራዎችና መሣሪያዎች ሁሉ እንዳሉ በደኅና ሁኔታ ለኮንሴሲዮኑ ሰጭ ማስረከብ አለበት፡፡

ቊ 3231፡፡ (3) ተመላሽ የሆኑ ንብረቶች፡፡

(1) ኮንሴሲዮን ሰጭ ኪሣራ ሳይከፍልባቸው የኮንሴሲዮኑን የማይንቀሳቀሱ ንብረቶች መልሶ ይረከባል፡፡

(2) እንደዚሁም ኮንሴሲዮን ሰጭ በግዴታዎች ደብተር ውስጥ ኪሣራ ሳይከፈልባቸው ተመላሽ ይሆናሉ ተብሎ የተመለከቱትንም ተንቀሳቃሽ ንብረቶች ኪሣራ ሳይከፈልባቸው ይረከባል፡፡

ቊ 3232፡፡ (4) እንደ ገና ሥራ መቀጠያ የሆኑ ንብረቶች፡፡

(1) ኮንሴሲዮን ሰጭ የቀሩትን ለኮንሴሲዮኑ ሥራ የሚያገለግሉትን ንብረቶች ኪሣራ ከፍሎ ለመውሰድ ይችላል፡፡

(2) ኮንሴሲዮን ሰጭ ለኮንሴሲዮኑ ሥራ አካሄድ የሚያገለግሉትን ንብረቶች መልሶ ለመውሰድ ተገዳጅነት የሚኖረውም በግዴታዎች ደብተር ውስጥ ተገዳጅነቱ ተጠቅሶ እንደሆነ ነው፡፡

ቊ 3233፡፡ (5) ስለሚከፈለው ካሣ ገንዘብ፡፡

(1) ቀደም ብሎ በሚገኘው ቊጥር የተጠቀሰው የኪሣራ ገንዘብ የሚያከራከር በሆነ ጊዜ ልኩን ሁለቱ ወገኖች የመረጧቸው ሽማግሌዎች ያለዚያም ዳኞች እንዲወስኑት ይደረጋል፡፡

(2) ባለኮንሴሲዮኑ ወይም ኮንሴሲዮን ሰጭ ንብረቶቹ ባወጡት ዋጋ መሠረት እንዲሆን ከወሰኑ ኪሣራው በዚሁ ዋጋ መሠረት ሆኖ የመበላሸትና የእርጅና ተቀንሶለት መወሰን አለበት፡፡

(3) ለንብረቶቹ የወጡላቸው ዋጋዎች ልኩ ሊታወቅ ካልተቻለ ኪሣራው ለንብረቶቹ በመረከቢያው ጊዜ በሚሰጣቸው ዋጋ ግምት መሠረት መወሰን አለበት፡፡

ቊ 3234፡፡ (6) ውሎች፡፡

(1) ባለኮንሴሲዮኑ ለኮንሴሲዮኑ ጠቃሚነት ያላቸውንና በሥራም ላይ ያሉትን ውሎች ሁሉ ለኮንሴሲዮን ሰጪው ማስታወቅ አለበት፡፡

(2) ኮንሴሲዮን ሰጪው በነዚሁ ውሎች የባለኮንሴሲዮኑን ቦታ የሚይዝ በመሆኑ ለመሻር የሚፈልገውን ውል መኖሩን በተረዳበት ወር ውስጥ ለባለኮንሴሲዮኑ ወይም ለተዋዋዩ ኮንሴሲዮን ሰጪው ማስታወቅ አለበት፡፡

(3) ባለኮንሴሲዮኑ በውሉ ቀዋሚ የሆነ ግዴታ ካልኖረበት በቀር ስለ ውሉ ሽረት በተዋዋዩ ፊት አንዳችም ኀላፊነት ሊያገኘው አይችልም፡፡

ቊ 3235፡፡ (7) ዋስትናዎች፡፡

በኮንሴሲዮን ሰጪውና በባለኮንሴሲዮኑ መካከል ያሉት ሒሳቦች እንደተፈጸሙ ወዲያኑ ባለኮንሴሲዮኑ ያስያዘው መያዣ ተመላሽ ሆኖለት የዋሶቹም ዋስትናቸው እንዲወርድ ይደረግላቸዋል፡፡

ቊ 3236፡፡ ኮንሴሲዮኑን መልሶ ስለ መግዛት (1) መሠረቱ፡፡

(1) መልሶ መግዛት ማለት ኮንሴሲዮኑን ከመፈጸሚያው ጊዜ በፊት ለማቆም ከባለኮንሴሲዮኑ ማናቸውም ጥፋት ውጭ የሆነ የአስተዳደር መሥሪያ ቤት ውሳኔ ነው፡፡

(2) የአስተዳደር መሥሪያ ቤት የሕዝባዊ አገልግሎት ሥራን ለማቆም ወይም እንደገና ለማደራጀት በማናቸውም ጊዜ ኮንሴሲዮኑን መልሶ ለመግዛት ይችላል፡፡

(3) የአስተዳደር መሥሪያ ቤቱ ግን ለሌላ ባለኮንሴሲዮን ለመስጠት ኮንሴሲዮኑን ከባለኮንሴሲዮኑ መልሶ ለመግዛት መብት የለውም፡፡

ቊ 3237፡፡ (2) ውጤቶች፡፡

(1) ኮንሴሲዮኑ መልሶ በተገዛ ጊዜ ከላይ በተጠቀሱት ሐሳቦች መሠረት መጣራት አለበት፡፡

(2) ባለኮንሴሲዮኑ መልሶ በመግዛት ለሚያገኘው ጉዳት ሁሉ በተለይም ለኮንሴሲዮን ሰጪው ባስተላለፈባቸው በነዚያ ዋጋቸውን ቀስ በቀስ አድርጎ ለመመለስ ጊዜ ሳያገኝ በቀረባቸው ንብረቶች ረገድ በሚያገኘው ጉዳት መካስ ይገባዋል፡፡

(3) ለባለኮንሴሲዮኑ አገኛለሁ ብሎ አስቦት የነበረውን ትርፍ በመገንዘብ ይኸንኑም መልሶ በመግዛቱ ምክንያት በማጣቱ ርትዕ የሆነ ካሣ ሊሰጠው ይቻላል፡፡

ቊ 3238፡፡ ስለ ባለኮንሴሲዮኑ መብት እጦት (1) ስለ መበየን፡፡

(1) የባለኮንሴሲዮኑ መብት እጦት መበየን የሚቻለው ባለኮንሴሲዮኑ በተለይ ከባድ የሆነ ጥፋት በሠራ ጊዜ ነው፡፡

(2) የመብት እጦቱም መበየን የሚገባው የኮንሴሲዮኑ ውል የመበየኑ ሥልጣን ለአስተዳደር መሥሪያ ቤቱ ካልተፈቀደለት በቀር በዳኞች ብቻ ነው፡፡

ቊ 3239፡፡ (2) ውጤቶች፡፡

(1) የመብት ማጣት ውሉን በጭራሽ ያፈርሰዋል፡፡

(2) የመብት ማጣት የደረሰበት ባለኮንሴሲዮን የሕዝባዊ አገልግሎት ሥራ ሳይቋረጥ እንዲቀጥል ለማድረግ በውድ የሚከፈለውን ገንዘብ ራሱ መቻል አለበት፡፡

ቊ 3240፡፡ (3) መብቱን ስላጣ ባለኮንሴሲዮን መብቶች፡፡

(1) ኮንሴሲዮኑ በባለኮንሴሲዮኑ ኀላፊነት በሐራጅ ይሸጣል፡፡

(2) መብቱን ያጣው ባለኮንሴሲዮን በኮንሴሲዮኑ ላይ ስላሉት መብቶች ሁሉ ምትክ እንዲሆነው በሐራጅ የተወሰነውን ዋጋ ከአዲሱ ባለ ኮንሴሲዮን ይቀበላል፡፡

ቊ 3241፡፡ ስለ ማስያዝ (1) ግዴታዎች፡፡

(1) ኮንሴሲዮኑ እንዲያዝ መበየን የሚቻለው በባለኮንሴሲዮኑ ደካማነት ጕድለት ወይም ችሎታ ማነስ የአገልግሎት ሥራውን በከፊል ወይም መላውን ያቆመ እንደሆነ ነው፡፡

(2) እንደዚሁም እንዲያዝ ለመበየን የሚቻለው በባለኮንሴሲዮኑ ማናቸውም ጥፋት ባይኖርም ባለኮንሴንሰዮኑ ያገልግሎት ሥራን ለማካሄድ የማይዘልቀው መስሎም በታየ ጊዜ ነው፡፡

ቊ 3242፡፡ (2) ውጤቶች፡፡

(1) እንዲያዝ መደረጉ በኮንሴሲዮኑ ውል በነበሩት መብቶች ለጊዜው እንዳይሠራባቸው ባለኮንሴሲዮኑን ያግደዋል፡፡

(2) እንዲያዝ የተደረገው ባለኮንሴሲዮኑን ስለ ደካማነት ወይም ስለጥፋቱ ለመቅጣት የሆነ እንደሆነ ያገልግሎቱ ሥራ በኮንሴሲዮን ሰጭ ወይም እርሱ በመረጠው አንድ የሥራ አስኪያጅ አማካይነት በባለኮንሴሲዮኑ ኪሣራና ኀላፊነት እንዲካሄድ ይደረጋል፡፡

(3) ኮንሴሲዮኑ እንዲያዝ የተደረገው በእንደዚህ ያለ ምክንያት ያልሆነ እንደሆነ የማስያዙ ወጪ በኮንሴሲዮን ሰጪው ላይ ይሆናል፡፡

ቊ 3243፡፡ ስለ ዳኞች ተቈጣጣሪነት፡፡

(1) ዳኞች የአስተዳደር መሥሪያ ቤቱ ባንድ የሕዝባዊ አገልግሎት ሥራ ባለኮንሴሲዮን በሆነው ላይ የፈጸመውነ ማሲያዝ በሥራ መሪ ውስጥ ማድረግን መብት ማስቀረትን መሰረዝን እንደዚህ ያለውን ግዴታን የማስፈጸሚያ ማስገደጃ ወይም የውል ማፍረስ ውሳኔ (ቅጣት) በሚገባ የተደረገ መሆኑን የአስተዳደር መሥሪያ ቤቱ ካላስረዳ በቀር ዳኞች ለመሻር ይችላሉ፡፡

(2) ከዚህ በቀር የአስተዳደር መሥሪያ ቤት በማይገባ የቅጣት ውሳኔ አድርጎ በተዋዋዩ ላይ ጉዳት ቢያደርስበት ለአደረሰበት ጉዳት ኪሣራ እንዲከፍለው በአስተዳደር መሥሪያ ቤቱ ላይ ዳኞች ሊፈርዱበት ይችላሉ፡፡



ምዕራፍ 3፡፡ የመንግሥት ሥራዎችን የመቋረጥ ውል፡፡

ቊ 3244፡፡ ትርጓሜ፡፡

(1) የመንግሥት ሥራዎች ውል የሚባለው አንድ ተቋራጭ የሆነ ሰው ካንድ የአስተዳደር መሥሪያ ቤት ባለሥልጣን ጋራ በዋጋ ተስማምቶ አንድ የመንግሥት የሆነ ሕንጻ ሥራን ለመሥራት ለመጠበቅ ወይም ለማደስ የሚያደርገው ውል ነው፡፡

(2) የመንግሥት ሥራዎች ውል መባሉ ቀርቶ የአቅራቢነት ውል የሚባለው ውል ከሚሠራው የመንግሥት ሥራ ተካፋይነት ሳይኖረው አቅራቢው ለሥራው አስፈላጊነት ያላቸውን ነገሮች ብቻ የማቅረብ ሲሆን ነው፡፡

ቊ 3245፡፡ ስለ ጥበባዊ ሥራዎች ገበያዎች፡፡

(1) በዚህ ምዕራፍ ለመንግሥት ሥራዎች ውል የተሠሩት ድንጋጌዎች ከአስተዳደር መሥሪያ ቤት ጋራ በሚደረጉትም የጥበብ ሥራዎች ውል ላይ የሚፈጸሙ ናቸው፡፡

(2) የጥበባዊ ሥራ ውል ማለት በአሠራራቸውም ብዙ ዐይነትና ለመሥሪያ ቤቱም የተለየ አስፈላጊነት ያላቸው ነገሮች የሆኑት ናቸው፡፡


ክፍል 1፡፡ ውልን ስለ ማዘጋጀት

ቊ 3246፡፡ ውድድር፡፡ (1) መሠረቱ፡፡

የአስተዳደሩ መሥሪያ ቤት የጥበብ ሰዎች የሆኑትን፤ ወይም የልዩ ሥራዎች ተቋራጭ የሆኑትን ቤቶች ያንድ ሕንጻን ዐቅድ ለማሠራት ማወዳደር ይችላል፡፡

ቊ 3247፡፡ (2) የግዴታዎች አወሳሰን፡፡

(1) የአስተዳደሩ መሥሪያ ቤት ተወዳዳሪዎቹ ዐቅዶቻቸውን የሚያቀርቡበትን የጊዜ ልክ እነዚሁም ዐቅዶች በመልክና በውስጥ መሆን የሚገባቸውንና ሌላም ማናቸውንም የውድድር ግዴታዎችን እንደፈቃዱ ለመወሰን ይችላል፡፡

(2) እንዲሁም የአስተዳደር መሥሪያ ቤቱ እንደ ፈቃዱ የተወዳዳሪዎቹ በማንና በምን ዐይነት እንደሚወሰኑ ወይም የደረጃ ተራ ማዕረግ እንደሚሰጣቸውም ይቈርጣል፡፡

(3) መሥሪያ ቤቱ በውድድሩ ተካፋይ የሚሆኑትን ሰዎች እንደ ፈቃዱ ይመርጣል፤ ለምርጫውም ምክንያት መስጠት የለበትም፡፡

ቊ 3248፡፡ (3) የውድድርን ደንብ የማክበር ግዴታ፡፡

የአስተዳደሩ መሥሪያ ቤት ራሱ ያወጣውን የውድድር ደንብ ለማክበር የጠበቀ ግዴታ አለበት፡፡

ቊ 3249፡፡ ስለ ውሉ አፈጻጸም፡፡

የአስተዳደር መሥሪያ ቤቱ ከፍተኛ ደረጃ ያገኘውን ተወዳዳሪ ለመምረጥ ቃል የገባ ካልሆነ በቀር መልካም ከመሰለው ጋራ ለመዋዋል ነጻ ነው፡፡



ክፍል 2፡፡ ስለ ውል ደንበኛ የሆነ አፈጻጸም፡፡


ንኡስ ክፍል 1፡፡ ስለ ሥራዎች የበላይ ተጠባባቂነት፡፡

ቊ 3250፡፡ የአስተዳደር መሥሪያ ቤቱ መብት፡፡

(1) የአስተዳደር መሥሪያ ቤቱ የሥራዎቹን አፈጻጸም ለመጠባበቅ (ለመቈጣጠር) ይችላል፡፡

(2) የአስተዳደር መሥሪያ ቤቱ ሥራው በሚፈቅደው ዐይነት እንዲፈጸም የሥራ ተቋራጩን ለማዘዝ ይችላል፡፡

(3) በውሉ ተቃራኒ የሆኑ ስምምነቶች ካልኖሩ በቀር የአስተዳደር መሥሪያ ቤቱን የተቈጣጣሪነትና የበላይነት ሥልጣን ከዚህ በታች ባሉት ቊጥሮች የተመለከቱት ድንጋጌዎች ይወስናሉ፡፡

ቊ 3251፡፡ ስለ መጠባበቅ መብት፡፡

(1) የአስተዳደር መሥሪያ ቤት ወኪሎች በሥራ ቦታዎች ዘወትር ገብተው ከሥራ ተቋራጩ ስለ መቈጣጠር የሚያስፈልጋቸውን ነገሮች ሁሉ ለመጠየቅ ይችላሉ፡፡

(2) ሥራ ተቋራጩ የአስተዳደር መሥሪያ ቤቱ ስለ ሥራ ቦታዎች መልካም ሥርዐትና ጸጥታ ጥበቃ ያወጣቸውን ደንቦች በሚገባ መጠበቅ አለበት፡፡

(3) ይህን ተቃራኒ የሆነ ውል ሁሉ ፍርስ ነው፡፡

ቊ 3252፡፡ ስለ ሥራዎች የበላይ ተጠባባቂነት፡፡

(1) የአስተዳደሩ መሥሪያ ቤት የሥራ ትእዛዞች እየሰጠ የሥራዎቹን አካሄድ ይወስናል፡፡ እኒሁም ሥራዎች በሚፈቅደው ዐይነት እንዲፈጸሙ ሥራ ተቋራጩን ያዛል፡፡

(2) ሥራ ተቋራጩ ከአስተዳደር መሥሪያ ቤቱ በተሰጡት ፕላኖች ዐይነቶች የዋጋና ሥራ ማስታወቂያው መሠረት ጠንቅቆ መሥራት አለበት፡፡

ቊ 3253፡፡ ስለ ሥራዎች አካሄድ፡፡

(1) በውል የተደረገው የስምምነት ቃል ሳይነካ መሥሪያ ቤቱ ባንድ ጊዜ ጠቅላላውን ጊዜና እያንዳንዱ የሥራው ክፍል የሚፈጸሙበትን ጊዜዎች ወይም ለያንዳንዱ ክፍል በተለይ የሆኑትን ጊዜዎች ብቻ ለመወሰን ይችላል፡፡

(2) በውሉ፤ ሥራዎቹ በሙሉ የሚፈጸሙበት ጠቅላላው ጊዜ ብቻ ተወስኖ እንደሆነ፤ የአስተዳደር መሥሪያ ቤቱ ሥራዎች የሚጀመሩበትን ጊዜ ዘርዝሮ ማስታወቅ አለበት፡፡

(3) የአስተዳደር መሥሪያ ቤቱ የሥራዎቹን አከታተልና አካሄድ በውሉ በተመለከተው ጠቅላላ ጊዜ ውስጥ ይወስናል፡፡

ቊ 3254፡፡ ስለ ጊዜዎች መነሻ፡፡

(1) የጊዜዎቹ መነሻ እንደተለመደው የሥራው ውል እንዲታወቅ የተደረገበት ቀን ነው፡፡

(2) ሥራ ተቋራጩ ግዴታዎቹን ለመፈጸም የሚጀምርበት ጊዜ የሚቈጠረው የመሥሪያ ቤቱን ውሳኔ ወይም መሥሪያ ቤቱ ሊያደርግ የሚገባውን አደራረግ መጠበቅ ያለበት ሲሆን እነዚህ ተግባሮች መፈጸም የተጀመሩበት ቀን ነው፡፡

ቊ 3255፡፡ የተቋራጩ መሥሪያ ቤት ሠራተኞችና መሥሪያዎች፡፡

(1) የአስተዳደር መሥሪያ ቤት ለሥራው የሚያስፈልገውን ሠራተኛና በሥራ ላይ የሚውለውን መሥሪያ ብዛት ለመወሰን ይችላል፡፡

(2) የአስተዳደር መሥሪያ ቤት ሠራተኞችን ይቈጣጠራል፡፡ ሠራተኞች እንዲለወጡ ወይም ከሥራ እንዲወጡ ይደረጋል፡፡

(3) የአስተዳደር መሥሪያ ቤት በሥራ ላይ የሚውሉትን መሥሪያዎች ይቈጣጠራል፡፡ እንዳይሠራባቸውም ለመከልከል ይችላል፡፡

ቊ 3256፡፡ ብልሹ ስለሆነ ሥራ፡፡

የአስተዳደር መሥሪያ ቤት በውሉ መፈጸሚያ ጊዜ ውስጥ ብልሹ የሆኑትን ሥራዎች ሥራ ተቋራጩ በኪሣራው እንዲያፈርስና እንደገና እንዲሠሩ ለማስደረግ ይችላል፡፡

ቊ 3257፡፡ በጽሑፍ ወይም በቃል ስለሆኑ ትእዛዞች፡፡

(1) ሥራ ተቋራጩ የሥራ ትእዛዞችን መፈጸም ያለበት እነዚሁ ትእዛዞች በጽሑፍ ሆነው በተሰጡት ጊዜ ብቻ ነው፡፡

(2) የቃል ትእዛዞች በሥራ ተቋራጩ ላይ ዋጋ የሚኖራቸው በሥራው ለውጥ ነገር ሳይገባ በሥራ ዝርዝር ማስታወቂያ መሠረት ስለ ሥራው አፈጻጸም ብቻ በሆነ ጊዜ፤ ወይም ሥራ ተቋራጩ በውሉ ይህንኑ ለመፈጸም ግዴታ ገብቶ እንደሆነ ነው፡፡

ቊ 3258፡፡ ስለ ሥራ ተቋራጩ አበቱታ፡፡

ሥራ ተቋራጩ እንዲሠራ ታዞ ሳይፈርም በቀረው ወይም መብቱን ጠብቆ ለፈረመው ሥራ ካልሆነ በቀር በቂ የሆነ አቤቱታ ለማቅረብ አይችልም፡፡

ቊ 3259፡፡ የሥራ ተቋራጩ የኪሣራ ማግኘት መብት፡፡

(1) በውሉ በተወሰነው መጠን የአስተዳደሩ መሥሪያ ቤት ደንበኛ የሆኑትን የተቈጣጣሪነት ችሎታዎችን ቢፈጽም ለተቋራጩ የኪሣራ መብት አይሰጠውም፡፡

(2) የአስተዳደር መሥሪያ ቤቱ በራሱ ጥፋት አንድ ጉዳት አድርሶበት እንደሆነ፤ወይም ከልክ በተላለፉ ነገሮች አጠያየቅ ጎድቶት እንደሆነ ወይም ውሉን ለጊዜው እንዳይፈጽም አግዶት እንደሆነ ሥራ ተቋራጩ አንድ ኪሣራ ለማግኘት መብት አለው፡፡

(3) የአስተዳደር መሥሪያ ቤቱ ጥፋት ወይም ከመብት መተላለፍ ባያደርግም አድራጎቱ የሥራ ተቋራጩን ሥራ ደንበኛ አፈጻጸም ከባድ ያደረገበት እንደሆነ ኪሣራውን መክፈል አለበት፡፡

ቊ 3260፡፡ ስለ ሥራ ተቋራጩ ኀላፊነት፡፡

(1) የአስተዳደር መሥሪያ ቤቱ ተቈጣጣሪነት ሥራ ተቋራጩን ከኀላፊነቱ ነጻ አያደርገውም፡፡

(2) የሥራ ተቋራጩ ኀላፊነት የሚቀረው በሥራ ማዘዣዎች ታዞ በሠራ ጊዜ ብቻ ነው፡፡

(3) ሥራ ተቋራጩ በአስተዳደር መሥሪያ ቤቱ ተቈጣጣሪነት ሥር ሆኖ በራሱ ሐሳብ ባከናወናቸው ሥራዎች መጠን ኀላፊነት ይኖርበታል፡፡



ንኡስ ክፍል 2፡፡ ስለ ዋጋ አከፋፈል፡፡

ቊ 3261፡፡ ስለ ሥራ ተቋራጭ የሥራ ዋጋ (1) በቊርጥ ዋጋ ለማሠራት ስለ መዋዋል፡፡

ለሥራ ተቋራጩ የሚከፈለው ዋጋ በቊርጥ ለመሆን ይችላል፡፡

ቊ 3262፡፡ (2) በዝርዝር ተራ ዋጋ ለማሠራት ስለ መዋዋል፡፡

ውሉ በሚደረግበት ጊዜ የሚፈጸመውን ሥራ ልክ ለይቶ ሳይወሰን በሥራ መዋዋያው ውል ውስጥ ለሚገኙት ለያንዳንዱ ሥራዎች ውሉ ልዩ ልዩ የሆኑትን ዋጋዎች ብቻ ለመወሰን ይችላል፡፡

ቊ 3263፡፡ (3) በሥዕል ዝርዝር ማስረጃ፤ ወይም በመለኪያ ልክ እየተላከ ለመክፈል ስለሚደረግ ውል፡፡

የሚፈጸሙትን ሥራዎች ልክና ለየሥራውም ዐይነት የሚከፈለውን የዋጋ ዝርዝሮችን ውሉ ባንድነት ለመወሰን ይችላል፡፡

ቊ 3264፡፡ (4) ወጪዎችን እየተቈጣጠሩ ለመከፈል ስለሚደረግ የሥራ ውል፡፡

ለሥራ ተቋራጩ ለሥራው ያወጣቸውን ዋና ዋና ወጪዎቹን በሚገባ በመቈጣጠር እንዲከፈለውና ለቀረውም ወጪውና ለራሱም በቂ የሆነ ጥቅም ለማስገኘት በቊጥር የሆነ ተጨማሪ ገንዘብ እንዲወሰንለት አድርጎ ለመዋዋል ይቻላል፡፡

ቊ 3265፡፡ (5) በትእዛዝ ስለሚፈጸም የሥራ ውል፡፡

(1) የጊዜው ሁኔታ አስገዳጅ በሆነ ጊዜ አስፈላጊነት ላላቸው ሥራዎች ወይም ስለ ውሉ አፈጻጸም ቴክኒካዊ መለዋወጥ ረገድ ውሉ ለጊዜው አንድ ዋጋ ለመወሰን ይችላል፡፡

(2) እንደዚህ በሆነ ጊዜ ለውሉ መፈጸሚያ የተወሰነው ጊዜ አንደኛው ሩብ ጊዜው ከመፈጸሙ በፊት የመጨረሻውን ዋጋ ልክ ወይም ስለ ዋጋው አወሳሰን ትክክለኛ የሆኑትን ግዴታዎች የሚወስን ተጨማሪ ስምምነት መደረግ አለበት፡፡

(3) ተዋዋዮቹ ሳይስማሙ ቢቀሩ ግን የሥራ ተቋራጭ ለዳኞች የማመልከት መብት የተጠበቀለት ሆኖ የዋጋውን ልክ የአስተዳደር መሥሪያ ቤቱ በሦስት ወር ውስጥ ይወስናል፡፡

ቊ 3266፡፡ (6) ስለ ተጨማሪ ሥራዎች፡፡

(1) ሥራ ተቋራጩ አስቀድሞ በሥራው ውል ያልተቋረጣቸውን ሥራዎች ለመሥራት ከአስተዳደር መሥሪያ ቤቱ ቢታዘዝ መሥራት ግዴታ አለበት፡፡

(2) ተጨማሪ የሆኑትን ሥራዎች ዋጋ የሚወሰነው ተጨማሪ ስምምነት በሦስት ወር ውስጥ መወሰን አለበት፡፡

(3) ተዋዋዮቹ ሳይስማሙ ቢቀሩ ግን የሥራ ተቋራጩ ለዳኞች የማመልከት መብቱ የተጠበቀለት ሆኖ ዋጋውን የአስተዳደር መሥሪያ ቤቱ በተከታዩ አንድ ወር ይወስናል፡፡

ቊ 3267፡፡ የዋጋው አከፋፈል፡፡

የአስተዳደር መሥሪያ ቤቱ ባንድ የሥራውን አፈጻጸም ሁኔታ በሚያመለክቱት የግዴታዎች ደብተር ውስጥ ወይም ሥራ በተሰጠበት ውል ውስጥ በኀዋላ ወይም በየዓመቱ የሚከፈል ድርሻ አከፋፈል ካለሆነ በቀር በሌላ ዐይነት የሆነ አንድ ያከፋፈል ቃል እንዳያገባ ክልክል ነው፡፡

ቊ 3268፡፡ ስለ መክፈያ ጊዜ፡፡

(1) የተሠሩትን ሥራዎች መመርመርና ማረጋገጥ ስለ ዋጋው አፈጻጸም ቀዳሚ ጕዳይ የሆነ እንደሆነ፤ ይህ ምርምርና ማረጋገጥ በሥራው ውል በተወሰነበት ጊዜ ውስጥ መፈጸም አለበት፡፡

(2) የተወሰነው ጊዜ ካለቀ ከዐሥራ አምስት ቀን በኋላ ሥራውን መርምሮ የማረጋገጡ ሥራ ሳይደረግ ቢቀር ይህም የሆነበት በአስተዳደር መሥሪያ ቤቱ ኀላፊነት የሆነ እንደሆነ መክፈልን በማዘግየት የሚታሰበውን ወለድ እንዲያገኝ መብት ይሰጣል፡፡

ቊ 3269፡፡ ከሒሳብ ላይ የሚታሰብ ገንዘብ አስቀድሞ የመቀበል መብት፡፡

ሥራ ተቋራጩ፡- ፡፡

(ሀ) የተቋረጣቸውን ሥራዎች ለመሥራት በሥራው ቦታላይ አንጡራ ገንዘቡ የሆኑትን የመኪና መሥሪያ ወይም የፋብሪካ ቤትና ለሥራው የሚያገለግሉ ዕቃዎች አከማችቶ እንደሆነ፤

(ለ) የተቋረጣቸውን ሥራዎች ለመሥራት በተለይ በገዛ ራሱ ለቀጠራቸው ሠራተኞች ቀለባቸውን ከፍሎ እንደሆነ፤ ከሒሳቡ ላይ አስቀድሞ ገንዘብ እንዲከፍለው ለመጠየቅ መብት አለው፡፡

ቊ 3270፡፡ ከሒሳብ ስለሚታሰቡ ገንዘቦች አከፋፈል፡፡

(1) በሥራ ተቋራጩ ጥያቄ ከሒሳብ ላይ አስቀድሞ ስለሚሰጡ ገንዘቦች አከፋፈል መሠረት ይሆን ዘንድ በየወሩ መጨረሻ የተሠሩትን ሥራዎች ዝርዝርና ሥራ ተቋራጩም ወጪ ያደረጋቸውን ገንዘቦች ልክ የሚያመለክት ዝርዝር ማስታወቂያ ያዘጋጃል፡፡

(2) በውሉ ውስጥ ይህን የሚወስን የስምምነት ቃል ካልኖረ በቀር ከሒሳብ የሚታሰቡት አስቀድሞ የሚከፈሉት ገንዘቦች የሚሰጡት በየሦስት ወር ነው፡፡

(3) ከሒሳብ ላይ አስቀድሞ የሚከፈለው ገንዘብ ልክ ከዚህ ቀድሞ ባለው ቊጥር እንደተመለከተው ለሥራው ከሚያገለግሉ ዕቃዎች ወይም ከታወቁት ደመወዞች ዋጋ እኩል መሆን አለበት፡፡

ቊ 3271፡፡ ከአስተዳደር መሥሪያ ቤቱ አስቀድሞ ስለሚከፈለው ገንዘብ፡፡

(1) ሥራ ተቋራጩ ከመሥሪያ ቤቱ ጋራ ስለ ተዋዋለው ሥራ አስቀድሞ ገንዘብ ለመቀበል የሚችለው ለዚሁ አስቀድሞ ለሚከፈለው ገንዘብ እጅግ ቢያንስ ግማሹን መልሶ ለመክፈል የሚችል አንድ ዋስ ወይም ሌላ ዋስትና ከሰጠ በኋላ ነው፡፡

(2) ይኸውም አስቀድሞ የሚከፈለው ገንዘብ በሥራው ውል ጊዜ በተወሰነው መሠረት ወደፊት ሥራ ተቋራጩ ከሚፈልጋቸው ቀሪ ገንዘቦች ላይ ተቀናሽ ይሆናሉ፡፡

ቊ 3272፡፡ መጨረሻ ሒሳብን በዝርዝር ስለ መተሳሰብ፡፡

(1) የመጨረሻ ሒሳብን በዝርዝር መተሳሰብ የአስተዳደር መሥሪያ ቤቱን ዕዳዎች የሚወስንና ወገኖቹንም በማይሻር አኳኋን የሚያስገድድ የሒሳብ ውሳኔ ነው፡፡

(2) ይህንም መጨረሻ ሒሳብ ሥራ ተቋራጩ የተቀበለው እንደሆነ ሕጋዊ ውጤት ያለው ይሆናል፡፡

(3) የመጨረሻ ሒሳብን በዝርዝር መተሳሰብ የሚቻለው በውሉ መሠረት ሥራዎቹ ተፈጽመው ከማለቃቸው በፊት የተወሰኑ ጊዜዎች ካለፉና ከሥራዎቹም አንደኛው ክፍል ከተፈጸመ በኋላ ነው፡፡

ቊ 3273፡፡ የተስማሙበትን ሒሳቦች እንደገና ስለ መመርመር፡፡

(1) ወገኖቹ በስምምነት የተቀበሏቸውን ሒሳቦች የሒሳብ ስሕተት፤ ዝንጋታ፤ ሐሰት (ሸፍጥ) ወይም በአጠፌታ የመታሰብ ነገር ካልተገኘባቸው በቀር እንደገና ለመመርመር አይቻልም፡፡

(2) ከዚህ ቀደም ብሎ ባለው ቊጥር የተመለከቱት የሒሳብ ዝንጋታዎችን ስሕተቶችን ማስተካከል የሥራ ልክን ወይም የዋጋን ወይም የውልን ክርክር የሚያስከትል አይደለም፡፡



ንኡስ ክፍል 3፡፡ ስለ ሥራዎች ርክክብ፡፡

ቊ 3274፡፡ ለጊዜው ስለሆነ ርክክብ፡፡ (1) ለጊዜው የሆነ ርክክብ አኳኋን፡፡

(1) ለጊዜው የሆነ ርክክብ ማለት ሥራዎቹ ተሠርተው ካበቁ በኋላ ወዲያውኑ ሁለቱ ወገኖች ባሉበት በሥራው ላይ የሚደረግ የምርመራ ማረጋገጫ ነው፡፡

(2) መብትን በመጠበቅ ተደርጎ ለጊዜው የሆነ ርክክብ በትክክል በእጅ አግብቶ መያዝን የሚያረጋግጥ ነው፡፡

ቊ 3275፡፡ (2) ስለ ውጤቶች፡፡

(1) ለጊዜው የሆነ ርክክብ ከተደረገ በኋላ ለሚገለጹት የተበላሹ ሥራዎች የርክክቡ ሥራ ተቋራጩን ከአላፊነት ሊያድነው አይችልም፡፡

(2) ለጊዜው የሆነ ርክክብ፤ ሥራ ተቋራጩ ለሥራው የታቀደውን ዐቅድ በመለወጥ የሠራው ሥራ ቢኖር፤ በዝምታ እንደተቀበሉት አድርጎ የሚያስቈጥር ነው፡፡

(3) ለጊዜው የሆነ ርክክብ ለሥራው መድን ለመሆን የተወሰነው ጊዜ መከፈቱን (መጀመሩን) የሚያመለክት ነው፡፡ ለመድንነት የተወሰነውም ጊዜ በተፈጸመ ጊዜ የመጨረሻው ርክክብ ይደረጋል፡፡

ቊ 3276፡፡ (3) ስለ ጥፋትና ብልሽት የአደጋ ኪሣራን ስለ መቻል፡፡

(1) ከፍተኛ የሆነ ኀይል ምክንያት መፈራረስ ወይም ጉዳቶች ቢደርሱ የአስተዳደሩ መሥሪያ ቤት ለጊዜው በሆነ ርክክብ ሥራዎቹን ካልተረከባቸው በቀር ኪሣራው የሥራ ተቋራጩ ነው፡፡

(2) የጠቅላላ ሁኔታዎችንና ሥራ ተቋራጭ የሚፈጽማቸውን የሚያመለክቱ የግዴታዎች ደብተሮች ከዚህ ደንብ ሊነጠሉ ይችላሉ፡፡

(3) እንደዚህ በሆነ ጊዜ ለሥራ ተቋራጩ የሚገባውን የኪሣራ ልክ የመጠየቂያውንም ጊዜና ሥርዐቱን ይወስኑታል፡፡

ቊ 3277፡፡ የመድንነት ጊዜ (1) የመድንነት ጊዜ አኳኋን፡፡

(1) የመድንነት ጊዜ የተባለው የአስተዳደሩ መሥሪያ ቤት ሥራዎቹን በጭራሽ ከመረከቡ በፊት ሥራዎቹ በደኅና ስለ መሠራታቸው ለመመርመር የሚያስችለው ጊዜ ነው፡-

(2) ለጊዜውም ልክ በውሉ የተወሰነ ነው፡፡

ቊ 3278፡፡ (2) ስለ ውጤቶች፡፡

(1) ሥራ ተቋራጩ ለሥራው ማድንነት ባለበት ጊዜ ውስጥ ሥራው በመልካም ሁኔታ የሚጠበቅበትን ማድረግ አለበት፡፡

(2) ሥራ ተቋራጩ ለተበላሹ ሥራዎች መድን ነው፡፡ ስለዚሁም ከአስተዳደሩ መሥሪያ ቤት እንዲያድሳቸው ትእዛዝ በደረሰው ጊዜ ማደስ ግዴታ አለበት፡፡

ቊ 3279፡፡ ስለ መጨረሻ ርክክብ፡፡ (1) የሚፈጸምበት አኳኋን፡፡

(1) የመጨረሻ ርክክብ ማለት የአስተዳደሩ መሥሪያ ቤት ሥራ ተቋራጩ ጠቅላላ ግዴታዎቹን በደኅና የፈጸመ መሆኑን ከተረዳው በኋላ ሥራዎቹን በጭራሽ በእጁ የሚያደርግበት አፈጻጸም ነው፡፡

(2) መጨረሻው ርክብብ የሚፈጸመው ወገኖቹ ባሉበትና በፕሮሴቬርባል ተጽፎ ነው፡፡

ቊ 3280፡፡ (2) ስለ የአስተዳደር መሥሪያ ቤቱ አለመቅረብ፡፡

(1) ሥራ ተቋራጩ የአስተዳደሩ መሥሪያ ቤት ያልቀረበ እንደሆነ፤ ሥራው ለመቀበል በሚቻል ሁኔታ ላይ መሆኑ ታይቶ ዳኞች እንዲያረጋግጡ ለመጠየቅ ይችላል፡፡

(2) እንደዚህም ሲሆን የመጨረሻው ርክክብ ስለ መድንነት በተወሰነው ጊዜ መፈጸሚያ ላይ ወይም ስለ መድንነት የተወሰነ ጊዜ የሌለ እንደሆነ፤ ዳኞች በወሰኑት ቀን እንደተደረገ ሆኖ ይቈጠራል፡፡

ቊ 3281፡፡ (3) ስለ ውጤቶች፡፡

(1) የመጨረሻው ርክክብ ሥራ ተቋራጩ ስለ ሥራው መልካም አያያዝ ያለበትን ግዴታ ያወርድለታል፡፡

(2) ሥራ ተቋራጩ ከዋጋው ቀሪ ሒሳቡ እንዲከፈለውና ለዋስትና መያዣ የተያዙበት ገንዘቦችም ይመለሱለት ዘንድ መብት አለው፡፡

ቊ 3282፡፡ ስለ አሠራር ጕድለት መድንነት፡፡

(1) ሌላ ተቃራኒ የሆነ የውል ቃል ካልኖረ በቀር ሥራ ተቋራጩ መሥሪያ ቤት ሥራዎቹን ከተረከባቸው ቀን አንሥቶ ወደፊት እስከ ዐሥር ዓመት ድረስ ስለ ሥራው አሠራር ጕድለት ለአስተዳደሩ መሥሪያ ቤት ኀላፊ መድን ነው፡፡

(2) ስለሆነም ይህ መድንነቱ በሥራው የመጨረሻ ርክክብ ጊዜ ይታዩ ለነበሩት ጕድለቶች የተሰጠ አይደለም፡፡

(3) መድንነት ያላቸው ጕድለቶች ሥራው ሊያገለግል የተሠራበትን በውሉ ውስጥ የተጠቀሱትን አገልግሎቶች ለመሥራት የሚያውኩ፤ ወይም በጣም አክሣሪ የሆኑ ወይም ጥቅም እንዳይሰጥ የሚያደርጉ ጕድለቶች ናቸው፡፡




ክፍል 3፡፡ ውልን ስለ ማሻሻል፡፡

ቊ 3283፡፡ ውሉን ለብቻ ስለ ማሻሻል፡፡ (1) የአስተዳደሩ መሥሪያ ቤት መብት፡፡

(1) ለመንግሥት ሥራዎች ውል በሚፈጸምበት ጊዜ ተቃራኒ የሆነ ውል ቢኖርም እንኳ አስቀድሞ በግዴታዎች ደብተር የተመለከተ ውንና በመገበያያውም ውል የተወሰነውን ለማስለወጥ በራሱ ፈቃድ ብቻ የአስተዳደር መሥሪያ ቤቱ ሥራ ተቋራጩን ሊያዘው ይችላል፡፡

(2) እኒህ የሚለወጡ ሥራዎች ለመንግሥቱ ሥራዎች መልካም አቀማመጥ ጠቃሚ መሆን አለባቸው፡፡

(3) እነርሱም በውሉ የተስማሙበትን የገንዘብ ግዴታዎች ለመንካት አይችሉም፡፡

ቊ 3284፡፡ (2) ስለ አዳዲስ ሥራዎች፡፡

(1) የአስተዳደር መሥሪያ ቤት በውሉ ውስጥ ያልተመለከቱትን ሥራዎች በአንድ አዲስ በሆነ ዋጋ እንዲሠራው ሥራ ተቋራጩን ለማዘዝ ይችላል፡፡

(2) ቢሆንም መሥሪያ ቤቱ በውሉ ከተመለከተው ሥራ ፍጹም ልዩ የሆነና ወይም ከዚሁ ሥራ ጋራ ግንኙነት የሌለውን ሥራ እንዲሠራ ሥራ ተቋራጩን ሊያዘው አይችልም፡፡

(3) እንዲሁም በውሉ ውስጥ ከተመለከቱት ፍጹም ልዩ በሆኑ ግዴታዎች መሠረት አንድ ሥራ እንዲሠራ ያስተዳደር መሥሪያ ቤቱ ሥራ ተቋራጩን ሊያዘው አይችልም፡፡

ቊ 3285፡፡ (3) የሥራ ተቋራጩ መብቶች፡፡

(1) ከአስተዳደር መሥሪያ ቤቱ የታዘዙት የሥራዎች መጨመር ወይም መጕደል በውሉ ከታሰበው ሥራ ከስድስቱ እጅ በላይ የሆነ ልዩነት ያስከተለ እንደሆነ ተቃራኒ የሆነ የውል ቃል ካልኖረ በቀር ሥራ ተቋራጩ ውሉን ለማፍረስ መብት አለው፡፡

(2) ሥራ ተቋራጩ ከሚሠራው ሥራ ላይ ጠቅላላ አቀናነስ የተደረገ እንደሆነ ውሉ በመለዋወጡ ምክንያት ለደረሰበት ጉዳትና ሊያገኝ ይገባው በነበረው ትርፍ ልክ የሆነ ኪሣራ የማግኘት መብት አለው፡፡

(3) የውሉን መለዋወጥ ያስከተለው ምክንያት ውሉን ባደረገው የአስተዳደር መሥሪያ ቤት ጥፋት ሳይሆን ከዚህ ውጭ በሆነ ምክንያት መሆኑን ዳኞች የተረዱት እንደሆነ ሥራ ተቋራጩ ለቀረበት ሊያገኝ ለነበረው ትርፍ የሚከፈለው ኪሣራ የተወሰነ እንዲሆን ሊቈርጡ ይችላሉ፡፡

ቊ 3286፡፡ ስለ ድንገተኛ እክሎች፡፡ (1) መሠረቱ፡፡

(1) ሥራ ተቋራጩ ውሉን በሚፈጽምበት ጊዜ ታይቶ የማይታወቅ ውሉም በተደረገ ጊዜ ያልታበበ እክል ያጋጠመው እንደሆነ ውሉ እንዲሻሻልለት ለመጠየቅ ይችላል፡፡

(2) ከሥራ ተቋራጩ ውሉን የተዋዋለው የአስተዳደር መሥሪያ ቤት ውሉ እንዲሰረዝ ካልፈቀደ በዚሁ ባልታሰበ ድንገተኛ እክል ከተፈጠረው ወጪ አንዱን ክፍል ራሱ መቻል ይገባዋል፡፡

(3) ይህም ጕዳይ በዚሁ አንቀጽ ስላልታሰቡ ነገሮች በተወሰኑት ደንቦች የሚፈጸም ነው፡፡

ቊ 3287፡፡ (2) የአስተዳደር መሥሪያ ቤቱን ምክር የመጠየቅ አስፈላጊነት፡፡

(1) በውሉ ያልተመለከተውን ሥራ ለመሥራት ባጋጠመው እክል ምክንያት ሥራ ተቋራጩ ተገዳጅ የሆነ እንደሆነ ይህንኑ ለመሥራት የሚችለው ከመሥሪያ ቤቱ ይህን የተባለውን ሥራ ለመፈጸም ትእዛዝ እንዲተላለፍለት ካመለከተ በኋላ ነው፡፡

(2) የተባለውን ሥራ ስለ ውሉ አፈጻጸም ፍጹም አስፈላጊነት ያለውና አስቸኳይነትም ያለው ከሆነ ከአስተዳደር መሥሪያ ቤቱ ትእዛዝ ባይኖርም ሥራ ተቋራጩ መሥራት ይችላል፡፡

(3) እንደዚህም በሆነ ጊዜ ስለ ሥራዎች አመራር ነገር በዚሁ ሕግ በተወሰነው መሠረት ሥራ ተቋራጩ ኪሣራ ለማግኘት መብት አለው፡፡



ክፍል 4፡፡ ስለ ውል አለመፈጸም፡፡

ቊ 3288፡፡ በሥራ መሪ ሥር ስለ ማድረግ (1) ግዴታዎች፤ (ሁኔታዎች)፡፡

(1) በመንግሥት ሥራ ውል ሥራ ተቋራጩ ያሉበትን ግዴታዎች ሳይፈጽማቸው የቀረ እንደሆነ ሥራው በሥራ መሪ ውስጥ ሆኖ እንዲሠራ ይደረጋል፡፡

(2) ተቃራኒ የሆነ የውል ቃል ቢኖርም እንኳ የአስተዳደር መሥሪያ ቤቱ ለሥራ ተቋራጩ ግዴታዎቹን እንዲፈጽም ካስጠነቀቀው በኋላ ባጭሩ ዐሥር ቀን ካልሆነው በቀር ሥራውን በሥራ መሪ ውስጥ ለማድረግ አይቻለውም፡፡

(3) ሥራው በሥራ መሪ ሥር እንዲሆን አስፈላጊ የሆነው አንዱን ክፍል ሲሆን በሥራ መሪ ሥር ለማድረግ የሚቻለውም የሥራዎቹን አንዱን ክፍል ነው፡፡

ቊ 3289፡፡ (2) ስለ ውጤቶች ፡፡

(1) ሥራው በሥራ መሪ ሥር በተደረገ ጊዜ ሥራ ተቋራጩ ለጊዜው ሥራ ከተቋረጠበት የተላቀቀ ሆኖ ይገኛል፡፡

(2) ሥራ አመራሩ የሚከናወነው በሥራ ተቋራጩ ወጪና ኪሣራ ነው፡፡

ቊ 3290፡፡ (3) ስለ ማቆም፡፡

ሥራ ተቋራጩ ሥራዎቹ በሥራ መሪ ሥር መሆናቸው ቀርቶ በደኅና ከፍጻሜ ለማድረስ የሚያስችሉት አስፈላጊ የሆኑት ነገሮች እንዳለው ለማረጋገጥ ከቻለ በሥራ መሪ ሥር ያለው ሥራ እንዲለቀቅለት ይደረጋል፡፡

ቊ 3291፡፡ እንደገና ስለ ማጫረት፡፡

(1) የመንግሥቱ ሥራ ውል ሊሰረዝ መቻሉ በግልጽ በውሉ ታውቆለት እንደሆነ፤ የአስተዳደር መሥሪያ ቤቱ እንደገና በሐራጅ ለማጫረት ወይም ላንድ ሌላ አዲስ ሥራ ተቋራጭ በስምምነት ሥራውን ለመስጠት ይችላል፡፡

(2) ከሥራ ውጭ የተደረገው ሥራ ተቋራጭ በዚህ አኳኋን አዲሱ የሥራ ውል ለመሥሪያ ቤቱ የሚያስከትለውን ከባድ የሆነውን ወጪ ራሱ መቻል አለበት፡፡

ቊ 3292፡፡ ስለ ዳኞች ተቈጣጣሪነት፡፡

(1) የመንግሥት ሥራዎች ተዋዋይ የሆነው ሰው የሚገባውን እንዲፈጽም የአስተዳደሩ መሥሪያ ቤት ያደረገውን የማስገደጃ ወይም የውል ማፍረስ ውሳኔ (ቅጣት) ዳኞች ሊሽሩት አይችሉም፡፡

(2) ዳኞች ማድረግ የሚችሉት ውሎቹን በመመርመር ይህ ውሳኔ (ቅጣት) አላገባብ ተደርጎ እንደሆነ ሥራ ተቋራጩ ኪሣራ የሚያገኝበት መብት ያለው መሆኑን ብቻ ነው፡፡



ክፍል 5፡፡ ውልን ለዋስትና መያዣነት ስለ ማስተላለፍ፡፡

ቊ 3293፡፡ የመንግሥት ሥራ የተቋረጠበትን ውል በዋስትና ስለ ማስያዝ፡፡

ሥራ ተቋራጩ ወይም መሥሪያ ቤቱ ያወቃቸው ከዋናው ተቋራጭ ውስጥ ሁለተኛ ተቋራጮች የሆኑት የመንግሥትን ሥራ የተቋረጡባቸውን ውሎች ለዕዳ መያዣ ሊሰጧቸው ይችላሉ፡፡

ቊ 3294፡፡ የመንግሥትን የሥራ ውል ስለ ማስተላለፍ፡፡

የመንግሥት ሥራ ውል በደንብ መሠረት እንዲተላለፍ ተደርጎ እንደሆነ ዋጋውን ለመቀበል መብት ያለው አስተላላፊው ብቻ ነው፡፡

ቊ 3295፡፡ ከዋናው ተቋራጭ ውስጥ ተቋራጭ የሆነው ሰው መብቶች፡፡

(1) በአስተዳደር መሥሪያ ቤት የታወቀ ከዋና ተቋራጭ ውስጥ ሁለተኛ ተቋራጭ የሆነ ሰው ስለፈጸማቸው ሥራዎች ዋጋውን በቀጥታ ከመሥሪያ ቤቱ ለመቀበል ይችላል ይህም ዋናው ተቋራጭ የፈቀደለት ሲሆንና በውሉም ሁለተኛው ሥራ ተቋራጩ የሚሠራው የሥራ ዐይነትና የሥራውም ዋጋ በግልጽ የተመለከተ በሆነ ጊዜ ነው፡፡

(2) ሁለተኛው ሥራ ተቋራጭ የፈጸማቸውን ሥራዎች የሚያስረዱ የዝርዝር ማስታወቂያዎቹን የውሉ ባለቤት እንዲቀበላቸው አስፈላጊ ነው፡፡

(3) ከሁለተኛው ሥራ ተቋራጭ ጋራ በቀጥታ ለመተሳሰብ የሚይቻል የሚሆነው ዋናው ተቋራጭ ውሉን በመያዣነት በሰጠው ጊዜ ነው፡፡

ቊ 3296፡፡ ከሒሳብ አስቀድሞ የሚከፈል ገንዘብን መከልከል፡፡

ሁለተኛ ሥራ ተቋራጭ የሆነው በማናቸውም አኳኋን ቢሆን ከሒሳብ አስቀድሞ የሚከፈል ገንዘብ ለመቀበል አይችልም፡፡




ምዕራፍ 4፡፡ ስለ ዕቃዎች ማቅረብ ውል፡፡

ቊ 3297፡፡ ስለ ውል አፈጻጸም፡፡

(1) ዕቃ አቅራቢው ስለ ውሉ አፈጻጸም የሚያስፈልገውን ለማድረግ ምርጫና ቅድሚያ አለው፡፡

(2) ዕቃ አቅራቢው ያሉበትን ግዴታዎች ለመፈጸም አስፈላጊ የሆኑትን ዕቃዎች ከሚፈቅዳቸው ሰዎች ላይ ለመግዛት ይችላል፡፡

ቊ 3298፡፡ ስለ አደጋ፡፡

(1) ዕቃውን የአስተዳደር መሥሪያ ቤቱ እስኪረከበው በመካከሉ ባንድ ከዐቅም በላይ በሆነ ከፍተኛ ኀይል ምክንያት በዕቃው ላይ ለሚደርስበት አደጋ ኪሣራውን የሚችለው ራሱ አቅራቢው ብቻ ነው፡፡

(2) የአስተዳደር መሥሪያ ቤቱ የቀረቡለትን ዕቃዎች ተቀብሎና በዕቃ ማከማቻ ቤቱ ካስቀመጠበት ቀን አንሥቶ ዕቃዎቹን ለመረከብ ወይም ተመላሽ ለማድረግ አንድ የመጨረሻ ውሳኔ እተሰጠበት ቀን ድረስ የዕቃ አደራ ከታቾች እንዳለባቸው ኀላፊነት ይኖርበታል፡፡

ቊ 3299፡፡ ስለ ዕቃዎች ርክክብ፡፡

የዕቃዎች ርክክብ በውሉ ውስጥ በተመለከተው አኳኋንና በተወሰነውም ጊዜ ውስጥ የሚፈጸም ነው፡፡

ቊ 3300፡፡ የርክክቡን ጊዜ ስለ ማስተላለፍ፡፡

(1) የአስተዳደር መሥሪያ ቤት የቀረቡለትን ዕቃዎች የተበላሹ ከሆኑ የርክክቡን ጊዜ ለማስተላለፍ ይችላል፡፡

(2) እንደዚህም በሆነ ጊዜ መሥሪያ ቤቱ ላቅራቢው ስለ ተበላሹት ዕቃዎች የሚያሻሽልበትን ጊዜ ልክ ወስኖ ያስታውቀዋል፡፡

ቊ 3301፡፡ ዋጋ ስለሌላቸው ዕቃዎች፡፡

የአስተዳደር መሥሪያ ቤቱ በትክክል እንደተስማማበት ዐይነት ያልሆኑትን ዕቃዎች የኒህም ጕድለታቸው ለመሥሪያ ቤቱ የሚቀርቡትን ዕቃዎች ጥቅም የሚያጠፋና አቅራቢውም በተፈለገበት ጊዜ ይህንን ጕድለት ለማሻሻል ያልቻለ ወይም ያልፈለገ እንደሆነ ሊቀበላቸው አይችልም፡፡

ቊ 3302፡፡ ስለ ዕቃዎች ምርመራ ኪሣራ፡፡

(1) በአቅራቢው ቤት የሚደረገው የዕቃዎች ምርመራ በአቅራቢው ኪሣራ ነው የቀረው ግን በአስተዳደሩ መሥሪያ ቤት ኪሣራ ነው፡፡

(2) አቅራቢውም በምርመራዎቹ ጊዜ በቦታው ላይ የመገኘት መብት አለው፡፡

(3) ስለ ምርመራው አፈጻጸም የተወሰነውን ጊዜ ለአቅራቢው እንዲነግረው አስፈላጊ ነው፡፡ አሳቡንም ይሰጥ ዘንድ ይፈቀድለታል፡፡

ቊ 3303፡፡ ስለ አቅራቢው ኀላፊነት፡፡

(1) የአስተዳደር መሥሪያ ቤቱ ያደረገው የመጠባበቅ ተግባር ያቅራቢውን ሙሉ ኀላፊነት አይቀንስለትም፡፡

(2) እንዲሁም የአስተዳደር መሥሪያ ቤቱ ዕቃዎቹን በተረከበበት ጊዜ ተበላሽተው የተገኙትን ዕቃዎች ሳይቀበል ወይም በተወሰነው የመድንነት ጊዜ ውስጥ የተበላሹትን ለማሳደስ ያለውን መብት ሊያስቀርበት አይችልም፡፡

ቊ 3304፡፡ በሌለበት ማስፈጸም፡፡

(1) በዕቃ ማቅረብ ውል አቅራቢው በፍጠነት እንዲያቀርብ የታዘዘውን ሳያቀርብ በመቅረቱ ወይም አንድ የዕቃ ማቅረብ ውል የተሰረዘ እንደሆነ በሌለበት ለማስፈጸም ማስደረግ ይቻላል፡፡

(2) የአስተዳደር መሥሪያ ቤቱ ሳያቀርብ በቀረው ዕቃ አቅራቢ ተተክቶ ዕቃዎቹን ከሌለ አቅራቢ ዘንድ ገዝቶ ወይም በራሱ ፋብሪካ አሠርቶ ያቀርባል፡፡

(3) የአስተዳደር መሥሪያ ቤቱም ውሉን ሳይፈጽም ከቀረው አቅራቢ ላይ ኪሣራ ለመከፈል መብት አለው፡፡

ቊ 3305፡፡ ለዳኞች አቤቱታ ስለ ማቅረብ፡፡

(1) የአስተዳደር መሥሪያ ቤቱ የዕቃ አቅራቢነት ውል ተዋዋይ የሆነው የሚገባውን ግዴታ እንዲፈጽም ያደረገውን የማስገደጃ ወይም የውል ማፍረስ ውሳኔ ቅጣት ዳኞች ሊሽሩት አይችሉም፡፡

(2) ዳኞች ማድረግ የሚችሉት ውሎቹን በመመርመር ይህ ውሳኔ (ቅጣት) አላገባብ ተደርጎ እንደሆነ አቅራቢው ኪሣራ የሚያገኝበት መብት ያለው መሆኑን ብቻ ነው፡፡

(3) ከዚህም ቀጥሎ ባለው ቊጥር የተመለከተው ድንጋጌ የተጠበቀ ነው፡፡

ቊ 3306፡፡ ለአስተዳደሩ መሥሪያ ቤት አስቀድሞ አቤቱታ ሰለ ማቅረብ፡፡

(1) ተዋዋዩ ይህን ተቀዳሚ ሥነ ሥርዐት እንዲከተል ውሉ በሚያስገድደው መጠን አስቀድሞ አቤቱታውን ለአስተዳደር መሥሪያ ቤቱ ባለሥልጣኖች ማቅረብ አለበት፡፡

(2) ይህን ግዴታ የሆነውን ለመሥሪያ ቤቱ የሚቀርበውን አቤቱታ ሳያስቀድም ለዳኛ የሚያቀርበው አቤቱታ ተቀባይነት ሊያገኝ አይችልም፡፡

(3) ውሉ ለአስተዳደር መሥሪያ ቤቱ ስለሚቀርበው አቤቱታ ጊዜ ወስኖ እንደሆነ ተዋዋዩም ይኸንኑ የተወሰነውን ጊዜ አሳልፎ አቅርቦ እንደሆነ ጊዜው በመተላለፉ አቤቱታው የማይቅበሉት ይሆናል፡፡ ለዳኛም የሚቀርበው አቤቱታ ተቀባይነትን ሊያገኝ አይችልም፡፡




አንቀጽ ኻያ፡፡ ስለ ግልግልና ስለ ስምምነት የሚደረግ ውል፡፡


ምዕራፍ 1፡፡ ስለ ግልግል


ክፍል 1፡፡ ስለ ግልግል በጠቅላላው፡፡

ቊ 3307፡፡ ትርጓሜ፡፡

ግልግል ማለት ተዋዋይ ወገኖች፤ አንዱ ላንዱ አንድ ነገር ትቶ ወይም ሰጥቶ የተጀመረውን ክርክር የሚያቆሙበት ወይም የሚፈጠረውን ክርክር አስቀድመው የሚያስቀሩበት አንድ ውል ነው፡፡

ቊ 3308፡፡ (2) የፎርሙ ግዴታ፡፡

(1) ግልግል በመብት ምክንያት የሚያገኙዋቸውን ነገሮች የመፍጠር የመለዋወጥ ወይም የማስቀረት ውጤት ሊኖረው ይችላል፡፡

(2) የነዚህንም ግንኙነቶች ያለ ዋጋ ለመፍጠር ለመለዋወጥ ወይም ለማስቀረት በሕግ የተደነገጉት የፎርም ግዴታዎች መጠበቅ አለባቸው፡፡

ቊ 3309፡፡ አተረጓጐም፡፡ (1) መሠረቱ፡፡

ስለ መብት መተው የሚደረጉ የግልግል ቃሎች በጠባብ አኳኋን መተርጐም አለባቸው፡፡

ቊ 3310፡፡ (2) አፈጻጸም፡፡

(1) ከተዋዋዮቹ አንዱ ወገን የክስና የይገባኛል ባይነቱን መብቶች ሁሉ የተወ እነደሆነ ግልግሉ የሚያስቀራቸው ከግልግል ለመግባት ምክንያት የነበሩትን የክስ መብቶችና የይገባኛል ባይነቱን መብቶች ብቻ ነው፡፡

(2) በራሱ በነበረው ባንድ መብት ላይ መገላገሉ ከሌላ ከአንድ ሰው ይኸንኑ የመሰለ መብት ያገኘ እንደሆነ፤ አዲስ የተገኘው መብት ካለፈው ግልግል ጋራ የተሳሰረ አይሆንም፡፡

ቊ 3311፡፡ ግልግሉ የሚጸናበት፡፡

ከባለጕዳዮቹ ባንዱ የተደረገ ግልግል ሌሎቹን ባለጕዳዮች አያስገድድም እነርሱም መቃወሚያ ሊያደርጉት አይችሉም፡፡

ቊ 3312፡፡ የመብት ስሕተት፡፡

(1) ግልግል በተዋዋይ ወገኖች መካከል ይግባኝ ሳይኖረው መጨረሻ ሆኖ እንደተፈረደ ፍርድ ሥልጣን አለው፡፡

(2) ግልግል ያደረጉበትን መብቶች በመመልከት በተዋዋይ ወገኖች ወይም ከነርሱ ባንዱ በተደረገው ስሕተት ምክንያት ግልግል ሊነካ አይቻልም፡፡

ቊ 3313፡፡ ዋነኛ ስሕተት፡፡

(1) ፍርስ ወይም ሐሰተኛ የሆኑ ሰነዶች፡፡

(1) ከስሕተት የተነሣ ግልግልን ለማፍረስ የሚቻለው፤ ለመፈጸም ግዴታ የገቡበት ሰነድ ራሱ ፍርስ የሆነ እንደሆነ ነው፡፡

(2) እንዲሁም የተዋዋይ ወገኖች ወይም ከነርሱ ያንዱ ፈቃድ የተገኘው ሐሰተኛነቱ በታወቀ ባንድ ሰነድ መሠረት እንደሆነ ግልግሉን ለማፍረስ ይቻላል፡፡

(3) በውሉ ጊዜ ተዋዋይ ወገኖች ሰነዱ ፈራሽ ወይም ሐሰተኛ ለመሆን መቻሉን አስበው የተገላገሉ እንደሆነ በሁለቱም ጊዜ ግልግሉ እንደጸና ይቀራል፡፡

ቊ 3314፡፡ (2) ያልታወቀ ፍርድ፡፡

(1) ተዋዋዮቹ ወይም ከነርሱ አንዱ ሳያውቁት ከግልግሉ በፊት መጨረሻ በሆነ በፍርድ ጕዳዩ አልቆ እንደሆነ ግልግሉን ለማፍረስ ይቻላል፡፡

(2) በተዋዋይ ወገኖች ወይም ከነርሱ ባንዱ ያልታወቀው ፍርድ በደንበኛው ይግባኝ መንገድ ለመቅረብ የሚቻል ሲሆን ግልግሉ ዋጋ ያለው ሆኖ ይቈያል፡፡

ቊ 3315፡፡ (3) ጠቅላላ ስምምነትን የሚያስከትል ግልግል፡፡

(1) ተዋዋይ ወገኖች አንድነት በሚኖሩዋቸው ነገሮች ሁሉ ላይ በጠቅላላው የተገላገሉ እንደሆነ፤ ለተዋዋይ ወገኖች ወይም ላንዱ ግልግሉ በሚፈጸምበት ጊዜ ያልታወቁ ሰነዶች በመጨረሻው የተገለጹ በመሆናቸው ምክንያት ግልግሉ ፍርስ ለመሆን አይችልም፡፡

(2) ነገር ግን ውሉ በሚፈጸምበት ጊዜ የተባሉት ሰነዶች ከተዋዋይ ወገኖች ባንዱ ወገን ሳይገለጹ ቀርተው እንደሆነ ግልግሉ ፍርስ ለመሆን ይችላል፡፡

ቊ 3316፡፡ ሕገ ወጥ የሆነ ግብ፡፡

ግልግሉ ለሕግ ወይም ለመልካም ተግባር ተቃራኒ ከሆነ፤ ከአንድ ውል ጋራ ግንኙነት ያለው እንደሆነ ፍርስ ነው፡፡

ቊ 3317፡፡ በሁለቱ ወገኖች መስጠት የሚገባው መድን፡፡

(1) በግልግል ስምምነት ውስጥ አንደኛው ወገን በሚያደርገው የመብት መተው፤ ግልግሉ የሚያስከትለው ውጤት መብት መኖሩን መግለጽ ብቻ ነው፡፡

(2) ስለሆነም የተተወውን መብት ለማስተላለፍ አስፈላጊ የሆኑት የችሎታና የፎርም ግዴታዎች ሊጠበቁ ይገባቸዋል፡፡

(3) ግልግሉን ያደረጉት ወገኖች ለራሳቸው ሥራና በግልጽ በውላቸው ለተጻፈው ጕዳይ ካልሆነ በቀር ለነዚሁ መብቶች አንዱ ላንዱ መድን መሆን የለበትም፡፡



ክፍል 2፡፡ ስለ ዕርቅ፡፡

ቊ 3318፡፡ አስታራቂ ስለ መምረጥ፡፡

(1) ተዋዋይ ወገኖች ላንድ ሦስተኛ ሰው እንዲያስታርቃቸውና ቢቻልም በመካከላቸው አንድ ግልግል እንዲያደርግላቸው ሥልጣን ሊሰጡት ይችላሉ፡፡

(2) በተዋዋይ ወገኖች ጥያቄ አስታራቂው ባንድ ድርጅት ወይም ባንድ ሦስተኛ ወገን ሊመረጥ ይቻላል፡፡

(3) አስታራቂ ሆኖ የተመረጠው ሰው ይኸንን ሥራ ለመቀበል ወይም ላለመቀበል ነጻነት አለው፡፡

ቊ 3319፡፡ የተዋዋይ ወገኖች ግዴታዎች፡፡

(1) ተዋዋይ ወገኖች ለሥራው አፈጻጸም የሚሆኑትን መረጃዎች ለአስታራቂው ማቅረብ አለባቸው፡፡

(2) የአስታራቂውን ሥራ የማይቻል ወይም በጣም አስቸጋሪ ከሚያደርገው ሥራ መራቅ (መወገድ) አለባቸው፡፡

ቊ 3320፡፡ የአስታራቂው ግዴታዎች፡፡

(1) አስታራቂው የመጨረሻ ውሳኔዎቹን ከመግለጹ በፊት ለተዋዋይ ወገኖች አስተያየታቸውን በሙሉ እንዲያቀርቡ መፍቀድ አለበት፡፡

(2) አስታራቂው የግልግል ቃሎችን ይጽፋል ወይም ለመገላገል ካልቻለ ዕርቅ ስላለመደረጉ አንድ ፕሮሴቬርባል ያዘጋጃል፡፡

(3) እነዚህንም ጽሑፎች ለተዋዋይ ወገኖች ይሰጣል፡፡

ቊ 3321፡፡ የተወሰነ ጊዜ፡፡

(1) አስታራቂው በውል በተመለከተው የተወሰነ ጊዜ ውስጥ ወይም ጊዜው ያልተወሰነ እንደሆነ ከተመረጠበት ቀን አንሥቶ በስድስት ወር ውስጥ ተግባሩን መፈጸም አለበት፡፡

(2) በዚሁ ጊዜ ተዋዋይ ወገኖች የመብቶቻቸውን የጥበቃ ተግባሮች ለመፈጸም ይችላሉ፡፡

(3) አስታራቂው ዕርቅ ስላለመደረጉ አንድ ፕሮሴቬርባል ካላዘጋጀ በቀር ተዋዋይ ወገኖች ይህ ጊዜ ከማለቁ በፊት ስለ ክርክራቸው በዳኞች ፊት ለመቅረብ አይችሉም፡፡

ቊ 3322፡፡ የአስታራቂው ሥልጣን፡፡

(1) የአስታራቂው ሥልጣን ጠባብ በመሆን መተርጐም አለበት፡፡

(2) ተዋዋይ ወገኖች አስታራቂው ያደረጋቸውን የግልግል ቃሎች ለማረጋገጥ በጽሑፍ በግልጽ ግዴታ ካልገቡ ሊገደዱ አይችሉም፡፡

ቊ 3323፡፡ የአስታራቂው ወጪዎችና የድካም ዋጋዎች፡፡

(1) አስታራቂው ለሥራው አፈጻጸም በሚገባ ሁኔታ ያደረጋቸውን ወጪዎች ተመላሽ እንዲደረጉለት ለመጠየቅ መብት አለው፡፡

ተቃራኒ የሚሆን ግልጽ ስምምነት ከሌለ በቀር አስታራቂው የሥራ ዋጋ ለማግኘት መብት የለውም፡፡

ቊ 3324፡፡ የግልግል ደንቦች ተፈጻሚ ስለ መሆናቸው፡፡

በአስታራቂው አማካይነት ግልግል በተፈጸመ ጊዜ ለቀሪው አሠራር ሁሉ ባለፈው ክፍል የተደነገጉት ውሳኔዎች ይጸናሉ፡፡




ምዕራፍ 2፡፡ በዘመድ ዳኛ የመጨረስ ስምምነት፡፡

ቊ 3325፡፡ ትርጓሜ፡፡

(1) የግልግል ስምምነት ማለት ተዋዋይ ወገኖች ያንድ ክርክርን ውሳኔ ለአንድ የዘመድ ዳኛ ለሆነው ለአንድ ሦስተኛ ሰው አቅርበው የዘመድ ዳኛው ውል በሕግ አግባብ መሠረት ይኸንኑ ክርክር ለመቊረጥ የሚያደርገው ውል ነው፡፡

(2) የዘመድ ደኛው በሕግ በኩል ነገሩ የሚያስከትለውን ውጤት ሳይወስን አንድ የተለይ ጕዳይ ብቻ እንዲያረጋግጥ ሊመረጥ ይችላል፡፡

ቊ 3326፡፡ ችሎታና ፎርም (1) መሠረቱ፡፡

(1) መብትን ያለ ዋጋ ለመስጠት ስለ መቻል የሚያስፈልገው ችሎታ በዚሁ መብት የተነሣውን ክርክር በዘመድ ዳኛ ለመጨረስ ለሚደረገውም ውል አስፈላጊ ነው፡፡

(2) በዘመድ ዳኛ ለመጨረስ የሚደረገው ስምምነት በሕግ ይህንኑ መብት ያለ ዋጋ ለመስጠት አስፈላጊ በሆነው ፎርም ዐይነት መፈጸም አለበት፡፡

ቊ 3327፡፡ (2) የተጠበቀ ሁኔታ፡፡

(1) ከዚህ በላይ ያለው ቊጥር ድንጋጌዎች ይህ ሕግ ወደ ሽምግልና ዳኝነት እንዲቀርብ በግልጽ ባዘዘው ጕዳይ ተፈጻሚ አይሆኑም፡፡

(2) ለእንደዚህ ያለው ጕዳይ በሽምግልና ዳኝነት የመጨረሱን ስምምነት አካለ መጠን ባላደረሰው ወይም በተከለከለው ሰው ስም ሞግዚቱ ሊፈጽም ይችላል፡፡

(3) በሽምግልና ዳኝነት ለመጨረስ የሚደረገው ስምምነት ማናቸውንም ፎርም መከተል የለበትም፡፡

ቊ 3328፡፡ የደረሰና ያልደረሰ ክርክር በዘመድ ዳኛ ለመጨረስ ስለሚደረግ ስምምነት፡፡

(1) ለዘመድ ዳኛ የቀረበው ክርክር ቀድሞውኑ የነበረ ክርክር መሆን ይችላል፡፡

(2) እንዲሁም አንድ ውል በሚደረግበት ጊዜ ተዋዋይ ወገኖች በአጋጣሚ በዚህ ውል ለመነሣት የሚችለውን ክርክር ለዘመድ ዳኛ ለማቅረብ ይችላሉ፡፡

(3) ወደፊት የሚነሡትን ክርክሮች ለዘመድ ዳኛ ለማቅረብ ሲባል የሚደረገው ስምምነት ዋጋ ያለው የሚሆነው ስምምነቱ በአንድ ውል ወይም በተለየ በመብት ገዥነት ላይ የሆነ እንደሆነ ነው፡፡

ቊ 3329፡፡ አተረጓጐም፡፡

የዘመድ ዳኛ ሥልጣንን የሚመለከቱ የዘመድ ዳኛ ስምምነት ቃሎች በጠባቡ መተርጐም አለባቸው፡፡

ቊ 3330፡፡ የተሰጠው ሥልጣን ስላለው ሥልጣን፡፡

(1) የዘመድ ዳኛው ስምምነት፤ የዚሁ ስምምነት አተረጓጐም ያነሣሣውን ችግር በሥልጣኑ እንዲወሰን ለዘመድ ዳኛው ሊፈቅድለት ይችላል፡፡

(2) በተለይም የራሱን ሥልጣን የሚመለከቱትን ክርክሮች በሥልጣኑ እንዲወሰን ለዘመድ ዳኛው ሊፈቅድለት ይችላል፡፡

(3) የዘመድ ዳኛው በማናቸውም ሁኔታ የዘመድ ዳኛ ስምመነት ዋጋ ያለው ወይም የሌለው ነው ብሎ በሥልጣኑ ሊወስን አይችልም፡፡

ቊ 3331፡፡ የዘመድ ዳኛ ስለ መምረጥ፡፡ (1) በተዋዋይ ወገኖች ስለ መመረጥ፡፡

(1) የዘመድ ዳኛው በዘመድ ዳኛው ስምምነት ውስጥ ሆኖ ወይም ከዚሁ ስምምነት በኋላ መመረጥ ይችላል፡፡

(2) ስምምነቱም አንድ ወይም ብዙ የዘመድ ዳኞችን የሚኖሩ መሆናቸውን አስቀድሞ ለመወሰን ይችላል፡፡

(3) የዘመድ ዳኞች ስንት እንደሚሆኑ ወይም እንዴት እንደሚመረጡ ስምምነቱ ያላመለከተ እንደሆነ እያንዳንዱ ወገን አንድ የዘመድ ዳኛ ይመርጣል፡፡

ቊ 3332፡፡ (2) በዘመድ ዳኞች ወይም በዳኞች ስለ መመረጥ፡፡

(1) ተቃራኒ የውል ቃል ከሌለ በቀር የዘመድ ዳኞች ብዛት በጥንድ የሚቈጠሩ እንደሆነ በሥራው ከመግባት በፊት አንድ ሌላ የዘመድ ዳኛ ይመርጣሉ፡፡ ይኸውም የተመረጠው የዘመድ ዳኛ ለዘመድ ዳኝነቱ ሰብሳቢ ይሆናል፡፡

(2) ብዛታቸው በጥንድ የማይቈጠሩ የሆኑ እንደሆነ የዘመድ ዳኞቹ ከመካከላቸው ለዘመድ ዳኝነቱ ሰብሳቢ የሚሆነውን ይመርጣሉ፡፡

(3) በዘመድ ዳኞቹ መካከል ስምምነት የሌለ እንደሆነ ከተዋዋይ ወገኖች አንዱ በሚያቀርበው ጥያቄ እነዚህ ምርጫዎች በዳኞች የሚደረጉ ይሆናሉ፡፡

ቊ 3333፡፡ (3) የምርጫው ሥነ ሥርዐት፡፡

(1) አስፈላጊ ሲሆን የዘመድ ዳኛውን ስምምነት የሚጠይቀው ወገን የሚያነሣውን ክርክር ገልጦ አንድ የዘመድ ዳኛ ይመርጣል፡፡

(2) እንዲህም በሆነ ጊዜ ላንደኛው ወገን ወይም በዘመድ ዳኝነት ስምምነት መሠረት የዘመድ ዳኛውን እንዲመርጥ ለተደረገው ሰው ማስታወቂያ ይሰጣል፡፡

ቊ 3334፡፡ (4) የተወሰነ ጊዜ፡፡

(1) አንደኛው ወገን ወይም አንድ የዘመድ ዳኛ እንዲመርጥ የተጠየቀው ሰው በሙሉ በሠላሳ ቀን ጊዜ ውስጥ ያልመረጠ እንደሆነ ዳኞች ይህን የዘመድ ዳኛውን ይመርጣሉ፡፡

(2) ጊዜው መቈጠር የሚጀምረው ከዚህ በላይ ባለው ቊጥር የተመለከተው ማስታወቂያ ከደረሰበት አንሥቶ ነው፡፡

(3) የዘመድ ዳኛ ስምምነት እነዚህን ደንቦች ለመለዋወጥ ይችላል፡፡

ቊ 3335፡፡ (5) የተዋዋይ ወገኖች ትክክለኛነት፡፡

የዘመድ ዳኛው ስምምነት የዘመድ ዳኞች ስለ መምረጥ በሚመለከተው ጕዳይ ከተዋዋይ ወገኖች ላንዱ ልዩ የሆነ አንድ የበለጠ የመብት ሁኔታ የፈቀደለት እንደሆነ ዋጋ ያለው አይሆንም፡፡

ቊ 3336፡፡ ስለ አንድ የዘመድ ዳኛ መቅረት (1) መተካት፡፡

(1) አንድ የዘመድ ዳኛ የዘመድ ዳኛ ሆኖ መመረጡን አልፈልግም ያለ እንደሆነ ወይም የሞተ ወይም ችሎታ ያጣ ወይም ስንብት የጠየቀ እንደሆነ፤ ከዚህ በፊት ባሉት ቊጥሮች መሠረት እርሱ እንደተመረጠው ዐይነት በርሱ ምትክ ሌላ ይመረጣል፡፡

(2) የዘመድ ዳኛው የተሻረ እንደሆነ አዲሱን የዘመድ ዳኛ ዳኞች ይመርጣሉ፡፡

(3) የዚህ ቊጥር ውሳኔዎች በተዋዋይ ወገኖች ስምምነት ሊለዋወጡ ይችላል፡፡

ቊ 3337፡፡ (2) የስምምነቱ ቀሪነት፡፡

(1) የሆነ ሆኖ ዘመድ ዳኛው ስሙ ተጠርቶ በዘመድ ዳኛ ስምምነት ውስጥ የተመረጠ ሆኖና ተዋዋይ ወገኖች በርሱ ምትክ ለማድረግ ያልተስማሙ እንደሆነ የዘመድ ዳኛ ስምምነት ቀሪ ይሆናል፡፡

(2) ቢሆንም ወደፊት ለሚደርስ ክርክር ይኸውም ክርክር በደረሰ ጊዜ የዘመድ ዳኛውን መሰናክል የሆነው ነገር ቀርቶ እንደሆነ የዘመድ ዳኛው ስምምነት የሚረጋ ይሆናል፡፡

(3) የዚህ ቊጥር ውሳኔዎች በሁለቱ ወገኖች ስምምነት ለመለዋወጥ ይችላሉ፡፡

ቊ 3338፡፡ ከተዋዋይ ወገኖች ያንዱ መሞት፡፡

ተዋዋይ ወገኖች በሌላ ሁኔታ የውል ቃል ካላገቡ በቀር ያንደኛው ወገን መሞት የመረጡትን የዘመድ ዳኛ ተግባር አያስቀረውም፡፡

ቊ 3339፡፡ የተገላጋዩ ተግባር፡፡

(1) ማንኛውም ሰው ሁሉ የዘመድ ዳኛ ሆኖ ለመመረጥ ይችላል፡፡

(2) የዘመድ ዳኛው ዜግነት ለመመረጥ ከግምት አይገባም፡፡

(3) ለዘመድ ዳኝነት የተመረጠው ሰው ይህን ሥራ ለመቀበል ወይም ላለመቀበል ነጻ ነው፡፡

ቊ 3340፡፡ የዘመድ ዳኛውን ስለ ማስወገድ (1) ምክንያቶች፡፡

(1) አንድ የዘመድ ዳኛ አካለ መጠን ያልደረሰ እንደሆነ ወይም በርሱ ላይ በደረሰበት በአንድ ቅጣት ምክንያትም ቢሆን፤ ወይም ክፉና ደጉን መለየት ባለመቻሉ በበሽታ፤ በመጥፋት፤ ወይም በማናቸውም ሌላ ምክንያት ተገቢ በሆነ የተወሰነ ቀን ውስጥም ቢሆን ለማስወገድ ይቻላል፡፡

(2) በተዋዋይ ወገኖች ስምምነት ወይም ባንድ ሦስተኛ ወገን የተመረጠው የዘመድ ዳኛ ባለማዳላቱ ወይም በነጻነቱ ላይ ጥርጣሬን ለማስገባት የሚችል አንዳንድ አካባቢ ምክንያት ካለ ሊወገድ ይችላል፡፡

(3) በዘመድ ዳኝነት ሰብሳቢ የሆነውም ሰው ይኸንኑ በመሰለ ምክንያት ሊወገድ ይቻላል፡፡

ቊ 3341፡፡ (2) ጥያቄን ስላለመቀበል፡፡

ተቃራኒ የውል ቃል ከሌለ በቀር አንዱ ወገን ራሱ የመረጠውን የዘመድ ዳኛ ከዚህ ምርጫ በኋላ ለደረሰው ምክንያት ወይም ይህ ምርጫ ከሆነ በኋላ ምክንያቱን ማወቁን ካላረጋገጠ ሊያስገድደው አይችልም፡፡

ቊ 3342፡፡ (3) ሥነ ሥርዐት፡፡

(1) የማስወገዱ ጥያቄ መቅረብ፤ ለዘመድ ዳኝነት ባለሥልጣኖች ለሆኑት ውሳኔያቸውን ከመስጠታቸው በፊትና ጥያቄውንም የሚያቀርበው ወገን ምክንያቱን እንዳወቀው ወዲያውኑ መሆን አለበት፡፡

(2) ተዋዋይ ወገኖች የመወገዱ ጥያቄ ለሌላ ባለሥልጣን ይቀርባል ብለው መስማማት ይችላሉ፡፡

(3) የቀረበውን የመወገድ ጥያቄ አንቀበልም ተብሎ የተወሰነ እንደሆነ ይህኑ ውሳኔ እስከ ዐሥር ቀን በዳኞች ላይ ለመቃወም ይቻላል፡፡

ቊ 3343፡፡ የዘመድ ዳኛውን ስለ መሻር፡፡

አንድ የዘመድ ዳኛ ሥራውን ተቀብሎ ከመፈጸም በማይገባ የዘገየ እንደሆነ በተዋዋዮቹ ስምምነት የተመረጠው ባለሥልጣን ወይም በዚሁ ስምምነት አላደረጉ እንደሆነ ከተዋዋዮቹ አንዱ ወገን ባቀረበው ጥያቄ ዳኞች የዘመድ ዳኛውን ለመሻር ይችላሉ፡፡

ቊ 3344፡፡ ባለመፈጸም ስለሚደረግ ቅጣት፡፡

(1) ለዘመድ ዳኝነት ስምምነት ካደረጉት አንዱ ወገን በዚሁ ስምምነት ውስጥ ለተመለከተ ክርክር ወደ ዳኞች የሄደ፤ ወይም የዘመድ ዳኝነት ለማደራጀት አስፈላጊ የሆኑትን ተግባሮች ለመፈጸም እንቢ ያለ፤ ወይም በዘመድ ዳኛ ስምምነት የተያዝኩ አይደለሁም ባይ የሆነ እንደሆነ ሌላው ወገን እንደመረጠው በዘመድ ዳኝነት የተደረገውን ስምምነት እንዲፈጸም ለማስገደድ ወይም በተለይ ለተነሣው ክርክር ስምምነተ ቀሪ እንደሆነ ለመቊጠር ይችላል፡፡

(2) አንዱ ወገን ስለ አንድ የዘመድ ዳኛ ስምምነት አንድ የአጠባበቅ ጥንቃቄ ዳኞችን ለመጠየቅ ያደረገው ተግባር የዚህን ስምምነት ቀሪነት አያስከትልም፡፡

ቊ 3345፡፡ ወደ ሥነ ሥርዐቱ ሕግ ስለ መምራት፡፡

(1) የዘመድ ዳኝነት የሚከተለው ሥነ ሥርዐት በፍትሐ ብሔር ሥነ ሥርዐት ሕግ ተደንግጓል፡፡

(2) እንዲሁም የዘመድ ዳኛ ውሳኔ አፈጻጸምን ወይም ለዚሁ ውሳኔ ተቃራኒ የሆኑ አቤቱታዎችን ለሚመለከቱ ነገሮችም ይኸው ሕግ ተፈጻሚ ይሆናል፡፡

ቊ 3346፡፡ የዘመድ ዳኝነት አሠራር፡፡

በዚህ ምዕራፍ ‹‹የዘመድ ዳኛ ስምምነት›› ‹‹ወይም›› የተዋዋዮቹ ስምምነት የተባሉት ቃሎች ተዋዋዮቹ ለመጥቀስ የፈለጉትን የዘመድ ደኛ አሠራር ድንጋጌዎችን ይጠቀልላሉ፡፡




አንቀጽ 21፡፡ በቀድሞው ሕግና በዚህ በአሁኑ ሕግ መካከል ስላለው ግንኙነት


ምዕራፍ 1፡፡ ጠቅላላ ድንጋጌዎች፡፡

ቊ 3347፡፡ የተሻሩት የቀድሞ ሕጎች፡፡

(1) ግልጽ የሆነ ተቃራኒ ድንጋጌ ከሌለ በቀር በዚህ በፍትሐ ብሔር ሕግ ውስጥ ለተመለከቱት ጒዳዮች፤ ከዚህ በፊት በልማድ ወይም ተጽፈው ይሠራባቸው የነበሩት ደንቦች ሁሉ ይህ የፍትሐ ብሔር ሕግ ስለ ተተካ ተሽረዋል፡፡

(2) በተለይም፡፡

(ሀ) የካቲት 21 ቀን 19፵ ዓ.ም. የይርጋ ሕግ፡፡

(ለ) የ1916 ዓ.ም. የብድር ሕግ፤ ተሽረዋል፡፡

ቊ 3348፡፡ በተሻሩት ሕጎች መሠረት ተገኝተው ለነበሩት መብቶች፡፡

(1) ግልጽ የሆነ ተቃራኒ ድንጋጌ ከሌለ በቀር፤ ይህ ሕግ ከመጽናቱ በፊት የነበሩትን ሕጋዊ ሁኔታዎችን ለማስገኘት አዲሱ ሕግ የሚጠይቃቸው አቋሞች ከዱሮው የተለዩ ቢሆኑም እንኳ፤ በተሻረው ሕግ መሠረት ተገኝተው የነበሩት ሕጋውያን ሁኔታዎች ሁሉ እንደተጠበቁ ናቸው፡፡

(2) ግልጽ የሆነ ተቃራኒ ድንጋጌ ከሌለ በቀር፤ ይህ ሕግ ከመጸናቱ በፊት በተሻረው ሕግ መሠረት ተገኝተው የነበሩት ሕጋውያን ሁኔታዎች ያስገኟቸውን ውጤቶች ይህ ሕግ አይለውጣቸውም፡፡

ቊ 3349፡፡ በከፊል ስለ ተፈጸመ ሕጋዊ ሁኔታ፡፡

(1) ግልጽ የሆነ ድንጋጌ ከሌለ በቀር፤ ሕጋዊ ሁኔታን የሚያስገኙ አቋሞች በልዩ ልዩ ጊዜ ለመገኘት የሚችሉ ወይም የሚያስፈልጉ ሲሆኑ፤ ይህ ሕግ ከመጸናቱ በፊት በከፊል ሳይፈጸም በቀረው ሕጋዊ ሁኔታ ብቻ የዚህ ሕግ ድንጋጌዎች ተፈጻሚዎች ይሆናሉ፡፡

(2) ይህንኑ ሁኔታ በሚመለከት ጒዳይ በዚህ ሕግ የተጠቀሰውን ሕጋዊ ሁኔታ ለማስገኘት የሚያስፈልገውን ተጨማሪ ነገር ሁሉ ይህ ሕግ ሊመራ ይችላል፡፡

ቊ 3350፡፡ የጊዜውን ውሳኔ ስለማሻሻል፡፡

(1) ይህ ሕግ ከመጸናቱ በፊት በሕግ ተወስኖ የነበረው ያለቀው የጊዜ ውሳኔ እንደጸና ይቈጠራል፡፡

(2) ይህ ሕግ የጊዜን ውሳኔ የሚያራዝም ሲሆን የዚህ ሕግ ድንጋጌ ተፈጻሚ ይሆናል፤ ስለሆነም ይህ ሕግ ከመጸናቱ በፊት ያለፈው ጊዜ መቀነስ ይገባዋል፡፡

(3) ይህ ሕግ የጊዜን ውሳኔ የሚያሳጥር ሲሆን ይህ ሕግ ከመጸናቱ በፊት ያለፈው ጊዜ እየተቈጠረ በድሮው ሕግ የተወሰነው የጊዜ ውሳኔ ተፈጻሚ ይሆናል፡፡

ቊ 3351፡፡ ሕጋዊ ሁኔታ ስለሚያስከትለው ውጤት፡፡

(1) ግልጽ የሆነ ተቃራኒ ድንጋጌ ከሌለ በቀር ይህ ሕግ ለሚወስነው ከውል ውጭ ለሆነው ሕጋዊ ሁኔታ የሚያስከትለውን ውጤት ሕጉ በሥራ ላይ ከመዋሉ በፊት ለተገኙት ሕጋውያን ሁኔታዎች ወዲያውኑ ተፈጻሚ ይሆናል፡፡

(2) ይህ ሕግ በጸናበት ጊዜ ዘመኑ ያላለቀለት ውል በማታለል በኀይል ዐይነት የተደረገ ነው ተብሎ በዚህ ሕግ በተወሰነው ጊዜና ሁኔታ እንዲፈርስ ካልተጠየቀ በቀር ውሉ በተደረገበት በቀድሞው ሕግ መሠረት ተፈጻሚ ይሆናሉ፡፡



ምዕራፍ 2፡፡ ልዩ ድንጋጌ፡፡

ቊ 3352፡፡ ችሎታን ስለ ማጥበብ፡፡

ይህ ሕግ ከመጽናቱ በፊት ችሎታን የሚመለከቱ ስምምነቶች በቊ 195 መሠረት ተፈጻሚ ይሆናሉ፡፡

ቊ 3353፡፡ ችሎታ ስለሌላቸው ሰዎች ጥበቃ፡፡

ይህ ሕግ ከመጽናቱ በፊት ተመርጠው ሥራ የጀመሩ አሳዳሪዎች፤ ሞግዚቶች፤ ምትክ ሞግዚቶች ወይም ረዳት ሞግዚቶች ሁሉ በዚህ ሕግ መሠረት ለዚህ ሥራ ለመመረጥ የማይችሉ ቢሆኑም እንኳ በዚህ ሕግ መሠረት እንደተመረጡ ተቈጥረው ሥራቸውን መቀጠል ይችላሉ፤ በዚህ ሕግ የተሰጣቸውንም ተግባር መፈጸም አለባቸው፡፡

ቊ 3354፡፡ ስለ ውርስ (1) ይህ ሕግ ከመጽናቱ በፊት ስለ ተጀመረ ውርስ፡፡

ይህ ሕግ ከመጽናቱ በፊት የተጀመረው ውርስ የሚተላለፈውና ሒሳቡ የሚጣራው በቀድሞው ሕግ መሠረት ነው፡፡

ቊ 3355፡፡ (2) ይህ ሕግ ከመጽናቱ በፊት ስለ ተደረገ ኑዛዜ፡፡

ይህ ሕግ ከመጽናቱ በፊት የተደረገ ኑዛዜ የሚጸናው፡-

(ሀ) በተሻረው ሕግ መሠረት የሚጸና የሆነ እንደሆነ፤ ወይም፤

(ለ) ይህ ሕግ በሚጠይቀው ደንብ መሠረት የተደረገ እንደሆነ ነው፡፡

ቊ 3356፡፡ አትሞ የማውጣት ውል፡፡

ይህ ሕግ ከመጽናቱ በፊት የተፈጸመውን አትሞ የማውጣት ውል ሕጉ ከጸናበት ጊዜ ጀምሮ ሁለት ዓመት ሳይሞላ ደራሲው ውሉን ለማፍረስ አይችልም፡፡

ቊ 3357፡፡ የአገልግሎት ጊዜ ስለ መቊጠር፡፡

ይህ ሕግ ከመጽናቱ በፊት ሠራተኛው በአሠሪው ወይም በድርጅቱ ዘንድ የሠራበት ዘመን የሚቈጠርለት ስለሆነ ይህ ሕግ ከመጽናቱ በፊት ከአሠሪው ወይም ከድርጅቱ ዘንድ የቈየበት የአገልግሎት ዘመን ለዚህ ሕግ አፈጻጸም ይታሰብለታል፡፡




አንቀጽ 22፡፡ መሸጋገሪያ ሕግ፡፡


ምዕራፍ 1፡፡ ሰዎችንና ውርስን የሚመለከቱ ድንጋጌዎች፡፡

ቊ 3358፡፡ ስለ ቤተ ዘመድ ስም አሰጣጥ (1) ይህ ሕግ ከመጽናቱ በፊት የተወለደ ሰው፡፡

(1) ይህ ሕግ ከመጽናቱ በፊት የተወለደ ማናቸውም ሰው አንድ የቤተ ዘመድ ስም እንዲኖረው አይገደድም፡፡

(2) ይህ ሕግ ከመጽናቱ በፊት የተወለደ ሰው የቤተ ዘመድ ስም እንዲኖረው የፈለገ እንደሆነ የቤተ ዘመድ ስም አድርጎ የሚይዘው የአባቱን ስም ነው፤ ስለሆነም ይህ ሕግ በሚጸናበት ጊዜ ከቤተ ዘመዶቹ ሁለት ወይም ብዙ ትውልዶች በሕይወት ያሉ ሲሆን የቤተ ዘመድ ስም ለማግኘት የሚፈልገው ሰው የቤተ ዘመድ ስም አድርጎ የሚይዘው ወደ ላይ ከሚቈጠሩ ወላጆች በዕድሜ ታላቅ የሆነውን ወላጅ ስም ነው፡፡

(3) አባቱ የተካደ ያልታወቀ ሰው የቤተ ዘመድ ስም አድርጎ የሚይዘው የእናቱን አባት ስም ነው፡፡

ቊ 3359፡፡ (2) ይህ ሕግ ከጸና በኋላ የተወለደ ሰው፡፡

(1) ይህ ሕግ ከጸና በኋላ የሚወለድ ሁሉ አንድ የቤተ ዘመድ ስም መያዝ አለበት፡፡

(2) ከዚህ በላይ በተጻፉት ድንጋጌዎች መሠረት ልጁ የቤተ ዘመድ ስም የሌለው እንደሆነ የቤተ ዘመድ ስም አድርጎ የሚይዘው የአባቱን ስም ነው፡፡

(3) የተካደ ወይም አባቱ ያልታወቀ ልጅ ሲሆን የቤተ ዘመድ ስም አድርጎ የሚይዘው የቤተ ዘመድ ስም እንዳላት የእናቱን የቤተ ዘመድ ስም ወይም የእናቱን አባት ስም ነው፡፡

ቊ 3360፡፡ ውጤት፡፡

ከዚህ በላይ የተመለከቱት ሁለት ቊጥሮች በሥራ ላይ የሚውሉበት ጒዳይ በዚሁ መሠረት የተሰጠ የቤተ ዘመድ ስም ሁሉ በቀጥታ መሥመር ለዚሁ የቤተ ዘመድ ተወላጅ ለሆኑት ሰዎች ሁሉ የቤተ ዘመድ መጠሪያ ስም ሆኖ ይኖራል፡፡

ቊ 3361፡፡ ስለ ክብር መዝገቦች፡፡

(1) በሥራ ላይ የሚውልበት ቀን ተወስኖ በነጋሪት ጋዜጣ ታውጆ ካልወጣ በቀር በቊ 48 እስከ 55፤ በቊ፤ 57 እስከ ፸፤ በቊ 72 እስከ 77፤ በቊ፤ 79 እስከ 131 እና በቊጥር 133 እስከ 145 የተገለጹት ድንጋጌዎች ተፈጻሚዎች አይሆኑም፡፡

(2) ከዚህ በላይ ባለው በንኡስ ቊጥር (1) የተጠቀሱት ቊጥሮች እስከሚጸኑበት ጊዜ ድረስ ልደትን፤ ጋብቻን፤ ሞትን የሚገልጽ ማስረጃ የሚቀርበው በቊ፤ 146 እስከ 153 በተመለከተው መሠረት በዚህ ሕግ ሕግ በቊ 146 ን/ቊ/(1) የአገር ግዛት ሚኒስቴር የመረጣቸው ሰዎች ያዘጋጁትን የታወቀውን ጽሑፍ በማቅረብ ነው፡፡

(3) በንኡስ ቊ (1) የተመለከተው ቃል ቢኖርም እንኳ በዚህ ሕግ በቁ/ 121 እስከ 145 የተመለከቱት ድንጋጌዎች በተመሳሳይነት ለታወቁ ጽሑፎች ተፈጻሚዎች ይሆናሉ፡፡

ቊ 3362፡፡ የማኅበሮች ጽ/ቤት፡፡

በዚህ ሕግ ለማኅበሮች መመዝገቢያ ጽሕፈት ቤቶች የተሰጠው ሥልጣንና ተግባር እነዚሁ ጽሕፈት ቤቶች እስኪቋቋሙ ድረስ ሥራው በአገር ግዛት ሚኒስቴር ይመራል፡፡



ምዕራፍ (2)፡፡ ስለ ንብረትና የማይንቀሳቀሰውን ንብረት መያዣ ማድረግን የሚመለከቱ ድንጋጌዎች፡፡

ቊ 3363፡፡ ስለ ማይንቀሳቀሱ ንብረቶች መዝገብ፡፡

(1) በዚህ ሕግ በአንቀጽ ዐሥር ስለ ማይንቀሳቀሱ ንብረቶች መዝገብ የተመለከተው ሕግ በሥራ ላይ የሚውልበት ቀን በንጉሠ ነገሥታዊ ድንጋጌ (ትእዛዝ) ተወስኖ በነጋሪት ጋዜጣ እስኪታወጅ ድረስ ተፈጻሚ አይሆንም፡፡

(2) የአንቀጽ ዐሥር ድንጋጌ የሚጸናበት ቀን እስኪወሰን ድረስ ከዚህ ቀጥሎ በዚህ ምዕራፍ በተመለከቱት ቊጥሮች ውስጥ የሚገኙት ድንጋጌዎች ይሠራባቸዋል፡፡

ቊ 3364፡፡ ባለሀብትነትን ስለ ማስተላለፍና ስለ ማስቀረት፡፡

የማይንቀሳቀስ ንብረትን ባለሀብትነት ለማስተላለፍ ወይም ለማስቀረት መፈጸም ያለባቸው ልማዳዊ ደንቦች ተፈጻሚዎች ይሆናሉ፡፡

ቊ 3365፡፡ በንብረት ላይ ስለሚሰጥ አገልግሎትና የባለሀብትነትን መብት ስለ መቀነስ፡፡

በመሬት ላይ ያገልግሎት መብትን ወይም ለመሸጥ ቃል መግባትን ወይም ለመግዛት የቀደምትነት መብትን ወይም ንብረት እንዳይዝ፤ እንዳይሸጥ፤ እንዳይለወጥ፤ የሚያደርጉት ስምምነቶች ሦስተኛ ወገኖችን መቃወሚያ እንዲሆኑ መፈጸም ያለባቸው ሥርዐቶችን የሚመለከቱ ልማዳውያን ደንቦች ተፈጻሚዎች ይሆናሉ፡፡

ቊ 3366፡፡ የሻጭ ግዴታዎች፡፡

(1) በዚህ ሕግ መሠረት ሦስተኛ ወገንን መቃወሚያ ለመሆን እንዲችል በማይንቀሳቀስ ንብረት መዝገብ መመዝገብ የሚያስፈልገውንና የማይንቀሳቀሰውን ንብረት ባለሀብትነት መብት የሚቀንሰውን ነገር ሁሉ የማይንቀሳቀሰውን ንብረት ሻጭ ማስታወቅ አለበት፡፡

(2) በተሸጠው በማይንቀሳቀሰው ንብረት ላይ በግልጽ የሚታየውን በመሬት ላይ የአገልግሎት መበት መኖሩን ሻጭ ለገዥ እንዲያስታውቅ አይገደድም፡፡

(3) ማንኛውም ሰው ስለ ማይንቀሳቀሰው ንብረት ያደረገው ስምምነት በዚህ ሕግ መሠረት በማይንቀሳቀስ ንብረት መዝገብ መመዝገብ ያለበት ሲሆን በዚህ ቊጥር መሠረት ሻጭ ማድረግ የሚገባውን እሱም ማድረግ ይገባዋል፡፡

ቊ 3367፡፡ ስለ ማይንቀሳቀስ ንብረት መያዣ፡፡

የማይንቀሳቀስ ንብረት መያዣ ሦስተኛ ወገኖችን መቃወሚያ እንዲሆን መፈጸም የሚገባቸው ልማዳዊ ደንቦች ይሠራባቸዋል፡፡




